
ಆಹಾರ್ಯವು ಯಕ್ಷಗಾನದಲ್ಲಿ ಅಸ್ತಿತ್ವವನ್ನು ಪರಂಪರಾಗತವಾಗಿ ಉಳಿಸಿಕೊಂಡು ಬಂದಿದೆ. ಯಾವುದೇ ಕಲಾ ರೂಪವಿರಲಿ ಅದರ ಅಸ್ತಿತ್ವವನ್ನು ಗುರುತಿಸುವ ಮುಖ್ಯ ಲಕ್ಷಣವೇ ಆಹಾರ್ಯ. ಯಾವುದೇ ‘ಆಹಾರ್ಯ’ವನ್ನು ನೋಡಿದಾಗ ಅಲ್ಲಿನ ಅರ್ಥ ಸಂಕೇತವು ಆ ಕಲಾರೂಪದ ನಿರ್ದಿಷ್ಟ ಸ್ವರೂಪವನ್ನು ಸಾರುವಂತಿರುತ್ತದೆ. ವ್ಯಾವಹಾರಿಕ ಜಗತ್ತಿನಲ್ಲಿ ಮಾನವರ ಉಡುಗೆ ತೊಡುಗೆಗಳು ಸಾಮಾಜಿಕವಾದ ಸ್ಥಾನಮಾನಗಳನ್ನು ಪ್ರತಿಬಿಂಬಿಸುತ್ತವೆ. ಕಲಾ ಚೌಕಟ್ಟಿನ ಸಂದರ್ಭದಲ್ಲಿಯೂ ಉಡುಗೆ ತೊಡುಗೆಗಳು ಪಾತ್ರಗಳ ಗುಣ ಸ್ವಭಾವಗಳನ್ನು ಸಂಕೇತಿಸುತ್ತಿರುತ್ತವೆ. ಪಾತ್ರಗಳು ಪ್ರತಿನಿಧಿಸುವ ಕಲಾ ಮಾಧ್ಯಮಗಳ ಒಳಗಡೆಯೇ ನಿರ್ದಿಷ್ಟವಾದ ಪಾತ್ರಗಳ ಚೌಕಟ್ಟನ್ನು ಮಾನವರು ರೂಪಿಸಿಕೊಂಡಿದ್ದಾರೆ. ಇದು ಕೇವಲ ಪಾತ್ರದ ಉಡುಗೆಯಾಗಿ ಅಲ್ಲ. ಬದಲಾಗಿ ಕಲಾತ್ಮಕ ಕಾಲ್ಪನಿಕ ಸೃಷ್ಟಿಯಾಗಿ ಆಹಾರ್ಯ ಮುಖ್ಯವಾಗುತ್ತದೆ. ಯಕ್ಷಗಾನದ ಆಹಾರ್ಯವು ಕಲಾತ್ಮಕ ಸೃಷ್ಟಿಯಾಗಿ ಮಾನವರ ಸೌಂದರ್ಯದ ಪ್ರತೀಕವಾಗಿ ಇಂದಿಗೂ ಉಳಿದುಕೊಂಡು ಬಂದಿದೆ. ಯಾವುದೇ ಕಾಲಘಟ್ಟದ ಮಾನವರ ಕಲ್ಪನಾ ವಿಲಾಸವು ಒಂದು ಕಲಾತ್ಮಕ ಚೌಕಟ್ಟಿನಲ್ಲಿ ಸಿದ್ಧಗೊಂಡಾಗ ಅದಕ್ಕೆ ಸೌಂದರ್ಯದ ನೆಲೆಯೊಂದು ಪ್ರಾಪ್ತವಾಗುತ್ತದೆ. ಕಲೆ ಹುಟ್ಟಿ ಜೀವಂತವಾಗುಳಿಯಲು ಅದಕ್ಕೆ ಸೌಂದರ್ಯದ ಪೋಷಕ ನೆಲೆ ಬೇಕಾಗುತ್ತದೆ. ಸೌಂದರ್ಯ ಎಂದರೆ ಕೇವಲ ಮನಸ್ಸಿಗೆ, ಕಣ್ಣುಗಳಿಗೆ ಆನಂದವನ್ನು ನೀಡುವ ಸಂಗತಿಯಲ್ಲ. ಬದಲಾಗಿ ಅದು ಮಾನವ ಸಮುದಾಯಕ್ಕೆ ಒಂದು ನಿರ್ದಿಷ್ಟ ಸಂದೇಶವನ್ನು ನೀಡುತ್ತಿರುತ್ತದೆ. ಆಗ ಮಾತ್ರ ಕಲೆ ಸೌಂದರ್ಯಾತ್ಮಕವಾಗುತ್ತದೆ. ಸಮಾಜದ ಒಳಿತನ್ನು ಬಯಸುವ, ಸಮುದಾಯಕ್ಕೆ ನೈತಿಕ ಸಂದೇಶವನ್ನು ಸಾರುವ ಸ್ವಭಾವಗಳು ಕಲೆಗಳಲ್ಲಿ ಇದ್ದರೆ ಕಲೆ ಸೌಂದರ್ಯಾತ್ಮಕವಾಗಿರುತ್ತದೆ. ಯಾವುದೇ ಅವು ಸಮುದಾಯದ ಮುಂದೆ ಪ್ರಯೋಗವಾಗುವುದರ ಮೂಲಕವೇ ಜೀವಂತ ವಾಗುಳಿಯುತ್ತವೆ. ಹೀಗೆ ಪ್ರಯೋಗಕ್ಕೆ ಅಳವಡುವ ಕಲಾರೂಪಗಳು ಸಮುದಾಯದ ನಿರ್ದಿಷ್ಟ ಉದ್ದೇಶವನ್ನು ಈಡೇರಿಸುತ್ತಲೇ ಸೌಂದರ್ಯಾತ್ಮಕವಾಗುತ್ತಾ ಮುಂದುವರಿಯುತ್ತಿರುತ್ತದೆ.
ಇದೇ ನೆಲೆಯಲ್ಲಿ ಪ್ರಸ್ತುತ ಅಧ್ಯಯನವು ಯಕ್ಷಗಾನದ ಅದರಲ್ಲೂ ಕೇರಳಕ್ಕೆ ಸೇರಿದ ಕಾಸರಗೋಡು, ಕರ್ನಾಟಕದ ದಕ್ಷಿಣ ಕನ್ನಡ ಮತ್ತು ಉಡುಪಿ ಜಿಲ್ಲೆಯ ಕೆಲವೆಡೆ ಪ್ರಚಲಿತವಿರುವ ತೆಂಕುತಿಟ್ಟು ಯಕ್ಷಗಾನ ಎಂಬ ಪ್ರಭೇದವೊಂದರ ಆಹಾರ್ಯವನ್ನು ಕೇಂದ್ರೀಕರಿಸಿದೆ. ಯಕ್ಷಗಾನದ ಆಹಾರ್ಯವನ್ನು ಸೌಂದಯಾತ್ಮಕ ನೆಲೆಯಿಂದ ನೋಡುವುದರ ಜೊತೆಗೆ ಸಮಕಾಲೀನ ಸಾಂಸ್ಕೃತಿಕ ಸಂಗತಿಗಳೊಡನೆ ಸಾದೃಶ್ಯವನ್ನು ಗುರುತಿಸುವ ಪ್ರಯತ್ನವನ್ನು ಮಾಡಲಾಗಿದೆ. ಈ ಹಿನ್ನೆಲೆಯಲ್ಲಿ ತೆಂಕುತಿಟ್ಟು ಯಕ್ಷಗಾನದ ಆಹಾರ್ಯದ ಸಮಗ್ರ ಅಧ್ಯಯನವನ್ನು ಮಾಡಲೆತ್ನಿಸಿದೆ. ತೆಂಕುತಿಟ್ಟು ಯಕ್ಷಗಾನದಲ್ಲಿ ಅತ್ಯಂತ ವೈಭವ ಹಾಗೂ ವರ್ಣಾತ್ಮಕವಾಗಿ  ಕಾಣಿಸುವುದು ಮುಖವರ್ಣಿಕೆ ಹಾಗೂ ವೇಷಭೂಷಣಗಳೇ. ಇವುಗಳ ಸಂಕೇತಗಳು ಹಾಗೂ ಅರ್ಥಗಳು ಸಮಕಾಲೀನ ದಿನಗಳಲ್ಲಿ ಬಹುತೇಕ ಮರೆಯಾಗಿವೆ. ಆದರೆ ಯಾವುದೋ ಕಾಲಘಟ್ಟದ ಅನೇಕ ಸೃಜನಶೀಲ ಮನಸ್ಸುಗಳ ಸೃಷ್ಟಿಯಾಗಿ ರೂಪು ಪಡೆದ ‘ಆಹಾರ್ಯ’ ಎಂಬ ಅಭಿನಯಾಂಗಕ್ಕೆ ರಂಗಭೂಮಿಯ ಚೌಕಟ್ಟಿನಲ್ಲಿಯೂ ಧಾರ್ಮಿಕ ವಲಯದಲ್ಲಿಯೂ ವಿಶಿಷ್ಟ ಅರ್ಥ ಸಾಧ್ಯತೆ ಗಳಿವೆ. ಈ ಅರ್ಥ ಸಾಧ್ಯತೆಗಳನ್ನು ತಿಳಿದುಕೊಳ್ಳಲು ಪ್ರಯತ್ನ ಮಾಡುವುದರ ಮೂಲಕ ಮಾನವರು ತಾವು ಕಲ್ಪಿಸಿದ ಪಾತ್ರಗಳಿಗೆ ತೊಡಿಸಿದ ಕಲ್ಪನಾ ವೇಷವನ್ನು ಮತ್ತು ಮಾನವರ ಸೌಂದರ್ಯ ಪ್ರಜ್ಞೆಯ ಅಗಾಧತೆಯನ್ನು ಅರಿತುಕೊಳ್ಳಬಹುದು.
ಸಮಕಾಲೀನ ದಿನಗಳಲ್ಲಿಯೂ ವೈಭವಪೂರ್ಣವಾದ ವೇಷಭೂಷಣಗಳನ್ನು ಧರಿಸಿ ರಂಗಭೂಮಿಯಲ್ಲಿ ಕಲಾವಿದರು ಕುಣಿಯುವುದು ಸೌಂದರ್ಯದ ಹಾಗೂ ಪ್ರತಿಭೆಯ ಭಾಗವೇ ಆಗಿದೆ. ಜೊತೆಗೆ ಪರಂಪರಾಗತ ಸಂಗತಿಯಾಗಿ ಧಾರ್ಮಿಕವಾಗಿಯೂ ಕಲೆಯ ಬಗೆಗೊಂದು ಶ್ರದ್ಧೆ ಕೇಂದ್ರಿಕರಿಸಿದೆ. ಈ ನೆಲೆಯಲ್ಲಿ ಕಲೆ ಸಮುದಾಯದ ಸಂಪತ್ತಾಗಿ ಸಮಕಾಲೀನ ಸಮಾಜದಲ್ಲಿ ವೈಭವಪೂರ್ಣ ಸಾಂಸ್ಕೃತಿಕ ಸೌಂದರ್ಯದ ಪ್ರತೀಕವಾಗಿ ಪಡೆದಿರುವ ವಿಶಿಷ್ಟ ಆಯಾಮವನ್ನು ಅರ್ಥಮಾಡಿಕೊಳ್ಳಲು ಪ್ರಸ್ತುತ ಅಧ್ಯಯನದಲ್ಲಿ ಮುಖ್ಯ ಗಮನವನ್ನು ಹರಿಸಲಾಗಿದೆ. ಯಕ್ಷಗಾನದ ಆಹಾರ್ಯ ಎಂದರೆ ನಾಲ್ಕು ಅಭಿಯಾಂಗಗಳಲ್ಲಿ ಒಂದೆನಿಸುವ ವೇಷಭೂಷಣ ಹಾಗೂ ಬಣ್ಣಗಾರಿಕೆ ಒಳಗೊಳ್ಳುತ್ತದೆ. ಇದನ್ನು ರಂಗಭೂಮಿಯ ಪರಿಭಾಷೆಯಲ್ಲಿ ‘ಆಹಾರ್ಯ’ ಎಂದು ಕರೆಯಲಾಗುತ್ತದೆ. ಪ್ರಸ್ತುತ ಅಧ್ಯಯನದಲ್ಲಿ ಆಹಾರ್ಯ ಎಂಬ ಅಭಿನಯಾಂಗದ ವಿವಿಧ ಆಯಾಮಗಳನ್ನು ಮುಖ್ಯ ನೆಲೆಯಲ್ಲಿರಿಸಿ ಚರ್ಚಿಸಲಾಗಿದೆ.
ಕಲೆಗಳು ಮತ್ತು ಆಹಾರ್ಯ
ಮನಸ್ಸಿಗೆ ಸಂತೋಷವಾದಾಗ ಅಥವಾ ಭಕ್ತಿಭಾವನೆಯಿಂದ ಆವೇಶಗೊಂಡಾಗ ಮನುಷ್ಯರು ಕುಣಿದು ಕುಪ್ಪಳಿಸುವುದು ಸಹಜವಾದ ಪ್ರಕ್ರಿಯೆ. ಕುಣಿಯುತ್ತಿರುವ ವ್ಯಕ್ತಿಗಳು ಕುಣಿಯದೆ ಇರುವವರಿಗಿಂತ ತಾವು ಪ್ರತ್ಯೇಕವಾಗಿದ್ದೇವೆ ಎಂಬುದನ್ನು ತೋರಿಸಿಕೊಳ್ಳಲು ಅನೇಕ ದೈಹಿಕ ಹಾಗೂ ಆಂಗಿಕ ಚರ್ಯೆಗಳನ್ನು ಪ್ರಕಟಪಡಿಸುತ್ತಾರೆ. ಜೊತೆಗೆ ಮುಖಕ್ಕೆ ಮುಖವಾಡಗಳನ್ನೋ ಅಂಗಗಳಿಗೆ ಬಣ್ಣಗಳನ್ನೋ ಹಚ್ಚಿಕೊಂಡರೆ ಕುಣಿಯುವವರಿಗೆ ಇನ್ನಿಲ್ಲದ ಆವೇಶವೇ ಬಂದು ಬಿಡುತ್ತದೆ. ತಾನು ವಾಸ್ತವ ಪ್ರಪಂಚಕ್ಕೆ ವಾಸ್ತವ ವ್ಯಕ್ತಿಯಾಗಿ ಪ್ರಕಟವಾಗುತ್ತಿಲ್ಲ ಎಂಬ ಅನ್ನಿಸಿಕೆಯೇ ವ್ಯಕ್ತಿಗೆ ಕುಣಿತದಲ್ಲಿ ಹೊಸ ತೆರನ ಶಕ್ತಿಯನ್ನು ಆವಾಹಿಸಿಕೊಡುತ್ತದೆ. ಅನಾದಿ ಕಾಲದಿಂದಲೇ ಮಾನವನ ಆಸಕ್ತಿಗಳು ಹಾಗೂ ಸಾಮರ್ಥ್ಯ ಗಳು ಸಮುದಾಯದ ನಡುವೆ ಪ್ರಕಟವಾದ ಬಗೆಯಿದು. ತಮ್ಮಲ್ಲಿ ಹುದುಗಿದ ಸಾಮರ್ಥ್ಯ ಹಾಗೂ ಆಸಕ್ತಿಗಳನ್ನು ಪ್ರಕಟಪಡಿಸುತ್ತಿರುವಾಗ ನೋಡುಗರಿದ್ದಾರೆ ಎಂದು ತಿಳಿದಾಗ ಕುಣಿತಕ್ಕಾಗಲೀ ಇನ್ನಿತರ ಚಟುವಟಿಕೆಗಳಿಗಾಗಲೀ ಹುಮ್ಮಸ್ಸು ಬಂದು ಬಿಡುತ್ತದೆ. ಮನುಷ್ಯ ಮನಸ್ಸಿನ ಅಂತರಾಳದಲ್ಲಿ ಹುದುಗಿರುವ ಅನೇಕ ಭಾವನೆಗಳಿಗೆ ಅಭಿವ್ಯಕ್ತಿ ಹೊಂದುವ ಅವಕಾಶ ದೊರೆತಾಗ ವ್ಯಕ್ತಿ ಅದನ್ನು ಹೊರಹೊಮ್ಮಿಸಲೇ ಬೇಕಾಗುತ್ತದೆ. ಹಾಡು, ಚೆಂಡೆ, ವಾದ್ಯಗಳ ಗದ್ದಲಗಳು ಪೂರಕವಾಗಿ ಒದಗಿ ಬಂದರಂತೂ ಕುಣಿತದ ಸ್ಥಿತಿ ಪರಾಕಾಷ್ಠೆಯನ್ನು ತಲುಪಿಬಿಡುತ್ತದೆ. ಆದರೆ ಅವುಗಳಿಗೆ ಸಂದರ್ಭಗಳು ಮಾತ್ರ ಒದಗಿ ಬರಬೇಕು.
ಆದಿವಾಸಿ ಜನರು ತಾವು ಬೇಟೆಯಾಡಿ ತಂದ ವಸ್ತುವನ್ನು ಬೆಂಕಿಯಲ್ಲಿ ಬೇಯಿಸುತ್ತಾ ಉರಿಯುವ ಬೆಂಕಿಯ ಮುಂದೆ ಕುಣಿಯುತ್ತಿದ್ದುದು ಇತಿಹಾಸದ ಪುಟಗಳಿಂದ ತಿಳಿಯುತ್ತದೆ. ಸಂತೋಷದ ಪ್ರಕಟಣೆಯ ಕಾರಣಕ್ಕಾಗಿಯೇ, ತಾನು ನಂಬಿದ ಶಕ್ತಿಯ ತೃಪ್ತಿಗಾಗಿಯೂ ಮಾನವರು ಮುಖವಾಡಗಳನ್ನು ಧರಿಸಿ ಕುಣಿಯುತ್ತಿದ್ದ ಬಗೆಗೂ ವಿವರಗಳು ದೊರೆಯುತ್ತವೆ. ಪರಸ್ಪರ ಮುಖಕ್ಕೆ ಬಣ್ಣ ಬಳಿದುಕೊಂಡೋ, ಪ್ರಕೃತಿಯಲ್ಲಿ ದೊರೆಯುವ ಮರಗಿಡಗಳ ಸೊಪ್ಪುಸದೆಗಳನ್ನು ದೇಹಕ್ಕೆ ತೊಟ್ಟುಕೊಂಡೋ ಕುಣಿಯುವುದು ಮನುಷ್ಯನ ಮೂಲಭೂತ ಪ್ರವೃತ್ತಿಗಳ ಭಾಗವೇ ಆಗಿದೆ. ಮನುಷ್ಯ ಸಹಜ ಆಸಕ್ತಿ ಹಾಗೂ ಕುತೂಹಲಗಳ ಪ್ರಕಟಣೆಗೆ ಆದಿಮಾನವರೇ ನಿರ್ದಿಷ್ಟ ಸಂದರ್ಭಗಳನ್ನು ರೂಪಿಸಿಕೊಂಡು ಬಂದಿರುವುದನ್ನು ಕಾಣ ಬಹುದು. ಮಾನವನ ಕುತೂಹಲವೇ ನೃತ್ಯ, ಗಾನ, ಕುಣಿತಗಳಿಗೆ ಮುಖ್ಯ ನೆಲೆಯಾಗಿದೆ. ಮನುಷ್ಯರ ಭಾವನೆಗಳ ಪ್ರಕಟಣೆಗೆ ಒಂದು ಮಾಧ್ಯಮ ಬೇಕು ಅಷ್ಟೆ. ಆಯಾ ಮಾಧ್ಯಮಗಳ ಆಯ್ಕೆ ಕೂಡಾ ಮಾನವರ ವೈಯಕ್ತಿಕ ಆಸಕ್ತಿ ಹಾಗೂ ಸಾಮರ್ಥ್ಯಗಳನ್ನೇ ಅವಲಂಬಿಸಿದೆ. ಕುಣಿತವಾದರೆ ಕುಣಿತ, ಹಾಡಾದರೆ ಹಾಡು, ಈಜಾದರೆ ಈಜು ಎಲ್ಲವೂ ಮಾನವರ ಆಸಕ್ತಿಯ ಸಹಜ ಅಭಿವ್ಯಕ್ತಿಗಳೇ ಹೌದು.
ಕಲೆಗಳ ಸೃಷ್ಟಿ
ಒಬ್ಬರ ಆಸಕ್ತಿ ಹಲವರ ಸಂತೋಷಕ್ಕೆ ಕಾರಣವಾದರೆ ಸಾಕು. ಅದಕ್ಕೊಂದು ನಿರ್ದಿಷ್ಟ ಮುದ್ರೆ ಲಭ್ಯವಾಗುತ್ತದೆ. ಒಬ್ಬರ ಆಸಕ್ತಿ ಅನುಕರಣೆಯ ಮೂಲಕವೋ, ಅನುಸರಣೆಯ ಮೂಲಕವೋ ಹಲವರ ಆಸಕ್ತಿಯಾಗಿ ಹೊರಹೊಮ್ಮುತ್ತವೆ. ಇಂತಹ ಪ್ರಯತ್ನಗಳು ಮಾನವ ಸಮುದಾಯದಲ್ಲಿ ನಿರಂತರ ನಡೆಯುತ್ತಿರುತ್ತವೆ. ಆಗ ಮಾನವರ ಆಸಕ್ತಿಯ ಅಭಿವ್ಯಕ್ತಿಗೆ ನಿರ್ದಿಷ್ಟ ಸಂಕೇತಗಳು ಹಾಗೂ ನಿರ್ದಿಷ್ಟ ಚೌಕಟ್ಟು ಸಿದ್ಧವಾಗುತ್ತದೆ. ನಿರ್ದಿಷ್ಟ ಸಂದರ್ಭಗಳು ಸಾಮುದಾಯಿಕವಾಗಿಯೂ ಸೃಷ್ಟಿಯಾಗುತ್ತಿರುತ್ತವೆ. ಆಗೆಲ್ಲ ಆಸಕ್ತಿಯ ಪ್ರಕಟಣೆಗೊಂದು ಕಲಾತ್ಮಕತೆ ಲಭ್ಯವಾಗುತ್ತದೆ. ಮನುಷ್ಯರ ಆಸಕ್ತಿಯು ಕಲಾತ್ಮಕ ನೆಲೆಯಲ್ಲಿ ಅಭಿವ್ಯಕ್ತಿ ಗೊಂಡಾಗಲೇ ಅನೇಕ ಕಲಾರೂಪಗಳು ಹುಟ್ಟಿಕೊಳ್ಳುತ್ತವೆ. ಆದಿಮಾನವರ ಈ ತೆರನ ಕಲಾಸೃಷ್ಟಿಗಳು ಮಾನವರ ನಾಗರಿಕತೆ, ಸಂಸ್ಕೃತಿ ಇತಿಹಾಸದ ಭಾಗವಾಗಿ ವಿಕಾಸ ಗೊಳ್ಳುತ್ತಿ ರುತ್ತವೆ. ಕಾಲದ ಅಗತ್ಯಕ್ಕೆ ಅನುಗುಣವಾಗಿ ಮಾನವರ ಆಸಕ್ತಿ, ಕುತೂಹಲಗಳು ಹಲವು ರೂಪಗಳಲ್ಲಿ, ಹಲವು ನೆಲೆಗಳಲ್ಲಿ ಪ್ರಕಟವಾದ ಕಾರಣಕ್ಕಾಗಿಯೇ ಹಲವು ಕಲೆಗಳ ಸೃಷ್ಟಿ ಮಾನವ ಸಂಸ್ಕೃತಿಯಲ್ಲಿ ಆಗಿದೆ.
ಯಾವುದೇ ಕಲೆ ಯಾವ ಉದ್ದೇಶಕ್ಕಾಗಿ ಹುಟ್ಟಿದೆಯೋ ಅದೇ ಉದ್ದೇಶಕ್ಕಾಗಿ ಸಾರ್ವಕಾಲಿಕವಾಗಿ ಪ್ರಯೋಗಗೊಳ್ಳಲಾರದು. ಹಾಗೆಯೇ ಕಲೆಯು ಹುಟ್ಟಿನ ಸಂದರ್ಭದ ಸ್ವರೂಪದಲ್ಲಿಯೇ ಎಲ್ಲ ಕಾಲದಲ್ಲೂ ಉಳಿಯಲಾರದು. ಅದು ಮನುಷ್ಯರ ಸೃಜನಶೀಲ ಪ್ರವೃತ್ತಿಗಳ ನಡುವೆ ಸಿಲುಕಿ ಬದಲಾವಣೆಗಳಿಗೆ ತುತ್ತಾಗುತ್ತಲೇ ಇರುತ್ತದೆ. ಇಂತಹ ಬದಲಾವಣೆಗಳು ಕಲೆಗಳ ಸಂದರ್ಭದಲ್ಲಿ ಯಾವತ್ತೂ ಗುಣಾತ್ಮಕವಾಗಿಯೇ ಇರಬೇಕಾಗಿಲ್ಲ. ಅವು ಕಾಲದ ಅಗತ್ಯವನ್ನು ಪೋಷಿಸುವ ರೀತಿಯಲ್ಲಿ ಸ್ವರೂಪದಲ್ಲೂ ಬದಲಾವಣೆಗಳನ್ನು ರೂಢಿಸಿಕೊಂಡಿರುತ್ತವೆ. ಮಾನವರ ನಡುವೆ ಬದುಕಿ ಬಾಳುವ ಅನೇಕ ಕಲೆಗಳು ನಿಂತ ನೀರಾಗದೆ ಪ್ರವಹಿಸುವ ಪ್ರವಾಹವಾಗಿ ಕಾಲಗತಿಯಲ್ಲಿ ವಿವಿಧಾಕಾರಗಳನ್ನು ತಾಳಿಕೊಳ್ಳುತ್ತವೆ. ತಲೆಮಾರಿನಿಂದ ತಲೆಮಾರಿಗೆ ಶತಮಾನಗಳಿಂದ ಶತಮಾನಗಳಿಗೆ ಪ್ರವಹಿಸುತ್ತಾ ಬಂದಾಗಲೆಲ್ಲ ಕಲೆ ತನ್ನ ಕಾಲದ ಅನೇಕ ವಿದ್ಯಮಾನಗಳಿಗೆ ಸ್ಪಂದಿಸುತ್ತಿರುತ್ತದೆ. ಹಾಗೆಯೇ ಸಮಕಾಲೀನ ಗೊಳ್ಳುತ್ತಲೂ ಇರುತ್ತದೆ. ಮನುಷ್ಯರ ನೆನಪಿನ ಶಕ್ತಿಗಳ ಮೇಲೆ ನಿರ್ದಿಷ್ಟ ಪರಂಪರೆಯ ಚಿತ್ರಣವಾಗಿ ಮುಂದುವರಿಯುತ್ತಿರುತ್ತದೆ. ಹೀಗೆ ಕಲೆಗಳು ಮಾನವರ ಆಸಕ್ತಿಯ ಕೇಂದ್ರವಾಗಿ ಜನಸಮುದಾಯದ ಸೃಷ್ಟಿಶೀಲತೆಗೆ ಪೂರಕವಾಗಿ ಜೀವಂತವಾಗುಳಿಯುತ್ತವೆ. ಈ ಹಿನ್ನೆಲೆಯಲ್ಲಿ ಕಲೆ ಅಂದರೆ ಮನುಷ್ಯರ ಬೌದ್ದಿಕ ಸೃಷ್ಟಿಯಾಗಿದೆ. ಕಲೆ ಎಂಬ ಎರಡಕ್ಷರದ ಪದದಲ್ಲಿ ಅನೇಕ ತಲೆಮಾರುಗಳ ಮನುಷ್ಯರ ಸೃಜನಶೀಲ ಆಲೋಚನೆಗಳು ವಿಭಿನ್ನ ರೂಪಗಳಲ್ಲಿ ನೆಲೆಗೊಂಡಿರುತ್ತವೆ. ಈ ಹಿನ್ನೆಲೆಯಲ್ಲಿ ಕಲೆ ಎಂಬ ಪದಕ್ಕೆ ಸೃಷ್ಟಿ ಎಂಬ ಅರ್ಥವನ್ನೂ ಆರೋಪಿಸಬಹುದು.
ವಿಶೇಷ ಜ್ಞಾನವಿರುವ ಮನುಷ್ಯರು ಸಂತೋಷವನ್ನು ಹೆಚ್ಚಿಸಿ, ದುಃಖವನ್ನು ದೂರ ಮಾಡಲು ಯಾವುದಾದರೂ ಒಂದು ಪ್ರವೃತ್ತಿಯನ್ನು ರೂಪಿಸಿಕೊಂಡಿದ್ದರು. ಅವುಗಳಲ್ಲಿ ಬುದ್ದಿಪೂರ್ವಕವಾಗಿ ಮಾಡುವ ಎಲ್ಲ ಪ್ರವೃತ್ತಿಗಳು ಕಲೆಗಳಾಗಿವೆ. ಪ್ರಕೃತಿಯಲ್ಲಿ ತನ್ನಷ್ಟಕ್ಕೆ ತಾನು ಸೃಷ್ಟಿಯಾಗಿರುವುದು ಕಲೆಯಲ್ಲ. ಮನುಷ್ಯನಿಂದ ಸೃಷ್ಟಿಯಾಗುವ ಅಪೂರ್ವ ವಸ್ತುಗಳು ಮಾತ್ರ ಕಲೆಗಳೆಂದು ಹೇಳಬಹುದು. ಜಗತ್ತಿನ ಸೌಂದರ್ಯ ಕೇಂದ್ರವಾಗಿರುವ ಹಿಮಾಲಯ ಜಲಪಾತ ಕಲೆಯಲ್ಲ. ಜೋಗ ಜಲಪಾತದ ಸುಂದರವಾದ ಚಿತ್ರವನ್ನು ಬರೆದರೆ ಅದು ಕಲೆಯಾಗುತ್ತದೆ. ಅರಳುವ, ಮುದುಡುವ ಹೂಗಳು ಕಲೆಯಲ್ಲ. ಅದುವೇ ಕವಿಯ ವರ್ಣನೆಗೆ ವಿಷಯವಾದಾಗ ಕಲೆಯಾಗುತ್ತದೆ. ನಮ್ಮ ಸುತ್ತಮುತ್ತ ನಡೆಯುವ ಜಗಳ, ಗಲಾಟೆಗಳು ಕಲೆಗಳಲ್ಲ. ಆದರೆ ಅವುಗಳು ವೇದಿಕೆಯಲ್ಲಿ ತಜ್ಞರಾದ ಕಲಾವಿದರ ಮೂಲಕ ಅಭಿವ್ಯಕ್ತ ಗೊಂಡರೆ ಕಲೆಯಾಗುತ್ತದೆ.
ಕಣ್ಣು ಹಾಗೂ ಹೃದಯವನ್ನು ಆಕರ್ಷಿಸುವ ಈ ಪ್ರಪಂಚದ ದೃಶ್ಯಗಳೆಲ್ಲ ಒಬ್ಬ ವಿಶ್ವಶಿಲ್ಪಿಯ ಕಲಾಸೃಷ್ಟಿಗಳಾಗಿವೆ. ಆದಿ ಕಲಾವಿದನ ಈ ಅದ್ಭುತ ಕೃತಿಗಳನ್ನು ಆಸ್ವಾದಿಸಿ, ತೃಪ್ತಿ ಪಡೆಯಲು ಮನುಷ್ಯರಿಗೆ ಸಾಧ್ಯವಾಗಲಿಲ್ಲ. ಆದುದರಿಂದಲೇ ಅನೇಕ ಕಲೆಗಳನ್ನು ಅವರು ಸೃಷ್ಟಿಸಿ ಸಂತೋಷವನ್ನು ಅನುಭವಿಸಿದರು. ಮಕ್ಕಳು ಹಿರಿಯರನ್ನು ಅನುಕರಿಸುವಂತೆ ಮನುಷ್ಯರು ವಿಶ್ವಶಿಲ್ಪಿಯ ಸೃಷ್ಟಿಯನ್ನು ಬೇರೆ ಬೇರೆ ಮಾಧ್ಯಮಗಳಲ್ಲಿ ಅನುಕರಿಸಲು ಆರಂಭಿಸಿದರು. ಇದರಿಂದ ಸಂತೋಷವನ್ನು ಅನುಭವಿಸಿದರು. ಹೀಗೆ ಕಲೆಗಳು ಹುಟ್ಟಿ ಕೊಂಡುವು.
ಅಪೂರ್ವವಾದ ಕೃತಿಗಳನ್ನು ರಚಿಸುವವರು, ಪ್ರದರ್ಶಿಸುವವರು ಕಲಾವಿದರಾಗುತ್ತಾರೆ. ಅವರ ಕಲ್ಪನಾಲೋಕ ಭಿನ್ನವಾಗಿದೆ. ಅಲ್ಲಿ ನಮ್ಮ ಜಗತ್ತಿನಲ್ಲಿ ಇರುವುದೂ, ಇಲ್ಲದಿರುವುದೂ ಕಾಣಿಸುತ್ತದೆ. ಪ್ರಕೃತಿಯ ಸಾಮಾನ್ಯ ನಿಯಮಗಳು ಅಲ್ಲಿ ಬಾಧಕವಾಗುವುದಿಲ್ಲ. ಕವಿ ಅಥವಾ ಕಲಾವಿದನ ಕಲ್ಪನೆಯಲ್ಲಿ ಸಮುದ್ರವನ್ನು ಕಡೆದು ಅಮೃತವನ್ನು ಪಡೆಯಬಹುದು. ಸಮುದ್ರವನ್ನು ಹಾರಿ ದಾಟಬಹುದು, ಗಿರಿಯನ್ನು ಕೊಡೆಯಂತೆ ಎತ್ತಿ ಹಿಡಿಯಬಹುದು. ದೇವರು ಅನೇಕ ಅವತಾರಗಳನ್ನು ತಾಳಿ ಭೂಮಿಗೆ ಬರಬಹುದು. ವಾಸ್ತವದಲ್ಲಿ ನಡೆಯ ಲಾರದ ಅನೇಕ ಸಂಗತಿಗಳನ್ನು ಕಲೆಗಳಲ್ಲಿ ಚಿತ್ರಿಸಲು ಸಾಧ್ಯವಿದೆ.
ವಿಶ್ವಶಿಲ್ಪಿಗೆ ಜಗತ್ತನ್ನು ಸೃಷ್ಟಿಸಲು ನೀರು, ಗಾಳಿ, ಮಣ್ಣು, ಬೆಂಕಿ ಮೊದಲಾದ ಮೂಲ ದ್ರವ್ಯಗಳಿದ್ದವು. ಹಾಗೆಯೇ ಕವಿ ಅಥವಾ ಕಲಾವಿದನಿಗೆ ಭಾಷೆ, ಬಣ್ಣ ಮೊದಲಾದ ಪರಿಕರಗಳು ಬೇಕು. ಕವಿ ಭಾಷೆಯ ಮೂಲಕ ಸುಂದರ ಕೃತಿಯನ್ನು ಕಟ್ಟಿಕೊಡಬಲ್ಲ. ಚಿತ್ರ ಕಲಾವಿದ ಬಣ್ಣದ ಮೂಲಕ ಚಿತ್ರ ರಚಿಸಿ ತನ್ನ ವಿಚಾರವನ್ನು ಅಭಿವ್ಯಕ್ತಪಡಿಸುವನು. ನಾಟಕ ಮೊದಲಾದ ದೃಶ್ಯಕಲೆಗಳಿಗೆ ಸಾತ್ವಿಕ, ಆಂಗಿಕ, ವಾಚಿಕ ಮತ್ತು ಆಹಾರ್ಯ ಅಭಿನಯಗಳು ಸೂಕ್ತ ಪರಿಕರಗಳಾದುವು. ಹೀಗೆ ಬೇರೆ ಬೇರೆ ಕಲಾವಿದರು ಒಂದೇ ಮೂಲದ್ರವ್ಯವನ್ನು ಉಪಯೋಗಿಸಿ ವಿಭಿನ್ನ ಕೃತಿಗಳನ್ನು ರಚಿಸುವರು.
ಸಂತೋಷವನ್ನು ಅನುಭವಿಸುವುದು ಮನುಷ್ಯನ ಮೂಲಭೂತ ಗುಣವಾಗಿದೆ. ಕಲೆಯ ಸಾಮ್ರಾಜ್ಯದಲ್ಲಿ ಆನಂದವೇ ಮುಖ್ಯವಾಗುತ್ತದೆ. ಸಿಟ್ಟು, ದುಃಖ, ಕಷ್ಟ ಯಾವುದೇ ಸನ್ನಿವೇಶಗಳಿದ್ದರೂ ಕಲೆಯ ಉದ್ದೇಶ ಆನಂದವಾಗಿರುತ್ತದೆ. ಅದನ್ನೇ ಅಲಂಕಾರಿಕರು ರಸಾನುಭವ ಎಂದು ಕರೆದಿರುವುದು. ಇಲ್ಲದಿರುವುದನ್ನು ಸೃಷ್ಟಿಸುವುದು, ಇರುವುದನ್ನು ಅಭಿವೃದ್ದಿಪಡಿಸುವುದು, ಒಳ್ಳೆಯದನ್ನು ಒಟ್ಟುಗೂಡಿಸುವುದು ಇದು ಕವಿ/ಕಲಾವಿದನ ಕೆಲಸಗಳಾಗಿವೆ. ಆದುದರಿಂದ ಸಂಕಲಿಸುವುದು, ಪರಿಷ್ಕರಿಸುವುದು, ನೂತನವಾಗಿ ಸೃಷ್ಟಿ ಸುವುದು ಇತ್ಯಾದಿ ಅರ್ಥಗಳನ್ನೂ ಕಲೆ ಎಂಬ ಪದಕ್ಕೆ ಆರೋಪಿಸಬಹುದು.
ಕಲಾ ಪ್ರತಿಭೆ ಎಂಬುದು ಮನುಷ್ಯನ ವಿಶಿಷ್ಟ ಗುಣವಾಗಿದೆ. ಕಲೆಗಳಿಂದ, ಕಲೆಗಳಿಗಾಗಿ, ಕಲೆಗಳಿಗೋಸ್ಕರ ಬದುಕುವ ಮನುಷ್ಯರು ಕಲಾ ವಾಸನೆಯನ್ನು ಅಳವಡಿಸಿಕೊಂಡಿರುತ್ತಾರೆ. ಕಲೆಗಳ ಮೂಲಕ ಮನುಷ್ಯರಿಗೆ ಉಳಿದವರ ಜತೆಯಲ್ಲಿ ಸಂವಹನ ನಡೆಸಲು ಸಾಧ್ಯ ವಾಗುತ್ತದೆ.
ಯಾವುದು ಕಲೆ? ಚಿತ್ರ ಬರೆಯುವ ಕ್ರಿಯೆ ಕಲೆಯಲ್ಲ. ಬರೆದ ಚಿತ್ರ ಕಲೆಯಾಗುತ್ತದೆ. ಕವಿತೆ ಬರೆಯುವ ಕ್ರಿಯೆ ಕಲೆಯಲ್ಲ, ಬರೆದ ಕವಿತೆ ಕಲೆಯಾಗುತ್ತದೆ. ಆದುದರಿಂದ ಸೃಷ್ಟಿ ಕ್ರಿಯೆ ಕಲೆಗೆ ಕಾರಣವಾಗುತ್ತದೆ. ಸೃಷ್ಟಿಯಾದ ಕೃತಿ ಮಾತ್ರ ಕಲೆಯಾಗುತ್ತದೆ.
ಕಲೆಗಳಲ್ಲಿ ಅನೇಕ ಹೊಸ ಪ್ರಕಾರಗಳನ್ನು ಸೃಷ್ಟಿಸುವ ಪ್ರತಿಭಾವಂತರು ಕೆಲವೊಮ್ಮೆ ಹುಟ್ಟಿಕೊಳ್ಳುತ್ತಾರೆ. ಕಲಾಪ್ರತಿಭೆಯು ಹುಟ್ಟಿನಿಂದಲೇ ಬಂದಿರುವ ವ್ಯಕ್ತಿಗಳಿಂದ ಹೊಸ ಪ್ರಕಾರದ ಸೃಷ್ಟಿ ಸಾಧ್ಯ. ಜನರ ಪ್ರೋಮತ್ತು ಬೆಂಬಲದಿಂದ ಆ ಕಲೆಯ ಬೆಳವಣಿಗೆ ಉಂಟಾಗುತ್ತದೆ. ಇಂತಹ ಕಲಾವಿದರ, ಪ್ರತಿಭೆಗಳ ಸೃಷ್ಟಿಗೆ ದೇವಸ್ಥಾನಗಳು ಕಾರಣವಾಗಿವೆ. ದೇವಸ್ಥಾನಗಳಲ್ಲಿ ನಡೆಯುವ ಜಾತ್ರೆ, ಆಚರಣೆಗಳು, ಪೂಜಾದಿ ಕ್ರಿಯೆಗಳು ಅನೇಕ ಕಲೆಗಳ ಉಗಮಕ್ಕೆ ಕಾರಣವಾಗಿವೆ. ಚೆಂಡೆ, ಮದ್ದಳೆ, ಸಂಗೀತ ಉಪಕರಣಗಳು ದೇವಸ್ಥಾನಗಳಲ್ಲಿ ಬಳಕೆಯಾಗುತ್ತಿದ್ದು, ಇಂದು ಅನೇಕ ದೃಶ್ಯಕಲೆಗಳಿಗೆ ಬಳಕೆಯಾಗುತ್ತಿವೆ. ಯಕ್ಷಗಾನ, ಕೂಡಿಯಾಟ್ಟಂ, ಕಥಕಳಿ, ಚಾಕ್ಯಾರ್‌ಕೂತ್ ಮೊದಲಾದ ಕಲೆಗಳು ದೇವಾಲಯ ಮೂಲದವೇ ಆಗಿವೆ.
ಉತ್ತಮ ಕಲೆಗಳ ಸೃಷ್ಟಿಗೆ ಮೂರು ಪ್ರಧಾನ ಅಂಶಗಳಿರಬೇಕಾಗಿದೆ – ಪ್ರತಿಭೆ, ಪ್ರಯತ್ನ ಮತ್ತು ಪಾಂಡಿತ್ಯ. ಪ್ರತಿಭಾಶಾಲಿಗಳು ಪ್ರಯತ್ನ ಮತ್ತು ಅಧ್ಯಯನಗಳಿಂದ ಕಲೆಗಳನ್ನು ಸೃಷ್ಟಿಸಿರುವುದನ್ನೂ ಕಾಣಬಹುದು.
ಕಲೆಗಳನ್ನು ಸಾಮಾನ್ಯ ಕಲೆಗಳೆಂದೂ, ವಿಶೇಷ ಕಲೆಗಳೆಂದೂ ಎರಡಾಗಿ ವಿಭಾಗಿಸ ಬಹುದು. ಅದರಲ್ಲಿ ಸಾಮಾನ್ಯ ಕಲೆಗಳು ಬಾಹ್ಯವೂ, ವಿಶೇಷ ಕಲೆಗಳು ಅಂತರಂಗಕ್ಕೂ ಸೇರಿವೆ. ಮೊದಲನೆಯದು ಮನುಷ್ಯನ ನಿತ್ಯ ಬದುಕಿಗೆ ಸಂಬಂಧಿಸಿದ್ದು. ಆಹಾರ, ವಸ್ತ್ರ, ವಸತಿಗಳಲ್ಲಿ ಕಾಣುವ ಅಭಿರುಚಿ ಸಾಮಾನ್ಯ ಕಲೆಗಳಾಗಿವೆ. ನೋಡುವ ಮೂಲಕ, ಕೇಳುವ ಮೂಲಕ, ಸಂತೋಷವನ್ನು ಅನುಭವಿಸುವ, ಚಿಂತನೆಗೆ ಹಚ್ಚುವವೇ ವಿಶೇಷ ಕಲೆಗಳು. ಸಂಗೀತ, ಸಾಹಿತ್ಯ, ನೃತ್ಯಾದಿಗಳೆಲ್ಲ ವಿಶೇಷ ಕಲೆಗಳಾಗಿವೆ.
ರಸಾನುಭವದ ಹಿನ್ನೆಲೆಯಲ್ಲಿ ಲಲಿತಕಲೆಗಳನ್ನು ನಾಲ್ಕು ರೀತಿಯಲ್ಲಿ ವಿಂಗಡಿಸಬಹುದು. ಭಕ್ತಿ ಕಲೆಗಳು, ಅದ್ಭುತ ಕಲೆಗಳು, ಶಿಲ್ಪಕಲೆಗಳು, ಪೂರ್ಣಕಲೆಗಳು. ಭಕ್ತಿಯ ಪ್ರಚಾರವೇ ಉದ್ದೇಶವಾಗಿರುವ ಕಲೆಗಳು ದೇವಸ್ಥಾನಗಳಲ್ಲಿ ಹುಟ್ಟಿಕೊಂಡು ಪ್ರಚಾರಕ್ಕೆ ಬಂದುವು. ಆಶ್ಚರ್ಯ ಹುಟ್ಟಿಸುವ ಅನೇಕ ಅಂಶಗಳಿರುವ ಕೇರಳದ ಅಮ್ಮಾನಾಟಂ, ಉಯ್ಯಾಲೆಯಾಟ ಮೊದಲಾದವುಗಳು ಅದ್ಭುತ ಕಲೆಗಳಾಗಿವೆ. ಎಲ್ಲ ರಸಗಳನ್ನೂ, ಭಾವಗಳನ್ನೂ ಪ್ರಕಟಿಸಲು ಸಾಮರ್ಥ್ಯವಿರುವ ಸಂಗೀತ, ಸಾಹಿತ್ಯ ನೃತ್ಯಾದಿಗಳು ಪೂರ್ಣ ಕಲೆಗಳು. ಶಿಲ್ಪಕಲೆಯು ತನ್ನ ಆಕಾರ ವೈಶಿಷ್ಟ್ಯದಿಂದ ಗಮನ ಸೆಳೆಯುತ್ತದೆ. ಯಕ್ಷಗಾನವು ಭಕ್ತಿ ಪ್ರಧಾನವಾದ ಕಲೆಯಾಗಿದೆ. ಸಂಗೀತ, ಸಾಹಿತ್ಯ, ನೃತ್ಯ ಶಿಲ್ಪಕಲೆ ಇವೆಲ್ಲವನ್ನೂ ಒಳಗೊಂಡಿರುವ ಯಕ್ಷಗಾನವು ಪೂರ್ಣ ಕಲೆಗಳಲ್ಲೂ ಪರಿಪೂರ್ಣವಾದ ಕಲೆ.
ಹಲವು ದೇಶ, ಹಲವು ಜಾತಿ, ಹಲವು ಪ್ರಾಯದವರನ್ನು ಆಕರ್ಷಿಸಿ ಸಂತೋಷಪಡಿಸಲು ಕಲೆಗಳಿಗೆ ಸಾಧ್ಯವಿದೆ. ಜನರಲ್ಲಿ ವಿವೇಕವನ್ನೂ, ಸಂಸ್ಕೃತಿಯನ್ನೂ ಬೆಳೆಸಲು ಕಲೆಗಳು ಕಾರಣವಾಗಿವೆ. ಕಲೆಗಳಿಗಿರುವ ಈ ಶಕ್ತಿ ಅದ್ಭುತವಾದುದು.
ಕಲೆಗಳು ಅದರಲ್ಲಿಯೂ ಮುಖ್ಯವಾಗಿ ದೃಶ್ಯಕಲೆಗಳು ಗಮನ ಸೆಳೆಯುವುದು ಅವುಗಳ ಆಕಾರದ ಮೂಲಕ, ಆಕಾರಗಳು ನಿರ್ಣಯವಾಗುವುದು ಅವುಗಳ ಭಾವ, ಭಂಗಿಗಳಿಂದ. ಭಾವ ಭಂಗಿಗಳ ಪ್ರಕಟಣೆಗೆ ಅತ್ಯಂತ ಅಗತ್ಯವಾದದ್ದು ಅವುಗಳ ಉಡುಗೆ ತೊಡುಗೆಗಳು ಅಥವಾ ವೇಷ ವಿಧಾನ. ಇದನ್ನು ನಾಟ್ಯಶಾಸ್ತ್ರದಲ್ಲಿ ಆಹಾರ್ಯ ಎಂದು ಹೆಸರಿಸಲಾಗಿದೆ.
ಆಹಾರ್ಯ ಎಂದರೇನು?
ಭರತನು ನಾಟ್ಯಶಾಸ್ತ್ರದಲ್ಲಿ ಹೇಳಿದ ಅಭಿನಯಾಂಗಗಳು ನಾಲ್ಕು. ಅವುಗಳು ಆಂಗಿಕ, ಆಹಾರ್ಯ, ಸಾತ್ವಿಕ ಮತ್ತು ವಾಚಿಕ. ಆಂಗಿಕ, ಸಾತ್ವಿಕ ಮತ್ತು ವಾಚಿಕಾದಿ ಅಭಿನಯಗಳು ರಂಗಭೂಮಿಯಲ್ಲಿ ಪಾತ್ರಗಳು ತೋರಿಸುವ ಅಭಿನಯಗಳು. ಆದರೆ ನಾಲ್ಕನೆಯದಾದ ಆಹಾರ್ಯಾಭಿನಯ ಬಹುತೇಕ ನೇಪಥ್ಯಕ್ಕೆ ಸಂಬಂಧಿಸಿದ್ದು. ಇವುಗಳಲ್ಲಿ ಬಣ್ಣ, ವೇಷಭೂಷಣ, ರಂಗಸಜ್ಜಿಕೆ ಮೊದಲಾದವುಗಳು ಸೇರುತ್ತವೆ. ಇವು ಹೊರಗಿನವು. ಆಹಾರ್ಯ ಎಂದರೆ ಹೊರಗಿನಿಂದ ಬಂದವು ಎಂದು ಅರ್ಥ. ಭಾರತದ ಪ್ರಾಚೀನ ರಂಗಭೂಮಿಯಲ್ಲಿ ರಂಗಸಜ್ಜಿಕೆಗಳ ಬಳಕೆ ಇದ್ದಿರಲಿಲ್ಲ. ಪಾತ್ರಗಳಿಗೆ ಅನುಗುಣವಾದ ವೇಷಭೂಷಣ ಹಾಗೂ ಬಣ್ಣಗಾರಿಕೆಗಳು ಬರುತ್ತಿದ್ದವು. ಆದರೆ ನಾಟ್ಯಶಾಸ್ತ್ರದಲ್ಲಿ ಆಹಾರ್ಯಾಭಿನಯ ಎಂದೇ ಗುರುತಿಸಿ ಅದನ್ನು ಅಭಿನಯದ ಒಂದು ಪ್ರಮುಖ ಅಂಗವಾಗಿಯೇ ಹೇಳಲಾಗಿದೆ.
ಆಹಾರ್ಯಾಭಿನಯ
ಮಿಕ್ಕ ಅಭಿನಯಗಳಿಂದ ಆಹಾರ್ಯ ಅಭಿನಯವು ಒಂದು ವೈಶಷ್ಟ್ಯದಿಂದ ಬೇರೆಯಾಗಿದೆ. ವಾಚಿಕ, ಸಾತ್ವಿಕ, ಆಂಗಿಕ ಈ ಮೂರೂ ಅಭಿನಯಗಳು ನೇರವಾಗಿ ನಟರ ಅಧೀನದಲ್ಲಿ ಇರುತ್ತವೆ. ಭಾಷೆ, ಮನಸ್ಸಿನೊಳಗಿನ ಭಾವನೆ, ಅಂಗಾಂಗಗಳ ಚಲನವಲನ ಇವುಗಳ ಬಗೆಗೆ ನಟರು ಕಲಿಯಬೇಕಾದರೂ, ಇವುಗಳನ್ನು ಕಾರ್ಯಗತ ಮಾಡುವುದು ಪೂರ್ತಿ ಅವರ ಸ್ವಾಧೀನದಲ್ಲಿದೆ. ಆದರೆ ಬಣ್ಣ, ಬಟ್ಟೆ, ಉಪಕರಣ ಇವೆಲ್ಲ ಹೊರಗಿನವು. ಇವುಗಳ ಗುಣಾವಗುಣ ಅವರ ಕೈಯಲ್ಲಿಲ್ಲ. ಆದುದರಿಂದ ಇವು ಆ-ಹಾರ್ಯ ಎಂದರೆ ಹೊರಗಿನಿಂದ ತಂದುದು ಎಂದು ಕರೆಯಲಾಗಿದೆ. ಈ ದೃಷ್ಟಿಯಿಂದ ಈಗಿನ ಕಾಲದ ಪ್ರಕಾಶಿಕ (Lighting) ಮತ್ತು ರಂಗಸಜ್ಜಿಕೆ (Stage Setting) ಇವೂ ಆಹಾರ್ಯಾಭಿನಯವೆನಿಸುವುದು (ನಾಟ್ಯಶಾಸ್ತ್ರ, ಪು. ೧೮೭).
ರಂಗಭೂಮಿಯ ಎಲ್ಲಾ ಪ್ರಯೋಗಗಳು ಹಾಗೂ ಅದರ ಯಶಸ್ಸು ಆಹಾರ್ಯಾಭಿ ನಯವನ್ನು ಅವಲಂಬಿಸಿದೆ. ವಾಸ್ತವ ಪ್ರಪಂಚದ ಜನರು ಅಥವಾ ಕಲಾವಿದರು ಪಾತ್ರವಾಗಿ ಪ್ರತ್ಯಕ್ಷವಾಗಲು ಆಹಾರ್ಯಗಳು ಬೇಕೇ ಬೇಕು. ಮನುಷ್ಯ ದೇಹವು ಪಾತ್ರಗಳ ದೇಹವಾಗಿ ಅವಸ್ಥಾಂತರಗೊಳ್ಳುವುದೇ ಆಹಾರ್ಯದಿಂದ. ಆಹಾರ್ಯದಲ್ಲಿ ಬಹಳ ಮುಖ್ಯವಾಗಿರುವುದು ವೇಷಭೂಷಣ ಮತ್ತು ಬಣ್ಣಗಾರಿಕೆ. ಇವುಗಳಿಗೆ ಪೂರಕವಾಗಿ ಒದಗುವುದು ಪಾತ್ರಗಳು ಹಿಡಿದುಕೊಳ್ಳುವ ಆಯುಧಗಳು, ರಂಗಭೂಮಿಯ ಇತರೆ ರಂಗಪರಿಕರಗಳು. ಈ ಹಿನ್ನೆಲೆಯಲ್ಲಿ ಭರತನು ಆಹಾರ್ಯಾಭಿನಯದಲ್ಲಿ ಪ್ರಮುಖವಾಗಿ ನಾಲ್ಕು ವಿಭಾಗಗಳನ್ನು ಗುರುತಿಸಿದ್ದಾನೆ. ಪುಸ್ತ (ಲೇಪನ), ಅಲಂಕಾರ, ಅಂಗರಚನಾ ಮತ್ತು ಸಂಜೀವ (ಹೊಂದಾಣಿಕೆ) ಎಂಬೀ ನೇಪಥ್ಯದ ನಾಲ್ಕು ಪ್ರಕಾರಗಳೇ ಆಹಾರ್ಯಾಭಿನಯದ ಪೋಷಕ ಸಂಗತಿಗಳು.
ನಾಟಕಗಳಾಗಲಿ, ನೃತ್ಯಗಳಾಗಲಿ ಅಥವಾ ಇನ್ನಿತರ ಯಾವುದೇ ರಂಗ ಚಟುವಟಿಕೆಯ ಸಂದರ್ಭದಲ್ಲಿ ಪಾತ್ರಗಳಿಗೆ ವೇಷ ವಿಧಾನಗಳು ಅತ್ಯಂತ ಅಗತ್ಯವಾಗಿವೆ. ಇದನ್ನೇ ಆಹಾರ್ಯ ಎಂದು ಕರೆಯಲಾಗುತ್ತದೆ. ಒಂದು ಪಾತ್ರದ ಪ್ರಕೃತಿಗೆ ತಕ್ಕಂತೆ ವೇಷವಿರಬೇಕಾಗುತ್ತದೆ. ಪ್ರಕೃತಿ ಎಂದರೆ ದೇಹ ಪ್ರಕೃತಿ, ಸ್ವಭಾವ ಪ್ರಕೃತಿ, ಜೀವನ ಪ್ರಕೃತಿ, ಪರಂಪರೆಯ ಪ್ರಕೃತಿ ಸಹಿತವಾದ ಕಥಾಪಾತ್ರದ ತಕ್ಷಣದ ಪ್ರಕೃತಿಯವರೆಗೆ ಎಲ್ಲವೂ ಒಳಗೊಳ್ಳುತ್ತದೆ. ಒಂದು ಪಾತ್ರದ ನೆಲೆಯಿಂದ ನೋಡಿದರೆ ನಿರ್ದಿಷ್ಟ ಸನ್ನಿವೇಶದಲ್ಲಿ ಪಾತ್ರ ಪ್ರಕಟವಾಗುವ ಬಗೆಯನ್ನು ಇವು ಸೂಚಿಸುತ್ತವೆ. ಆದರೆ ಕಲಾ ಮಾಧ್ಯಮದ ದೃಷ್ಟಿಯಿಂದ ನೋಡಿದರೆ ಆಯಾ ಮಾಧ್ಯಮದ ನೃತ್ಯಾದಿ ಅಭಿನಯಗಳ ಸ್ವರೂಪಕ್ಕೆ ಅನುಗುಣವಾಗಿ ವೇಷ ವಿಧಾನಗಳಿರ ಬೇಕಾದುದೂ ಅಷ್ಟೇ ಮುಖ್ಯ. ಒಂದು ಪಾತ್ರ ರಂಗಭೂಮಿಯ ಆಯಾ ಕಲಾ ಮಾಧ್ಯಮ ಗಳಲ್ಲಿ ಬೇರೆ ಬೇರೆ ಸ್ವರೂಪಗಳಲ್ಲಿ ಪ್ರಕಟವಾಗುತ್ತಿರುತ್ತವೆ. ದುಷ್ಯಂತ ಎಂಬ ಕಥಾ ಪಾತ್ರವು ನಾಟಕ, ಯಕ್ಷಗಾನ ಮೊದಲಾದ, ಕಲಾ ಮಾಧ್ಯಮಗಳಲ್ಲೆಲ್ಲ ಮಾಧ್ಯಮದ ಪ್ರಕೃತಿಗನುಗುಣವಾದ ವೇಷ ವಿಧಾನದಲ್ಲಿಯೇ ಪ್ರತ್ಯಕ್ಷವಾಗುತ್ತದೆ. ಇಂತಹ ವೇಷ ವಿಧಾನಗಳನ್ನು ರೂಪಿಸುವಲ್ಲಿ ಆಯಾ ಕಲಾ ಮಾಧ್ಯಮಗಳು ಪ್ರಚಲಿತದಲ್ಲಿರುವ ದೇಶದ ಸಂಸ್ಕೃತಿ ಹಾಗೂ ಸ್ವಭಾವಗಳೂ ಪ್ರಮುಖ ಪಾತ್ರವಹಿಸುತ್ತವೆ.
ವೇಷ ವಿಧಾನವೆಂದರೆ ಮುಖ ಹಾಗೂ ಶರೀರದಲ್ಲಿ ಬಳಸುವ ಬಣ್ಣಗಳು ಹಾಗೂ ಅವುಗಳನ್ನು ಉಪಯೋಗಿಸಿ ಮಾಡುವ ಬಣ್ಣಗಾರಿಕೆ, ವಸ್ತ್ರ, ಆಭರಣ ಹಾಗೂ ಕೇಶಾಲಂಕಾರಗಳು, ಆಯುಧಗಳು ಎಲ್ಲವೂ ಸೇರುತ್ತವೆ. ರಂಗಸಜ್ಜಿಕೆಯೂ ಇದರಲ್ಲಿಯೇ ಒಳಗೊಳ್ಳುತ್ತದೆ. ಆಸನಗಳು, ಚಾಮರ, ಸೀಗುರಿ ಬೆಳ್ಗೊಡೆ, ಧ್ವಜ ಮೊದಲಾದ ಅಲಂಕಾರ ಗಳು, ದೀಪ, ದೊಂದಿ, ರಾಳದ ಹುಡಿ ಮೊದಲಾದ ಪರಿಕರಗಳು, ಪಾತ್ರಗಳ ವಾಹನಗಳು ಇವುಗಳೆಲ್ಲ ಒಂದು ಕಥಾ ಪಾತ್ರದ ತಕ್ಷಣದ ಸ್ವಭಾವವನ್ನು ಪ್ರಕಟಿಸಲು ಬಳಸುವ ಆಹಾರ್ಯಗಳು.
ಭರತಮುನಿಯು ನಾಟ್ಯಶಾಸ್ತ್ರದ ಆರನೆಯ ಅಧ್ಯಾಯದಲ್ಲಿ ಹೀಗೆ ಹೇಳಿದ್ದಾನೆ –
ರಸಾಭಾವಾಹ್ಯಭಿನಯಾ
ಧವಿ ವೃತ್ತಿಃ ಪ್ರವೃತ್ತಯಃ
ಸಿದ್ದಿಃ ಸ್ವರಾಸ್ಥೋತೊದ್ಯಂ
ಗಾನಂ ಪ್ರಕೃತಿ ರೇವ ಚ
ಉಪಚಾರಸ್ಥಾ ವಿತ್ರಾ
ಮಂಟಪೋಶ್ಚೇತಿ ಸರ್ವಶಃ
ತ್ರಯೋದಶವಿಧೋ ಹ್ಯೇಷ
ಹ್ಯಾದಿಷ್ಟೋ ನಾಟ್ಯ ಸಂಗ್ರಹಃ
ರಸ, ಭಾವ, ಅಭಿನಯ, ಧರ್ಮಿ, ವೃತ್ತಿ, ಪ್ರವೃತ್ತಿ, ಸಿದ್ದಿ, ಸ್ವರ, ಆತೋದ್ಯಂ, ಹಾಡು, ಪ್ರಕೃತಿ, ಉಪಚಾರ, ಮಂಟಪ ಹೀಗೆ ಹದಿಮೂರು ಅಂಶಗಳಿಂದ ನಾಟ್ಯ ಉಂಟಾಗುತ್ತದೆ. ಇವುಗಳಲ್ಲಿ ರಸ ಬಹಳ ಮುಖ್ಯವಾದ ಅಂಶವಾಗಿದೆ. ಉಳಿದ ಹನ್ನೆರಡು ಅಂಶಗಳು ರಸನಿಷ್ಪತ್ತಿಯ ಘಟಕಗಳಾಗಿವೆ. ಇದರಲ್ಲಿ ಅಭಿನಯ ಎಂಬ ವಿಭಾಗಕ್ಕೆ ಸೇರಿದ ಆಹಾರ್ಯವೂ ಕೂಡಾ ರಸನಿಷ್ಪತ್ತಿಗಿರುವ ಪ್ರಮುಖ ಘಟಕವೇ ಆಗಿದೆ. ಪಾತ್ರಗಳ ಹಲವು ಅವಸ್ಥೆಗಳ ಪ್ರಕೃತಿಗಳನ್ನು ವೇಷ ವಿಧಾನಗಳಿಂದ ಸಿದ್ಧಪಡಿಸಿಕೊಂಡರೆ ರಂಗದಲ್ಲಿ ಅಭಿನಯದ ಬಹು ಅಂಶ ಸಾಧಿತವಾದಂತಾಗುತ್ತದೆ.
ನಾಟ್ಯಶಾಸ್ತ್ರದಲ್ಲಿ ಭಾರತೀಯ ರಂಗ ಸಂಪ್ರದಾಯಗಳಿಗೆ ಅನ್ವಯವಾಗುವ ನಿಯಮಗಳನ್ನು ಹಾಗೂ ವೇಷ ವಿಧಾನಗಳನ್ನು ಹೇಳಲಾಗಿದೆ. ಆಯಾಪಾತ್ರಗಳು ಧರಿಸ ಬೇಕಾದ ವೇಷಗಳ ಬಣ್ಣಗಳನ್ನು ಹೇಳಿದೆ. ನಾಟ್ಯಶಾಸ್ತ್ರದಲ್ಲಿ ಹೇಳಿದ ಆಹಾರ್ಯಾಭಿನಯದ ಅನೇಕ ಅಂಶಗಳು ಇಂದಿಗೂ ಭಾರತೀಯ ರಂಗಭೂಮಿಯ ಕಲಾ ಪ್ರಕಾರಗಳಲ್ಲಿ ಕಾಣಬಹುದು. ಆದರೆ ನಾಟ್ಯಶಾಸ್ತ್ರದಲ್ಲಿ ಹೇಳಿಲ್ಲದ ಅನೇಕ ಸಂಗತಿಗಳೂ ಭಾರತೀಯ ರಂಗಭೂಮಿಯ ಪರಂಪರೆಯಲ್ಲಿ ಇದೆ ಎಂಬುದು ಮುಖ್ಯವಾಗಿ ಗಮನಿಸಬೇಕಾದ ಅಂಶ. ಯಕ್ಷಗಾನ, ಕೇರಳದ ಕಥಕಳಿ ಮೊದಲಾದ ಕಲಾ ಪ್ರಕಾರಗಳಲ್ಲಿ ಇರುವ ಒಟ್ಟು ಸಂಪ್ರದಾಯವನ್ನು ಮುಖ್ಯವಾಗಿ ಹೆಸರಿಸಬಹುದು.
ಬಣ್ಣಗಳನ್ನು ಉಪಯೋಗಿಸಿ ಮುಖ ಹಾಗೂ ಶರೀರಗಳಲ್ಲಿ ಕೃತಕವಾದ ಪರಿವರ್ತನೆ ತರುವುದನ್ನು ನಾಟ್ಯಶಾಸ್ತ್ರದಲ್ಲಿ ಬಣ್ಣಗಾರಿಕೆ ಎಂದು ಹೇಳಲಾಗಿದೆ. ಇದಕ್ಕೆ ಬೇಕಾದ ಬಣ್ಣಗಳನ್ನು ಆಯಾ ಕಾಲದಲ್ಲಿ ನೇಪಥ್ಯದಲ್ಲಿ ಸಿದ್ಧಪಡಿಸುವುದು ಕ್ರಮ. ಪ್ರಾಚೀನ ದೃಶ್ಯಕಲೆಗಳಲ್ಲಿ ಮುಖವರ್ಣಿಕೆಗೆ ಬಣ್ಣಗಳ ಬಳಕೆಯಾಗುತ್ತಿತ್ತು. ಶರೀರದ ಬಣ್ಣ ಬದಲಾವಣೆಯೂ ಒಂದು ಅಪೂರ್ವವಾದ ಪ್ರಕ್ರಿಯೆಯಾಗಿತ್ತು. ಯಕ್ಷಗಾನದಲ್ಲೂ ಕೆಲವೊಂದು ಪಾತ್ರಗಳ ಮೈಗೆ ಬಣ್ಣ ಬಳಿಯುವ ಸಂಪ್ರದಾಯವಿದೆ. ಮುಖದ ಬಣ್ಣವನ್ನು ಅನುಸರಿಸಿ ಅಂಗಿ ಹಾಗೂ ವಸ್ತ್ರಗಳನ್ನು ಧರಿಸುವುದು ಪದ್ಧತಿ. ‘ಶುದ್ಧೋ ವಿಚಿತ್ರೋ ಮಲಿನಃ ಸ್ತ್ರೀ ವಿಧೋ ವೇಷ ಉಚ್ಯತೇ’ ನಾಟ್ಯಶಾಸ್ತ್ರವು ವೇಷಗಳನ್ನು ಶುದ್ಧ, ವಿಚಿತ್ರ, ಮಲಿನ ಎಂದು ಮೂರಾಗಿ ವಿಭಾಗಿಸಿದೆ. ದೇವ ವಂದನೆ, ಮಂಗಳ ಕರ್ಮ, ವ್ರತಾಚರಣೆ, ವಿಶೇಷ ದಿವಸಗಳು, ವಿವಾಹ ವಿಧಿ, ಪುಣ್ಯಕರ್ಮಗಳೇ ಮೊದಲಾದ ಸಂದರ್ಭಗಳಲ್ಲಿ ಸ್ತ್ರೀ ಪುರುಷರು ಭೇದವಿಲ್ಲದೆ ಎಲ್ಲವೂ ಶುದ್ಧವೇಷಗಳೆನಿಸುತ್ತವೆ. ಯಕ್ಷಗಾನದಲ್ಲಿ ಆಯಾ ಪಾತ್ರಗಳ ಗುಣಧರ್ಮವನ್ನು ನೋಡಿಕೊಂಡು ಅವುಗಳನ್ನು ನಿಷ್ಕರ್ಷಿಸಲಾಗುತ್ತದೆ. ಪೌರಾಣಿಕ ಕತೆಗಳೇ ಯಕ್ಷಗಾನದ ಕತೆಗಳಾದ್ದರಿಂದ ಅವುಗಳ ನೆಲೆಯಲ್ಲಿಯೇ ಪಾತ್ರಗಳ ಗುಣಧರ್ಮ ಗಳನ್ನು ನಿರ್ಧರಿಸಲಾಗುತ್ತದೆ. ಈ ನೆಲೆಯಲ್ಲಿ ದೇವೇಂದ್ರ, ರಾಮಲಕ್ಷ್ಮಣರು, ಅರ್ಜುನ ಮೊದಲಾದ ಪಾತ್ರಗಳನ್ನು ಶುದ್ಧ ವೇಷಗಳ ಸಾಲಿಗೆ ಸೇರಿಸಬಹುದು. ಕೂಡಿಯಾಟ್ಟಂ, ಕಥಕಳಿ ಮೊದಲಾದ ಕಲೆಗಳಲ್ಲಿ ‘ಮಿನುಕ್ಕು ವೇಷಗಳು’ (ಇವುಗಳ ಬಗೆಗೆ ಮುಂದೆ ಅಧ್ಯಾಯ ೧೦ರಲ್ಲಿ ವಿವರಿಸಲಾಗಿದೆ) ಎಂದು ಕರೆಯುವ ಪಾತ್ರ ವರ್ಗಗಳೆಲ್ಲ ಈ ಸಾಲಿನಲ್ಲಿ ಸೇರಿಸಬಹುದು. ಸ್ತ್ರೀ ವೇಷಗಳು, ಬ್ರಾಹ್ಮಣರು, ಮಹರ್ಷಿಗಳು ಮುಖ್ಯವಾಗಿ ಈ ವರ್ಗದಲ್ಲಿ ಒಳಗೊಳ್ಳುತ್ತಾರೆ. ವಿನಯ ಗುಣವುಳ್ಳವುಗಳೇ ಶುದ್ಧ ವೇಷಗಳೆಂದು ಹೇಳಬಹುದು.
ದೇವದಾನವರು, ಯಕ್ಷರು, ಗಂಧರ್ವರು, ಅರಸರು, ಪ್ರೇಮಿಗಳು ವಿಚಿತ್ರ ವೇಷದವರಾಗುತ್ತಾರೆ. ಕೂಡಿಯಾಟ್ಟಂ, ಕಥಕಳಿಗಳ ಪಚ್ಚೆ, ಕತ್ತಿ ಕೆಂಪು ತಾಡಿ ವೇಷಗಳು ಈ ವಿಭಾಗಕ್ಕೆ ಸೇರುತ್ತವೆ. ಯಕ್ಷಗಾನದ ರಾಜಸ ಪ್ರವೃತ್ತಿಯ ವೇಷಗಳನ್ನು ಈ ಸಾಲಿನಲ್ಲಿ ಗುರುತಿಸಬಹುದು. ಹುಚ್ಚರು, ಮದ್ಯಪಾನಿಗಳು, ದಾರಿ ಹೋಕರು, ಕಿರಾತರು ಇವೆಲ್ಲ ಮಲಿನ ವೇಷಗಳು. ಯಕ್ಷಗಾನದ ಕಾಟು ಬಣ್ಣ, ಕಿರಾತ ಮೊದಲಾದವುಗಳನ್ನು ಈ ವರ್ಗಕ್ಕೆ ಸೇರಿಸಬಹುದು. ಕೂಡಿಯಾಟ್ಟಂ, ಕಥಕಳಿಗಳಲ್ಲಿ ಕಾಟುಬಣ್ಣ, ಕರಿವೇಷಗಳನ್ನು ಈ ಗುಂಪಿನಲ್ಲಿ ಗುರುತಿಸಲಾಗುತ್ತದೆ. ನಾಟ್ಯಶಾಸ್ತ್ರ ಪ್ರಣೀತ ಕಲೆಗಳಲ್ಲಿ ಶುದ್ಧ ವೇಷಗಳಿಗೆ ಶುಭ್ರವಸ್ತ್ರ ಹಾಗೂ ಮಲಿನ ವೇಷಗಳಿಗೆ ಕಪ್ಪು ಬಟ್ಟೆಯನ್ನು ಧರಿಸುವುದು ಸಂಪ್ರದಾಯ.
ಯಕ್ಷಗಾನ, ತೆಯ್ಯಂ, ಬೂತೊ, ಕೂಡಿಯಾಟಂ, ಕಥಕಳಿ ಮೊದಲಾದ ರಂಗಪ್ರಕಾರ ಗಳಲ್ಲೆಲ್ಲ ಮುಖ ವರ್ಣಿಕೆಗಳಿಗೆ ಬಳಸುವ ಬಣ್ಣಗಳಲ್ಲಿ ಸಾಮ್ಯವಿದೆ. ಬಣ್ಣಗಾರಿಕೆಗೆ ಬಳಸುವ ವಸ್ತುಗಳೂ ಸಾಮಾನ್ಯವಾಗಿ ಒಂದೇ ಆಗಿವೆ. ನಾಟ್ಯಶಾಸ್ತ್ರದಲ್ಲಿ ಮೂಲ ಬಣ್ಣಗಳು, ಸಂಯುಕ್ತ ಬಣ್ಣಗಳು ಮತ್ತು ಉಪಬಣ್ಣಗಳೆಂದು ಬಣ್ಣಗಳನ್ನು ವಿಭಾಗಿಸಲಾಗಿದೆ. ನಾಟ್ಯಶಾಸ್ತ್ರದಲ್ಲಿ ಹೇಳಿದಂತೆ ಬಿಳಿ, ನೀಲಿ, ಹಳದಿ ಮತ್ತು ಕೆಂಪು ಇವು ನಾಲ್ಕು ಮೂಲ ಬಣ್ಣಗಳು. ಕಪ್ಪು ಶೂನ್ಯದ ಬಣ್ಣವಾಗಿದೆ. ಆದುದರಿಂದ ಅದು ಮೂಲ ಬಣ್ಣದ ಗುಂಪಿಗೆ ಸೇರಿಲ್ಲ. ‘ಬಿಳಿ’ಯನ್ನು ಮೂಲ ಬಣ್ಣವೆಂದು ನಾಟ್ಯಶಾಸ್ತ್ರದಲ್ಲಿ ಗುರುತಿಸಿದ್ದರೂ ಅದು ಏಳು ಬಣ್ಣಗಳು ಸೇರಿದ ಮಿಶ್ರ ಬಣ್ಣವಾಗಿದೆ. ಎರಡು ಬಣ್ಣಗಳು ಸೇರಿದ್ದರೆ ಅದು ಸಂಯುಕ್ತ ಬಣ್ಣವೆಂದೂ ಮೂರು ಅಥವಾ ನಾಲ್ಕು ಬಣ್ಣಗಳು ಸೇರಿದರೆ ಅದು ಬಸವರ್ಣವೆಂದೂ ಕರೆಯಲಾಗುತ್ತದೆ.
ಅಂಗಗಳ ಬಣ್ಣ ಬದಲಿಸಲು ಬಿಳಿ, ನೀಲಿ, ಹಳದಿ, ಕೆಂಪು ಬಣ್ಣಗಳನ್ನೇ ಬಳಸಬೇಕು. ರೇಖಾವಿನ್ಯಾಸಗಳಿಗೆ ಮಿಶ್ರ ಹಾಗೂ ಸಂಯುಕ್ತ ಬಣ್ಣಗಳನ್ನು ಬಳಸುತ್ತಾರೆ. ಬಿಳಿ ಹಾಗೂ ಕೆಂಪು ಮಿಶ್ರಣದಿಂದ ತಾವರೆಯ ನಸುಗೆಂಪು ಮತ್ತು ಹಳದಿ ಹಾಗೂ ನೀಲಿಯ ಮಿಶ್ರಣದಿಂದ ಹಸಿರು ಬಣ್ಣ ಉಂಟಾಗುತ್ತದೆ.
ಬಿಳಿ ಮತ್ತು ನೀಲಿಗಳನ್ನು ಬೆರೆಸಿದರೆ ಕಾರಂಡವ, ಬಿಳಿ ಮತ್ತು ಹಳದಿಗಳನ್ನು ಬೆರೆಸಿದರೆ ಪಾಂಡುರ ಬಣ್ಣ, ನೀಲಿ ಕೆಂಪು ಬೆರೆಸಿದರೆ ಕಾಷಾಯಬಣ್ಣ, ಕೆಂಪು ಹಳದಿ ಮಿಶ್ರಣದಿಂದ ಗೌರಬಣ್ಣ. ಇವಲ್ಲದೆ ಮೂರು ನಾಲ್ಕು ಬಣ್ಣಗಳ ಮಿಶ್ರಣದಿಂದ ಅನೇಕ ಬಸವರ್ಣಗಳನ್ನು ತಯಾರಿಸಬಹುದು.
ಬಣ್ಣಗಳ ಮಿಶ್ರಣದ ಸಂದರ್ಭದಲ್ಲಿ ಕಡುಬಣ್ಣದ ಒಂದು ಅಂಶಕ್ಕೆ ತಿಳಿ ಬಣ್ಣದ ಎರಡು ಅಂಶ ಎಂಬುದು ನಿಯಮ. ಆದರೆ ನೀಲಿ ಬಣ್ಣದ ನಿಯಮ ಮಾತ್ರ ವ್ಯತ್ಯಸ್ಥವಾಗಿದೆ. ನೀಲಿ ಬಣ್ಣದ ಒಂದು ಅಂಶಕ್ಕೆ ಉಳಿದ ಬಣ್ಣಗಳ ನಾಲ್ಕು ಅಂಶ ಸೇರಿಸಬೇಕು. ನೀಲಿ ಬಣ್ಣವು ಉಳಿದ ಎಲ್ಲ ಬಣ್ಣಗಳಿಗಿಂತ ಕಡುವಾಗಿದೆ. ಈ ಬಣ್ಣಗಳ ಲೇಪನದಿಂದ ಕಲಾವಿದ ಸ್ವಂತ ಮೈಬಣ್ಣದ ಬದಲು ಇನ್ನೊಂದು ಮೈಬಣ್ಣವನ್ನು ಪಡೆದು ನಾಟ್ಯಧರ್ಮೀ ಪ್ರಯೋಗದ ಪಾತ್ರವಾಗುತ್ತಾನೆ. ಸ್ವಂತದ ಬಣ್ಣವನ್ನು ಕಳೆದುಕೊಂಡ ಮೇಲೆ ಕಲಾವಿದ ತಾನು ಯಾವ ಪಾತ್ರವನ್ನು ವಹಿಸುತ್ತಾನೋ ಆ ಪಾತ್ರದ ಗುಣಕ್ಕೆ ಪೂರಕವಾದ ಬಣ್ಣಗಳ ವೇಷಗಳನ್ನು ಮಾಡಬೇಕು. ಇದ್ದ ದೇಹದ ಸ್ಥಿತಿಯನ್ನು ಬಿಟ್ಟು ಪರಭಾವವನ್ನು ತಾಳುವಂತೆ ಕಲಾವಿದ ತನ್ನ ವಾಸ್ತವದ ಬಣ್ಣ ಬಟ್ಟೆಗಳನ್ನು ಬಿಟ್ಟು ಪಾತ್ರದ ಬಣ್ಣ ಬಟ್ಟೆಗಳನ್ನು ಪಡೆಯುತ್ತಾನೆ. ಆಗ ಕಲಾವಿದ ಸ್ವಂತದ ವ್ಯಕ್ತಿತ್ವವನ್ನು ಮರೆತು ಪಾತ್ರದ ವ್ಯಕ್ತಿತ್ವವನ್ನು ತಾಳಿಕೊಳ್ಳುತ್ತಾನೆ. ಬಣ್ಣಗಳನ್ನಾಗಲಿ, ವೇಷಗಳನ್ನಾಗಲಿ ತೊಡುವಾಗ ಪಾತ್ರದ ದೇಶ, ಜಾತಿ, ವಯಸ್ಸು ಇತ್ಯಾದಿ ಗಳನ್ನು ತಿಳಿದುಕೊಂಡು ಅದಕ್ಕೆ ಅನುಗುಣವಾದ ಅಂಗರಚನೆಯನ್ನು ಮಾಡಬೇಕು. ಈ ತೆರನ ನಿಯಮಗಳನ್ನು ಉಲ್ಲೇಖಿಸಿದ ನಾಟ್ಯಶಾಸ್ತ್ರವು ಬೇರೆ ಬೇರೆ ಪಾತ್ರಗಳ ಬಣ್ಣಗಳನ್ನು ಸಹ ವಿವರಿಸುತ್ತದೆ.
ನಾಟ್ಯಲೋಚನದಲ್ಲಿ ಮಾತೃಗುಪ್ತನು ಬಣ್ಣ ಹಾಗೂ ವೇಷ ವಿಧಾನದ ವಿವರಗಳನ್ನು ಹೇಳಿದ್ದಾನೆ. ಭರತ ಹೇಳುವ ಮೂಲ ಬಣ್ಣಗಳನ್ನೆ ಮಾತೃಗುಪ್ತನೂ ಹೇಳಿದ್ದಾನೆ. ಈ ಮೂಲ ಬಣ್ಣಗಳ ಮಿಶ್ರಣದಿಂದ ಉಂಟಾಗುವ ಮಿಶ್ರಬಣ್ಣವನ್ನು ವಿವರಿಸಿದ್ದಾನೆ. ಹಳದಿ ಮತ್ತು ನೀಲಿ ಬಣ್ಣಗಳ ಬೆರಕೆಯು ಕಪೋತ ವರ್ಣವಾಗುತ್ತದೆ. ಬೇರೆ ಬೇರೆ ಪಾತ್ರಗಳ ಬೇರೆ ಬೇರೆ ಬಣ್ಣಗಳನ್ನು ವಿವರಿಸುವಲ್ಲಿ ರಾಜವೇಷಗಳಿಗೆ, ಸುಖವಂತರಿಗೆ ಮೊದಲಾದ ವೇಷಗಳು ಬಿಳಿ ಬಣ್ಣದಿಂದ ಕೂಡಿರಬೇಕು ಎಂದು ಹೇಳುತ್ತಾನೆ. ನಾಟ್ಯಶಾಸ್ತ್ರದಲ್ಲಿ ಹೇಳುವಂತೆ ರಾಜರದು ಛದ್ಮವರ್ಣ ಇಲ್ಲವೆ ಶ್ಯಾಮ ಅಥವಾ ಗೌರವರ್ಣ. ಸುಖಿಗಳಾದವರಿಗೆ ಗೌರ ಬಣ್ಣ. ಕೆಟ್ಟ ಕೆಲಸ ಮಾಡುವವರು ಗ್ರಹ-ವ್ಯಾಧಿ ಪೀಡಿತರು, ತಪಸ್ಸಿನಲ್ಲಿರುವವರು, ಶ್ರಮಜೀವಿಗಳು, ಕೀಳು ಜಾತಿಯಲ್ಲಿ ಹುಟ್ಟಿದವರದು ಕಪ್ಪು ಬಣ್ಣ. ಸಾಮಾನ್ಯವಾಗಿ ತಪಸ್ಸಿನಲ್ಲಿದ್ದವರನ್ನು ಹೊರತುಪಡಿಸಿ ಋಷಿಗಳಿಗೆ ಬೋರೆ ಹಣ್ಣಿನ ಬಣ್ಣವನ್ನು ಭರತಮುನಿ ನಿರ್ದೇಶಿಸಿದ್ದಾನೆ.
ಭಾರತೀಯ ರಂಗ ಪರಂಪರೆಯಲ್ಲಿ ವಿವಿಧ ಬಣ್ಣಗಳಿಗೆ ವಿವಿಧ ಅರ್ಥಗಳನ್ನು ಲಾಕ್ಷಣಿಕರು ಕಲ್ಪಿಸಿದ್ದಾರೆ. ಒಂದು ಪಾತ್ರದ ಗುಣ ಸ್ವಭಾವಗಳಿಗೆ ಅನುಗುಣವಾಗಿ ಹಾಗೂ  ಆಯಾ ಪಾತ್ರ ಪ್ರಯೋಗದ ಸಂದರ್ಭದಲ್ಲಿ ಪ್ರಕಟಿಸಬೇಕಾದ ಭಾವವನ್ನು ಲಕ್ಷಿಸಿ ಅವುಗಳ ಬಣ್ಣಗಳನ್ನು ನಿರ್ಣಯಿಸಲಾಗುತ್ತದೆ. ಅನೇಕ ಕಲಾವಿದರು ಲಾಕ್ಷಣಿಕರ ನಿರ್ದೇಶನಗಳನ್ನು ಓದಿಯೋ, ಪಾರಂಪರಿಕ ಅನುಭವದಿಂದ ತಿಳಿದೋ ಕಲಾ ಪ್ರಯೋಗದ ವೇಳೆ ಬಳಸುತ್ತಾ ಬಂದಿದ್ದಾರೆ. ಆದರೆ ಇವು ಕಲೆಯಿಂದ ಕಲೆಗೆ ಭಿನ್ನವಾಗುವುದನ್ನು ಕೂಡಾ ಗಮನಿಸಬಹು ದಾಗಿದೆ. ಸಾಳ್ವ ಕವಿ ರಸರತ್ನಾಕರದಲ್ಲಿ ವಿವಿಧ ರಸಗಳಿಗೆ ವಿವಿಧ ಬಣ್ಣಗಳನ್ನೇ ನಿರ್ದೇಶಿ ಸಿದ್ದಾನೆ. ಅವನ ಪ್ರಕಾರ ಶೃಂಗಾರಕ್ಕೆ ಹಸಿರು, ಹಾಸ್ಯಕ್ಕೆ ಬಿಳಿ, ರೌದ್ರಕ್ಕೆ ಕೆಂಪು, ಕರುಣಕ್ಕೆ ಕಪ್ಪು, ವೀರಕ್ಕೆ ಅತಿ ಬಿಳುಪು, ಭಯಕ್ಕೆ ಹೊಗೆ ಕಪ್ಪು, ಅದ್ಭುತಕ್ಕೆ ಹಳದಿ, ಬೀಭತ್ಸಕ್ಕೆ ಹೊಳೆಯುವ ಕಪ್ಪು, ಶಾಂತಕ್ಕೆ ಸ್ಫಟಿಕದಂತಹ ಬಿಳಿ (ನೋಡಿ ತಾಳ್ತಜೆ ಕೃಷ್ಣಭಟ್ಟ: ೧೯೭೪).
ಕೂಡಿಯಾಟಂ, ಕಥಕಳಿಗಳು ಲಾಕ್ಷಣಿಕರ ಈ ನಿರ್ದೇಶವನ್ನು ಒಪ್ಪಿಕೊಂಡೇ ಪ್ರಯೋಗಗೊಳ್ಳುವುದನ್ನು ಕಾಣಬಹುದು. ಬಿಳಿ ಮನಯೋಲ, ನೀಲಿ ಮನಯೋಲ, ಚಾಯಿಲ್ಯ (ಕೆಂಪು), ಕಾಡಿಗೆ (ಮಸಿ) ಎಂಬೀ ಸಾಂಕೇತಿಕ ಹೆಸರುಗಳಿಂದ ಈ ಮೂಲ ಬಣ್ಣಗಳನ್ನು ಗುರುತಿಸಲಾಗುತ್ತದೆ. ಮನಯೋಲ ತೆಂಗಿನೆಣ್ಣೆ ಬೆರೆಸಿ ಅರೆದ ಮಿಶ್ರಣವೇ ಬಿಳಿ ಬಣ್ಣ. ಇದಕ್ಕೆ ನೀಲಿ ಸೇರಿಸಿದರೆ ನೀಲಿ ಬಣ್ಣವಾಗುತ್ತದೆ. ಚಾಯಿಲ್ಯ ಹಾಗೂ ಚುಟ್ಟಿ ಅಕ್ಕಿಯನ್ನು ಬೆರೆಸಿ ಕೆಂಪು ಬಣ್ಣವನ್ನು ಮಾಡುತ್ತಾರೆ. ಚಾಯಿಲ್ಯ ಅಪೂರ್ವ ಹಾಗೂ ಬೆಲೆ ಬಾಳುವುದರಿಂದ ಈಗ Zinc Oxide ನಂತಹ ಆಧುನಿಕ ಬಣ್ಣಗಳು ಬಳಕೆಯಾಗುತ್ತಿವೆ. ಎಳ್ಳೆಣ್ಣೆ ದೀಪದ ಮಸಿಯನ್ನು ಕಪ್ಪು ಬಣ್ಣವಾಗಿ ಬಳಸಲಾಗುತ್ತಿದೆ. ಒಟ್ಟಿನಲ್ಲಿ ನಾಟ್ಯಶಾಸ್ತ್ರ ದಲ್ಲಿ ಹೇಳಿರುವ ಮೂಲ ಬಣ್ಣಗಳು ಹಾಗೂ ಕಪ್ಪುಬಣ್ಣವನ್ನು ಸೇರಿಸಿ ಮಾಡುವ ಸಂಯುಕ್ತ ವರ್ಣಗಳನ್ನು ಕೂಡಿಯಾಟಂ, ಕಥಕಳಿ, ಕೃಷ್ಣನಾಟಂ, ತುಳ್ಳಲ್ ಮೊದಲಾದ ದೃಶ್ಯಕಲೆಗಳಲ್ಲಿ ಮುಖ ವರ್ಣಿಕೆಗಾಗಿ ಬಳಸಲಾಗುತ್ತಿದೆ.
ಕಾಲ, ದೇಶ, ಪ್ರಾಯ, ವರ್ಗಗಳ ಹಿನ್ನೆಲೆಯಲ್ಲಿ ಯಾವ ಬಣ್ಣಗಳನ್ನು ಹೇಗೆ ಬಳಸಬೇಕೆಂದು ನಾಟ್ಯಶಾಸ್ತ್ರ ವಿವರಿಸುತ್ತದೆ. ದೇವತೆಗಳು, ಯಕ್ಷರು, ಅಪ್ಸರೆಯರ ಬಣ್ಣ ಗೌರ ವರ್ಣ. ಅಂದರೆ ಕೆಂಪು ಮಿಶ್ರಿತ ಹಳದಿ. ನಕ್ಷತ್ರಗಳು, ಸಮುದ್ರ, ಹಿಮವಾನ್, ಗಂಗೆ ಮೊದಲಾದ ಪಾತ್ರಗಳಿಗೆ ಬಿಳಿಬಣ್ಣ, ರಾಜರಿಗೆ ನಸುಗೆಂಪು ಅಥವಾ ಗೌರವರ್ಣ (ಅಥವಾ ನೀಲವರ್ಣವನ್ನು ಬಳಸಬಹುದು). ಸಂತುಷ್ಟ ಜನರು ಗೌರವರ್ಣ. ನೀಚ ಪ್ರವೃತ್ತಿಯವರು, ಭೂತ ಬಾಧೆಗೊಳಗಾದವರು, ರೋಗಿಗಳು, ಕೀಳು ಜಾತಿಗೆ ಸೇರಿದವರು ಕಪ್ಪು ಬಣ್ಣದವರು. ಮಹರ್ಷಿಗಳಿಗೆ ಬೋರೆ ಹಣ್ಣಿನ ಬಣ್ಣ. ಆದರೆ ಅವರು ತಪಸ್ಸು ಮಾಡುವವರಾಗಿದ್ದರೆ ಕಪ್ಪು ಬಣ್ಣವನ್ನು ಬಳಸಬೇಕು.
ಕಿರಾತರು, ದ್ರಾವಿಡರು ಕಪ್ಪು ವರ್ಗದವರಾಗಿದ್ದಾರೆ. ಉತ್ತರದೇಶಿಕರು, ಯವನರು, ಗೌರವರ್ಣದವರು. ಬ್ರಾಹ್ಮಣರಿಗೂ, ಕ್ಷತ್ರಿಯರಿಗೂ ಇದೇ ಬಣ್ಣ. ಕೆಂಪು ಬಣ್ಣವನ್ನು ನಾಟ್ಯಶಾಸ್ತ್ರದಲ್ಲಿ ಪ್ರತ್ಯೇಕವಾಗಿ ಹೇಳಲಿಲ್ಲ. ಆದರೆ ಯಕ್ಷಗಾನ, ಕೂಡಿಯಾಟಂ, ಕಥಕಳಿ, ತೆಯ್ಯಂ, ಸಂದರ್ಭಗಳಲ್ಲೆಲ್ಲ ಕೆಂಪು ಬಣ್ಣವನ್ನೇ ಹೆಚ್ಚಾಗಿ ಬಳಸುತ್ತಾರೆ. ಇದು ಚಿತ್ರಕಲೆಯ ಪ್ರಭಾವವೂ ಇರಬಹುದು. ಮೇಲೆ ಉಲ್ಲೇಖಿಸಿದ ದೃಶ್ಯಕಲೆಗಳ ವೇಷ ವಿಧಾನಗಳಿಗೆ ಚಿತ್ರಕಲೆಯೊಂದಿಗಿರುವ ಸಂಬಂಧವನ್ನು ತಿರಸ್ಕರಿಸುವಂತಿಲ್ಲ. ಅರಮನೆ ಹಾಗೂ ದೇವಾಲಯ ಗಳ ಗೋಡೆಗಳಲ್ಲಿ ಭಿತ್ತಿಚಿತ್ರಗಳನ್ನು ರಚಿಸುವ ಸಂಪ್ರದಾಯ ಎರಡು ಸಾವಿರ ವರ್ಷಗಳ ಹಿಂದೆಯೇ ರೂಢಿಯಲ್ಲಿತ್ತು ಎಂದು ವಿದ್ವಾಂಸರು ಅಭಿಪ್ರಾಯಪಡಿಸಿದ್ದಾರೆ.  ಅದಕ್ಕಿಂತಲೂ ಹಿಂದೆ ಈ ಸಂಪ್ರದಾಯ ಇತ್ತು ಎನ್ನುವುದಕ್ಕೆ ಪುರಾಣಗಳು ಸಾಕ್ಷಿಗಳಾಗಿವೆ. ವಾಲ್ಮೀಕಿ ರಾಮಾಯಣ ಹಾಗೂ ನಾಟ್ಯಶಾಸ್ತ್ರದಲ್ಲಿ ಭಿತ್ತಿಚಿತ್ರಗಳ ಉಲ್ಲೇಖಗಳಿವೆ. ರಾಜರ ಚಿತ್ರಗಳನ್ನು ಪ್ರತ್ಯಕ್ಷವಾಗಿ ಬರೆಯುತ್ತಿದ್ದರು. ಆದರೆ ದೇವತೆಗಳ ಚಿತ್ರಗಳು ಪುರಾಣಗಳ ಶ್ಲೋಕ ಗಳಿಂದಾಗಿ ಕಲಾವಿದನ ಕಲ್ಪನೆಯಲ್ಲಿ ಮೂಡಿರಬೇಕು. ಈ ಚಿತ್ರಗಳು ದೃಶ್ಯಕಲೆಗಳ ಕಥಾಪಾತ್ರಗಳ ಸೃಷ್ಟಿಗೆ ಪ್ರೇರಣೆಯಾದುವು. ಇಂತಹ ಚಿತ್ರಗಳ ಬಣ್ಣಗಾರಿಕೆ ಹಾಗೂ ವೇಷಭೂಷಣಗಳನ್ನು ಹಾಗೆಯೇ ಸ್ವೀಕರಿಸಿರಬೇಕು. ಕೆಲವೊಂದು ಹಂತಗಳಲ್ಲಿ ಪುನರ್‌ಸೃಷ್ಟಿಸಿಕೊಂಡಿರಬಹುದು. ಏಳನೆಯ ಶತಮಾನದ ವಿಷ್ಣು ಧರ್ಮೋತ್ತರ ಪುರಾಣದಲ್ಲಿಯೂ ರಸಗಳಿಗೆ ಬಣ್ಣಗಳನ್ನು ನಿರ್ದೇಶಿಸಲಾಗಿದೆ. ಶೃಂಗಾರಕ್ಕೆ ಶ್ಯಾಮ, ಹಾಸ್ಯಕ್ಕೆ ಬಿಳಿ, ರೌದ್ರಕ್ಕೆ ಕೆಂಪು ಹೀಗೆ ಅಲ್ಲಿ ವಿವರಣೆ ಇದೆ. ಆದರೆ ಈ ಕೆಂಪು ಬಣ್ಣವು ಚಿತ್ರಕಲೆಯಿಂದ ದೃಶ್ಯ ಕಲೆಗಳಿಗೆ ಬಂದಿರಬೇಕು.
ಯಕ್ಷಗಾನದ ಸಾತ್ವಿಕ ಪಾತ್ರಗಳಲ್ಲಿ ಕೆಂಪು ಬಣ್ಣದ ಬಳಕೆಯಿದೆ. ಈ ಪಾತ್ರಗಳ ವೇಷಭೂಷಣಗಳಲ್ಲೂ ಕೆಂಪು ಬಣ್ಣವೇ ಇರುತ್ತದೆ. ಇವು ಸೌಮ್ಯ ಸ್ವಭಾವದ ಪಾತ್ರಗಳು. ಶೃಂಗಾರ ಸ್ವಭಾವದ ಪಾತ್ರಗಳಿಗೆ ಹಸಿರು ಬಣ್ಣವನ್ನು ಬಳಸಲಾಗುತ್ತದೆ. ರಾಜಸ ಪ್ರವೃತ್ತಿಯ ಪಾತ್ರಗಳಿಗೆ ಕೆಂಪು ಹಾಗೂ ಹಸಿರು ಬಣ್ಣಗಳ ವೇಷಭೂಷಣಗಳನ್ನು ಉಪಯೋಗಿಸ ಲಾಗುತ್ತಿದೆ. ತಾಮಸ ಸ್ವಭಾವದ ಪಾತ್ರಗಳಿಗೆ ಕಪ್ಪು ಬಣ್ಣವೇ ಮುಖ್ಯವಾಗಿ ಇರುತ್ತದೆ. ಶೃಂಗಾರದ ನಸುಹಸಿರು (ಶ್ಯಾಮ) ಕಥಕಳಿಯ ಪಚ್ಚೆವೇಷಗಳಲ್ಲಿ ಕಾಣಬಹುದು. ಕತ್ತಿ ವೇಷಗಳಿಗೆ (ಅಧ್ಯಾಯ ೧೦ನ್ನು ನೋಡಬಹುದು) ಹಸಿರು ಹಾಗೂ ಕೆಂಪು ಬೆರೆತ ಮುಖ ವರ್ಣಿಕೆ. ಕೆಂಪು ತಾಡಿ ವೇಷಗಳಿಗೆ ಕೆಂಪು, ಕಪ್ಪು ಮಿಶ್ರಿತ ಮುಖ ವರ್ಣಿಕೆ. ಹೀಗೆ ಬಣ್ಣಗಳನ್ನು ಸ್ವೀಕರಿಸುವ ಆಯಾ ಪಾತ್ರಗಳ ಸ್ವಭಾವವೇ ಮುಖ್ಯ ಕಾರಣವಾಗಿರಬಹುದು.
ಶಿಲ್ಪ, ಚಿತ್ರ, ಎರಕ-ಕೆತ್ತನೆ ಮೊದಲಾದ ದೃಶ್ಯ ಕಲೆಗಳಲ್ಲೆಲ್ಲ ಕಲಾವಂತಿಕೆಯನ್ನು ಮೆರೆಯುವ ಕಲಾವಿದರಿಗೂ ನಿರ್ದಿಷ್ಟವಾದ ಶಾಸ್ತ್ರ ವಿಧಾನಗಳಿವೆ. ಇವುಗಳಿಗೆಲ್ಲ ಮಾತೃ ಸ್ಥಾನದಲ್ಲಿ ಚಿತ್ರಕಲೆ ಇದೆ. ದೃಶ್ಯ ಕಲೆಗಳಲ್ಲಿ ಎಲ್ಲವುಗಳನ್ನು ಮೊದಲು ಚಿತ್ರದ ರೂಪದಲ್ಲಿ ಮೂಲ ಆಕೃತಿಯನ್ನು ನಿರ್ಮಿಸಿಕೊಳ್ಳಬೇಕು. ಹಾಗಾಗಿ ಶಿಲ್ಪಿಗಳು, ಸ್ಥಪತಿಗಳು ಹಾಗೂ ಇತರ ಕುಶಲ ಕಲೆಗಾರರು ಚಿತ್ರಕಲೆಯನ್ನು ಮೊದಲು ಅಭ್ಯಾಸ ಮಾಡಬೇಕಾಗುತ್ತದೆ. ಪ್ರಪಂಚದಲ್ಲಿ ತೋರುವ ವಿವಿಧ ರೂಪಗಳು ಮಾನವನ ಭಾವನಾತ್ಮಕ ನೆಲೆಯಲ್ಲಿ ರೂಪು ಪಡೆಯುತ್ತವೆ. ಅವು ಶಿಲ್ಪಿಯ ಕೈಯಲ್ಲಿ ಮೂರ್ತರೂಪವನ್ನು ಪಡೆದು ವಿವಿಧ ಭಾವ ಭಂಗಿಗಳ ಕಲಾ ವಸ್ತುಗಳಾಗುತ್ತವೆ. ತನ್ನ ಮನಸ್ಸಿಗೆ ಒಪ್ಪುವ ದೃಶ್ಯವನ್ನು ಕಂಡರೆ ಮನಸ್ಸಿ ಗಾಗುವ ಸಂತೋಷ, ಅಹಿತವಾದುದನ್ನು ಕಂಡರೆ ಆಗುವ ಕ್ರೋಧ, ಅಪಾಯವನ್ನು ಊಹಿಸಿ ಆಗುವ ಭಯ, ತುಚ್ಛ ಸಂಗತಿಗಳಿಂದಾಗಿ ತೋರುವ ಹೇಸಿಕೆ ಹೀಗೆ ಅನೇಕ ಮನೋಧರ್ಮ ಗಳಿಗೆ ಅನುಗುಣವಾದ ಚಲನವಲನಗಳನ್ನು ದೃಷ್ಟಿಯಲ್ಲಿಟ್ಟುಕೊಂಡು ವಿವಿಧ ಭಾವ ಪ್ರಕಟಣೆಗೆ ಮಾಡುವ ಯೋಗ್ಯವಾದ ಶರೀರ ಚೇಷ್ಟೆಯೇ ಮುದ್ರೆಯೆನಿಸುತ್ತದೆ. ಈ ವಿವಿಧ ಮನೋಧರ್ಮಗಳಿಂದಾಗಿ ಶರೀರದಲ್ಲಿ ತೋರಬಹುದಾದ ಅವಸ್ಥಾಂತರಗಳನ್ನು ತೋರಿ ಸುವುದೇ ನಾಟ್ಯವೆನಿಸುತ್ತದೆ. ಈ ಆಂಗಿಕಾಭಿನಯದ ಎಲ್ಲಾ ಆಯಾಮಗಳು ಚಿತ್ರ ಕಲಾವಿದನಿಗೆ ತಿಳಿದಿರಬೇಕು. ಹಾಗಾಗಿ ಚಿತ್ರ ಕಲೆಗೆ ಆಂಗಿಕಾಭಿನಯವೇ ಆಧಾರ ಎನ್ನಬಹುದು.
ಯಕ್ಷಗಾನದ ಬಣ್ಣ ಹಾಕುವುದು ಪಾತ್ರಕ್ಕೆ ತಕ್ಕ ವೇಷ ಧರಿಸುವುದು ಇತ್ಯಾದಿಗಳೆಲ್ಲ ಚಿತ್ರಕಲೆಯ ವಿಕಾಸದ ಹಂತಗಳೇ ಆಗಿವೆ. ಚಿತ್ರಕಲೆಯಂತೆಯೇ ಮುಖವರ್ಣಿಕೆಯಲ್ಲಿಯೂ ರೇಖೆಗಳಿಗೆ ಬಹಳ ಪ್ರಾಧಾನ್ಯವಿದೆ. ಸಪೂರವಾದ ಗೆರೆಗಳು ಹಾಗೂ ದಪ್ಪಗೆರೆಗಳು ಚಿತ್ರಗಳಲ್ಲಿ ನಿಷಿದ್ಧವಾಗಿದ್ದರೂ ಮುಖವರ್ಣಿಕೆಯಲ್ಲಿ ಬಳಕೆಯಲ್ಲಿದೆ. ವಕ್ರರೇಖೆಗಳು ಹಾಗೂ ಪರಸ್ಪರ ಹೆಣೆದುಕೊಂಡಿರುವ ಗೆರೆಗಳು ಚಿತ್ರಕಲೆಯಂತೆ ಮುಖವರ್ಣಿಕೆಯಲ್ಲಿ ಕಂಡು ಬರುವುದಿಲ್ಲ. ಚಿತ್ರಗಳ ಬಣ್ಣಗಳ ಮಿಶ್ರಣಕ್ಕೆ ಪ್ರಾಮುಖ್ಯ ನೀಡುತ್ತವೆ. ಆದರೆ ಮುಖವರ್ಣಿಕೆ ಬಣ್ಣಗಳ ವೈರುಧ್ಯಕ್ಕೆ ಪ್ರಾಧಾನ್ಯ ನೀಡಿದಂತಿದೆ.
ಚಿತ್ರಕಲೆಯಲ್ಲಿ ಆರು ಅಂಗಗಳನ್ನು ವಿದ್ವಾಂಸರು ಹೆಸರಿಸಿದ್ದಾರೆ. ರೂಪಭೇದ, ಪ್ರಮಾಣ, ಭಾವ, ಲಾವಣ್ಯ ಯೋಜನೆ, ಸಾದೃಶ್ಯ, ವರ್ಣಿಕಾ ಭಂಗ ಎಂಬೀ ಷಡಂಗಗಳು ಚಿತ್ರಕಲೆಯಂತೆ ಮುಖವರ್ಣಿಕೆಯಲ್ಲಿಯೂ ಇವೆ. ಇವುಗಳಲ್ಲಿ ರೂಪಭೇದಕ್ಕೆ ಪ್ರಾಮುಖ್ಯವನ್ನು ನೀಡಲಾಗಿದೆ.
ರೂಪಭೇದ : ರೂಪಗಳ ವೈವಿಧ್ಯವನ್ನು ರೂಪಭೇದ ಎನ್ನುತ್ತಾರೆ. ಪುರುಷ ವೇಷಗಳಲ್ಲಿ ರಾಜ, ಮಂತ್ರಿ, ರಾಕ್ಷಸ, ವಟು, ಕಿರಾತ ಇವೆಲ್ಲವೂ ತಮ್ಮ ಉಡುಗೆ, ತೊಡುಗೆಗಳ ಮೂಲಕವೇ ರೂಪಭೇದವನ್ನು ಪ್ರಕಟಿಸುತ್ತಾರೆ. ಸ್ತ್ರೀ ವೇಷಗಳಾದರೂ ಎಲ್ಲವೂ ಒಂದೇ ತೆರನಾಗಿರಲಾರವು. ಅವುಗಳಲ್ಲಿ ರಾಣಿ, ದಾಸಿ, ತಾಯಿ, ಮಗಳು, ಗರತಿ ಎಂಬಿತ್ಯಾದಿ ಪಾತ್ರಗಳಲ್ಲಿ ರೂಪಭೇದವನ್ನು ಗುರುತಿಸಲೇ ಬೇಕಾಗುತ್ತದೆ. ಈ ರೂಪಭೇದಗಳನ್ನು ಪ್ರಕಟಿಸುವಾಗ ಕಲಾವಿದರು ಪಾತ್ರಗಳ ಪ್ರಾಯ, ಸ್ವಭಾವ, ಮನೋಧರ್ಮ ಇತ್ಯಾದಿಗಳನ್ನು ಅರಿತಿರಬೇಕಾಗುತ್ತದೆ. ಹದಿನಾರರ ತರುಣಿಯ ಪಾತ್ರವನ್ನು ನಿರ್ವಹಿಸುವಾಗ ಕಲಾವಿದನಿಗೆ ವಾಸ್ತವದಲ್ಲಿ ಮೂವತ್ತರ ಹರೆಯವಾದರೂ ವೇಷಭೂಷಣ ಬಣ್ಣಗಾರಿಕೆಯ ಮೂಲಕ ಪಾತ್ರದ ಚಿತ್ರಣವನ್ನು ಮಾಡಬೇಕಾಗುತ್ತದೆ. ಎಂದರೆ ಕಲಾವಿದರು ಚಿತ್ರಕಲೆಯ ಎಲ್ಲಾ ಸೂಕ್ಷ್ಮಗಳನ್ನು ಅರಿತಿರುವಂತೆಯೇ ಪಾತ್ರಗಳ ಪರಿಸರ ಹಾಗೂ ಪ್ರಕೃತಿಯನ್ನು ತಿಳಿದಿರಬೇಕಾ ಗುತ್ತದೆ. ರೂಪಭೇದದ ಸಂದರ್ಭದಲ್ಲಿ ಕಲಾವಿದರು ಪ್ರಕಟ ಮಾಡುವ ಪಾತ್ರಗಳ ಕಾಲ ದೇಶಗಳಿಗೆ ಬದ್ಧವಾಗಿರಬೇಕಾದುದೂ ಅನಿವಾರ್ಯ.  ತೀರಾ ಅಪರಿಚಿತ ವೇಷ ಚಿತ್ರಣ ಕೂಡಾ ಪ್ರೇಕ್ಷಕರನ್ನು ತಲುಪಲಾರದು. ಪುರಾಣ ಕಾಲದ ಪಾತ್ರಗಳ ಉಡುಗೆ ತೊಡುಗೆಗಳು ಹೇಗಿದ್ದುವೆಂದು ತಿಳಿದಿಲ್ಲ. ಅವುಗಳನ್ನು ಅಲಂಕರಿಸಬೇಕೆಂದು ಆಧುನಿಕ ಪರಿಕರಗಳನ್ನು ಬಳಸಿದರೆ ಪಾತ್ರೋಚಿತವೂ ಆಗಲಾರದು. “ಸ್ವಾಭಾವಿಕವೂ ಇರಬೇಕೆಂದು, ಅಪ್ರಚಲಿತ ಮತ್ತು ತೀರಾ ಅಪರಿಚಿತವಾದ ಕ್ರಮದಿಂದ ವೇಷವು ಅಳವಟ್ಟರೆ ಮೆಚ್ಚುಗೆಯಾಗಲಾರದು. ಜನಾಂಗದ ವಿಕಸಿತ ನಿಜ ಜೀವನವನ್ನು ಪ್ರತಿಬಿಂಬಿಸುವುದೇ ಕಲೆಯ ಒಂದು ಗುರಿಯಾಗಿದೆ. ಜನರ ಅಂತರ್ನಿಹಿತ ಸಮಸ್ತ ಭಾವಗಳನ್ನು ಸಂದರ್ಭೋಚಿತವಾಗಿ ಕೆರಳಿಸಿ ರಸಾನಂದ ವನ್ನುಂಟು ಮಾಡುವುದೇ ಕಲೆಯು ನೀಡುವ ಫಲ. ಆದ್ದರಿಂದ ಕಲೆಯಲ್ಲಿ ಸೌಂದರ್ಯವು ಮುಖ್ಯ. ಸ್ವಾಭಾವಿಕತೆಗೆಂದು ಆ ಸೌಂದರ್ಯವು ಕೆಡಬಾರದು. ಸೌಂದರ್ಯ ಪ್ರತಿಪಾದನೆಗಾಗಿ ಅಸ್ವಾಭಾವಿಕವೂ ತೋರಕೂಡದು. ಸಮಾಜದ ನಿಜಸ್ವರೂಪವು ಅಲಂಕಾರಯುತವಾಗಿ ಅಳವಟ್ಟಿದ್ದರೆ ಆಗ ಅದು ಸಾರ್ಥಕ” (ತಾಳ್ತಜೆ ಕೃಷ್ಣಭಟ್ಟ, ೧೯೭೪ : ೭೩). ಚಿತ್ರಕಲೆಗೆ ಹೇಗೋ ಈ ವಿಷಯಗಳು ವೇಷ ವಿಧಾನಕ್ಕೂ ಅನ್ವಯಿಸುತ್ತದೆ.
ಪ್ರಮಾಣ : ಪ್ರಮಾಣ ಎಂದರೆ ಚಿತ್ರಕಲೆಯಲ್ಲಿ ಪಾಲ ಪ್ರಮಾಣ. ಮುಖವರ್ಣಿಕೆಯಲ್ಲಿ ಶರೀರ ಹಾಗೂ ವೇಷಧಾರಣೆಯ ಗಾತ್ರಕ್ಕೆ ಹೊಂದಿಕೊಂಡು ವಿಸ್ತಾರವನ್ನು ಅಳವಡಿಸಿ ಕೊಳ್ಳಬೇಕು.  ಪ್ರಮಾಣದ ಬಗೆಗಿನ ಅನೇಕ ವಿಚಾರಗಳು ವೇಷಗಾರಿಕೆಯ ಸಂದರ್ಭಕ್ಕೂ ಅನ್ವಯವಾಗುತ್ತದೆ. ಪ್ರಮಾಣ ಎನ್ನುವುದು ವೇಷದ ಗಾತ್ರಕ್ಕೆ ಸಂಬಂಧಿಸಿದುದು. ರಂಗದಲ್ಲಿ ಬರುವ ಪಾತ್ರಗಳು ಪರಸ್ಪರ ಸಂಬಂಧಗಳಲ್ಲಿ ಗಾತ್ರದ ಮೂಲಕ ತಮ್ಮ ಹೊಂದಾಣಿಕೆಯನ್ನು ಕಾಯ್ದುಕೊಳ್ಳಬೇಕಾದುದು ಅತ್ಯಂತ ಅಗತ್ಯ. ಗಂಡ-ಹೆಂಡತಿ, ತಂದೆ-ಮಗ, ಅಣ್ಣ-ತಮ್ಮ ಹೀಗೆ ಪಾತ್ರಗಳ ವಯಸ್ಸನ್ನು ಪ್ರಕಟಮಾಡುವಂತೆ ವೇಷ ತೊಡಬೇಕಾದುದು ಬಹಳ ಮುಖ್ಯ. ವಾಸ್ತವದಲ್ಲಿ ಗಂಡನ ಪಾತ್ರವಹಿಸುವ ಕಲಾವಿದ ಹೆಂಡತಿಯ ಪಾತ್ರ ಧರಿಸುವವನಿಗಿಂತ ವಯಸ್ಸಿನಲ್ಲಿ ಕಿರಿಯನಿರಬಹುದು. ಆದರೆ ರಂಗದಲ್ಲಿ ಪಾತ್ರೋಚಿತವಾದ ವಯಸ್ಸನ್ನು ಪ್ರಕಟಪಡಿಸುವ ಪ್ರಮಾಣದಲ್ಲಿ ವೇಷಧಾರಣೆಯನ್ನು ಮಾಡಿಕೊಳ್ಳಲೇಬೇಕಾಗುತ್ತದೆ.
ಭಾವ : ಭಾವ ಎಂದರೆ ಭಾವ ಪ್ರಕಟಣೆ. ಕಥಾಪಾತ್ರದ ಭಾವಕ್ಕೆ ಹೊಂದಿಕೊಂಡು ಮುಖವರ್ಣಿಕೆ ಇರಬೇಕು. ಮುಖದಲ್ಲಿ ರೋಷವನ್ನು ಪ್ರಕಟಪಡಿಸುವ ಪಾತ್ರಗಳು, ಭೀಕರತೆಯನ್ನು ಪ್ರಕಟಪಡಿಸುವ ಪಾತ್ರಗಳು ಇವುಗಳಿಗೆ ಅನುಗುಣವಾದ ಮುಖವರ್ಣಿಕೆಯ ಮೂಲಕ ಪಾತ್ರವನ್ನು ಸಿದ್ಧಪಡಿಸಬೇಕಾದುದು ಮುಖ್ಯ.
ಲಾವಣ್ಯ : ಸೌಂದರ್ಯವನ್ನು ಸ್ಫುಟಗೊಳಿಸುವ ಪ್ರವೃತ್ತಿಯೇ ಲಾವಣ್ಯ ಯೋಜನೆ. ರೌದ್ರವೇಷಗಳೇ ಆದರೂ ಅವುಗಳ ಸೌಂದರ್ಯ ಮುಖವರ್ಣಿಕೆಯಲ್ಲಿ ವ್ಯಕ್ತವಾಗಬೇಕು. ಪಾತ್ರಗಳ ಭಾವ, ಸ್ವಭಾವಗಳೇನೇ ಇರಲಿ ಅವುಗಳೆಲ್ಲ ರಂಗದಲ್ಲಿ ಪ್ರತ್ಯಕ್ಷವಾಗುವುದು ಸೌಂದರ್ಯದ ನೆಲೆಯಿಂದ. ಸೌಂದರ್ಯವನ್ನು ಕುರೂಪಿಯಾದ ಪಾತ್ರಗಳ ಚಿತ್ರಣಗಳಲ್ಲೂ ಸಾಧಿಸಬೇಕು ಇದುವೇ ಲಾವಣ್ಯ. ಅಂದರೆ ಮುಖವರ್ಣಿಕೆಯಲ್ಲಿ ಸ್ಪಚ್ಛತೆ ಇರಬೇಕು.
ಸಾದೃಶ : ಸಾದೃಶ್ಯ ಎಂದರೆ ಚಿತ್ರ ರಚನೆಯಲ್ಲಿ ವಿಷಯದ ಆವಿಷ್ಕಾರ. ಮುಖವರ್ಣಿಕೆಯ ಸಂದರ್ಭದಲ್ಲಿ ಕಥಾ ಪಾತ್ರದ ರೂಪದೊಂದಿಗೆ ಸಾದೃಶ್ಯ ಉಂಟಾಗುವಂತೆ ಮಾಡುವುದೇ ಸಾದೃಶ. ಪಾತ್ರಗಳ ಅಮೂರ್ತ ರೂಪಗಳು ಪ್ರೇಕ್ಷಕರಿಗೆ ಪರಿಚಿತವೇ ಆಗಿರುತ್ತದೆ. ಕಲಾವಿದರು ಪಾತ್ರದ ಬಣ್ಣಗಾರಿಕೆಯ ಮೂಲಕ ರೂಪ ಸಾದೃಶ್ಯವನ್ನು ಸಾಧಿಸಬೇಕಾದ್ದು ಅತ್ಯಂತ ಅಗತ್ಯವಾಗಿದೆ.
ವರ್ಣಿಕಾ ಭಂಗ : ಹಲವಾರು ಬಣ್ಣಗಳನ್ನೇ ಗರಿಷ್ಠ ಸಂಯೋಜಿಸುವ ರೀತಿಯಲ್ಲಿ ಬಳಸುವುದು ಮುಖ ವರ್ಣಿಕೆಯಲ್ಲಿಯೂ ಪ್ರಧಾನವಾಗಿದೆ. ಇದುವೇ ವರ್ಣಿಕಾ ಭಂಗ.
ಈ ವಿವರಗಳಿಂದ ರಂಗಕಲೆಗಳು ನಾಟ್ಯಶಾಸ್ತ್ರ ಹಾಗೂ ಚಿತ್ರಕಲೆಯಿಂದ ಆಹಾರ್ಯದ ವಿಷಯದಲ್ಲಿ ಬಹಳಷ್ಟನ್ನೇ ಸ್ವೀಕರಿಸಿವೆ ಎಂಬುದು ಗೊತ್ತಾಗುತ್ತದೆ. ಆಯಾ ಕಾಲದಲ್ಲಿ ಅಸ್ತಿತ್ವದಲ್ಲಿದ್ದ ಧಾರ್ಮಿಕ ಕಲೆಗಳು ಹಾಗೂ ಜಾನಪದ ಕಲೆಗಳು ಇತರ ರಂಗಕಲೆಗಳ ಮೇಲೆ ಬೀರಿದ ಪ್ರಭಾವವನ್ನು ಅಲ್ಲಗಳೆಯುವಂತಿಲ್ಲ. ಒಟ್ಟಿನಲ್ಲಿ ಆಹಾರ್ಯ ಎಂದರೆ ಅಮೂರ್ತವಾದ ಪಾತ್ರವೊಂದು ರಂಗದಲ್ಲಿ ಮೂರ್ತಗೊಳ್ಳುವ ಬಗೆ ಎಂಬುದಂತೂ ಸ್ಪಷ್ಟ. ಪಾತ್ರದ ಅಸ್ತಿತ್ವವನ್ನು ಸಾರುವಲ್ಲಿ ಆಹಾರ್ಯದ ಪಾತ್ರವೂ ಪ್ರಾಧಾನವಾಗಿದೆ. ಪಾತ್ರಕ್ಕೊಂದು ಅಸ್ತಿತ್ವ ಸಿದ್ಧವಾಗುವುದು ಆಹಾರ್ಯದ ಮೂಲಕ. ಹಾಗಾಗಿ ಆಹಾರ್ಯ ಎಂಬುದು ಸಂಸ್ಕೃತಿ ಜನ್ಯವಾಗಿರುತ್ತದೆ.
ಯಕ್ಷಗಾನ ಆಹಾರ್ಯ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪು ಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆ ಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯ ವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆ ಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಯಕ್ಷಗಾನವು ಕರ್ನಾಟಕದಲ್ಲಿ ಪ್ರಚಲಿತದಲ್ಲಿರುವ ಪ್ರಸಿದ್ಧ ದೇಸಿ ರಂಗಭೂಮಿ ಗಳಲ್ಲೊಂದು. ಅದು ಶತಮಾನಗಳಿಂದ ಜನಮಾನಸವನ್ನು ಸೂರೆಗೊಳ್ಳಲು ಅದರ  ಆಹಾರ್ಯವೂ ಒಂದು ಮುಖ್ಯ ಕಾರಣ. ಅದರಲ್ಲಿಯೂ ತೆಂಕುತಿಟ್ಟು ಯಕ್ಷಗಾನದ ಆಹಾರ್ಯ ಅತ್ಯಂತ ಶ್ರೀಮಂತವಾಗಿದೆ. ಅದನ್ನು ಕುರಿತಂತೆ ಸಮಗ್ರವಾಗಿ ರೂಪಿಸಿದ ಅಧ್ಯಯನ ಗ್ರಂಥಗಳು ವಿರಳ. ಈ ಸಾಲಿನಲ್ಲಿ ಪ್ರಸ್ತುತ ಗ್ರಂಥವು ಒಂದು ಪ್ರಮುಖ ಹೆಜ್ಜೆ. ಅಭಿನಯಾಂಗಗಳಲ್ಲಿ ಒಂದಾದ ಆಹಾರ್ಯವನ್ನು ಸಾಂಸ್ಕೃತಿಕವಾಗಿ ಪರಿಭಾವಿಸಿದ ಈ ಅಧ್ಯಯನ ಗ್ರಂಥವನ್ನು ರಚಿಸಿದ ಡಾ. ಮೋಹನ ಕುಂಟಾರ್ ಅವರನ್ನು ಅಭಿನಂದಿಸುತ್ತೇನೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಎ. ಮೋಹನ ಕುಂಟಾರ್ ಮತ್ತು ಸಹಾಯಕ ನಿರ್ದೇಶಕರಾದ  ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಅಭಿನಂದನೆಗಳು.
ಡಾ. ಎ. ಮುರಿಗೆಪ್ಪ
ಕುಲಪತಿ
ಯಕ್ಷಗಾನ ಆಹಾರ್ಯ: ‘ಕೇಳಿ’
ಯಕ್ಷಗಾನದ ಪರಿಭಾಷೆಗಳಲ್ಲಿ ‘ಆಹಾರ್ಯ’ ಎಂಬ ಪದ ಬಳಕೆ ಇಲ್ಲ. ಆದರೆ ಆಂಗಿಕ, ಆಹಾರ್ಯ, ಸಾತ್ವಿಕ, ವಾಚಿಕ ಇವು ನಾಲ್ಕು ಪ್ರಚಲಿತ ಅಭಿನಯಾಂಗಗಳನ್ನು ಯಕ್ಷಗಾನ ಅಧ್ಯಯನ ಮಾಡಿದವರು ಈಗಾಗಲೇ ಬರಹಗಳಲ್ಲಿ ಹೆಸರಿಸಿದ್ದಾರೆ. ಆಹಾರ್ಯ ಎಂದರೆ ಪಾತ್ರದ ಪ್ರಸಾಧನ. ಅಂದರೆ ಬಣ್ಣಗಾರಿಕೆ ಮತ್ತು ವೇಷಭೂಷಣಗಳೇ ಯಕ್ಷಗಾನದ ಆಹಾರ್ಯದ ಪ್ರಮುಖಾಂಗಗಳು. ಇವುಗಳಿಗೆ ಪರ್ಯಾಯವಾಗಿ ‘ಆಹಾರ್ಯ’ ಎಂಬ ಪದವನ್ನು ಪ್ರಸ್ತುತ ಅಧ್ಯಯನದಲ್ಲಿಯೂ ಅನುಕೂಲಕ್ಕಾಗಿ ಬಳಸಲಾಗಿದೆ. ಅಭಿನಯಾಂಗಗಳಲ್ಲಿ ಒಂದಾದ ಆಹಾರ್ಯದ ಪ್ರಚಲಿತ ಅರ್ಥವ್ಯಾಪ್ತಿಯನ್ನು ಗಮನದಲ್ಲಿಟ್ಟುಕೊಂಡು ಯಕ್ಷಗಾನದ ಬಣ್ಣಗಾರಿಕೆ ಮತ್ತು ವೇಷಭೂಷಣಗಳ ಅಧ್ಯಯನ ಮಾಡಲಾಗಿದೆ. ಬಣ್ಣಗಾರಿಕೆ ಮತ್ತು ವೇಷಭೂಷಣಗಳ ಮೂಲಕವೇ ಯಕ್ಷಗಾನದ ಅಸ್ಮಿತೆ ಉಳಿದುಕೊಂಡಿದೆ. ಹಾಗಾಗಿ ಅವುಗಳೇ ಯಕ್ಷಗಾನದ ಅಭಿನಯಾಂಗಳಲ್ಲಿ ಪ್ರಮುಖ. ಆದರೆ ಅಲ್ಲಿರುವ ಅನೇಕ ವಿಷಯಗಳು, ಬಣ್ಣಗಳು ಅವುಗಳ ಅರ್ಥ ಸಂಕೇತಗಳು ಸ್ಪಷ್ಟವಲ್ಲ. ಅರ್ಥವಾಗದಿದ್ದರೂ ಅವಶಿಷ್ಟಗಳ ರೂಪದಲ್ಲಿ ಅವು ತಲೆಮಾರಿನಿಂದ ತಲೆಮಾರಿಗೆ ಉಳಿದುಕೊಂಡು ಬಂದ ಸಂಗತಿಯೇ ಅತ್ಯಂತ ಕುತೂಹಲಕರವಾದುದು. ಈ ಕುತೂಹಲದ ಭಾಗವಾಗಿಯೇ ‘ಯಕ್ಷಗಾನ ಆಹಾರ್ಯ’ ಅಧ್ಯಯನ ಗ್ರಂಥವು ರೂಪುಗೊಂಡಿದೆ.
ಪ್ರಸ್ತುತ ಯಕ್ಷಗಾನ ಆಹಾರ್ಯ ಕೃತಿಯನ್ನು ೨೦೦೩-೦೫ನೇ ಸಾಲಿನಲ್ಲಿ ಯು.ಜಿ.ಸಿ. ಅನುದಾನದಿಂದ ಪ್ರಧಾನ ಸಂಶೋಧನ ಯೋಜನೆಯಾಗಿ ರೂಪಿಸಲಾಗಿದೆ. ಯಕ್ಷಗಾನದ ಅಭಿನಯಾಂಗಗಳಲ್ಲಿ ಒಂದಾದ ವಾಚಿಕವನ್ನು ಕುರಿತಂತೆ ವಾಚಿಕಾಭಿನಯ ಮತ್ತು ಯಕ್ಷಗಾನ ವಾಚಿಕಾಧ್ಯಯನ ಎಂಬ ಎರಡು ಕೃತಿಗಳನ್ನು ರೂಪಿಸಿದ್ದೆ. ಅದರ ಮುಂದುವರಿಕೆಯಾಗಿ ಪ್ರಸ್ತುತ ಕೃತಿಯಲ್ಲಿ ಯಕ್ಷಗಾನ ಆಹಾರ್ಯವನ್ನು ಕುರಿತಂತೆ ಅಧ್ಯಯನವನ್ನು ಕೈಗೊಂಡಿದ್ದೇನೆ. ಯಕ್ಷಗಾನದ ಬಣ್ಣಗಾರಿಕೆ ಹಾಗೂ ವೇಷಭೂಷಣಗಳು ಆಹಾರ್ಯಾಂಗ ದಲ್ಲಿ ಪ್ರಮುಖವಾಗಿವೆ. ಆಹಾರ್ಯವೇ ಯಕ್ಷಗಾನದ ಅತ್ಯಂತ ಆಕರ್ಷಣೀಯವಾದ ಭಾಗ. ಅವುಗಳನ್ನು ಕುರಿತಂತೆ ನನಗಿರುವ ಆಸಕ್ತಿಯ ನೆಲೆಯಿಂದ ಕ್ಷೇತ್ರಕಾರ್ಯ ಕೈಗೊಂಡು ವಿವಿಧ ಆಕರಗಳಿಂದ ಮಾಹಿತಿಗಳನ್ನು ಸಂಗ್ರಹಿಸಿ ಪ್ರಸ್ತುತ ಅಧ್ಯಯನ ಗ್ರಂಥವನ್ನು ರೂಪಿಸಲಾಗಿದೆ.
ಪ್ರಸ್ತುತ ವಿಷಯವನ್ನು ಕುರಿತಂತೆ ಚರ್ಚಿಸುತ್ತಿರುವ ಯಾವುದೋ ಸಂದರ್ಭವೊಂದರಲ್ಲಿ ಯು.ಜಿ.ಸಿ. ಅನುದಾನಕ್ಕಾಗಿ ಪ್ರಸ್ತಾವ ಸಲ್ಲಿಸುವಂತೆ ನನಗೆ ಸೂಚಿಸಿದ್ದಲ್ಲದೆ ಅನೇಕ ರೀತಿಯಲ್ಲಿ ನೆರವಾದವರು ಹಿರಿಯರಾದ ಪ್ರೊ. ಕೆ.ವಿ. ನಾರಾಯಣ ಅವರು. ಹಾಗೆಯೇ ಪ್ರಸ್ತಾವ ಸಲ್ಲಿಸಿ ಯು.ಜಿ.ಸಿ.ಯಿಂದ ಅನುದಾನ ಪಡೆದು ಯೋಜನೆಯನ್ನು ಪೂರ್ಣ ಗೊಳಿಸುವಲ್ಲಿ ನನಗೆ ಒತ್ತಾಸೆ ನೀಡಿದ್ದಾರೆ. ಹಿಂದಿನ ಎಲ್ಲಾ ಕುಲಪತಿಯವರು, ಕುಲಸಚಿವರು  ಹಾಗೂ ಆಡಳಿತಾಂಗದ ಎಲ್ಲಾ ಮಿತ್ರರೂ ಈ ಯೋಜನೆಯನ್ನು ಪೂರ್ಣಗೊಳಿಸುವಲ್ಲಿ ಆಡಳಿತಾತ್ಮಕವಾಗಿ ನೆರವಾಗಿದ್ದಾರೆ. ಯೋಜನೆಯ ರೂಪುರೇಷಗಳನ್ನು ರೂಪಿಸುವ ಸಂದರ್ಭ ದಲ್ಲಿ ಹಲವು ಜನರ ಜೊತೆಗೂಡಿ ಚರ್ಚಿಸಿ ಕಾಲಕಾಲಕ್ಕೆ ಸಲಹೆ ಸೂಚನೆಗಳನ್ನು ಪಡೆದಿದ್ದೇನೆ. ಪ್ರೊ. ಎ.ವಿ. ನಾವಡ, ಡಾ. ಮೋಹನ್ ಕೃಷ್ಣ ರೈ, ಡಾ. ಶಿವರಾಮ ಪಡಿಕ್ಕಲ್, ಪ್ರೊ. ಓ. ಎಲ್. ನಾಗಭೂಷಣಸ್ವಾಮಿ, ವಿಭಾಗದ ಸಹೋದ್ಯೋಗಿ ಮಿತ್ರರು ಚರ್ಚೆಗಳ ರೂಪದಲ್ಲಿ ನನ್ನ ಈ ಅಧ್ಯಯನಕ್ಕೆ ನೆರವಾಗಿದ್ದಾರೆ.
ಯೋಜನೆಗೆ ಸಂಶೋಧನ ಸಹಾಯಕರಾಗಿ ನೆರವಾದವರು ಶ್ರೀ ಎನ್. ಶ್ರೀಧರ ಯೇತಡ್ಕ. ಮಾಹಿತಿ ನೀಡಿ ನೆರವಾದವರು ಅನೇಕರಿದ್ದಾರೆ. ಅವರ ಹೆಸರುಗಳನ್ನು ಅನುಬಂಧದಲ್ಲಿ ನೀಡಲಾಗಿದೆ. ಅದರಲ್ಲಿಯೂ ಮುಖ್ಯವಾಗಿ ಈ ದಿಸೆಯಲ್ಲಿ ನೆರವಾದವರು ಶ್ರೀ ನಿಡ್ಲೆ ಗೋವಿಂದ ಭಟ್ ಮತ್ತು ಶ್ರೀ ಶ್ರೀಧರ ರಾವ್ ಅಡೂರು. ಅಕ್ಷರ ಜೋಡಣೆ ಮಾಡಿದವರು ಯಾಜಿ ಗ್ರಾಫಿಕ್ಸ್‌ನ ಶ್ರೀಮತಿ ಸವಿತಾ ಯಾಜಿ. ಇಲ್ಲಿನ ಛಾಯಾಚಿತ್ರಗಳನ್ನು ಒದಗಿಸಿದವರು ಶ್ರೀ ಗಣೇಶ ಯಾಜಿ ಹಾಗೂ ಪ್ರಭಾ ಸ್ಟುಡಿಯೊ ಅಡೂರು ಅವರು. ಒಳಪುಟದ ರೇಖಾಚಿತ್ರ ಗಳನ್ನು ರಚಿಸಿಕೊಟ್ಟವರು ಗೆಳೆಯ ಡಾ. ಎ.ಎಸ್. ವಿಶ್ವನಾಥ ಕುಂದಾಪುರ ಅವರು. ಈ ಕೃತಿಯ ಪ್ರಕಟಣೆಗೆ ಅನುಮತಿ ನೀಡಿದವರು ಮಾನ್ಯ ಕುಲಪತಿಯವರಾದ ಡಾ. ಎ. ಮುರಿಗೆಪ್ಪ ಹಾಗೂ ಕುಲಸಚಿವರಾದ ಮಿತ್ರ ಡಾ. ಮಂಜುನಾಥ ಬೇವಿನಕಟ್ಟಿ. ಪ್ರಕಟಣೆಯ ಕೆಲಸಕ್ಕೆ ಸಹಾಯ ಮಾಡಿದವರು ಶ್ರೀ ಸುಜ್ಞಾನಮೂರ್ತಿ, ಜೆ. ಬಸವರಾಜ, ಮುಖಪುಟ ರಚಿಸಿದವರಿಗೆ ಹಾಗೂ ಪ್ರಸಾರಾಂಗದ ಎಲ್ಲಾ ಸಿಬ್ಬಂದಿಗಳ ನೆರವಿಗೆ ಕೃತಜ್ಞತೆಯ ‘ಕೇಳಿ’ ಬಾರಿಸುತ್ತಾ ಈ ಕೃತಿಯನ್ನು ನಿಮ್ಮ ಮುಂದಿಡುತ್ತಿದ್ದೇನೆ.
ಮೋಹನ ಕುಂಟಾರ್
ವಿದ್ಯಾರಣ್ಯ        
ಯಕ್ಷಗಾನ ಆಹಾರ್ಯ: ೧. ಯಕ್ಷಗಾನದ ಆಹಾರ್ಯ: ಆಹಾರ್ಯ ಮತ್ತು ಸಂಸ್ಕೃತಿ
ಆಹಾರ್ಯ ಮತ್ತು ಸಂಸ್ಕೃತಿ
ಯಾವುದೇ ತೆರನ ರಂಗಭೂಮಿಯಾಗಲೀ ಅಥವಾ ನಾಟಕವಾಗಲೀ ಅದರ ಅಸ್ತಿತ್ವವನ್ನು ಪ್ರಕಟಿಸುವುದು ಅವುಗಳ ಆಹಾರ್ಯದ ಮೂಲಕವೇ ಆಗಿದೆ. ಒಬ್ಬ ವ್ಯಕ್ತಿಯ ವ್ಯಕ್ತಿತ್ವವನ್ನು ವೇಷಭೂಷಣಗಳ ಮೂಲಕ ಹೇಗೆ ಗುರುತಿಸಲಾಗುತ್ತದೆಯೋ ಹಾಗೆ ಕಲೆಯೊಂದರ ಅನನ್ಯತೆ ವ್ಯಕ್ತವಾಗುವುದು ವೇಷಭೂಷಣಗಳ ಮೂಲಕ. ಭಾರತದ ಅನೇಕ ಪ್ರಾಚೀನ ರಂಗಭೂಮಿ ಗಳಲ್ಲಿ ಅಭಿವ್ಯಕ್ತವಾಗುವ ಪಾತ್ರಗಳು ತಮ್ಮ ವೇಷ ವಿಧಾನಗಳ ಮೂಲಕವೇ ಅನನ್ಯವಾಗಿ ಉಳಿದಿವೆ. ಒಂದು ಪಾತ್ರದ ವೇಷ ರಚನೆಯ ಮೂಲಕವೇ ಆ ಪಾತ್ರ ಇಂತಹ ನಿರ್ದಿಷ್ಟ ಕಲಾರೂಪಕ್ಕೆ ಸೇರಿದುದು ಎಂದು ಸ್ಪಷ್ಟವಾಗಿ ಹೇಳಬಹುದು. ಆಧುನಿಕ ದಿನಗಳಲ್ಲಿಯೂ ಶ್ರೀಮಂತರು, ಬಡವರು, ರಾಜಕಾರಣಿಗಳು, ಸುಶಿಕ್ಷಿತರು ಅಷ್ಟೇ ಅಲ್ಲದೆ ವಿಭಿನ್ನ ಜಾತಿ ಸಮುದಾಯಗಳಿಗೆ ಸೇರಿದವರು ಎಂಬುದನ್ನು ವೇಷಭೂಷಣಗಳ ಮೂಲಕವೇ ಸ್ಪಷ್ಟವಾಗಿ ಗುರುತಿಸಬಹುದು. ಭಾರತೀಯ ಸಂದರ್ಭದಲ್ಲಿ ರಾಜ್ಯದಿಂದ ರಾಜ್ಯಕ್ಕೆ, ಪ್ರದೇಶದಿಂದ ಪ್ರದೇಶಕ್ಕೆ ವಿಭಿನ್ನ ವೇಷ ವಿಧಾನಗಳು ರೂಢಿಯಲ್ಲಿವೆ. ವಿಭಿನ್ನ ವೃತ್ತಿಗಳಿಗೆ ಸಂಬಂಧಿಸಿದಂತೆ ನಿರ್ದಿಷ್ಟ ವೇಷವಿಧಾನಗಳಿವೆ. ಪ್ರತಿಯೊಬ್ಬರೂ ಸಹ ತಮ್ಮ ಉಡುಗೆ ತೊಡುಗೆಗಳ ಮೂಲಕವೇ ಸಾಂಸ್ಕೃತಿಕ ಪ್ರತಿನಿಧಿಗಳಾಗುವ ಪ್ರಕ್ರಿಯೆ ನಮ್ಮ ದೇಶದಲ್ಲಿದೆ. ಸಂಸ್ಕೃತಿಯ ಭಾಗವಾದ ಅನೇಕ ತಿಳುವಳಿಕೆಗಳ ನೆಲೆಯಿಂದ ತಮ್ಮ ವೇಷವಿಧಾನಗಳನ್ನು ಜನರು ರೂಢಿಸಿಕೊಂಡಿದ್ದಾರೆ. ಇದೇ ನೆಲೆಯಿಂದ ಗಮನಿಸಿದರೆ ರಂಗಭೂಮಿಯ ಅನೇಕ ಕಲಾ ಪ್ರಕಾರಗಳ ಆಹಾರ್ಯಕ್ಕೂ ಸಂಸ್ಕೃತಿಗೂ ನೇರ ಸಂಬಂಧವನ್ನು ಕಲ್ಪಿಸಬಹುದು.
ಆಹಾರ್ಯ ಎಂಬುದು ಕೇವಲ ಒಂದು ಸಾಂಸ್ಕೃತಿಕ ಒಪ್ಪಂದ ಮಾತ್ರ ಆಗಿರುವುದಿಲ್ಲ. ಬದಲಾಗಿ ಅದು ಸಮುದಾಯದ ಜನರ ಸೃಜನಶೀಲತೆಯ ಅಥವಾ ಕಲ್ಪನಾಸೃಷ್ಟಿಯ ಭಾಗವೂ ಆಗಿರುತ್ತದೆ. ತಮ್ಮ ಸೃಷ್ಟಿಶೀಲತೆಗೆ ಸಾಂಸ್ಕೃತಿಕ ಪರಿವೇಷವನ್ನು ತೊಡಿಸಿ ಆಹಾರ್ಯ ರೂಪುಗೊಂಡಿರುವುದನ್ನು ಅನೇಕ ಸಂದರ್ಭಗಳಲ್ಲಿ ಕಾಣಬಹುದು. ಸಮಾಜದ ವಾಸ್ತವ ಪಾತ್ರಗಳ, ವೇಷಭೂಷಣಗಳ ಸೃಷ್ಟಿಯ ಹಾಗೆಯೇ ಅತಿಮಾನುಷವಾದ ಅನೇಕ ಪಾತ್ರಗಳು ರಂಗಭೂಮಿಯ ಸಂದರ್ಭದಲ್ಲಿ ಹೊಸ ಹೊಸ ಆಕಾರಗಳಿಂದ ರೂಪುಗೊಂಡಿವೆ. ತಮ್ಮ ಕಲ್ಪನೆಗೆ ನಿಲುಕಿದ ಆಯಾ ಪಾತ್ರಗಳ ಸ್ವಭಾವವನ್ನು, ವ್ಯಕ್ತಿತ್ವವನ್ನು ತಮಗೆ ಬೇಕಾದಂತೆ ಸೃಷ್ಟಿಸಿ ಕಲಾತ್ಮಕವಾಗಿಸಿದ್ದಾರೆ. ತಮ್ಮ ಸಾಂಸ್ಕೃತಿಕ ಪರಿಸರದ ನೆಲೆಯಿಂದ ರೂಪುಗೊಂಡ ಅನೇಕ ಪರಿಕರಗಳ ಹಾಗೂ ಬೌದ್ದಿಕ ಸಾಮರ್ಥ್ಯದ ಹಿನ್ನೆಲೆಯಲ್ಲಿ ಆಹಾರ್ಯಕ್ಕೆ ಹೊಸ ಆಕೃತಿಯನ್ನು ಜೋಡಿಸಿರಬೇಕು.
ಮಾನವನ ಕಲಾತ್ಮಕ ದೃಷ್ಟಿಕೋನವು ಸುತ್ತಲಿನ ಪರಿಸರದ ಅನೇಕ ಲಭ್ಯ ಸಾಮಗ್ರಿಗಳನ್ನು ಆಹಾರ್ಯದ ಪರಿಕರಗಳನ್ನಾಗಿ ಬಳಸಿಕೊಂಡಿರುವುದನ್ನು ಕಾಣಬಹುದು. ಪ್ರಕೃತಿಯಲ್ಲಿ ದೊರೆಯುವ ಅನೇಕ ವಸ್ತುಗಳು, ಸುಂದರವಾದ ಆಕೃತಿಗಳು ಮನುಷ್ಯನ ಮನಸ್ಸಿನಲ್ಲಿ ಹದಗೊಂಡು ಕಲಾರೂಪಗಳನ್ನು ಪಡೆದಿರುವ ಸಾಧ್ಯತೆಯೇ ಹೆಚ್ಚು. ಒಂದು ಸಂಸ್ಕೃತಿಯ ಪರಿಧಿಯಲ್ಲಿಯೇ ಬರುವ ಅನೇಕ ಕಲಾರೂಪಗಳಿಗೆ ಅನೇಕ ವಿಧವಾದ ಆಹಾರ್ಯದ ಬಳಕೆ ಮಾನವರ ಸೃಜನಶೀಲತೆಯ ವೈವಿಧ್ಯತೆಗೆ ಕಾರಣವಾಗಿದೆ. ಮಾನವರಿಗೆ ಸಾಂಸ್ಕೃತಿಕ ಪರಿಸರ ಕಾರಣವಾಗಿ ಲಭ್ಯವಾದ ಐತಿಹ್ಯಗಳು, ಪುರಾಣಗಳು ಇತರೇ ಮೌಖಿಕ ಆಕರಗಳು ಕಲ್ಪಿಸಿಕೊಟ್ಟ ವಿಶಾಲ ಜಗತ್ತನ್ನು ಕಲಾತ್ಮಕವಾಗಿ ತೆರೆದಿರಿಸಿದರು. ಇದರ ಪರಿಣಾಮವಾಗಿಯೇ ಅನೇಕ ರಂಗಭೂಮಿ ಕಲಾ ಪ್ರಕಾರಗಳು, ಅವುಗಳಿಗನುಸರಿಸಿದ ಕಾಲ್ಪನಿಕ ವೇಷ ವಿಧಾನಗಳೂ ರೂಪುಗೊಂಡುವು. ತಮಗೆ ಪರಿಸರದಿಂದ ಲಭಿಸಿದ ಜ್ಞಾನದ ನೆಲೆಯಿಂದಲೇ ಕಲೆಗಳ ಮೂಲಕ ರೂಪುಗೊಂಡ ಪಾತ್ರಗಳಿಗೆ ಹೊಸ ಹೊಸ ವೇಷ ವಿಧಾನಗಳನ್ನು ತೊಡಿಸಿದರು. ಹೊಸ ಶಕ್ತಿಗಳನ್ನು ಆವಾಹಿಸಿಕೊಟ್ಟರು. ಈ ನೆಲೆಯಿಂದಲೇ ಅನೇಕ ಪಾತ್ರಗಳೂ ವಾಸ್ತವದ ನೆಲೆಯನ್ನು ಮೀರಿ ನಿಂತು ಅಲೌಕಿಕ ಜಗತ್ತಿನ ಪ್ರತಿನಿಧಿಗಳಾದುವು. ಅಲೌಕಿಕ ಶಕ್ತಿಗಳ ಸಂವಾಹಕಗಳಾದುವು.
ಸಮಕಾಲೀನ ಅಗತ್ಯ ಹಾಗೂ ಸೃಜನಶೀಲ ಹಿನ್ನೆಲೆಯಿಂದ ಹುಟ್ಟಿಕೊಂಡ ನಿರ್ದಿಷ್ಟ ಪಾತ್ರಗಳು ಅನೇಕ ಅರ್ಥಗಳನ್ನು ಸಂವಹನಗೊಳಿಸಿದ್ದುವು. ಕಾಲಾತೀತವಾಗಿಯೂ ತಮ್ಮ ಕಲಾತ್ಮಕತೆಯ ಕಾರಣಕ್ಕಾಗಿ ಹೊಸ ಸಂದೇಶವನ್ನು ನೀಡುವ ಸಾಂಸ್ಕೃತಿಕ ಪಳೆಯುಳಿಕೆಗಳಾಗಿ ಅವು ಇಂದಿಗೂ ಪ್ರಸ್ತುತವೆನಿಸುತ್ತವೆ. ಒಬ್ಬ ಕಲಾವಿದನ ಒಂದು ಹೊತ್ತಿನ ಸೃಜನಶೀಲತೆಯ ಭಾಗವೆಂದು ಇವುಗಳನ್ನು ಪರಿಗಣಿಸುವಂತಿಲ್ಲ. ಇವೆಲ್ಲ ಅನೇಕ ಮನಸ್ಸುಗಳಲ್ಲಿ ಸುದೀರ್ಘ ವಾದ ಕಾಲಘಟ್ಟವೊಂದರಲ್ಲಿ ಸಾಂಸ್ಕೃತಿಕವಾಗಿ ಸೇರಿಕೊಂಡ ಸಂಗತಿಗಳಾಗಿವೆ. ಇವುಗಳಿಗೆ ಸಮಕಾಲೀನ ಸಾಂಸ್ಕೃತಿಕ ಪ್ರತಿಕ್ರಿಯೆಯ ಮೂಲಕ ಹೊಸ ಆಯಾಮವನ್ನು, ಹೊಸ ಸೇರ್ಪಡೆಯನ್ನು ನೀಡಿ ನಿತ್ಯ ನೂತನವಾಗುವಂತೆ ಸಂರಕ್ಷಿಸಿಕೊಂಡು ಬರಲಾಗಿದೆ. ಸಮಕಾಲೀನ ಅಗತ್ಯಗಳನ್ನು ಪೂರೈಸುವ ಯಾವುದೇ ಕಲೆಗಳಿಗೆ ನಿರ್ದಿಷ್ಟವಾದ ಉದ್ದೇಶ ಇರುತ್ತದೆ. ನಿರ್ದಿಷ್ಟ ಉದ್ದೇಶವನ್ನು ಮೀರಿಯೂ ಕಾಲದ ಪರಿಗಣನೆಯಿಲ್ಲದೆ ಅವು ತಮ್ಮ ಕಲಾತ್ಮಕ ಸೌಂದರ್ಯದ ಕಾರಣಕ್ಕಾಗಿ ಪ್ರಸ್ತುತವಾಗುತ್ತವೆ. ಈ ಹಿನ್ನೆಲೆಯಲ್ಲಿ ಯಕ್ಷಗಾನವೂ ಸೇರಿದಂತೆ ಅನೇಕ ಪಾರಂಪರಿಕ ಕಲಾ ಪ್ರಕಾರಗಳ ಆಹಾರ್ಯ ಪದ್ಧತಿಗೆ ಸಮಕಾಲೀನ ಪ್ರಸ್ತುತತೆ ಇದೆ. ಇವುಗಳ ಅಧ್ಯಯನ ಯಾವತ್ತೂ ಕೂಡ ಸಮಕಾಲೀನವಾದ ಸಂಸ್ಕೃತಿಯ ಅಧ್ಯಯನದ ಭಾಗವಾಗಿ ಮುಖ್ಯವಾಗುತ್ತವೆ.
ಮಾನವರ ಸೃಜನಶೀಲ ಪ್ರಜ್ಞೆ, ಕಲ್ಪನಾಶಕ್ತಿ, ಕಲಾತ್ಮಕ ದೃಷ್ಟಿಕೋನ ಇವೆಲ್ಲ ಸಮಕಾಲೀನ ಸಾಂಸ್ಕೃತಿಕ ಪರಿವೇಷದಿಂದಲೇ ರೂಪುಗೊಳ್ಳುತ್ತವೆ. ಒಂದು ಕಾಲಘಟ್ಟದ ನಿರ್ದಿಷ್ಟ ಸಾಂಸ್ಕೃತಿಕ ಇತಿಹಾಸದ ಭಾಗವಾಗಿ ರಂಗಭೂಮಿಯ ಆಹಾರ್ಯಕ್ಕೆ ಪ್ರಾಮುಖ್ಯವಿದೆ. ನೆನಪಿನ ಶಕ್ತಿಯ ಮೂಲಕ ಬೆಳೆಸಿದ ಪರಂಪರೆಯ ಭಾಗವಾಗಿ ಯಕ್ಷಗಾನ ಆಹಾರ್ಯ ಎಲ್ಲ ಕಾಲಕ್ಕೂ ಹೊಸ ಹೊಸ ಅರ್ಥಗಳನ್ನು ಸಾಂಕೇತಿಕವಾಗಿ ಹೊರಹೊಮ್ಮಿಸು ವುದನ್ನು ಕಾಣಬಹುದು.
ಆಹಾರ್ಯ ಎನ್ನುವುದು ವ್ಯಕ್ತಿಯ ಸ್ವಭಾವದ ಪ್ರತಿರೂಪ. ವ್ಯಕ್ತಿ ಸೌಮ್ಯ ಸ್ವಭಾವದವನಾದರೆ ಆತನ ವೇಷಭೂಷಣಗಳಲ್ಲೂ ಸೌಮ್ಯ ಸ್ವಭಾವವು ಪ್ರಕಟವಾಗುತ್ತಿ ರುತ್ತದೆ. ಹಾಗೆಯೇ ವ್ಯಕ್ತಿಯ ಕ್ರೌರ್ಯವನ್ನೂ ಕೂಡಾ ಆತನ ಆಹಾರ್ಯದಿಂದಲೇ ಕಂಡುಕೊಳ್ಳಬಹುದು. ವ್ಯಕ್ತಿ ತಾನು ಸಂಸ್ಕೃತಿಯ ಭಾಗವಾಗಿ ಪ್ರಕಟಪಡಿಸುವ ಸ್ವಭಾವಗಳು ಆಹಾರ್ಯದ ಮೂಲಕವೇ ವ್ಯಕ್ತವಾಗುತ್ತದೆ. ವ್ಯಕ್ತಿಯು ತಾನು ಬಹಿರಂಗವಾಗಿ ಪ್ರಕಟವಾಗ ಬೇಕಾದ ಸ್ವರೂಪದ ನೆಲೆಯಿಂದಲೇ ಉಡುಗೆ ತೊಡುಗೆಗಳಲ್ಲಿ ವ್ಯತ್ಯಾಸಗಳಾಗುತ್ತವೆ. ಈ ಕಾರಣಕ್ಕಾಗಿಯೇ ವ್ಯಕ್ತಿಗಳು ವಿಭಿನ್ನ ಸಂದರ್ಭ ಹಾಗೂ ಸನ್ನಿವೇಶಗಳಿಗೆ ಅನುಗುಣವಾಗಿ ಉಡುಗೆ ತೊಡುಗೆಗಳನ್ನು ಧರಿಸಿಕೊಳ್ಳುತ್ತಾರೆ. ಒಂದು ರೀತಿಯಲ್ಲಿ ತಾನು ಬಹಿರಂಗವಾಗಿ ಪ್ರಕಟವಾಗುವ ಬಗೆಯೇ ಇಲ್ಲಿನ ಮುಖ್ಯ ಕಾಳಜಿ. ಪರಿಸರದ ಲಭ್ಯ ಪರಿಕರಗಳನ್ನು ಬಳಸಿಕೊಂಡು ಉಡುಗೆ ತೊಡುಗೆಗಳಲ್ಲಿ ವೈವಿಧ್ಯವನ್ನು ತರುವುದು ಒಂದು ಬಗೆಯಾದರೆ, ಪರಿಸರದ ಹವಾಮಾನಕ್ಕೆ ಅನುಗುಣವಾಗಿ ಉಡುಗೆ ತೊಡುಗೆ ಗಳನ್ನು ಸಿದ್ಧಪಡಿಸುವುದು ಇನ್ನೊಂದು ಬಗೆ. ಇದೇ ಹಿನ್ನೆಲೆಯಲ್ಲಿ ನೋಡಿದರೆ ಪಾರಂಪರಿಕ ರಂಗಕಲೆಗಳ ಆಹಾರ್ಯಕ್ಕೂ ಸಂಸ್ಕೃತಿಗೂ ನೇರ ಸಂಬಂಧ ಕಲ್ಪಿಸಬಹುದು. ಅತಿಮಾನುಷ ವ್ಯಕ್ತಿಗಳ ಗುಣಸ್ವಭಾವಗಳನ್ನು ಪ್ರಕಟಿಸುವ, ಸಾಂಸ್ಕೃತಿಕವಾಗಿ ಅರ್ಥವತ್ತಾದ ಅನೇಕ ಬಣ್ಣ, ಭೂಷಣಗಳ ಧಾರಣೆ ಪಾರಂಪರಿಕ  ರಂಗಕಲೆಯಲ್ಲಿಸಾಮಾನ್ಯವಾಗಿದೆ. ವ್ಯಕ್ತಿ ಸ್ವಭಾವತಃ ತನ್ನ ಗುಣದಲ್ಲಿ ಕ್ರೂರನಾಗಿದ್ದು, ಸಾಹಸಗಳನ್ನು ಮೆರೆಯಲು ಅದಕ್ಕೆ ತಕ್ಕನಾದ ದೇಹದ ಗಾತ್ರವೂ ಬೇಕಾಗುತ್ತದೆ. ಭೌತಿಕವಾದ ಗಾತ್ರವೊಂದರಿಂದಲೇ ಭೀಕರತೆಯನ್ನು ಉತ್ಪ್ರೇಕ್ಷಿಸುವ ರೀತಿಯಲ್ಲಿಯೆ ದೇಹದ ಗಾತ್ರವನ್ನು ಹಿಗ್ಗಿಸಿಕೊಳ್ಳುವುದು ಸೃಜನಶೀಲತೆಯ ಭಾಗವೇ ಆಗಿದೆ. ಪಾರಂಪರಿಕ ಕಲೆಗಳಲ್ಲಿ ಪ್ರಕಟವಾಗುವ ಪಾತ್ರಗಳ ವೇಷಧಾರಣೆಯ ಸಂದರ್ಭದಲ್ಲಿ ಮುಖ್ಯವಾಗಿ ಪರಿಗಣಿಸಬೇಕಾದುದು ವಾಸ್ತವತೆಯನ್ನು ಮೀರಿ ನಿಲ್ಲುವ ಅಳವಡಿಕೆ.
ಆದರೆ ಶೇಣಿ ಗೋಪಾಲಕೃಷ್ಣಭಟ್ ಅವರು ಹೇಳುವಂತೆ “ವೇಷ-ಭೂಷಣಗಳಲ್ಲಿ ವಾಸ್ತವಿಕತೆಯನ್ನು ಬಿಂಬಿಸುವ ಉದ್ದೇಶವೋ, ಅಗತ್ಯವೋ ಇಲ್ಲದಿದ್ದರೆ ರಾಕ್ಷಸ ವೇಷಕ್ಕೆ ಅಷ್ಟು ವೇಳೆಯನ್ನು ವ್ಯಯಿಸಿ ಚುಟ್ಟಿಯ ವೈವಿಧ್ಯದಿಂದ ಬಣ್ಣದ ವಿವಿಧ ರೇಖೆಗಳನ್ನು ಬರೆದು ಪ್ರೇಕ್ಷಕರ ಮುಂದೆ ಎದೆ ನಡುಗಿಸುವ ಗರ್ಜನೆಯಿಂದ, ತಲೆತಗ್ಗಿಸಿ ರಾಳದ ಪುಡಿಯನ್ನು ದೊಂದಿಗೆ ಎಸೆದು, ಕೆಂಪಾದ ಅಗ್ನಿಜ್ವಾಲೆಯ ಉತ್ಪಾದನೆಯಿಂದ ಭೀಕರ ವಾತಾವರಣ ನಿರ್ಮಾಣವೇಕೆ ನಡೆಯುತ್ತಿತ್ತು. ವಾಲಿ ಸುಗ್ರೀವಾದಿ ವೇಷಗಳು ಮುಖವರ್ಣಿಕೆಯಿಂದ ಕಪಿಮುಖವನ್ನು ಹೋಲುವಂತಿರಬೇಕಾಗಿದ್ದುದರ ಅಗತ್ಯವೇನು? ದಶರಥ  ಭೀಷ್ಮಾದಿ ವೃದ್ಧ ಪಾತ್ರಗಳು ಬಿಳಿಗಡ್ಡ ಧರಿಸುತ್ತಿದ್ದುದೇಕೆ? ಕೈಯಲ್ಲಿ ಹಿಡಿಯುತ್ತಿದ್ಧ ಆಯುಧಗಳೆಲ್ಲ ವಾಸ್ತವಿಕತೆಯಿಲ್ಲದ ಸಾಂಕೇತಿಕವಾದ ಅನ್ಯವಸ್ತುಗಳಾಗಿರಲಿಲ್ಲವೇಕೆ? ಆಕೃತಿಯಲ್ಲಿ ಚಿಕ್ಕದಾದರೂ ಗದೆಗದೆಯಾಗಿಯೇ ಪರಶು ಪರಶುವಾಗಿಯೇ ಇದ್ದುದು ನಿಜ. ಬಿಲ್ಲಿಗೆ ಡೊಂಕಿರಲಿಲ್ಲವಾದರೂ, ಕಿರುಗಂಟೆಗಳನ್ನು ತೂಗಿಸಿ, ಬಣ್ಣದ ಉಣ್ಣೆದಾರದ ಗೊಂಡೆಯನ್ನು ಕಟ್ಟಿ, ನೇಣನ್ನು ಬಂಧಿಸಿದ್ದುದು ಬಿಲ್ಲಿನ ಸಂಕೇತವಾದೀತೆ? ಬಾಣವು, ಬಾಣದಂತೆಯೇ ರಚಿತವಾಗಿರಲಿಲ್ಲವೆ? ಖಡ್ಗದ ಬದಲಿಗೆ ಸಾಂಕೇತಿಕವಾಗಿ ಬೇರೇನನ್ನ ಧರಿಸುತ್ತಿದ್ದರು? ಎಂಬ ಈ ವಿಧವಾದ ಪ್ರಶ್ನೆಗಳಿಗೆ ಪರಿಹಾರದ ಉತ್ತರ ಸಿಗುವವರೆಗೆ ವಾಸ್ತವಿಕೆಯು ಬೇಡವೆಂಬ ವಾದಕ್ಕೆ ಶಕ್ತಿ ಸಾಲದು. ವನವಾಸದ ಪಾಂಡವರು ಎರಡನೆಯ ದ್ಯೂತದ ಪಣದಂತೆ, ಹನ್ನೆರಡು ವರ್ಷ ವನವಾಸವನ್ನು, ಒಂದು ವರ್ಷ ಅಜ್ಞಾತವಾಸವನ್ನೂ, ಅಜ್ಞಾತವಾಸದ ಅವಧಿಯಲ್ಲಿ ಗುರುತು ಹಿಡಿಯಲ್ಪಟ್ಟಿರೆ, ಮರಳಿ ವನವಾಸ ಅಜ್ಞಾತ ವಾಸವನ್ನು ಮಾಡಬೇಕಾದವರು. ಹಾಗಾಗಿ ಅವರು ರಾಜವೇಷಗಳನ್ನು ಕಳಚಿ ಬರಿಯ ಧ್ಯೋತರಗಳನ್ನುಟ್ಟು ಇರಬೇಕಾಗಿರಲಿಲ್ಲ. ಹಾಗಿದ್ದರೆಂದು ಪ್ರಸಂಗಗಳಲ್ಲಿಯೂ ಇಲ್ಲ. ಆದುದರಿಂದ ವನವಾಸದ ಪಾಂಡವರ ವೇಷದ ಬದಲಾವಣೆಯನ್ನು ಪ್ರಶ್ನೆಯೇ ಹುಟ್ಟಲಿಲ್ಲ.
ಆದರೆ ವಾರಣಾವತದಿಂದ ಹೊರಟ ಪಾಂಡವರಿಗೆ ದ್ರೌಪದೀ ಸ್ವಯಂವರದ ಪ್ರಸಂಗದಲ್ಲಿವರೆಗೆ ರಂಗದಲ್ಲಿ ಹೇಗೆ ಕಾಣಿಸಿಕೊಳ್ಳುತ್ತಿದ್ದರೆಂಬುದನ್ನು, ವಿರಾಟಪರ್ವದಲ್ಲಿ ಪಾಂಡವರ ವೇಷ ವಿಧಾನ ಹೇಗಿತ್ತೆಂಬುದನ್ನು ಸ್ಮರಣೆಗೆ ತಂದುಕೊಂಡಾಗ ಯಕ್ಷಗಾನದಲ್ಲಿ ಸಂಕೇತದ ಬಳಕೆ ಎಷ್ಟು ದುರ್ಬಲವಾಗಿತ್ತೆಂದು ವಾಸ್ತವಿಕತೆಗೆ ಎಷ್ಟು ಲಕ್ಷ್ಯವಿತ್ತೆಂದೂ ಸ್ಪಷ್ಟವಾಗುವುದು (ನೋಡಿ : ೧೯೮೧ : ೨೧, ೨೨, ೨೩).
ಪಾರಂಪರಿಕ ಕಲೆಗಳಲ್ಲಿ ಅಭಿವ್ಯಕ್ತವಾಗುವ ಯಾವುದೇ ಪಾತ್ರಗಳಿರಲಿ ಅವು ವಾಸ್ತವದಿಂದ ಬೇರೆಯಾಗಿ ಗ್ರಾಹ್ಯವಾಗುವಂತಿರಬೇಕು. ಈ ನೆಲೆಯಿಂದಲೇ ಆರಂಭವಾದ ಸೃಜನಶೀಲ ಮನಸ್ಸು ಕಲ್ಪನೆಯಲ್ಲಿ ವಿಹರಿಸುತ್ತದೆ. ರಂಗಭೂಮಿಯಲ್ಲಿ ಪ್ರಕಟವಾಗಬೇಕಾದ ಯಾವುದೇ ಪಾತ್ರ ಆದರ್ಶ ಕಲ್ಪನೆಯೊಂದನ್ನು ಅಥವಾ ಆದರ್ಶ ವ್ಯಕ್ತಿತ್ವವೊಂದನ್ನು ಅನುಕರಿಸಿಯೇ ಸೃಷ್ಟಿಗೊಳ್ಳುತ್ತದೆ. ವಾಸ್ತವ ಜಗತ್ತಿನ ಕೃತಕ ಅನುಕರಣೆಯೇ ಇಲ್ಲಿನ ಬಹುಮುಖ್ಯ ನೆಲೆ. ಈಗಾಗಲೇ ಪ್ರಸ್ತಾಪಿಸಿದ ಅಭಿನಯಾಂಗಗಳಲ್ಲಿ ಆಹಾರ್ಯವೂ ಒಂದು. ಅಭಿನಯದ ಇತರೇ ಅಂಗಗಳು ಒಂದು ನಿರ್ದಿಷ್ಟ ಅರ್ಥದ ಸಂವಹನಕ್ಕಾಗಿ ಕಲೆಯಲ್ಲಿ ಜಾಗ ಪಡೆಯುತ್ತದೆ. ಹಾಗೆಯೇ ಆಹಾರ್ಯ ಕೂಡಾ ನಿರ್ದಿಷ್ಟವಾದ ಅರ್ಥ ಸಂವಹನದ ನೆಲೆಯಿಂದಲೇ ಕಲೆಯನ್ನು ಪ್ರತಿನಿಧಿಸುತ್ತದೆ. ಮಾನವನ ಸೃಜನಶೀಲ ಮನಸ್ಸು ಆಹಾರ್ಯವನ್ನು ಸೃಷ್ಟಿಸಿಕೊಂಡ ಬಳಿಕವೇ ಇತರ ಅಭಿನಯಗಳ ಬಗೆಗೆ ಯೋಚಿಸಬಹುದಾಗುತ್ತದೆ. ಅಂದರೆ ಯಾವುದೇ ಕಲಾ ಸೃಷ್ಟಿಯಲ್ಲಿಯೂ ಆಹಾರ್ಯಾಂಗವೇ ಅತ್ಯಂತ ಪ್ರಮುಖವಾದುದು. ಒಂದೆಡೆ ಇದು ಮಾನವನ ಸೃಜನಶೀಲತೆಯ ಭಾಗವಾದರೆ, ಪರಿಕರಗಳ ದೃಷ್ಟಿಯಿಂದ ಸಂಸ್ಕೃತಿಯ ಭಾಗವೇ ಆಗಿದೆ. ಒಟ್ಟಿನಲ್ಲಿ ಆಹಾರ್ಯ ಎಂಬುದು ನಿರ್ದಿಷ್ಟ ಸಂಸ್ಕೃತಿಯೊಂದರ ಪ್ರತಿನಿಧಿಯಾಗಿಯೇ ಪ್ರಕಟವಾಗುತ್ತಿರುತ್ತದೆ.
ಯಾವುದೋ ಒಂದು ನಿರ್ದಿಷ್ಟ ಕಾಲಘಟ್ಟದಲ್ಲಿ ಸಂಸ್ಕೃತಿಯ ಭಾಗವಾಗಿ ರೂಪುಗೊಂಡ ಆಹಾರ್ಯಗಳು ಅನೇಕ ಕಾಲಘಟ್ಟಗಳಲ್ಲಿ ಹಾದು ಬಂದು, ಕಾಲದಿಂದ ಕಾಲಕ್ಕೆ ತನ್ನ ಅರ್ಥವನ್ನೇ ಹಿಗ್ಗಿಸುತ್ತಾ, ಸಂಕುಚಿತ ಗೊಳಿಸುತ್ತಾ ಸಾಗಿ ಬಂದಿರುವುದನ್ನು ಕಾಣಬಹುದು. ಒಂದು ಸಂಸ್ಕೃತಿಯ ಸಂದರ್ಭದಲ್ಲಿ ನಿರ್ದಿಷ್ಟ ಅರ್ಥಧಾರಣೆಯನ್ನು ಮಾಡಿಕೊಂಡ ಆಹಾರ್ಯಾಂಗವು  ಎಲ್ಲ ಕಾಲಘಟ್ಟಗಳಲ್ಲಿಯೂ ಒಂದೇ ಅರ್ಥವನ್ನು ಹೊರಹೊಮ್ಮಿಸ ಬೇಕಾಗಿಲ್ಲ, ಅದು ಕಾಲದಿಂದ ಕಾಲಕ್ಕೆ ಬೇರೆ ಬೇರೆ ಅರ್ಥವನ್ನು ಪ್ರಕಟಿಸಿ ಉಳಿದುಕೊಂಡಿರ ಬಹುದು. ಅನೇಕ ಬಾರಿ ತಮ್ಮ ಅರ್ಥವನ್ನು ಕಳೆದುಕೊಂಡು ಅನುಕೂಲದ ಕಾರಣಕ್ಕಾಗಿಯೊ, ಸೌಂದರ್ಯದ ಕಾರಣಕ್ಕಾಗಿಯೋ ಉಳಿದುಕೊಂಡು ಬಂದಿರಬಹುದು. ಹೀಗೆ ಸಾಂಸ್ಕೃತಿಕ ಪಳೆಯುಳಿಕೆಗಳ ರೂಪದಲ್ಲಿ ಉಳಿದುಕೊಂಡು ಬಂದ ಅನೇಕ ಸಂಗತಿಗಳೇ ಪರಂಪರೆಯನ್ನು ಹಾಗೂ ಅದರ ಪ್ರಾಚೀನತೆಯನ್ನು ಸಾರಿ ಹೇಳುತ್ತವೆ. ಯಕ್ಷಗಾನದ ಆಹಾರ್ಯ ಸಂದರ್ಭವನ್ನು ಈ ಹಿನ್ನೆಲೆಯಲ್ಲಿ ನೋಡಿದರೆ ಸಾಂಸ್ಕೃತಿಕವಾದ ಅನೇಕ ಸಂಗತಿಗಳು ಒಂದಲ್ಲ ಒಂದು ಅರ್ಥದಲ್ಲಿ ಅನೇಕ ಕಾಲಘಟ್ಟಗಳ ಮೂಲಕ ಹಾದು ಬಂದಿರುವುದನ್ನು ನೋಡಬಹುದು. ಅದರಲ್ಲಿಯೂ ತೆಂಕುತಿಟ್ಟು ಯಕ್ಷಗಾನದ ಆಹಾರ್ಯಾಂಗವು ಸಾಂಸ್ಕೃತಿಕವಾಗಿ ನಿರ್ದಿಷ್ಟ ಪ್ರದೇಶದ ಜನರ ಭಾವನೆಗಳನ್ನು ಪ್ರತಿನಿಧಿಸುತ್ತವೆ. ಅಲ್ಲದೆ ಒಂದು ನಿರ್ದಿಷ್ಟ ಜನಸಮುದಾಯದ ಸೃಜನಶೀಲತೆ ಯನ್ನು ಕಲಾತ್ಮಕವಾಗಿ ತೆರೆದಿಡುತ್ತದೆ. ಇವೆಲ್ಲ ನಿರ್ದಿಷ್ಟವಾದ ಒಂದು ಕಲಾ ಚೌಕಟ್ಟಿನಲ್ಲಿ ಅಳವಟ್ಟು ಪ್ರೇಕ್ಷಕರನ್ನು ರಂಜಿಸುವುದರ ಮೂಲಕ ಜನಾಕರ್ಷಣೆಯೂ ಆಗಿವೆ. ಇವೆಲ್ಲವು ಒಂದು ಸಂಸ್ಕೃತಿಯ ಉಪೋತ್ಪನ್ನವಾಗಿ, ಒಂದು ಸಮುದಾಯದ ಕಲಾ ಸೃಷ್ಟಿಯಾಗಿ ಜನಮನದಲ್ಲಿ ಜಾಗ ಪಡೆದಿವೆ.
ಯಕ್ಷಗಾನವು ಸಾಮಾನ್ಯವಾಗಿ ರಾಮಾಯಣ, ಮಹಾಭಾರತ, ಭಾಗವತವೇ ಮೊದಲಾದ ಪೌರಾಣಿಕ ಕಥೆಗಳನ್ನು ಆಧರಿಸಿದ ಪಾತ್ರಗಳ ಆಡುಂಬೊಲವಾಗಿದೆ. ಇಲ್ಲಿ ಪ್ರಕಟವಾಗುವ ಪಾತ್ರಗಳು ಒಂದು ನಿರ್ದಿಷ್ಟ ಆವರಣವನ್ನು ಸೃಷ್ಟಿ ಮಾಡಿಕೊಂಡು ರಾತ್ರಿ ಹೊತ್ತಿನಲ್ಲಿ ನಿರ್ದಿಷ್ಟ ಕಲಾ ಮಾಧ್ಯಮವೊಂದರ ಮೂಲಕ ಜನರ ಮುಂದೆ ಪ್ರತ್ಯಕ್ಷವಾಗುತ್ತವೆ. ದೇವಲೋಕದ ದೇವತೆಗಳು, ಪಾತಾಳಲೋಕದ ರಾಕ್ಷಸರು, ಭೂಲೋಕದ ಮಾನವರು ಪರಸ್ಪರ ಮುಖಾಮುಖಿಯಾಗುತ್ತಾ ಸಂಘರ್ಷವನ್ನು ನಡೆಸಿ ಹೊಸ ಸಂದೇಶವನ್ನು ನೋಡುಗರಿಗೆ ನೀಡುತ್ತವೆ. ಇಲ್ಲಿ ಬರುವ ಪಾತ್ರಗಳು ಎದುರು ಕುಳಿತ ಪ್ರೇಕ್ಷಕರಿಗೆ ಭಿನ್ನವಾಗಿ ಅಲೌಕಿಕ ಶಕ್ತಿಯನ್ನು ಹೊಂದಿರುವವು. ಲೌಕಿಕವಾದ ಊಟ, ನಿದ್ದೆ, ಮೈಥುನಾದಿಗಳನ್ನು ಲಕ್ಷಿಸದವು. ಇಂತಹ ಪಾತ್ರಗಳ ಪ್ರವೃತ್ತಿಗಳೇ ಅವು ವಾಸ್ತವಕ್ಕಿಂತ ಭಿನ್ನ ಎಂಬುದನ್ನು ತೋರಿಸುತ್ತವೆ.
ಕಲಾಲೋಕ ವಾಸ್ತವಕ್ಕಿಂತ ಬೇರೆಯಾಗಬೇಕಾದರೆ ಆಹಾರ್ಯದ ನೆರವು ಬೇಕು. ಆಹಾರ್ಯದ ಮೂಲಕವೇ ಒಂದು ನಿರ್ದಿಷ್ಟ ಪಾತ್ರಕ್ಕೆ ವಿಶಿಷ್ಟ ಶಕ್ತಿಗಳು ಪ್ರಾಪ್ತವಾಗುತ್ತವೆ. ಆಹಾರ್ಯದ ಅನೇಕ ಸಂಗತಿಗಳು ಅರ್ಥ ಸಂವಹನಗೊಳಿಸದೆಯೂ ಪರಂಪರೆಯ ಹೆಸರಲ್ಲಿ ಉಳಿದುಕೊಂಡು ಬಂದಿವೆ. ಇವು ಪಾತ್ರಗಳ ಸ್ವಭಾವಕ್ಕೆ ಅಗತ್ಯವೋ ಅನಗತ್ಯವೋ ಎಂಬುದು ಮುಖ್ಯವಾಗುವುದಿಲ್ಲ. ಆದರೆ ಕಲೆಯ ಚೌಕಟ್ಟಿನಲ್ಲಿ ಅವುಗಳಿಗೆ ನಿರ್ದಿಷ್ಟವಾದ ಅಸ್ತಿತ್ವಗಳಿ ರುತ್ತವೆ. ಅನೇಕ ಬಾರಿ ಇಂತಹ ಸಾಂಸ್ಕೃತಿಕ ಪಳೆಯುಳಿಕೆಗಳೇ ಕಲೆಯ ಗುರುತನ್ನು ಪ್ರಕಟ ಪಡಿಸುತ್ತಿರುತ್ತವೆ. ಯಾವುದೋ ಕಾಲಘಟ್ಟದಲ್ಲಿ ಪಾತ್ರದ ಸ್ವಭಾವಕ್ಕನುಗುಣವಾಗಿಯೋ ಅಥವಾ ಸೌಂದರ್ಯದ ಭಾಗವಾಗಿಯೋ ಇಂತಹ ಸಂಗತಿಗಳು ಆಹಾರ್ಯದೊಡನೆ ಸೇರಿಕೊಂಡಿರುತ್ತವೆ. ಕಾಲಕ್ರಮೇಣ ಅವು ಸಾಂಸ್ಕೃತಿಕ ಪಳೆಯುಳಿಕೆಗಳಾಗಿ ಕಲೆಯ ಚೌಕಟ್ಟಿನಲ್ಲಿ ಪರಂಪರೆಯ ಹೆಸರಿನಲ್ಲಿ ಉಳಿದುಕೊಂಡು ಬಿಡುತ್ತವೆ.
ಯಕ್ಷಗಾನದ ಆಹಾರ್ಯದ ಹಿನ್ನೆಲೆ
ಯಕ್ಷಗಾನ ಕಲಾಪ್ರಕಾರದಲ್ಲಿ ಬಹುಮುಖ್ಯವಾಗಿ ಗಮನಸೆಳೆಯುವ ಅಭಿನಯಾಂಗ ವೆಂದರೆ ಆಹಾರ್ಯ. ಆಮೇಲೆ ಕುಣಿತ. ಆಹಾರ್ಯವೇ ಯಕ್ಷಗಾನದ ಅನನ್ಯತೆಯನ್ನು ಸಾರುವ ಬಹುಮುಖ್ಯ ಅಂಶ. ದೇಶ ಭಾಷೆಗಳನ್ನು ಮೀರಿ ಆಹಾರ್ಯ ಮತ್ತು ನೃತ್ಯಗಳು ಜನರ ಮನಸ್ಸನ್ನು ಸೆಳೆಯಬಲ್ಲುವು. ಹೀಗೆ ಗಮನ ಸೆಳೆಯುವಂತೆ ಯಕ್ಷಗಾನದ ವೇಷಭೂಷಣಗಳನ್ನು ಸೃಷ್ಟಿಸಿದ ಕಲಾವಿದನ ಸೃಜನಶೀಲ ಪ್ರತಿಭೆ ನಿಜಕ್ಕೂ ಅಪ್ರತಿಮ ವಾದುದು. ಯಕ್ಷಗಾನ ವೇಷಭೂಷಣಗಳ ಸಂದರ್ಭದಲ್ಲಿ ನಿರ್ದಿಷ್ಟವಾದ ಮಾದರಿಗಳನ್ನು ಹೇಳುವ ಮಾರ್ಗದರ್ಶನ ನೀಡುವ ಗ್ರಂಥಗಳಾಗಲೀ, ಶಿಲ್ಪಗಳಾಗಲೀ ಇಲ್ಲ. ಜನಪದೀಯ ವಾಗಿ ಅನೇಕ ತಲೆಮಾರುಗಳಿಂದ ಸಾಗಿ ಬಂದಿರುವ ಕಲ್ಪನೆಯ ಸೃಷ್ಟಿ ಅನಾದೃಶ್ಯವಾದುದು.
ಯಕ್ಷಗಾನ ಮುಖ್ಯವಾಗಿ ಅತಿಮಾನುಷ ಶಕ್ತಿಗಳ ಕಥೆಗಳನ್ನೇ ಹೇಳುವ ಕಲಾ ಮಾಧ್ಯಮಗಳು. ಅಲ್ಲಿ ಬರುವ ಪುರಾಣದ ಪಾತ್ರಗಳಿಗೆ ಅತಿಮಾನುಷವಾದ ಶಕ್ತಿಗಳಿವೆ. ಅವಾಸ್ತವ ಜಗತ್ತಿನಲ್ಲಿ ವ್ಯವಹರಿಸುವ ಇವುಗಳು ಸಾಮಾನ್ಯ ಜನರ ವ್ಯಾವಹಾರಿಕ ಜಗತ್ತಿಗೆ ದಕ್ಕದವುಗಳು. ಪ್ರಸಂಗಗಳಲ್ಲಿ ಬರುವ ಧಾರ್ಮಿಕ ಭಾವನೆಯನ್ನು ಉದ್ದೀಪಿಸುವ ರೀತಿಯಲ್ಲಿ ಪಾತ್ರಗಳನ್ನು ಆಹಾರ್ಯದ ಮೂಲಕ ಕಟ್ಟಿಕೊಟ್ಟ ಅನಾಮಿಕ ಪ್ರತಿಭಾ ಸಂಪನ್ನನ ಕೊಡುಗೆ ಯಾಗಿಯೂ ಇವುಗಳನ್ನು ಪರಿಗಣಿಸಬಹುದು. ಕಥೆಗಳಲ್ಲಿ ಬರುವ ಪಾತ್ರಗಳು ನಿಜ ಜೀವನದ ವ್ಯಕ್ತಿಗಳಲ್ಲ. ಅವು ನಿಜಲೋಕಕ್ಕಿಂತಲೂ ತೀರ ವ್ಯತ್ಯಸ್ತವಾದ ಕಾಲ್ಪನಿಕ ಲೋಕದ ಸೃಷ್ಟಿಗಳು. ಅದಕ್ಕೆ ಪೂರಕವಾಗಿ ಯಕ್ಷಗಾನದ ಪಾತ್ರಗಳ ವೇಷಭೂಷಣಗಳು ಮುಖವರ್ಣಿಕೆಗಳ ವಿನ್ಯಾಸವನ್ನು ರೂಪಿಸಲಾಗಿದೆ. ಹೀಗೆ ರೂಪಿಸಿದವರು ಕಲಾವಿದರ ಕಲ್ಪನಾಶಕ್ತಿ, ಚಿತ್ರಗಾರಿಕೆಯ ಕೌಶಲ್ಯ, ಶಿಲ್ಪಿಯ ಚಾಕಚಕ್ಯತೆ, ವೇಷ ಸಂಯೋಜಕನ ಪ್ರಾವೀಣ್ಯತೆ ಇವೆಲ್ಲವುಗಳ ತಂತ್ರಗಾರಿ ಕೆಯನ್ನು ಬಲ್ಲವರೇ ಇರಬೇಕು. ಆರಂಭದ ಸೃಷ್ಟಿ ಒಬ್ಬ ಸೃಜನಶೀಲ ಕಲಾವಿದನಿಂದಲೇ ನಡೆದಿದ್ದರೂ, ಕಾಲಕ್ರಮದಲ್ಲಿ ಅನೇಕ ಸೃಜನಶೀಲದ ಕೊಡುಗೆಗಳು ಯಕ್ಷಗಾನ ಆಹಾರ್ಯ ಕ್ಷೇತ್ರಕ್ಕೆ ಸಂದಿರಬಹುದು. ಶಿವರಾಮ ಕಾರಂತರು ಅವೆಲ್ಲವೂ ಒಬ್ಬನೇ ಪ್ರತಿಭಾಶೀಲನ ಸೃಷ್ಟಿ ಎಂದೂ, ಕಾಲಕ್ರಮದಲ್ಲಿ ಬೆಳೆದು ಬಂದದ್ದಲ್ಲವೆಂದೂ ತರ್ಕಿಸುತ್ತಾರೆ (೧೯೭೪ : ೮೬). ಆದರೆ ವೇಷಗಾರಿಕೆಯ ಒಟ್ಟು ರಚನೆಯನ್ನು ಗಮನಿಸಿದಾಗ, ಅವುಗಳಲ್ಲಿ ಅನೇಕ ಕಲಾವಿದರ, ಕಾಲದ ಕೊಡುಗೆಗಳು ಇರುವುದನ್ನು ಗಮನಿಸಬಹುದು.
ಯಕ್ಷಗಾನದ ವೇಷಭೂಷಣಗಳನ್ನು ಸೃಷ್ಟಿಸುವ ಕಲಾವಿದರ ಹಿಂದಿನ ತರ್ಕವನ್ನು ಪರಿಶೀಲಿಸಬಹುದು. ಈಗಾಗಲೇ ಯಕ್ಷಗಾನದ ವೇಷಭೂಷಣ ಎನ್ನುವುದು ಅವಾಸ್ತವಿಕವಾದ ಕಾಲ್ಪನಿಕ ಸೃಷ್ಟಿ ಎಂದು ಹೇಳಲಾಗಿದೆ. ವಾಸ್ತವ ಬದುಕಿನಲ್ಲಿ ದೇವರನ್ನು ನಂಬುವವರಿರುತ್ತಾರೆ. ಆದರೆ ದೇವರನ್ನು, ರಾಕ್ಷಸರನ್ನು ಯಾರನ್ನು ವಾಸ್ತವ ಜಗತ್ತಿನಲ್ಲಿ ನೋಡಿರುವುದಿಲ್ಲ. ಅಂದರೆ ದೇವ ದೇವತೆಗಳು, ರಾಕ್ಷಸರು ಇವರೆಲ್ಲ ಮನುಷ್ಯರ ಕಲ್ಪನೆಯ ಸೃಷ್ಟಿಗಳು ಅಥವಾ ಮನುಷ್ಯರ ಸ್ವಪ್ನಲೋಕದ ಜೀವಿಗಳು. ರಾಮಾಯಣ, ಮಹಾಭಾರತಗಳಲ್ಲಿ ಬರುವ ದಶರಥ, ಭರತ ಶತ್ರುಘ್ನ ಹಾಗೂ ಪಾಂಡವಾದಿ ಪಾತ್ರಗಳೆಲ್ಲ ಒಂದು ರೀತಿಯಲ್ಲಿ ಮಾನವನ ಪಾತ್ರವೇ, ಅವರ ಸಾಹಸಗಳು, ಸ್ವಭಾವಗಳು ಮಾನವಾತೀತವಾದುದು. ಅವರ ಸ್ನೇಹ, ಸಲುಗೆ ಏನಿದ್ದರೂ ದೇವಾನುದೇವತೆಗಳ ಜತೆಗೆ ಅವರನ್ನು ವಿರೋಧಿಸಿ ನಿಲ್ಲುವವರು ಕೂಡಾ ಅತಿಮಾನುಷ ಶಕ್ತಿಗಳನ್ನು ಪ್ರದರ್ಶಿಸುವ ಮಾನವರು. ಕವಿಗಳು ಇವರೆಲ್ಲರಲ್ಲಿ ಮಾನವೀಯ ಗುಣಗಳನ್ನು ಸೇರಿಸಿ ಚಿತ್ರಿಸಿದರು. ಇಂತಹ ವಿಶಿಷ್ಟ ಗುಣಗಳ ಕಾರಣಕ್ಕಾಗಿ ಲೌಕಿಕರಿಂದ ಅವರು ಬಹಳ ದೂರವಾದರು. ಇಂತಹ ಪಾತ್ರಗಳನ್ನು ರಂಗಭೂಮಿಯಲ್ಲಿ ತರಬೇಕಾದರೆ ಅವರಿಗೆ ಲೌಕಿಕವಾದ ದುರ್ಬಲ ವೇಷಭೂಷಣಗಳು ಒಪ್ಪಲಾರವು. ಹಾಗಾಗಿ ಪ್ರತಿಭಾ ಶಾಲಿಗಳಾದ ಕಲಾವಿದರು ತಮ್ಮ ಕಲ್ಪನಾಶಕ್ತಿಯಿಂದ ವಿಭಿನ್ನ ಪಾತ್ರಗಳನ್ನು ಸೃಷ್ಟಿಸಿರಬೇಕು. ವಾಸ್ತವಿಕ ಜಗತ್ತಿನ ಅನುಕರಣೆ ಇದಕ್ಕೆ ನೆರವಾಗಲಾರದು. ಯಕ್ಷಗಾನ ರಂಗಭೂಮಿಯ ಆಹಾರ್ಯದ ಸೃಷ್ಟಿ ಈ ಕಾರಣಕ್ಕೆ ತುಂಬಾ ಅದ್ಭುತವೆಂದೇ ಹೇಳಬಹುದು.
ಯಕ್ಷಗಾನದ ಅನೇಕ ಪಾತ್ರಗಳಿಗೆ ವೇಷಭೂಷಣ ಮತ್ತು ಮುಖವರ್ಣಿಕೆಯನ್ನು ರೂಪಿಸುವಾಗ ಒಬ್ಬ ಕಲಾವಿದ ತನ್ನ ಕಲ್ಪನಾವಿಲಾಸವನ್ನೇ ಮುಕ್ತವಾಗಿ ಹರಿಯ ಬಿಟ್ಟಿರ ಬಹುದು. ಈ ಕಲ್ಪನೆಯ ಸೃಷ್ಟಿ ಶತಮಾನಗಳ ಕಾಲ ಯಕ್ಷಗಾನದ ವೇಷಭೂಷಣಗಳ ಸೌಂದರ್ಯವನ್ನು ಉಳಿಸಿಕೊಂಡು ಬಂದಿದೆ. ಇಂದಿನ ವೇಷಭೂಷಣಗಳನ್ನು ನೋಡಿದರೆ ಅವು ಪ್ರಾಚೀನ ಸೃಷ್ಟಿಯಿಂದ ತಲೆಮಾರುಗಳ ಕಾಲ ಮುಂದುವರಿದುಕೊಂಡು ಬಂದ ಪರಂಪರೆಯಾಗಿಯೇ ಗೋಚರಿಸುತ್ತದೆ. ಆದರೆ ನಿರ್ದಿಷ್ಟವಾಗಿ ಇಂತಹ ಕಾಲಘಟ್ಟದಲ್ಲಿ ಇದರ ಸೃಷ್ಟಿ ಆಗಿದೆ ಎಂದು ಹೇಳುವಂತಿಲ್ಲ. ಆಯಾ ಕಲಾವಿದರು ತಮ್ಮ ಅರಿವಿಗೆ ಬಂದ ಮತ್ತು ತಮ್ಮ ನೆನಪಿನಲ್ಲುಳಿದ ಮಾದರಿಗಳನ್ನು ಎಲ್ಲಾ ಕಾಲದಲ್ಲೂ ಕಾಲದ ಮತ್ತು ಸಂದರ್ಭದ ಅಗತ್ಯಕ್ಕೆ ಅನುಗುಣವಾಗಿ ರೂಪಿಸಿಕೊಂಡಿರಬಹುದು. ತೆಂಕುತಿಟ್ಟಿನ ಸಂದರ್ಭ ದಲ್ಲಿ ಯಕ್ಷಗಾನದ ವೇಷಭೂಷಣ ಇತರ ಕಲಾಪ್ರಕಾರಗಳ ಜತೆಗೆ ಸಾದೃಶ್ಯ ಹೊಂದಿರು ವುದನ್ನು ಗಮನಿಸಬಹುದು. ಇಲ್ಲಿನ ಕಲ್ಪನಾಸೃಷ್ಟಿಗೆ ಏಕವ್ಯಕ್ತಿಯ ಸೃಜನಶೀಲ ಪ್ರತಿಭೆ ಕಾರಣವೆಂದು ಹೇಳಲಾಗದು. ಒಂದು ತಂಡ ಪ್ರಯೋಗದ ವೇಳೆ ‘ಚೌಕಿ’(ಚೌಕಿ-ವೇಷದ ಮನೆ. ಗ್ರೀಸ್, ರೂಮನ್ನ ಸೂಚಿಸುವ ಯಕ್ಷಗಾನದ ಪಾರಿಭಾಷಿಕ ಪದ)ಯಲ್ಲಿ ವೇಷ ರಚನೆಯ ಸಂದರ್ಭದಲ್ಲಿ ಸಾಮೂಹಿಕವಾಗಿ ನೆರವಾಗಿರಬಹುದು. ತಮ್ಮ ಕಲಾತ್ಮಕ ದೃಷ್ಟಿಕೋನವನ್ನು ಹರಿಯಬಿಟ್ಟಿರಬಹುದು. ಇಲ್ಲಿನ ಕಲಾವಿದರ ಕಾಲ್ಪನಿಕ ಸೌಂದರ್ಯವು ಯಕ್ಷಗಾನದ ವೇಷಭೂಷಣಗಳ ಮೆರುಗನ್ನು ಮತ್ತು ವೈಭವವನ್ನು ಹೆಚ್ಚಿಸುವುದಕ್ಕಾಗಿತ್ತು. ಹಾಗೆ ಹುಡುಕುತ್ತಾ ಹೋದರೆ ನಿರ್ದಿಷ್ಟವಾದ ಪರಂಪರೆಯೊಂದು ತೆಂಕುತಿಟ್ಟಿನ ಆಹಾರ್ಯದ ವಿಷಯದಲ್ಲಿ ಕಟ್ಟಿಕೊಡುವುದು ಕ್ಲಿಷ್ಟ.
ಸಾಮಾನ್ಯವಾಗಿ ಯಕ್ಷಗಾನದ ತಂಡಗಳು ತಿರುಗಾಟಕ್ಕೆ ಹೊರಡುವ ಸಂದರ್ಭದಲ್ಲಿ ಮೊದಲ ದಿನ ಪಾಂಡವಾಶ್ವಮೇಧ ಪ್ರಸಂಗವನ್ನು ಆಡುವುದಿದೆ. ಆಗ ಆಯಾ ಕಲಾವಿದರಿಗೆ ಲಭ್ಯವಾಗುವ ವೇಷಭೂಷಣಗಳ ಪ್ರಮಾಣ ತಿಳಿದಿರುತ್ತದೆ. ಈ ನೆಲೆಯಲ್ಲಿ ಕಲಾವಿದರು ತಿರುಗಾಟದಲ್ಲಿ ತಮ್ಮ ಪಾತ್ರದ ವೇಷಭೂಷಣಗಳ ಬಗೆಗೆ ಖಚಿತ ಮಾಡಿಕೊಳ್ಳುತ್ತಾರೆ. ಪಾಂಡವಾಶ್ವಮೇಧದಲ್ಲಿ ಸುಧನನ ಪಾತ್ರ ಕಿರೀಟ ತೊಟ್ಟು ಬರಬಹುದು. ಪಕಡಿತೊಟ್ಟೂ ಬರಬಹುದು. ಹಂಸ ಧ್ವಜನಿಗೆ ನಾಟಕೀಯವಾದ ಕಿರೀಟ ತಂಡದಲ್ಲಿ ಲಭ್ಯವಿದ್ದರೆ, ಸುಧನ್ವ ಕಿರೀಟ ತೊಡುವ ಅವಕಾಶವಿದೆ. ಹಂಸಧ್ವಜನ ಪಾತ್ರವೇ ಕಿರೀಟ ಧರಿಸಿದರೆ ಮಗನಾದ ಸುಧನ್ವ ಪಕಡಿ ವೇಷ ಧರಿಸುವುದು ಸೂಕ್ತವಾದುದು. ಇದು ವೇಷಭೂಷಣಗಳ ಲಭ್ಯತೆಯನ್ನು ಅನುಸರಿಸಿ ನಡೆಯುತ್ತದೆ. ಏಕೆಂದರೆ ಪಾಂಡವಾಶ್ವಮೇಧ ಪ್ರಸಂಗದಲ್ಲಿ ಬಬ್ರುವಾಹನ ಪಕಡಿ ಧರಿಸುವುದು ರೂಢಿ. ತಾಮ್ರ ಧ್ವಜ, ಅರ್ಜುನ ಮೊದಲಾದ ಪಾತ್ರಗಳು ಕಿರೀಟ ವೇಷಗಳಾದುದರಿಂದ ರಂಗದಲ್ಲಿ ವೈವಿಧ್ಯತೆಯ ದೃಷ್ಟಿಯಿಂದ ಎಲ್ಲಾ ವೇಷಗಳು ಬಂದ ಹಾಗಾಗುತ್ತವೆ. ಹಾಗೂ ಸುಧನ್ವನಂತಹ ಪಾತ್ರಗಳನ್ನು ಮುಕ್ತವಾಗಿ ತಮ್ಮದೇ ದೃಷ್ಟಿಕೋನ ದಿಂದ ವಿಸ್ತರಿಸುವ ಅವಕಾಶ ಕಲಾವಿದರಿಗಿದೆ.
ಯಕ್ಷಗಾನ ಕಲಾವಿದರು ಚಿತ್ರಕಲೆಯ ಶಾಸ್ತ್ರ ವಿಚಾರಗಳನ್ನೋ, ನಾಟ್ಯಶಾಸ್ತ್ರದ ವಿಚಾರ ಗಳನ್ನೋ ಓದಿ ಅರಗಿಸಿಕೊಂಡು ವೇಷ ರಚನೆಯನ್ನು ಮಾಡುವವರಲ್ಲ. ಆದರೆ ಚಿತ್ರಕಲೆಯು ಹಾಗೂ ನಾಟ್ಯಶಾಸ್ತ್ರ ಪ್ರಣೀತ ಸಂಗತಿಗಳು ಯಕ್ಷಗಾನದಲ್ಲಿ ಇವೆ ಎಂಬುದು ಮಾತ್ರ ವಾಸ್ತವ. ಭಾರತೀಯ ರಂಗ ಪರಂಪರೆಯಲ್ಲಿ ಸಾಮಾನ್ಯವಾಗಿ ಕಾಣುವ ಸಂಗತಿಗಳೆಂದು ಇವುಗಳನ್ನು ಪರಿಭಾವಿಸಬೇಕಾದೀತು. ಪರಂಪರಾಗತವಾಗಿ ಬಂದ ಆಹಾರ್ಯ ವಿಧಾನಗಳು ಒಂದಲ್ಲ ಒಂದು ನೆಲೆಯಲ್ಲಿ ಪ್ರಜ್ಞಾಪೂರ್ವಕವಾದ ಕಲಾವಿದರಿಂದ ಕಾಲಾನುಕ್ರಮದಲ್ಲಿ ಮುಂದುವರಿದುಕೊಂಡು ಬಂದಿವೆ. ಅಲ್ಲಿ ಬರುವ ಅನೇಕ ವಿಚಾರಗಳು ಒಟ್ಟು ಪರಂಪರೆ ಯಲ್ಲಿ ಹಿರಿಯ ತಲೆಮಾರಿನ ಕೊಡುಗೆಗಳ ರೂಪದಲ್ಲಿ ಮುಂದಿನ ತಲೆಮಾರಿಗೆ ಲಭ್ಯ ವಾಗುತ್ತವೆ. ಇವು ಲಭ್ಯವಾಗುವ ಬಗೆ ರಂಗ ಪ್ರಯೋಗದ ವೇಳೆ ಪ್ರಾಯೋಗಿಕವಾಗಿಯೇ ಆಗಿರುತ್ತದೆ. ನಿರ್ದಿಷ್ಟವಾದ ವೇಷ ಪರಂಪರೆಯನ್ನು ಮುಂದುವರೆಸಿಕೊಂಡು ಬರುವ ಕಲಾವಿದರು ತಮ್ಮ ಗುರುಸ್ಥಾನದಲ್ಲಿರುವ ಕಲಾವಿದರನ್ನು ಹೆಸರಿಸಬಲ್ಲರೇ ಹೊರತು ಶಾಸ್ತ್ರ ಗ್ರಂಥಗಳನ್ನಲ್ಲ. ಅನಕ್ಷರಸ್ಥ ಜನವರ್ಗದವರೇ ಯಕ್ಷಗಾನ ಕ್ಷೇತ್ರದಲ್ಲಿ ಹಿಂದಿ ನಿಂದಲೂ ಭಾಗವಹಿಸುತ್ತಿದ್ದುದರಿಂದ ಮೌಖಿಕವಾದ ಗುರು ಪರಂಪರೆಯ ರೂಪದಲ್ಲಿ ಯಕ್ಷಗಾನದಲ್ಲಿ ಒಂದು ಶಿಸ್ತುಬದ್ಧ ವೇಷವಿಧಾನ ರೂಪು ಪಡೆದಿದೆ. ಆಯಾ ಕಲಾವಿದರು ತಮ್ಮ ಬೌದ್ದಿಕ ತಿಳುವಳಿಕೆಯ ಮೇರೆಗೆ ಅವುಗಳಿಗೆ ಹೊಸ ಹೊಸ ಅರ್ಥ ಸಂಕೇತಗಳನ್ನು ಸೇರಿಸಿ ವಿಸ್ತರಿಸಿಕೊಂಡವರೂ ಇದ್ದಾರೆ. ಕೆಲವೊಮ್ಮೆ ಹಿರಿಯರು ಹಾಕಿಕೊಟ್ಟ ಪರಂಪರೆ ಎಂಬ ಶ್ರದ್ಧೆಯಿಂದ ಮುಂದುವರಿಸಿಕೊಂಡು ಹೋದವರೂ ಇದ್ದಾರೆ. ಆದರೆ ತಮ್ಮ ಕಾಲದಲ್ಲಿದ್ದ ಪಾತ್ರಗಳಿಗೆ ತಮ್ಮ ಕಾಲದಲ್ಲಿದ್ದ ವೇಷವಿಧಾನ, ಮುಖವರ್ಣಿಕೆಗಳ ಮೂಲಕ ಸಮಕಾಲೀನ ಪ್ರಸ್ತುತಗೊಳ್ಳುವಂತೆ ಜೀವ ತುಂಬುತ್ತಾ ಬಂದಿದ್ದಾರೆ. ಇಲ್ಲೆಲ್ಲ ಕಲಾವಿದರು ಕಲೆಯ ನೆಲೆಯಿಂದ ವೈಚಾರಿಕವಾಗಿ ಪ್ರಜ್ಞಾಪೂರ್ವಕವಾಗಿ ಶೋಧಿಸುವುದಕ್ಕಿಂತ ಹೆಚ್ಚಾಗಿ ಭಾವನಾತ್ಮಕವಾಗಿ ಪಾತ್ರಗಳ ನೆಲೆಯನ್ನು ಕಂಡುಕೊಳ್ಳಲು ಯತ್ನಿಸಿದ್ದಾರೆ.
ಯಕ್ಷಗಾನದ ಪರಂಪರೆಯಲ್ಲಿಯೇ ವೇಷ ವಿಧಾನದಲ್ಲಿ ಶಾಸ್ತ್ರ ಪ್ರಣೀತ ಅಂಶಗಳನ್ನು ಅನುಸರಿಸಲಾಗಿತ್ತೇ ಎಂಬ ಬಗೆಗೆ ಲಿಖಿತ ದಾಖಲೆಗಳಿಲ್ಲ. ಪರಂಪರಾಗತವಾಗಿ ಬಂದ ಅನೇಕ ಕಲಾವಿದರು ಶಾಸ್ತ್ರಪ್ರಣೀತ ಸಂಗತಿಗಳಿಗೆ ಪ್ರಾಮುಖ್ಯ ನೀಡಿದವರೂ ಇದ್ದಾರೆ. ಹಾಗೆಯೇ ಪಾತ್ರಗಳ ಚಿತ್ರಣದ ವೇಳೆ ಪುರಾಣ ಪ್ರಣೀತ ವ್ಯಾಖ್ಯೆಗಳನ್ನು ಉಲ್ಲೇಖಿಸಿ ವೇಷಧಾರಣೆಯನ್ನೊ, ಮುಖವರ್ಣಿಕೆಯನ್ನೊ, ಅರ್ಥಪೂರ್ಣಗೊಳಿಸಿದ್ದಾರೆ. ಇಂತಹ ಕಲಾವಿದರ ಪರಂಪರೆಯನ್ನು ವಿದ್ವಾಂಸರು ಒಪ್ಪಿಕೊಂಡು ಅದನ್ನೇ ಯಕ್ಷಗಾನ ಪರಂಪರೆ ಎಂದೂ ಹೇಳುವವರಿದ್ದಾರೆ. ಶಾಸ್ತ್ರ ಗ್ರಂಥಗಳನ್ನು ಉಲ್ಲೇಖಿಸಿ ವೇಷ ರಚನೆ, ಮುಖವರ್ಣಿಕೆ, ಬಣ್ಣ ಇತ್ಯಾದಿಗಳೆಲ್ಲ ಶಾಸ್ತ್ರೀಯವಾಗಿ ರೂಪಿಸುವುದೇ ವಿಹಿತವಾದುದು ಎಂದು ಅಭಿಪ್ರಾಯ ಪಡುವವರೂ ಇದ್ದಾರೆ. ಈ ಎರಡೂ ತೆರನ ಆಲೋಚನಾ ವಿಧಾನಗಳು ಯಕ್ಷಗಾನದಂತಹ ಭಾರತೀಯ ರಂಗ ಪರಂಪರೆಯ ಮಟ್ಟಿಗೆ ಒಪ್ಪಿತವಾದುದೇ ಆಗಿದೆ. ಆದರೆ ಯಕ್ಷಗಾನವನ್ನು ಮಾತ್ರ ಕೇಂದ್ರೀಕರಿಸಿ ಆಹಾರ್ಯದ ಬಗೆಗೆ ಮತ್ತು ಅವುಗಳ ಸ್ವರೂಪ ನಿರ್ಣಯದ ಬಗೆಗೆ ಕೆಲವು ಸಂಗತಿಗಳನ್ನು ಇಲ್ಲಿ ಗಮನಹರಿಸಬಹುದು.
ಹಿಂದಿನ ಕಾಲದಲ್ಲಿ ಅಂದರೆ ಇಪ್ಪತ್ತನೆಯ ಶತಮಾನದ ಆರಂಭದ ದಶಕಗಳಲ್ಲಿ ಯಕ್ಷಗಾನ ತಂಡಗಳು ಊರಿಂದೂರಿಗೆ ಕಾಲ್ನಡಿಗೆಯಲ್ಲೇ ವೇಷಭೂಷಣ ಮೊದಲಾದ ಸಾಮಾನುಸರಂಜಾಮುಗಳನ್ನು ಹೊತ್ತುಕೊಂಡು ಸಾಗಬೇಕಾಗಿತ್ತು. ಆರ್ಥಿಕ ಕಾರಣಕ್ಕಾಗಿ ಕೆಲವೊಮ್ಮೆ ಕಲಾವಿದರೇ ತಲೆ ಹೊರೆ ಕಾರ್ಮಿಕರಾಗಿಯೂ ಕೆಲಸ ನಿರ್ವಹಿಸಬೇಕಾಗಿತ್ತು. ಆಗೆಲ್ಲ ಒಂದು ಯಕ್ಷಗಾನ ತಂಡವೆಂದರೆ ಸುಮಾರು ಹತ್ತು ಮಂದಿ ಕಲಾವಿದರು ಇರುತ್ತಿದ್ದರು. ಇವರಲ್ಲಿ ಮೂವರು ಹಿಮ್ಮೇಳದ ಕಲಾವಿದರು. ಏಳು ಮಂದಿ ಮುಮ್ಮೇಳದ ಕಲಾವಿದರು. ಕೆಲವೊಮ್ಮೆ ಮುಮ್ಮೇಳದ ಕಲಾವಿದರೇ ಚೆಂಡೆ ಮೊದಲಾದ ಹಿಮ್ಮೇಳದ ವಾದನಗಳಲ್ಲಿ ನೆರವಾಗಬೇಕಾಗುತ್ತಿತ್ತು. ಅಂದರೆ ಒಂದು ರಾತ್ರಿಯ ಪ್ರಸಂಗದ ವೇಷಭೂಷಣ ಗಳು ಹಾಗೂ ಸಾಮಾನು ಸರಂಜಾಮುಗಳೆಂದರೆ ಒಟ್ಟು ಇಷ್ಟು ಜನರ ಹೊರೆಯ ಭಾರದ ಒಳಗಡೆ ಇರುತ್ತಿತ್ತು.
ಹೀಗೆ ಊರಿಂದೂರಿಗೆ ಹೋಗಿ ಆಟ ಆಡುವಾಗ ಆಟ ಆಡಿಸುವ ಯಜಮಾನ ಅಂದಿನ ಪ್ರಸಂಗಕ್ಕೆ ಒಪ್ಪಿಗೆ ನೀಡಿದ ಬಳಿಕ ಆಟ ನಿರ್ಣಯವಾಗುತ್ತಿತ್ತು. ಆ ಬಳಿಕ ತಂಡದ ಕಲಾವಿದರಿಗೆ ಪಾತ್ರಗಳ ನಿರ್ಣಯವಾಗುತ್ತಿತ್ತು. ಆಟ ಆಡಿಸುವ ಯಜಮಾನ ಪ್ರೀತ್ಯರ್ಥವಾಗಿ ವೇಷಧಾರಿಗಳಿಗೆ ಕೊಡುಗೆಗಳ ರೂಪದಲ್ಲಿ ಸೀರೆ ಮೊದಲಾದ ವಸ್ತ್ರಗಳನ್ನು ಕೊಡುವುದಿತ್ತು. ಹಾಗೆ ನೀಡಿದ ಸೀರೆಗಳನ್ನು ಅಂದಿನ ಪ್ರಸಂಗದಲ್ಲಿ ಉಟ್ಟುಕೊಂಡೇ ಪಾತ್ರ ಮಾಡಬೇಕಾದ ನಿರ್ಬಂಧಗಳಿರುತ್ತಿದ್ದುವು. ಹಾಗೆಯೇ ಪುರುಷ ಪಾತ್ರಗಳಾದರೆ ಸೀರೆಯನ್ನು ಸೋಗೆವಲ್ಲಿಗಳ ರೂಪದಲ್ಲಿಯೂ ಬಳಸುತ್ತಿದ್ದರು. ಆಗ ಒಬ್ಬ ಕಲಾವಿದ ನಿರ್ದಿಷ್ಟ ಪಾತ್ರವೊಂದರ ಸ್ವರೂಪ ನಿರ್ಣಯ ಮಾಡುವುದನ್ನು ಮೀರಿ ಆಟ ಆಡಿಸುವವರ ಮರ್ಜಿಯನ್ನು ಅನುಸರಿಸಲೇ ಬೇಕಾಗಿತ್ತು. ಆಟದ ಆರಂಭದ ದಿನಗಳಲ್ಲಿ ಆಡಿಸುವ ಪೋಷಕ ವರ್ಗದವರು ಹಾಕಿಕೊಟ್ಟ ಪರಂಪರೆ ಯಕ್ಷಗಾನದ ವೇಷ ವಿಧಾನಕ್ಕೆ ಕೊಡುಗೆ ನೀಡುತ್ತಿರುವಾಗ ನಿರ್ದಿಷ್ಟ ಬಣ್ಣ, ಅವುಗಳ ಅರ್ಥ ಸಂಕೇತ ಇವುಗಳನ್ನು ವ್ಯಾಖ್ಯಾನಿಸುವುದು ಕ್ಲಿಷ್ಟಕರ. ಕಲಾವಿದರ ಕಲ್ಪನಾ ಸಾಮರ್ಥ್ಯವನ್ನು ಮೀರಿ ಯಕ್ಷಗಾನ ಪೋಷಕ ವರ್ಗದ ಆಲೋಚನಾ ವಿಧಾನವಿಲ್ಲಿ ಕೆಲಸ ಮಾಡಿದೆಯೆಂಬುದನ್ನು ತಿರಸ್ಕರಿಸುವಂತಿಲ್ಲ.
ಯಕ್ಷಗಾನದ ತಂಡವನ್ನು ಗೆಜ್ಜೆ ಕಟ್ಟುವ ಮೊದಲ ದಿನ ಸೇವಾ ರೂಪದಲ್ಲಿ ದೇವಸ್ಥಾನ ಗಳಲ್ಲಿ ಆಟವಾಡುವುದು ಸಂಪ್ರದಾಯ. ಇಂತಹ ವೇಳೆಗೆ, ವೈವಿಧ್ಯಮಯ ಪಾತ್ರಗಳಿರುವ ಪ್ರಸಂಗಗಳನ್ನು ಆಡುವುದು ರೂಢಿ. ಪ್ರಸಂಗವನ್ನು ಆಡುವ ದಿನ ಯಾವ ಯಾವ ವೇಷಗಳಿಗೆ ಯಾವ ತೆರನ ವೇಷ ಪರಿಕರಗಳು, ಶಿರೋಭೂಷಣಗಳು ಲಭ್ಯವಿವೆ ಎಂಬುದು ಆ ದಿನ ನಿರ್ಣಯವಾಗುತ್ತದೆ. ಆ ದಿನದ ವೇಷ ಲಭ್ಯತೆಯನ್ನು ಅನುಸರಿಸಿ ಆ ವರ್ಷಪೂರ್ತಿ ಕಲಾವಿದರು ತಮ್ಮ ತಮ್ಮ ವೇಷಗಾರಿಕೆಯನ್ನು ಮಾಡಕೊಳ್ಳಬೇಕಾಗಿತ್ತು. ತಂಡ ನಡೆಸುವ ಯಜಮಾನ ಕಲಾವಿದರ ಅಗತ್ಯಕ್ಕೆ ಬೇಕಷ್ಟು ವೇಷ ಪರಿಕರಗಳನ್ನು ಒದಗಿಸದೇ ಇದ್ದಾಗ ವೇಷಗಾರಿಕೆಗೂ ಒಂದು ಮಿತಿ ತಾನೇ ತಾನಾಗಿ ಏರ್ಪಡುತ್ತದೆ. ಕಲಾವಿದರು ಅನಿವಾರ್ಯವಾಗಿ ತನ್ನ ಆಹಾರ್ಯದಲ್ಲಿ ಶೈಥಿಲ್ಯವನ್ನು ತಂದುಕೊಳ್ಳಬೇಕಾಗುತ್ತದೆ. ಅರ್ಥಪೂರ್ಣ ಸೌಂದರ್ಯವೇ ಕಲೆಯ ಜೀವಾಳ ಎಂದು ಬಗೆದ ಕಲಾವಿದರೂ ಅಸಹಾಯಕರಾಗಿ ಆಹಾರ್ಯವನ್ನು ರೂಪಿಸಿಕೊಳ್ಳುತ್ತಾರೆ. ನೋಡುವ ಪ್ರೇಕ್ಷಕರಿಗೆ ಈ ವಸ್ತು ಸ್ಥಿತಿಯ ಅರಿವಿರುವುದಿಲ್ಲ. ಹಾಗೆ ಮಿತಿಯ ಒಳಗೆ ಮಾಡಿದ ವೇಷಗಾರಿಕೆ ಹಲವರ ಮೆಚ್ಚುಗೆ ಪಡೆದರೆ ಅದುವೇ ಸರಿ ಎಂದು ಹಲವರೂ ಅನುಸರಿಸಿ ಪರಂಪರೆಯಾಗಿ ಮುಂದುವರಿ ಯುತ್ತದೆ. ಹಲವರು ಮೆಚ್ಚುಗೆಯ ನುಡಿಗಳನ್ನಾಡಿದರೆ ಕಲಾವಿದರೂ ಮೇಳದಲ್ಲಿ ವೇಷ ಪರಿಕರಗಳ ಕೊರತೆಯನ್ನು ಬಹಿರಂಗ ಪಡಿಸುವುದಿಲ್ಲ. ಪ್ರೇಕ್ಷಕರು ಅಸಮಾಧಾನವನ್ನು ತೋಡಿಕೊಂಡಾಗ ಅಲಭ್ಯವಿದ್ದ ವೇಷ ಪರಿಕರಗಳನ್ನು ಬಹಿರಂಗಪಡಿಸುತ್ತಾರೆ. ವಾಸ್ತವವೆಂದರೆ ಯಕ್ಷಗಾನ ಬೆಳೆದು ಬಂದ ಸಾಂಸ್ಕೃತಿಕ ಪರಿಸರ ಅಷ್ಟು ಶ್ರೀಮಂತವಾದುದೇನಲ್ಲ.
ಮೊದಲನೆಯದಾಗಿ ಯಕ್ಷಗಾನ ಧಾರ್ಮಿಕ ನೆಲೆಯಿಂದ ದೇವಾಲಯಗಳಲ್ಲಿ ಹುಟ್ಟಿ ಕೊಂಡುದು. ಕ್ರಮೇಣ ಅದು ಧಾರ್ಮಿಕ ಕಾರಣಕ್ಕಾಗಿ ಪ್ರದರ್ಶನಗೊಂಡು ಅನೇಕ ಶ್ರೀಮಂತ ಯಜಮಾನರುಗಳ ಆಶ್ರಯದಲ್ಲಿ ಬೆಳೆದು ಬಂತು. ಅನಕ್ಷರಸ್ಥರಾದ ಅನೇಕ ಕಲಾವಿದರು ಇದರಲ್ಲಿ ಬದುಕಿನ ದಾರಿಯನ್ನು ಕಂಡುಕೊಂಡದ್ದರಿಂದ ಒಂದು ರೀತಿಯಲ್ಲಿ ಯಜಮಾನ ಸಂಸ್ಕೃತಿಯ ಅಧೀನವಾಗಿಯೆ ಉಳಿದುಕೊಂಡು ಬಂತು. ಯಕ್ಷಗಾನ ಕ್ಷೇತ್ರದಲ್ಲಿ ದುಡಿಯು ವವರು ಹೊಟ್ಟೆಪಾಡಿಗಲ್ಲದೆ ಕಲೆಯ ರಕ್ಷಣೆಗಾಗಿಯೂ ಕೈ ನೀಡಬೇಕಾದ ಸನ್ನಿವೇಶವಿತ್ತು. ಇಂತಹ ಪರಿಸರದಲ್ಲಿ ಯಕ್ಷಗಾನದಂತಹ ಕಲೆಯೊಂದು ರಾತ್ರಿ ಬೆಳಗಿನ ತನಕ ಒಂಬತ್ತು ಗಂಟೆಗಳ ಕಾಲ ಹಳ್ಳಿಗಳ ಪ್ರೇಕ್ಷಕರನ್ನು ರಂಜಿಸಿತು. ಅವರಿಗೆ ಪುರಾಣದ ಸಂದೇಶವನ್ನು ತಿಳಿಯ ಹೇಳಿತು. ಅಷ್ಟಕ್ಕೂ ಹಿಂದಿನ ತಲೆಮಾರು ಹಾಕಿಕೊಟ್ಟ ಪರಂಪರೆಯ ಪೋಷಣೆಯನ್ನು ಮಾಡಿದೆಯೆಂಬುದೇ ದೊಡ್ಡ ಸಾಧನೆ. ಇಲ್ಲೆಲ್ಲ ಮುಖ್ಯವಾಗಿ ಗೋಚರವಾಗುವುದು ಭಕ್ತಿ ಮತ್ತು ಸೌಂದರ್ಯದ ಕಾರಣಕ್ಕಾಗಿ ಕಲೆಯನ್ನು ಆರಾಧಿಸುವ ಜನಸಮುದಾಯವೊಂದು ಸಂಸ್ಕೃತಿಯಲ್ಲಿ ನಿರಂತರವಾಗಿದ್ದುದು. ಹಾಗಾಗಿಯೇ ಆರ್ಥಿಕವಾಗಿ ದುರ್ಬಲವಾದ ಯಕ್ಷಗಾನ ಕ್ಷೇತ್ರ ಸಾಂಸ್ಕೃತಿಕವಾಗಿ ಶ್ರೀಮಂತ ವೈಭವವನ್ನು ಉಳಿಸಿಕೊಳ್ಳುವುದು ಸಾಧ್ಯ ವಾಯಿತು. ಭಕ್ತಿ ಮತ್ತು ಸೌಂದರ್ಯದ ಶ್ರದ್ಧೆಯ ಕಾರಣಕ್ಕಾಗಿಯೇ ಅನೇಕ ಮಂದಿ ಕಲಾವಿದರು ಗಂಟೆಗಟ್ಟಳೆ ಕನ್ನಡಿ ಮುಂದೆ ಕುಳಿತು ತಮ್ಮ ಕಲಾ ನೈಪುಣ್ಯವನ್ನು ಮೆರೆದರು. ಗಂಟೆಗಟ್ಟಳೆ ಬಣ್ಣದ ಮನೆಯಲ್ಲಿ ವೇಷ ತೊಟ್ಟು ಸ್ವಲ್ಪ ಹೊತ್ತಿನ ರಂಗಭೂಮಿಯಲ್ಲಿ ಮೇಲ್ಮೆ ತೋರಿದರು. ಇದುವೇ ಮಾನವನ ಸಾಂಸ್ಕೃತಿಕ ಜಾಗೃತಿ. ಕಲಾವಾಸನೆಯ ಪ್ರವೃತ್ತಿ.
ಕಲಾವಿದರ ಸಂಖ್ಯೆ ಮಿತಿಯೊಳಗಿದ್ದಾಗ ಅನೇಕ ಕಲಾವಿದರು ಒಂದಕ್ಕಿಂತ ಹೆಚ್ಚು ಪಾತ್ರಗಳನ್ನು ನಿರ್ವಹಿಸಬೇಕಾದ ಅನಿವಾರ್ಯ ಪ್ರಸಂಗಗಳೇ ಯಕ್ಷಗಾನದಲ್ಲಿ ಸಾಕಷ್ಟಿವೆ. ಹಾಗೆಲ್ಲ ಒಂದು ವೇಷ ವಿಧಾನವನ್ನು ರೂಪಿಸಿ ಎರಡೂ ಪಾತ್ರಗಳಾಗಿ ಹೊಂದಿಸಿಕೊಳ್ಳುವಲ್ಲಿ ಕಲಾವಿದರು ಪ್ರಯತ್ನಿಸಬೇಕಾಗುತ್ತದೆ. ಆ ಕಾರಣಕ್ಕಾಗಿಯೇ ಪ್ರಸಂಗವೊಂದರ ಪಾತ್ರದ ಆಹಾರ್ಯದ ಸ್ವರೂಪ ಪರಂಪರೆ ಎಂಬಷ್ಟರಮಟ್ಟಿಗೆ ಜಾಗೃತವಾಗಿ ಬಿಡುತ್ತದೆ. ಉದಾಹರಣೆಗೆ ಅಭಿಮನ್ಯು ಕಾಳಗ ಪ್ರಸಂಗದಲ್ಲಿ ಮೊದಲು ಧರ್ಮರಾಯನ ಪಾತ್ರವನ್ನು ವಹಿಸಿದ ವ್ಯಕ್ತಿಯೇ ನಂತರ ಕರ್ಣನ ಪಾತ್ರವನ್ನು ನಿರ್ವಹಿಸಬೇಕಾಗುತ್ತದೆ. ಕರ್ಣನಿಗೆ ದ್ರೋಣಾಚಾರ್ಯರು  ರಚಿಸಿದ ಚಕ್ರವ್ಯೂಹದ ಬಾಗಿಲನ್ನ ಒಂದು ದಿಕ್ಕಿನಿಂದ ಕಾಯುವ ಕೆಲಸ. ಹಾಗೂ ಅಭಿಮನ್ಯುವಿನ ಜೊತೆ ದ್ರೋಣರ ಗೈರು ಹಾಜರಿಯಲ್ಲಿ ಯುದ್ಧ ಮುಂದುವರಿಸಬೇಕಾದ ಕಿಂಚಿತ್ ಹೊಣೆ. ಇಷ್ಟಕ್ಕಾಗಿ ಪ್ರತ್ಯೇಕ ಒಬ್ಬ ವೇಷಧಾರಿಯ ಅಗತ್ಯವೂ ಇಲ್ಲ. ಅದಕ್ಕಾಗಿ ತುಂಬು ತೋಳಿನ ಅಂಗಿತೊಟ್ಟ  ಧರ್ಮರಾಯನೇ ಪಕಡಿ ಕಟ್ಟಿಕೊಂಡು ಕರ್ಣನಾಗುತ್ತಿದ್ದ. ಹೀಗೆ  ಪಕಡಿ ಕಟ್ಟಿದ ಮೀಸೆಯ ಕರ್ಣನ ಪಾತ್ರವೊಂದು ಯಕ್ಷಗಾನ ಪ್ರಪಂಚಕ್ಕೆ ಬಂತು. ಇದನ್ನು ‘ಕೋಟೆ ಕರ್ಣ’ ಎಂಬ ಹೆಸರಿನಿಂದಲೇ ಗುರುತಿಸಲಾಗುತ್ತದೆ. ವೇಷವನ್ನು ನೋಡಿದರೆ ಯಕ್ಷಗಾನದ ಕರ್ಣನ ವೇಷಕ್ಕೆ ಸ್ವಭಾವಗಳಲ್ಲಿ ಏನೇನೂ ಹೋಲಿಕೆ ಯಿಲ್ಲದ ವೇಷ ಇದು. ಈಗಲೂ ಅದು ಪರಂಪರೆ ಎಂಬಷ್ಟರ ಮಟ್ಟಿಗೆ ಉಳಿದುಕೊಂಡು ಬಂದಿದೆ. ಹೆಚ್ಚುವರಿ ಜನ ವೇಷ ಪರಿಕರಗಳೂ ಇದ್ದಾಗಲೂ ಇದು ಪರಂಪರೆಯ ‘ಕೋಟೆ ಕರ್ಣ’ ಎಂಬಂತೆ ಯಕ್ಷಗಾನದಲ್ಲಿ ಉಳಿದುಕೊಂಡು ಬಂದಿದೆ. ಇನ್ನು ಕೆಲವೊಮ್ಮೆ ಅಭಿಮನ್ಯು ಕಾಳಗದಲ್ಲಿ ದ್ರೋಣನ ವೇಷವನ್ನು ಹಾಕಿದವರೇ ಕರ್ಣ ಪರ್ವದಲ್ಲಿ ಕರ್ಣನ ಪಾತ್ರವನ್ನು ಮಾಡಬೇಕಾಗುತ್ತದೆ. ಆಗ ಮುಖದಲ್ಲಿ ದ್ರೋಣನ ಪಾತ್ರಕ್ಕಿದ್ದ ರೇಖಾವಿನ್ಯಾಸವೂ ಹಾಗೆಯೇ ಉಳಿದು ಕರ್ಣನ ಪಾತ್ರದಲ್ಲೂ ಬರುತ್ತದೆ. ಈ ಎರಡೂ ಪಾತ್ರಗಳಲ್ಲಿ ಒಂದೇ ಭಾವವನ್ನು ಪ್ರಕಟಿಸುವಂತೆ ಕಲಾವಿದರು ಹೊಂದಿಸಿಕೊಳ್ಳಬೇಕಾದ ಅನಿವಾರ್ಯತೆ ಇರುತ್ತದೆ. ಇಂತಹ ಅನಿವಾರ್ಯ ಸಂದರ್ಭಗಳ ಮೂಲಕ ಯಕ್ಷಗಾನದ ಆಹಾರ್ಯ ರೂಪುಗೊಂಡಿ ರುತ್ತದೆ ಎನ್ನುವುದು ಮುಖ್ಯ ವಿಚಾರ.
ಪಟ್ಟಾಭಿಷೇಕ ಪ್ರಸಂಗದಲ್ಲಿ ಸೀತೆಯ ಪಾತ್ರಕ್ಕೆ ಹೆಚ್ಚು ಕೆಲಸವಿರುವುದರಿಂದ ಮುಖ್ಯ ಸ್ತ್ರೀ ಪಾತ್ರಧಾರಿಯೇ ಆ ವೇಷವನ್ನು ನಿರ್ವಹಿಸಬೇಕಾಗುತ್ತದೆ. ಸೀತೆಗಿಂತ ಕಡಿಮೆ ಕೆಲಸ ಇರುವ ಕೌಸಲ್ಯೆ, ಸುಮಿತ್ರ, ಮೊದಲಾದ ಪಾತ್ರಗಳಿಗೆ ಹೆಚ್ಚಿನ ಕೆಲಸಗಳೇನಿಲ್ಲ. ಹಾಗಾಗಿ ಈ ಪಾತ್ರಗಳನ್ನು ತಂಡದ ಎಳೆಯರು ಮಾಡುವುದು ಸಾಮಾನ್ಯ ಸಂಪ್ರದಾಯ. ಆಗ ಸಹಜವಾಗಿಯೇ ವೇಷ ಪ್ರಮಾಣದಲ್ಲಿ ಹೊಂದಾಣಿಕೆ ಸಾಧಿತವಾಗುವುದಿಲ್ಲ. ಹಾಗೆಯೇ ಧರ್ಮರಾಯ, ಭೀಮ, ಅರ್ಜುನರ ಜೊತೆಗೆ ನಕುಲ ಸಹದೇವರಿಗೆ ಕೆಲಸ ಕಡಿಮೆ. ಹಾಗಾಗಿ ಎಳೆಯ ಮಕ್ಕಳಲ್ಲಿಯೇ ನಕುಲ ಸಹದೇವರ ಪಾತ್ರವನ್ನು ಮಾಡಿಸುವುದು ಯಕ್ಷಗಾನದಲ್ಲಿ ಸಂಪ್ರದಾಯ. ಕುರುಕ್ಷೇತ್ರ ಪ್ರಸಂಗಕ್ಕೆ ಬಂದರೂ ಯಕ್ಷಗಾನದ ನಕುಲ ಸಹದೇವರು ತರುಣರಾಗಿಯೇ ಪಕಡಿ ವೇಷ ಧರಿಸುತ್ತಾರೆ. ಇದು ಪರಂಪರೆಯಿಂದಲೇ ಮುಂದುವರಿದು ಕೊಂಡು ಬಂದಿದೆ.
ಯಕ್ಷಗಾನದಲ್ಲಿ ಭೀಮನ ಪಾತ್ರ ವಿಶಿಷ್ಟವಾದದ್ದು. ಸಾಮಾನ್ಯ ಪ್ರಸಂಗಗಳಲ್ಲಿ ಭೀಮನ ವೇಷವೊಂದು ತೆರನಾದರೆ ದುಶ್ಯಾಸನ ವಧೆ ಪ್ರಸಂಗದಲ್ಲಿನ ಭೀಮನ ವೇಷವನ್ನು ರೌದ್ರ ಭೀಮ ಎಂದೇ ಹೇಳಲಾಗುತ್ತದೆ. ಭೀಮನ ಭಾವ ಪ್ರಕಟಣೆಗೆ ದುಶ್ಯಾಸನ ವಧೆಯ ಸಂದರ್ಭ ದಲ್ಲಿ ಕೇವಲ ಮುಖವಿನ್ಯಾಸಗಳೇ ಸಾಕಾಗುವುದಿಲ್ಲ. ಇದನ್ನು ಗಮನಿಸಿದ ಕಲಾವಿದರ ಕಲ್ಪನೆ ರೌದ್ರಭೀಮ ಎಂಬ ಹೊಸ ವೇಷವನ್ನೇ ಯಕ್ಷಗಾನದಲ್ಲಿ ರೂಪಿಸಿತು. ಹಾಗೆಯೇ ಭೀಮನ ಹಣೆಯ ಇಕ್ಕೆಲಗಳಲ್ಲಿ ಎರಡು ಕಣ್ಣುಗಳನ್ನು ಬರೆಯುವುದು ಸಂಪ್ರದಾಯ. ಇದು ಆನೆಯ ಕಣ್ಣುಗಳನ್ನು ಹೋಲುವ ಬರವಣಿಗೆ. ಸಾವಿರ ಆನೆಗಳ ಬಲವುಳ್ಳ ಭೀಮಸೇನನ ಬಲವನ್ನು ಸಂಕೇತಿಸುವ ಸಲುವಾಗಿ ಇದನ್ನು ಬರೆಯಲಾಗುತ್ತದಂತೆ. ಹಣೆಯಲ್ಲಿ ಕಣ್ಣು ಗಳಿಲ್ಲದೆ ಇರುವ ಭೀಮನ ಪಾತ್ರಕ್ಕೂ ಯಕ್ಷಗಾನ ಕಲಾವಿದರ ಕಲ್ಪನೆ ಸಾಂಕೇತಿಕ ಅರ್ಥದಲ್ಲಿ ಭೀಮನ ಮುಖ ವರ್ಣಿಕೆಯನ್ನು ರೂಪಿಸಿದೆ. ಹೀಗೆ ಯಕ್ಷಗಾನದ ಆಹಾರ್ಯವನ್ನು ರೂಪಿಸುವ ಸಂದರ್ಭದಲ್ಲಿ ಕಲಾವಿದರ ಕಲ್ಪನೆ ಹತ್ತು ಹಲವು ನೆಲೆಗಳಲ್ಲಿ ವಿಹರಿಸಿದೆ ಯೆಂಬುದನ್ನು ಗಮನಿಸಬಹುದು.
ಯಕ್ಷಗಾನದ ಪಾತ್ರಗಳು ಅತಿಮಾನುಷವಾದವುಗಳು. ಅವುಗಳನ್ನು ಸ್ವಭಾವತಃ ಪ್ರತಿಬಿಂಬಿಸುವ ಪಾತ್ರಗಳಾಗಿಯೇ ಕಲಾವಿದರು ರಂಗದಲ್ಲಿ ತರುತ್ತಾರೆ. ಅವರು ತಮ್ಮ ವೇಷಗಾರಿಕೆಯಿಂದ ಹಾಗೂ ಇನ್ನಿತರ ರಂಗಭೂಮಿಯ ಪರಿಕರಗಳ ನೆಲೆಯಿಂದ ಸನ್ನಿವೇಶಕ್ಕೆ ಅನುಗುಣವಾದ ಆವರಣವನ್ನು ನಿರ್ಮಿಸಿ ನಿರ್ದಿಷ್ಟ ಚೌಕಟ್ಟಿನ ರಂಗಭೂಮಿಯಲ್ಲಿ ಸ್ವರ್ಗ, ಮರ್ತ್ಯ, ಪಾತಾಳಗಳನ್ನು ನಿರ್ಮಿಸಿ ಬಿಡುತ್ತಾರೆ. ಯಕ್ಷಗಾನದ ಪಾತ್ರಗಳು ಬಾಯಿ ಮಾತಿನಲ್ಲಿ ವಿಭಿನ್ನ ಲೋಕಗಳಲ್ಲಿ ಸಂಚರಿಸುತ್ತಾರೆ. ದೇವತೆಗಳು ಅನಿಮಿಷವು. ಆದರೆ ಪಾತ್ರಗಳು ಕಣ್ಣ ರೆಪ್ಪೆ ಬಡಿಯದಂತೆ ಅಭಿನಯಿಸಬೇಕಾಗಿಲ್ಲ. ರಾವಣನ ಚುಟ್ಟಿಯ ಮುಳ್ಳುಗಳು ಮಂಡೋದರಿಯ ಕೆನ್ನೆಗೆ ಹಾನಿ ಮಾಡಲಾರವೆ ಎಂಬಿತ್ಯಾದಿಯಾಗಿ ವಾಸ್ತವ ಪ್ರಜ್ಜೆಯಿಂದ ಯೋಚಿಸಲು ಅವಕಾಶವಿಲ್ಲ. ಅವೆಲ್ಲ ಕಾಲ್ಪನಿಕ ಲೋಕದ ಕಾಲ್ಪನಿಕ ಪಾತ್ರಗಳು. ಯಕ್ಷಗಾನದ ಆವರಣದಲ್ಲಿ ಸಾಂದರ್ಭಿಕ ವಾಸ್ತವಗೊಳ್ಳುವುದು ಮಾತ್ರ ಮುಖ್ಯ. ವೀರ ಪಾತ್ರವೊಂದು ತನ್ನ ಶೌರ್ಯವನ್ನು ಪ್ರಕಟಿಸಲು ಇದಿರು ಪಾತ್ರವನ್ನು ಬಡಿದು ನಜ್ಜುಗುಜ್ಜು ಮಾಡಬೇಕಾಗಿಲ್ಲ. ತನಗೆ ತಾನೇ ನೂರಾರು ಸಂಖ್ಯೆಯ ಗಿರ್ಕಿ ಕುಣಿದರೆ ಪಾತ್ರದ ಶೌರ್ಯ ಪ್ರಕಟವಾದಂತೆ. ಇವೆಲ್ಲ ಸಂಕೇತಗಳು. ಯಕ್ಷಗಾನ ರಂಗಭೂಮಿಯ ಅಭಿಯನದ ಸ್ವರೂಪ ಗಳು. ಹಾಗಾಗಿ ಯಕ್ಷಗಾನದ ಪಾತ್ರಗಳು ವೇಷ ಧಾರಣೆಯನ್ನು ಮಾಡಿಕೊಂಡ ಬಳಿಕ ಅವುಗಳಿಗೆ ವಾಸ್ತವ ವ್ಯವಹಾರಗಳಾವುವೂ ಇರುವುದಿಲ್ಲ. ಅವೆಲ್ಲ ಪ್ರಸಂಗದಲ್ಲಿ ಪಾತ್ರದ ಭಾವವನ್ನು ಪ್ರಕಟಿಸುವ ಉದ್ದೇಶಕ್ಕೆ ಮಾತ್ರ ರಂಗದಲ್ಲಿ ರೂಪು ಪಡೆದವುಗಳು. ಆಯಾ ಪ್ರಸಂಗದ ಸಂದರ್ಭದಲ್ಲಿ ಅವು ಪ್ರಕಟವಾಗುವ ನೆಲೆಯಿಂದ ಮಾತ್ರ ಪಾತ್ರಗಳಿಗೆ ಒಂದು ಸ್ವರೂಪ ಇರುತ್ತದೆ. ಅವುಗಳ ರೂಪ ವಯಸ್ಸು ಒಂದು ರೀತಿಯಲ್ಲಿ ಸ್ಥಗಿತಗೊಂಡವುಗಳು. ವಾಸ್ತವದ ವಯೋಮಾನಕ್ಕೆ ಅನುಗುಣವಾಗಿ ಅವುಗಳ ಗಾತ್ರ, ಸ್ವರೂಪದಲ್ಲಿ ಬದಲಾವಣೆಯನ್ನು ಮಾಡಲು ಅವಕಾಶವಿಲ್ಲ. ಶ್ರೀಕೃಷ್ಣ ಎಂಬ ಕಥಾಪಾತ್ರ ಕಂಸವಧೆಯಲ್ಲಿ ಎಂಟು ವರ್ಷದ ಬಾಲಕ. ಪ್ರಸಂಗದ ಸಂದರ್ಭದಲ್ಲಿ ವಯಸ್ಸು ನಿರ್ಣೀತವಾಗಿದೆ. ಉಳಿದ ಸಂದರ್ಭಗಳ ಕೃಷ್ಣನ ವಯಸ್ಸಿಗೆ ಅನುಗುಣವಾಗಿ ರೂಪಧಾರಣೆಯ ಸಂಪ್ರದಾಯವು ಇಲ್ಲ. ತಾರಕಾಸುರನನ್ನು ಸಂಹರಿಸುವಾಗ ಷಣ್ಮುಖನಿಗೆ ಆರು ದಿವಸ ಪ್ರಾಯ. ಹಾಗೆಂದು ಆರು ದಿವಸದ ಮಗು ಯಕ್ಷಗಾನದ ಪಾತ್ರಧಾರಿಯಾಗಲಾರದು. ಸಾಹಸ ಪ್ರಕಟಣೆಯ ವೇಷಧಾರಣೆ ಷಣ್ಮುಖನಿಗೆ ಸರಿ. ಇದೆಲ್ಲ ಸಾಂಕೇತಿಕ. ಹಾಗಾಗಿ ಯಕ್ಷಗಾನದ ಪ್ರತಿಯೊಂದು ವೇಷ ಪರಿಕರಗಳೂ ವಾಸ್ತವ ನೆಲೆಯಿಂದ ರೂಪು ಪಡೆದವುಗಳಲ್ಲ. ಅವೆಲ್ಲಕ್ಕೂ ವಾಸ್ತವವನ್ನು ಮೀರಿದ ಅರ್ಥ ಸಾಧ್ಯತೆಗಳಿರುತ್ತವೆ. ವಾಸ್ತವದ ವೈಬಣ್ಣವನ್ನು ಮರೆಮಾಚಿ ಹೊಸ ಮೈ ಬಣ್ಣದಲ್ಲಿ ಅವಸ್ಥಾಂತರಗೊಂಡ ಪಾತ್ರಗಳ ಪ್ರತಿಯೊಂದು ಚಲನವಲನಗಳನ್ನೂ ಸಾಂಕೇತಿಕ ನೆಲೆಯಿಂದಲೇ ಪರಿಗಣಿಸಬೇಕು. ಇದಕ್ಕೆ ಪೂರಕವಾಗಿ ಸಂಸ್ಕೃತಿಯ ಸಂಗತಿಗಳು ಆಯಾ ಕಾಲ, ದೇಶಗಳ ನೆಲೆಯಿಂದ ಒದಗಿ ಬಂದಿರುತ್ತವೆ. ಹಾಗಾಗಿ ಯಕ್ಷಗಾನದ ಆಹಾರ್ಯ ಎಂಬುದು ಕಾಲ್ಪನಿಕವೇ ಆದರೂ ಒಂದು ನಾಡಿನ ಸಂಸ್ಕೃತಿಯ ಉಪ ಉತ್ಪನ್ನ ಎಂಬ ನೆಲೆಯಲ್ಲಿ ವಾಸ್ತವದ ನೆಲೆಗಟ್ಟುಗಳನ್ನೂ ಪಡೆದಿರುತ್ತದೆ. ಸೌಂದರ್ಯ ಪ್ರಕಟಣೆಯೆ ಇವುಗಳ ಮೂಲ ತಳಹದಿಯಾಗಿದೆ.
ಯಕ್ಷಗಾನದಲ್ಲಿ ಕಲಾವಿದರು ಧರಿಸುವ ವೇಷಭೂಷಣಗಳು, ಹಾಕುವ ಬಣ್ಣ, ಮುಖದಲ್ಲಿ ಎಳೆಯುವ ಗೆರೆ, ಬಿಡಿಸುವ ಸುಳಿ, ಬರೆಯುವ ಮುದ್ರೆ ಇವೆಲ್ಲ ಆಯಾ ಪಾತ್ರಗಳ ಭಾವವನ್ನು ಪ್ರಕಟಿಸುವಂತೆಯೇ ಇರುತ್ತದೆ. ಒಂದೊಂದು ಭಾವಕ್ಕೂ ಒಂದೊಂದು ಬಣ್ಣದ ಬಳಕೆಯನ್ನು ಪಾತ್ರಧಾರಿಗಳು ತಿಳಿದಿರಬೇಕು. ವಿವಿಧ ಬಣ್ಣಗಳ ಸಂಯೋಜನೆಯನ್ನೂ ಪಾತ್ರಧಾರಿಗಳು ಅರಿತಿರಬೇಕು. ಜೊತೆಗೆ ಧರಿಸುವ ಪಾತ್ರದ ಸ್ವಭಾವವನ್ನು ಅರ್ಥೈಸಿ ಕೊಂಡಿರಬೇಕು. ಪಾತ್ರವೊಂದು ಪ್ರಸಂಗದಲ್ಲಿ ಉದ್ದಕ್ಕೂ ಒಂದೇ ರಸ ಪ್ರತಿಪಾದನೆಯ ಉದ್ದೇಶಕ್ಕಾಗಿ ರಂಗದಲ್ಲಿ ಬರುವುದಿಲ್ಲ. ಹಾಗಾಗಿ ಪಾತ್ರವು ಮುಖ್ಯವಾಗಿ ಯಾವ ರಸವನ್ನು ಪೋಷಣೆ ಮಾಡುತ್ತದೆ ಎಂಬುದನ್ನು ತಿಳಿದು ವೇಷ ಧರಿಸಬೇಕು. ವಿವಿಧ ರಸಗಳಿಗೆ ವಿವಿಧ ಬಣ್ಣಗಳನ್ನು ಲಾಕ್ಷಣಿಕರು ಗುರುತಿಸಿದ್ದಾರೆಂಬುದನ್ನು ಈಗಾಗಲೇ ಗಮನಿಸಲಾಗಿದೆ. ಕಲಾವಿದರೇ ಪರಂಪರೆಯಿಂದ ಅಂತಹುದೇ ಬಣ್ಣಗಳನ್ನು ಅರಿತು ಪಾತ್ರವನ್ನು ಧರಿಸುತ್ತಾರೆ. ಪಾತ್ರ ರಚನೆಯ ಸಂದರ್ಭದಲ್ಲಿ ಬಹಳ ಮುಖ್ಯವಾಗಿ ಪರಿಗಣನೆಗೆ ಬರುವುದು ಪಾತ್ರದ ಗುಣ ಧರ್ಮವೇ ಆಗಿದೆ.
ಯಕ್ಷಗಾನದ ಆಹಾರ್ಯವನ್ನು ಗಮನಿಸಿದರೆ ಅದು ಶ್ರೇಣೀಕರಣ ವ್ಯವಸ್ಥೆಯ ಪ್ರತಿಬಿಂಬ ವಾಗಿಯೇ ಇದೆ ಎಂಬುದು ವೇದ್ಯವಾಗುತ್ತದೆ. ನಾಟ್ಯಶಾಸ್ತ್ರದಲ್ಲಿಯೂ ಇದೇ ಬಗೆಯ ಉಲ್ಲೇಖಗಳನ್ನು ಕಾಣುತ್ತೇವೆ. ಶ್ರೀಮಂತರು, ಸಮಾಜದ ಮೇಲುವರ್ಗದವರು ಸಾಮಾಜದ ಗೌರವವನ್ನು ಪಡೆಯುವ ಪಾತ್ರಗಳಿಗೆ ಉನ್ನತ ಸ್ತರದ ವೇಷ ವಿಧಾನಗಳಿವೆ. ಕೆಳಸ್ತರದ ಪಾತ್ರಗಳು ಸೇವಕ, ದೂತ ಮೊದಲಾದ ಪಾತ್ರಗಳು ವೇಷ ವಿಧಾನದಲ್ಲಿ ಇತರ ವೇಷಗಳ ಜೊತೆ ಹೊಂದಾಣಿಕೆಯ ರೂಪದಲ್ಲಿ ಇರುವುದಿಲ್ಲ. ಉದಾಹರಣೆಗೆ ದೇವಲೋಕದಲ್ಲಿರುವ ಪ್ರಜೆಗಳೆಲ್ಲರೂ ದೇವತೆಗಳು. ದೇವತೆಗಳ ವೇಷ ಎಂದಾಗ ತಕ್ಷಣ ಯಕ್ಷಗಾನದಲ್ಲಿ ಸುಂದರ ವೇಷಗಳ ಚಿತ್ರಣವೇ ಕಣ್ಮುಂದೆ ಬಂದು ಬಿಡುತ್ತದೆ. ಆದರೆ ದೇವದೂತ ಆತ ಕೇವಲ ಸರಳ ಉಡುಗೆಯ ವಾಸ್ತವ ಪ್ರಪಂಚದ ವ್ಯಕ್ತಿಯಂತೆ ತರುವುದನ್ನು ಕಾಣುತ್ತೇವೆ. ರಾಕ್ಷಸ ದೂತರ ಪಾತ್ರದಲ್ಲೂ ರಾಕ್ಷಸನ ವೇಷದ ವೈಭವವನ್ನು ಕಾಣಲಾರೆವು. ಈ ದೂತರ ಪಾತ್ರಗಳು ಯಕ್ಷಗಾನದ ಸಂದರ್ಭದ ಹಾಸ್ಯ ಪಾತ್ರಗಳೆಂಬುದನ್ನು ನೆನಪಿಸಿ ಕೊಂಡಾಗ ಮಾತ್ರ ಅವುಗಳ ವೇಷಭೂಷಣಗಳ ಔಚಿತ್ಯವನ್ನು ಕಂಡುಕೊಳ್ಳಬಹುದು. ಅದನ್ನು ಹೊರತುಪಡಿಸಿ ದೇವೇಂದ್ರನಿಗೆ ಹೋಲಿಸಿದರೆ ದೇವದೂತನ ವೇಷ ವಿಧಾನ ಬಡವಾಗಿದೆ. ರಾಕ್ಷಸ ರಾಜನ ವೈಭವದ ವೇಷದ ಮುಂದೆ ರಾಕ್ಷಸ ದೂತನ ವೇಷದ ಸ್ವರೂಪ ಹೊಂದಾಣಿಕೆ ಯಾಗುವುದಿಲ್ಲ. ಇಲ್ಲಿ ಮುಖ್ಯವಾಗಿ ಗಮನಿಸಬೇಕಾದುದು ವಾಸ್ತವ ಜಗತ್ತಿನ ಪ್ರೇಕ್ಷಕರಿಗೆ ಸಾಮಾಜಿಕ ವ್ಯವಸ್ಥೆಯ ಭಾಗವಾಗಿಯೇ ಇವುಗಳ ಅಭಿವ್ಯಕ್ತಿಸಬೇಕು ಎಂಬುದು ಪ್ರಜ್ಞಾಪೂರ್ವಕವಾಗಿಯೇ ಯಕ್ಷಗಾನದಲ್ಲಿ ಉಳಿದಿದೆ. ಸಮಾಜದ ಮೇಲು ವರ್ಗದವರಿಗೆ ಕೊಡುವ ಗೌರವ, ಕೆಳವರ್ಗದವರ ಬುದ್ದಿ ಶೂನ್ಯತೆಯ ವ್ಯಂಗ್ಯ, ಪ್ರತಿಷ್ಟಿತರಿಗೆ ದೊರೆಯುವ ಮಾನ್ಯತೆ ಇವೆಲ್ಲ ಯಕ್ಷಗಾನದ ಆಹಾರ್ಯದ ಮೂಲಕ ಸ್ಪಷ್ಟವಾಗಿ ಉಳಿಸಿಕೊಳ್ಳಲಾಗಿದೆ. ಇದು ಯಕ್ಷಗಾನದಲ್ಲಿ ಪರಂಪರೆಯಲ್ಲಿ ಅಂತರ್ಗತವಾದ ವಿಷಯ. ಆದರೆ ತಂಡವೊಂದರಲ್ಲಿ ಇರುವ ಯಜಮಾನ್ಯ ಸಂಸ್ಕೃತಿಯ ಕಾರಣಕ್ಕಾಗಿ ವೇಷ ಪರಿಕರಗಳು ಧರಿಸುವಲ್ಲಿಯೂ ವ್ಯತ್ಯಾಸಗಳಾಗುತ್ತವೆ. ಇದು ಕಲಾವಿದರ ವೈಯಕ್ತಿಕ ಸಂಬಂಧಗಳ ನೆಲೆಯಲ್ಲಿ ರೂಪುಗೊಂಡು ದಾಗಿರುತ್ತದೆ. ಆದರೆ ಇವೆಲ್ಲ ಒಟ್ಟು ಯಕ್ಷಗಾನದ ಆಹಾರ್ಯದ ಮೇಲೆ ನಿಚ್ಚಳವಾದ ಪ್ರಭಾವವನ್ನು ಬೀರಿಯೇ ತೀರುತ್ತವೆ. ಇವುಗಳ ನಡುವೆಯೂ ಯಕ್ಷಗಾನ ಕಲಾವಿದರು ಪಾತ್ರ ಗೌರವವನ್ನು ಕಾಯ್ದುಕೊಳ್ಳಬೇಕಾದುದು ಅನಿವಾರ್ಯವಾಗಿದೆ. ಇವೆಲ್ಲ ಹಿನ್ನೆಲೆಗಳಿಂದ ಯಕ್ಷಗಾನದಲ್ಲಿ ಆಹಾರ್ಯ ರೂಪುಗೊಂಡಿರುತ್ತದೆ. ಅಂತಿಮವಾಗಿ ಇವು ಸೌಂದರ್ಯದ ನೆಲೆಯಿಂದ ಕಲಾತ್ಮಕವಾಗಿ ಪ್ರಕಟವಾಗುತ್ತಿವೆ ಎಂಬುದೇ ಮುಖ್ಯವಾದ ಸಂಗತಿ. ಎಲ್ಲಾ ವಸ್ತುಸ್ಥಿತಿಗಳನ್ನು ಗಮನದಲ್ಲಿಟ್ಟುಕೊಂಡು ಯುಕ್ಷಗಾನದ ಆಹಾರ್ಯವನ್ನು ರೂಪಿಸಿದ ಬಗೆ ಅತ್ಯಂತ ಕುತೂಹಲಕರವಾದುದು.
ಯಕ್ಷಗಾನದ ಆಹಾರ್ಯವು ನಾಲ್ಕು ಅಭಿನಯಾಂಗಗಳಲ್ಲಿ ಬಹಳ ಪ್ರಮುಖವಾದುದು. ಆಹಾರ್ಯವು ಆಂಗಿಕಾಭಿನಯವನ್ನು ಕೂಡ ಬಹುತೇಕ ನಿಯಂತ್ರಿಸುವ ಕಾರಣಕ್ಕಾಗಿ ಅಭಿನಯದ ಎರಡೂ ಅಂಗಗಳಲ್ಲಿ ಆಹಾರ್ಯದ ಸ್ವಾಧೀನವೂ ಇದ್ದೇ ಇರುತ್ತದೆ. ವೇಷಗಳು ತಲೆಗೆ ಕಟ್ಟುವ ಕಿರೀಟ, ಕಿರೀಟದ ವಿನ್ಯಾಸ ಹಾಗೂ ಭಾರ ಇವೆಲ್ಲ ತಲೆಯ ಚಲನೆ ಹಾಗೂ ಒಟ್ಟು ದೇಹದ ಚಲನ ವಲನಗಳ ಮೇಲೆ ವಿಶಿಷ್ಟವಾದ ನಿಯಂತ್ರಣವನ್ನು ಸಾಧಿಸುತ್ತದೆ. ಕಿರೀಟದ ಭಾರಕ್ಕೆ ಹೊಂದುವ ದೇಹದ ಗಾತ್ರ ಎದೆಕಟ್ಟು ಸೊಂಟದ ಆಭರಣ ಹಾಗೂ ಹಾಕಿಕೊಳ್ಳುವ ವಿಶಿಷ್ಟ ಕಚ್ಚೆಗಳು ಒಂದು ಪಾತ್ರದ ನಿಲುವಿನಲ್ಲಿ ಕಲಾತ್ಮಕವಾದ ರೇಖಾ ವಿನ್ಯಾಸವೊಂದನ್ನು ರೂಪಿಸುತ್ತವೆ. ವೇಷಭೂಷಣಗಳು ಕಲಾವಿದರ ಮೈ ಮೇಲೆ ಗಟ್ಟಿಯಾಗಿ ಕುಳಿತುಕೊಳ್ಳುವ ಹಾಗೂ ಬಿಗಿಯಾಗಿ ಕಟ್ಟುವ ರೀತಿಯಿಂದಾU ಒಟ್ಟು ಕಲಾವಿದನ ದೇಹ ಚಲನೆಯಲ್ಲಿ ವಿನೂತನವಾದ ವಿನ್ಯಾಸ ಪ್ರಾಪ್ತವಾಗುತ್ತದೆ. ವೇಷಭೂಷಣಗಳು ದೇಹದ ಮೇಲೆ ಇರುವಾಗ ನಡೆಯುವ ನಡೆಗೂ, ಇಲ್ಲದೆ ಬರಿ ಮೈಯಲ್ಲಿ ನಡೆಯುವ ನಡೆಗೂ ಸ್ವಾಭಾವಿಕವಾಗಿಯೇ ವ್ಯತ್ಯಾಸವಿರುತ್ತದೆ. ಯಕ್ಷಗಾನದ ವೇಷಭೂಷಣಗಳು ರಂಗದ ಆಂಗಿಕಾದಿ ಅಭಿನಯಗಳಿಗೆ ಪೂರಕವಾಗಿಯೇ ಸೃಷ್ಟಿಸಲಾಗಿದೆ. ಪಾತ್ರಗಳ ಸ್ವಭಾವಗಳಿಗನು ಗುಣವಾಗಿ ಮುಖದ ಬರವಣಿಗೆ ಇದ್ದರೂ ಅದು ಪಾತ್ರಗಳ ಸಂದರ್ಭದಲ್ಲಿ ಅಭಿವ್ಯಕ್ತವಾಗ ಬೇಕಾದರೆ ನಿರ್ದಿಷ್ಟವಾದ ಆಹಾರ್ಯದ ಜೊತೆಗೆ ಆಂಗಿಕ ಅಭಿನಯವು ಅತ್ಯಂತ ಅಗತ್ಯವಾಗಿದೆ. ವಿಶಿಷ್ಟವಾದ ತೊಡುಗೆಗಳ ಮೂಲಕ ಹದವಾದ ತೂಕದಲ್ಲಿ ಮಾಡುವ ನೃತ್ಯ ಕ್ರಮಗಳು ಚಲನ ವಲನಗಳು ಒಟ್ಟು ಪಾತ್ರದ ಶಿಲ್ಪ ವಿನ್ಯಾಸವನ್ನು ರೂಪಿಸುತ್ತದೆ. ವೇಷತೊಟ್ಟು ರಂಗದಲ್ಲಿ ನಿಂತ ಪಾತ್ರಧಾರಿಯ ನಿಲುವೇ ಒಂದು ವಿಶಿಷ್ಟ ಕಲಾಭಂಗಿ. ಒಟ್ಟು ವೇಷದ ರಚನೆಯೆಂಬುದು ಕೇವಲ ಆಹಾರ್ಯಕ್ಕೆ ಮಾತ್ರ ಸೀಮಿತವಾಗದೆ ಆಂಗಿಕ ನೆಲೆಯಿಂದಲೂ ಪ್ರಾಮುಖ್ಯವನ್ನು ಪಡೆದಿವೆ. ಹಾಗಾಗಿ ಯಕ್ಷಗಾನದ ಆಹಾರ್ಯದ ಅಧ್ಯಯನವೆಂದರೆ ಯಕ್ಷಗಾನದ ರಂಗಭೂಮಿಯ ಅಧ್ಯಯನವೇ ಆಗುತ್ತದೆ. ಕಲಾವಿದರು ವೇಷಗಳನ್ನು ತೊಟ್ಟ ಮಾತ್ರಕ್ಕೆ ಪಾತ್ರವಾಗುವುದಿಲ್ಲ. ಉಡುಗೆ ತೊಡುಗೆಗಳ ಮೂಲಕ ಉದ್ದೇಶಿತ ಕಲಾಭಿವ್ಯಕ್ತಿ ಸಾಧ್ಯವಾಗಬೇಕಾದರೆ ಪಾತ್ರಗಳಿಗೆ ಆಂಗಿಕಾಭಿನಯವೂ ಬೇಕು. ಪಾತ್ರದ ರಂಗಚಲನೆ, ನಡೆ, ಗತ್ತು, ಕಸರತ್ತುಗಳೆಲ್ಲ ಒಂದು ಪಾತ್ರದ ಚಿತ್ರಣವನ್ನು ಬಿಂಬಿಸು ವಲ್ಲಿ ಆಹಾರ್ಯಕ್ಕೆ ಪೂರಕವೂ ಆಗುತ್ತದೆ. ಈ ಎಲ್ಲಾ ಹಿನ್ನೆಲೆಯಲ್ಲಿ ಪ್ರಸ್ತುತ ಅಧ್ಯಯನವನ್ನು ರೂಪಿಸಲಾಗಿದೆ.
ಯಕ್ಷಗಾನ ಆಹಾರ್ಯ: ೧. ಯಕ್ಷಗಾನದ ಆಹಾರ್ಯ: ಅಧ್ಯಯನದ ಉದ್ದೇಶ
ಅಧ್ಯಯನದ ಉದ್ದೇಶ
ಪ್ರಸ್ತುತ ಅಧ್ಯಯನವು ಯಕ್ಷಗಾನದ ಆಹಾರ್ಯವನ್ನು ಸಾಂಸ್ಕೃತಿಕ ನೆಲೆಯಿಂದ ಅಧ್ಯಯನಕ್ಕೆ ಗುರಿಪಡಿಸಿದೆ. ಒಂದು ಸಂಸ್ಕೃತಿಯ ಉತ್ಪನ್ನವಾಗಿ, ಸಂಸ್ಕೃತಿಯ ಪ್ರತಿಬಿಂಬವಾಗಿ ಯಕ್ಷಗಾನದ ಆಹಾರ್ಯ ಯಾವ ಯಾವ ಅರ್ಥಸಾಧ್ಯತೆಗಳತ್ತ ತೆರೆದುಕೊಂಡಿದೆ? ಯಾವ ಕಾಲಘಟ್ಟದ ಕಲಾವಿದರ ಸೃಜನಶೀಲತೆಗೆ ಇಂಬು ನೀಡಿದೆ ಎಂಬಿವುಗಳನ್ನು  ಕಂಡುಕೊಳ್ಳು ವುದರ ಮೂಲಕ ಕಲೆ, ಸಂಸ್ಕೃತಿ ಮತ್ತು ಮನುಷ್ಯರ ಮೂಲ ಸಂಬಂಧವನ್ನು ಕಂಡುಕೊಳ್ಳುವ ಪ್ರಯತ್ನವನ್ನು ಮಾಡಲಾಗಿದೆ. ಭಾರತೀಯ ಸಂದರ್ಭದಲ್ಲಿ ಎಲ್ಲ ಕಲೆಗಳಿಗೂ ಧಾರ್ಮಿಕ ಹಿನ್ನೆಲೆಯಿರುವುದನ್ನು ಸಾಮಾನ್ಯವಾಗಿ ಕಾಣಬಹುದು. ಧಾರ್ಮಿಕ ಹಿನ್ನೆಲೆ ಇದ್ದಾಗಲೂ ಸಹ ಕಲೆಯು ಕೇವಲ ಧಾರ್ಮಿಕ ಚೌಕಟ್ಟಿನಲ್ಲಿಯೇ ನಿಂತುಕೊಳ್ಳುವುದಿಲ್ಲ. ಅದನ್ನು ಮೀರಿ ಮನರಂಜನೆ, ಕುತೂಹಲ, ಆಸಕ್ತಿಗಳು ಕಲೆಯ ಒಳಗಡೆ ಸಾಮರ್ಥ್ಯಾನುಸಾರ ಸೇರಿಕೊಳ್ಳುತ್ತವೆ. ಇವುಗಳನ್ನು ಒಟ್ಟಾಗಿ ಕಲಾತ್ಮಕ ದೃಷ್ಟಿಕೋನವೆಂದೂ ಹೆಸರಿಸಬಹುದು. ಮಾನವನ ಸೃಜನಶೀಲ ಮನಸ್ಸು ತನ್ನ ಪರಿಸರದ ಕಲೆಯೊಂದರ ಜೀವಂತ ಪ್ರಕ್ರಿಯೆಯ ಜತೆಗೆ ಅನುಸಂಧಾನವನ್ನು ಮಾಡುತ್ತಿರುತ್ತದೆ. ಆಗೆಲ್ಲ ಜೀವಂತವಾದ ಕಲೆಗಳು ನಿರಂತರವಾಗಿ ಪರಿವರ್ತನೆಗೊಳ್ಳುತ್ತಲೇ ಹೋಗುತ್ತವೆ. ಯಕ್ಷಗಾನದ ಮಟ್ಟಿಗೂ  ನಿಜ. ನಿರಂತರವಾದ ಪ್ರಯೋಗಗಳು ಕಾಲದ ಈ ಮಾತು ಸೆಳೆತಕ್ಕೆ ಸಿಲುಕಿಯೋ ಅಥವಾ ಅನಿವಾರ್ಯತೆಗೆ ಸಿಲುಕಿಯೋ ತನ್ನ ರೂಪವನ್ನು ಬದಲು ಮಾಡಿಕೊಳ್ಳುತ್ತಿರುತ್ತವೆ. ಈ ಬದಲಾವಣೆಗೆ ಸಂಸ್ಕೃತಿಯ ಅನೇಕ ಸಂಗತಿಗಳು ಸೇರಿಕೊಂಡಿರುತ್ತವೆ. ಈ ಹಿನ್ನೆಲೆಯಲ್ಲಿ ಒಂದು ಕಲಾಂಗದ ಅಧ್ಯಯನವು ಒಂದು ಸಾಂಸ್ಕೃತಿಕ ಕಲೆಯ ಇತಿಹಾಸದ ಅಧ್ಯಯನವೂ ಆಗಿರುತ್ತದೆ.
ಸಾಮಾನ್ಯ ಪಾರಂಪರಿಕ ಕಲೆಗಳನ್ನು ದೃಷ್ಟಿಯಲ್ಲಿರಿಸಿಕೊಂಡು ಹೇಳುವಾಗ ಕಲೆಗಳ ಎಲ್ಲಾ ಅಂಗಗಳಲ್ಲೂ ಮುಖ್ಯವಾಗಿ ಮೂರು ಹಂತಗಳನ್ನು ಗುರುತಿಸಬಹುದು. ಮೊದಲನೆಯ ಹಂತ ಸೃಜನಶೀಲತೆಯ ಹಂತ. ಎರಡನೆಯದು ಪರಿವರ್ತನೆಯ ಹಂತ. ಮೂರನೆಯದು ಸಮಕಾಲೀನ ವಸ್ತುಸ್ಥಿತಿಯ ಹಂತ. ಮೊದಲನೆಯ ಹಂತದಲ್ಲಿ ಕಲೆಯಾಗಲೀ, ಕಲೆಗೆ ಸಂಬಂಧಿಸಿದ ಆಹಾರ್ಯವಾಗಲೀ ಕಲಾವಿದನ ಸೃಜನಶೀಲತೆಯ ಭಾಗವಾಗಿ ರೂಪು ಗೊಳ್ಳುತ್ತಿತ್ತು. ಈ ಸೃಜನಶೀಲತೆಯು ಯಾವುದೋ ಒಂದು ತುರ್ತಿನ ಕಾರಣಕ್ಕಾಗಿ ರೂಪುಗೊಂಡಿರಬಹುದು. ಕೆಲವು ವೇಳೆ ಸಾಂದರ್ಭಿಕ ಅಗತ್ಯಗಳಾಗಿಯೂ ರೂಪು ಪಡೆದಿರ ಬಹುದು. ಇಲ್ಲಿ ವ್ಯಕ್ತಿಗೆ ವೈಯಕ್ತಿಕವಾದ ತುರ್ತು ಅಥವಾ ಸಾಮಾಜಿಕವಾದ ತುರ್ತು ಸೃಜನಶೀಲ ಮನಸ್ಸನ್ನು ಕೆರಳಿಸಿರುವ ಸಾಧ್ಯತೆಯೂ ಇದೆ. ಹೀಗೆ ಕೆರಳಿಸಿದ ಸಂದರ್ಭದಲ್ಲಿ ಕಲ್ಪನೆಗೆ ನಿಲುಕಿದ ನಿರ್ದಿಷ್ಟ ರೂಪವೊಂದನ್ನು ಧಾರಣೆ ಮಾಡುವ ಪ್ರಯತ್ನವನ್ನು ಕಲಾವಿದ ಮಾಡುತ್ತಿರುತ್ತಾನೆ. ಇಲ್ಲಿ ಎಲ್ಲಾ ಸಂದರ್ಭದಲ್ಲಿಯೂ ಸೃಜನಶೀಲ ಮನಸ್ಸೇ ತುಡಿದಿದೆ ಎಂದು ಹೇಳುವಂತಿಲ್ಲ. ಅನೇಕ ವೇಳೆ ಅನುಕರಣೆಯ ನೆಲೆಯಿಂದಲೂ ಕಲೆ ಅಥವಾ ಕಲೆಯ ಅಭಿನಯಾಂಗಗಳ ಸೃಷ್ಟಿಗೆ ಕಾರಣವಾಗಿರಬಹುದು.
ಎರಡನೇ ಹಂತದಲ್ಲಿ ಕಾಲದ ಅಗತ್ಯಕ್ಕನುಗುಣವಾಗಿ ಅನೇಕರು ಸೇರ್ಪಡೆಗೊಳಿಸಿದ ಅಥವಾ ತೆಗೆದು ಹಾಕಿದುದರ ಪರಿಣಾಮವಾಗಿ ಬೆಳೆಯುತ್ತಿರುತ್ತದೆ. ಈ ಪರಿವರ್ತನೆಯ ಹಂತ ಮೂಲ ಆಶಯದ ನೆಲೆಯನ್ನು ವಿಸ್ತರಿಸಲೂಬಹುದು ಅಥವಾ ಕೆಲವೊಮ್ಮೆ ಹೊಸ ಆಶಯವನ್ನೇ ಉದ್ದೀಪಿಸುವ ರೀತಿಯಲ್ಲಿ ಸೃಜನಶೀಲವಾಗಿ ಪುನರ್‌ಸೃಷ್ಟಿಸಿರಬಹುದು.
ಮೂರನೇ ಹಂತದಲ್ಲಿ ಸಮಕಾಲೀನ ಕಲಾವಿದರು ತಮ್ಮ ನೆನಪಿನ ಮತ್ತು ಅರಿವಿನ  ಭಾಗವಾಗಿ ಲಭ್ಯವಾದ ಪರಂಪರೆಯನ್ನು ನಂಬಿಕೊಂಡು ಕಲೆಯನ್ನೂ, ಕಲಾಂಗವನ್ನು ಪ್ರಯೋಗಿಸುತ್ತಿರುತ್ತಾರೆ. ಇಲ್ಲಿ ಸಮಕಾಲೀನವಾದ ವಿದ್ಯಮಾನಗಳು ಕಲೆಯ ಚೌಕಟ್ಟಿನಲ್ಲಿ  ಜಾಗ ಪಡೆದುಕೊಳ್ಳುತ್ತವೆ. ಗತ ಇತಿಹಾಸದ ಮತ್ತು ಪರಂಪರೆಯ ಭಾಗವಾಗಿಯೇ ಇವುಗಳನ್ನು ನೋಡುವ ಕಣ್ಣುಹೊಸ ತೆರದಲ್ಲಿ ವ್ಯಾಖ್ಯಾನಿಸ ಬಯಸುತ್ತದೆ. ಸಮಕಾಲೀನವಾದ ಕಲೆಯ ಎಲ್ಲ ಪ್ರವೃತ್ತಿಗಳೂ ಬದಲಾವಣೆಗಳಿಗೆ, ವಿಶ್ಲೇಷಣೆಗಳಿಗೆ, ಟೀಕೆ ಟಿಪ್ಪಣಿಗಳಿಗೆ ಒಳಗಾ ಗುತ್ತಲೇ ಇರುತ್ತವೆ.
ಈ ಮೂರನೇ ಹಂತ ಪ್ರತಿಯೊಂದು ಕಲೆಯ ಮಟ್ಟಿಗೂ ಪರಿವರ್ತನೆಯ ಹಂತವನ್ನು ವಿಸ್ತರಿಸುವ ಭಾಗವಾಗಿಯೇ ಸೇರಿಕೊಳ್ಳುತ್ತವೆ. ಆದರೆ ಸಮಕಾಲೀನ ಕಲೆಗಳ, ಕಲಾಂಗಗಳ ಮೌಲ್ಯಮಾಪನವು ಪರಿವರ್ತನೆಯ ಹಂತದ ಯಾವುದೋ ಒಂದು ಪ್ರಾತಿನಿಧಿಕ ಅಂಶವನ್ನು ದೃಷ್ಟಿಯಲ್ಲಿಟ್ಟುಕೊಂಡೇ ನಡೆಯುತ್ತದೆ. ಎಲ್ಲ ಕಲೆಗಳ ಮಟ್ಟಿಗೂ ಸಮಕಾಲೀನವಾದ ಒಂದು ಸ್ಥಿತಿ ಇತ್ತು; ಮುಂದೆಯೂ ಇದ್ದೇ ಇರುತ್ತದೆ ಎಂಬ ಪ್ರಜ್ಞೆಯಿಂದ ಹೊರಟಾಗ ಕಲೆಯನ್ನು ಕೇವಲ ಕಲೆಯಾಗಿ ನೋಡಲು ಸಾಧ್ಯವಾಗುವುದಿಲ್ಲ. ಅದು ಮಾನವನ ಸಾಮಾಜಿಕ, ರಾಜಕೀಯ, ಆರ್ಥಿಕ ಮತ್ತು ಮಾನವಶಾಸ್ತ್ರೀಯ ಹಿನ್ನೆಲೆಯಿಂದಲೂ ಅಧ್ಯಯನ ಯೋಗ್ಯ ಸಂಗತಿಯಾಗುತ್ತದೆ. ಈ ಹಿನ್ನೆಲೆಯಲ್ಲಿ ಪ್ರಸ್ತುತ ಅಧ್ಯಯನದಲ್ಲಿ ಯಕ್ಷಗಾನದ ಆಹಾರ್ಯವನ್ನು ನೋಡಲಾಗಿದೆ.
ಭಾರತೀಯ ಸಂದರ್ಭದಲ್ಲಿ ಒಂದು ಕಲೆಗೆ ಮುಖ್ಯವಾಗಿ ಮೂರು ಹಂತಗಳನ್ನು ಗುರುತಿಸಬಹುದು. ಈ ಹಿಂದೆಯೇ ಪ್ರಸ್ತಾಪಿಸಿದಂತೆ ಭಾರತೀಯ ಅನೇಕ ಪಾರಂಪರಿಕ ರಂಗಕಲೆಗಳು ಧಾರ್ಮಿಕ ನೆಲೆಯಲ್ಲಿ ಜಾತಿಯ ಕಟ್ಟುಪಾಡುಗಳ ನಡುವೆ ಹುಟ್ಟಿ ಜನಪದೀಯ ವಾಗಿರುತ್ತವೆ. ಎರಡನೆಯ ಹಂತದಲ್ಲಿ ಅದು ಜಾತಿ ಮತ್ತು ಧರ್ಮದ ಪರಿಧಿಯನ್ನು  ಮೀರಿ ಹೊರಬರುವ ಸಂಕ್ರಮಣ ಸ್ಥಿತಿಯಲ್ಲಿರುತ್ತದೆ. ಮೂರನೇ ಹಂತದಲ್ಲಿ ಜಾತಿ, ಧರ್ಮಗಳ ಎಲ್ಲೆಗಳನ್ನು ಮೀರಿ ಸುಶಿಕ್ಷಿತರ ಸಂಪರ್ಕ ಪಡೆದು ಹೊಸ ಆಯಾಮವೊಂದನ್ನು ಪಡೆದುಕೊಂಡಿರುತ್ತದೆ. ಭಾರತೀಯ ಸಂದರ್ಭದ ಬಹುತೇಕ ಪಾರಂಪರಿಕ ಪ್ರಾತಿನಿಧಿಕ ರಂಗಕಲೆಗಳ ಮಟ್ಟಿಗೆ ಈ ಮೂರು ಹಂತಗಳು ಬಹುತೇಕ ನಿಜವಾಗಿರುತ್ತವೆ. ಯಕ್ಷಗಾನವು ಇದಕ್ಕೆ ಅತ್ಯಂತ ಸಮರ್ಥವಾದ ಉದಾಹರಣೆಯಾಗಿದೆ. ಇತಿಹಾಸದ ಈ ಕಾಲ ಘಟ್ಟಗಳಲ್ಲಿ ಪರೀಕ್ಷೆಗೆ ಒಡ್ಡಿಕೊಳ್ಳದ ಕಲೆಗಳು ಜಾತೀಯ ಕಟ್ಟುಪಾಡುಗಳೊಳಗೆ ಸೊರಗುತ್ತಿರಬಹುದು. ತಮಿಳುನಾಡಿನ ತೆರುಕೂತ್ತು ಇದಕ್ಕೆ ಒಂದು ಉತ್ತಮ ಉದಾಹರಣೆ. ಪ್ರಸ್ತುತ ಅಧ್ಯಯನವು ಕಲೆಯ ಸಾಮಾಜಿಕ ಇತಿಹಾಸವನ್ನು ದೃಷ್ಟಿಯಲ್ಲಿಟ್ಟುಕೊಂಡೇ ಮುಂದುವರಿಯುತ್ತದೆ. ಪ್ರಸ್ತುತ ಬರವಣಿಗೆಯು ತೆಂಕುತಿಟ್ಟು ಯಕ್ಷಗಾನದ ಆಹಾರ್ಯವನ್ನು ಮಾತ್ರ ಕೇಂದ್ರೀಕರಿಸಿದೆ.
ಅಧ್ಯಯನದ ಸ್ವರೂಪ
ಅಧ್ಯಯನಕ್ಕೆ ಪೂರಕವಾಗಿ ಕೇರಳ ಹಾಗೂ ಕರ್ನಾಟಕದ ಕರಾವಳಿ ಪ್ರದೇಶಗಳ ಪಾರಂಪರಿಕ ರಂಗಕಲೆಗಳ ಆಹಾರ್ಯವನ್ನು ಅಧ್ಯಯನಕ್ಕೆ ಅಳವಡಿಸಲಾಗಿದೆ. ಇಲ್ಲಿ ಧಾರ್ಮಿಕವಾದ ಹಿನ್ನೆಲೆಯಲ್ಲಿ ಅಥವಾ ಕಲಾತ್ಮಕ ಹಿನ್ನೆಲೆಯಲ್ಲಿ ರೂಪು ಪಡೆದ ಸಮಕಾಲೀನ ಸಾದೃಶ್ಯ ಕಲೆಗಳ ನಡುವೆ ಯಕ್ಷಗಾನವನ್ನು ತೌಲನಿಕವಾಗಿಯೂ ವಿಶ್ಲೇಷಿಸಲಾಗಿದೆ. ಇಲ್ಲಿ ತೆಯ್ಯಂ, ಕೂಡಿಯಾಟಂ, ಕಥಕಳಿ, ತುಳ್ಳಲ್ ಮೊದಲಾದ ಕಲಾರೂಪಗಳ ಆಹಾರ್ಯವನ್ನು ಮುಖ್ಯವಾಗಿ ಅಧ್ಯಯನಕ್ಕೆ ಗುರಿಪಡಿಸಲಾಗುವುದು. ಬಡಗುತಿಟ್ಟು, ಉತ್ತರ ಕರ್ನಾಟಕದ ಬಯಲಾಟ, ಮೂಡಲಪಾಯ, ಶ್ರೀಕೃಷ್ಣ ಪಾರಿಜಾತ, ಘಟ್ಟದ ಕೋರೆ, ಬೊಂಬೆಯಾಟ ಮೊದಲಾದ ಕಲಾ ರೂಪಗಳ ಆಹಾರ್ಯಾಂಗದ ಸ್ವರೂಪವನ್ನೂ ವಿವೇಚಿಸಲಾಗಿದೆ. ಮುಂದಿನ ಅಧ್ಯಾಯದಲ್ಲಿ ತೆಂಕುತಿಟ್ಟು ಯಕ್ಷಗಾನದ ಆಹಾರ್ಯಕ್ಕೆ ಒದಗಿ ಬಂದ ಪ್ರೇರಣೆ ಹಾಗೂ ಪ್ರಭಾವಗಳನ್ನೂ ಚರ್ಚಿಸಲಾಗಿದೆ. ತೆಂಕುತಿಟ್ಟು ಯಕ್ಷಗಾನ ಬೆಳೆದು ಬಂದ ಸಾಂಸ್ಕೃತಿಕ ಪರಿಸರವನ್ನು ದೃಷ್ಟಿಯಲ್ಲಿಟ್ಟುಕೊಂಡು, ಅದರ ಹಿನ್ನೆಲೆಯಲ್ಲಿದ್ದ ನಂಬಿಕೆಗಳು, ನಡಾವಳಿಗಳು ಹಾಗೂ ಇನ್ನಿತರ ವಿದ್ಯಮಾನಗಳನ್ನೂ ಅಧ್ಯಯನದಲ್ಲಿ ಅಳವಡಿಸಲಾಗಿದೆ.
ನಂತರದ ಅಧ್ಯಾಯವು ತೆಂಕುತಿಟ್ಟು ಯಕ್ಷಗಾನದ ಪ್ರಮುಖ ವೇಷವಿಧಾನಗಳನ್ನು ಹಿನ್ನೆಲೆಯಾಗಿರಿಸಿಕೊಂಡು ಪೂರ್ವರಂಗದ ವೇಷಗಳು, ಕಿರೀಟ ವೇಷಗಳು, ಪಕಡಿ ವೇಷಗಳು, ಬಣ್ಣದ ವೇಷಗಳು, ಹಾಸ್ಯ ವೇಷಗಳು, ಸ್ತ್ರೀ ವೇಷಗಳು ಎಂಬಿತ್ಯಾದಿ ವಿಭಾಗಗಳಲ್ಲಿ ವಿಂಗಡಿಸಿಕೊಂಡು ಅಧ್ಯಯನ ಮಾಡಲಾಗಿದೆ. ಪ್ರತಿಯೊಂದು ವೇಷವಿಧಾನ ನೆಲೆಯಿಂದ ಪ್ರಾತಿನಿಧಿಕ ಪಾತ್ರಗಳನ್ನು ಆಯ್ಕೆ ಮಾಡಿ, ವೇಷ ವಿಧಾನದ ಸ್ವರೂಪ, ರಚನೆ, ಪರಿಕರಗಳ ವಿವರಗಳನ್ನು ನೀಡಲಾಗಿದೆ. ವಿಷಯದ ಔಚಿತ್ಯಕ್ಕಾಗಿ ಛಾಯಾ ಚಿತ್ರ ಹಾಗೂ ರೇಖಾಚಿತ್ರ ಗಳನ್ನು ಅಧ್ಯಾಯಗಳಿಗೆ ಪೂರಕವಾಗಿ ಬಳಸಿಕೊಳ್ಳಲಾಗಿದೆ. ಮುಂದಿನ ಅಧ್ಯಾಯವು ಒಟ್ಟು ಅಧ್ಯಯನದ ಫಲಿತಗಳನ್ನು ದಾಖಲಿಸುತ್ತದೆ. ಯಕ್ಷಗಾನದ ಆಹಾರ್ಯದ ಸಮಕಾಲೀನ ಅಗತ್ಯ ಮತ್ತು ಅದರ ಸ್ವರೂಪದ ಕುರಿತು ವಿವರಿಸಲಾಗಿದೆ. ಪ್ರಸ್ತುತ ಯಕ್ಷಗಾನದ  ಆಹಾರ್ಯ ಅಧ್ಯಯನವು ಸಮಕಾಲೀನ ತೆಂಕುತಿಟ್ಟು ಯಕ್ಷಗಾನ ಆಹಾರ್ಯದ ಬಗೆಗೆ ಹೊಸ ಬೆಳಕು ಚೆಲ್ಲುವ, ಹೊಸ ವಿಚಾರಗಳನ್ನು ಬೀರುವ ಪ್ರಯತ್ನದ ಕಾರಣಕ್ಕಾಗಿ ಸಮಕಾಲೀನ ಪ್ರಸ್ತುತತೆ ಇದೆ ಎಂದು ಭಾವಿಸಲಾಗಿದೆ.
ಅಧ್ಯಯನದ ವ್ಯಾಪ್ತಿ
ಪ್ರಸ್ತುತ ಯಕ್ಷಗಾನದ ಆಹಾರ್ಯ ಅಧ್ಯಯನವು ತೆಂಕುತಿಟ್ಟು ಯಕ್ಷಗಾನವನ್ನು ಮಾತ್ರ ಆಧರಿಸಿದೆ. ತೆಂಕುತಿಟ್ಟು ಯಕ್ಷಗಾನ ಪ್ರಕಾರವು ಸಾಂಸ್ಕೃತಿಕವಾಗಿ ವಿಭಿನ್ನವಾಗಿರುವುದರಿಂದ ಮತ್ತು ಇತರೆ ಯಕ್ಷಗಾನ ಕಲಾ ಪ್ರಕಾರಗಳಿಗಿಂತ ಆಹಾರ್ಯಾಭಿನಯದಲ್ಲಿ ತೀರಾ ಭಿನ್ನ ನೆಲೆಯನ್ನು ಹೊಂದಿದೆ ಎಂಬ ಕಾರಣಕ್ಕಾಗಿ ಇದನ್ನು ಪ್ರತ್ಯೇಕ ಅಧ್ಯಯನಕ್ಕೆ ಆಯ್ದುಕೊಳ್ಳ ಲಾಗಿದೆ. ಕರಾವಳಿ ತೀರದ ಇನ್ನಿತರ ರಂಗ ಕಲೆಗಳ ಜೊತೆ ಸಂಬಂಧವನ್ನು ಹೊಂದಿರುವ ತೆಂಕುತಿಟ್ಟು ಯಕ್ಷಗಾನವು ಹುಟ್ಟಿ ಬೆಳೆದ ನೆಲವು ಭಾಷಿಕವಾಗಿ, ಧಾರ್ಮಿಕವಾಗಿ, ಸಾಮಾಜಿಕವಾಗಿ ವಿಶಿಷ್ಟವಾಗಿದೆ. ಸಂಸ್ಕೃತಿಯ ಪ್ರಾಚೀನ ಪರಂಪರೆಯೆಂಬ ನೆಲೆಯಲ್ಲಿಯೂ ಧಾರ್ಮಿಕತೆಯ ದೃಷ್ಟಿಯಿಂದಲೂ ತೆಂಕುತಿಟ್ಟಿಗೆ ಒಂದಲ್ಲ ಒಂದು ರೀತಿಯಲ್ಲಿ ಕೇರಳೀಯ ಕಲೆಗಳೊಂದಿಗೆ ಸಂಬಂಧವನ್ನು ಹೊಂದಿದೆ. ಈ ಸಂಬಂಧಗಳ ಸ್ವರೂಪ ಶೋಧನೆ ಕೂಡಾ ಪ್ರಸ್ತುತ ಅಧ್ಯಯನದ ವ್ಯಾಪ್ತಿಯಲ್ಲಿ ಬರುತ್ತದೆ. ತೆಂಕುತಿಟ್ಟು ಯಕ್ಷಗಾನದ ವೇಷಭೂಷಣಕ್ಕೆ ಸಂಬಂಧಿಸಿದಂತೆ ಇದುವರೆಗೆ ಬಂದ ಅನೇಕ ಅಧ್ಯಯನ ಗ್ರಂಥಗಳನ್ನು ಹಾಗೂ ತೆಂಕುತಿಟ್ಟು ಯಕ್ಷಗಾನ ಕ್ಷೇತ್ರದಲ್ಲಿ ದುಡಿಯುವ ಕಲಾವಿದರನ್ನು ಸಂದರ್ಶಿಸಿ ಮಾಹಿತಿ ಪಡೆದು ಅಧ್ಯಯನವನ್ನು ರೂಪಿಸಲಾಗಿದೆ. ಈ ಎಲ್ಲ ಆಕರಗಳ ನೆಲೆಯಿಂದ ತೆಂಕುತಿಟ್ಟು ಯಕ್ಷಗಾನದ ಆಹಾರ್ಯ ನೀಡುವ ಸಂದೇಶ, ಸಮಕಾಲೀನ ಪ್ರಸ್ತುತಗೊಳ್ಳುವಂತೆ ಮಾಡಿದ ಅದರ ಸೌಂದರ್ಯದ ಸ್ವರೂಪ ಇತ್ಯಾದಿಗಳನ್ನೇ ಪ್ರಸ್ತುತ ಅಧ್ಯಯನದಲ್ಲಿ ಚರ್ಚಿಸಲಾಗಿದೆ. ಪ್ರಾಚೀನ ಕಲೆಯೊಂದು ಅನೇಕ ಶತಮಾನಗಳ ಬಳಿಕವೂ ವೈಭವದಿಂದ ಜನರ ನಡುವೆ ಪ್ರಯೋಗಗೊಳ್ಳುತ್ತಾ ಪರಿಸರದ ಜನರಲ್ಲಿ ಬೌದ್ದಿಕವಾಗಿ ಜಾಗೃತಿಯನ್ನು ಮೂಡಿಸಿದೆ. ಈ ಮೂಲಕ ಯಕ್ಷಗಾನದ ಆಹಾರ್ಯದ ಕೊಡುಗೆಯನ್ನು ಪ್ರಬಂಧದ ವ್ಯಾಪ್ತಿಯಲ್ಲಿ  ಕಂಡುಕೊಳ್ಳಲಾಗಿದೆ.
ಇದುವರೆಗೆ ನಡೆದ ಅಧ್ಯಯನಗಳ ಸಮೀಕ್ಷೆ
ಯಕ್ಷಗಾನ ಕಲೆಯನ್ನು ಕುರಿತು ಅನೇಕ ಕೃತಿಗಳು ಪ್ರಕಟಗೊಂಡಿವೆ. ಆದರೆ ಯಕ್ಷಗಾನದ ಬಣ್ಣಗಾರಿಕೆ ಮತ್ತು ವೇಷಭೂಷಣಗಳ ಕುರಿತು ಸಮಗ್ರವಾದ ಅಧ್ಯಯನವನ್ನು ನಡೆಸಿದ ಕೃತಿಗಳು ಬಂದಿಲ್ಲ. ಯಕ್ಷಗಾನ ಕಲೆಯ ಬಗೆಗೆ ಬರೆಯುವಾಗ ಆನುಷಂಗಿಕವಾಗಿ ಆಹಾರ್ಯದ ಮಾಹಿತಿಯನ್ನು ನೀಡಲಾಗಿದೆ. ಹೀಗೆ ಅಲ್ಲಲ್ಲಿ ಬಂದಿರುವ ಯಕ್ಷಗಾನ ಆಹಾರ್ಯದ ಬಗೆಗಿನ ಅಧ್ಯಯನದ ಸಮೀಕ್ಷೆಯನ್ನು ಕೆಳಗೆ ಕೊಡಲಾಗಿದೆ.
ಯಕ್ಷಗಾನದ ಅಧ್ಯಯನದ ದೃಷ್ಟಿಯಿಂದ ೧೯೫ರಲ್ಲಿ ಪ್ರಕಟವಾದ ಶಿವರಾಮ ಕಾರಂತರ ಯಕ್ಷಗಾನ ಬಯಲಾಟ ಕೃತಿಯು ಅತ್ಯಂತ ಪ್ರಮುಖವಾದುದು. ಇದು ಯಕ್ಷಗಾನದ ಬಗೆಗೆ ಸಮಗ್ರವಾಗಿ ಕೈಗೊಂಡ ಮೊತ್ತಮೊದಲ ಅಧ್ಯಯನ ಗ್ರಂಥವೂ ಹೌದು. ಯಕ್ಷಗಾನದ ಬಗೆಗೆ ಬಂದ ಎಲ್ಲಾ ಅಧ್ಯಯನಗಳಿಗೂ ಇದು ಭದ್ರವಾದ ಬುನಾದಿಯನ್ನು ಒದಗಿಸಿದೆ. ಅನೇಕ ಬರಹಗಾರರು ಯಕ್ಷಗಾನದ ಕುರಿತು ಚಿಂತನೆ ನಡೆಸಲು ಹಾಗೂ ಬರೆಯಲು ಈ ಕೃತಿ ಬಹುಮುಖ್ಯ ಪ್ರೇರಕ ಶಕ್ತಿಯಾಯಿತು. ಕಾರಂತರು ಪ್ರಸ್ತುತ ಕೃತಿಯಲ್ಲಿ ಮುಖ್ಯವಾಗಿ ಎರಡು ಭಾಗಗಳಲ್ಲಿ ಬರವಣಿಗೆಯನ್ನು ವಿಭಾಗಿಸಿದ್ದಾರೆ. ಮೊದಲನೆಯ ಭಾಗದಲ್ಲಿ ಯಕ್ಷಗಾನ ರಂಗಭೂಮಿಯ ಸಮಗ್ರ ಪರಿಚಯ, ಹಿನ್ನೆಲೆ, ನೃತ್ಯ, ವೇಷಭೂಷಣ, ಸಂಪ್ರದಾಯಗಳ ಬಗೆಗೆ ವಿವರವಾದ ವಿಶ್ಲೇಷಣೆಯನ್ನು ಒದಗಿಸಿದ್ದಾರೆ. ಎರಡನೆಯ ಭಾಗದಲ್ಲಿ ಯಕ್ಷಗಾನ ಕವಿಗಳ ಹಾಗೂ ಕೃತಿಗಳ ಬಗೆಗೆ ಸಮೂಲವಾದ ನೆಲೆಯಿಂದ ವಿಚಾರಗಳನ್ನು ಮಂಡಿಸಿದ್ದಾರೆ. ಈ ಎಲ್ಲಾ ದೃಷ್ಟಿಯಿಂದ ಇದೊಂದು ಯಕ್ಷಗಾನದ ಉತ್ತಮ ಆಕರ ಗ್ರಂಥವಾಗಿ ಎಲ್ಲಾ ಕಾಲಕ್ಕೂ ನೆಲೆ ನಿಲ್ಲುವಂತಾಗಿದೆ.
ಪ್ರಸ್ತುತ ಅಧ್ಯಯನಕ್ಕೆ ಸಂಬಂಧಿಸಿದಂತೆ ಕಾರಂತರ ಯಕ್ಷಗಾನ ಬಯಲಾಟ ಕೃತಿಯು ಉಲ್ಲೇಖಿಸುವ ಕೆಲವು ಸಂಗತಿಗಳು ಗಮನಾರ್ಹವಾಗಿದೆ. ಯಕ್ಷಗಾನದ ವೇಷಭೂಷಣಗಳ ಸೌಂದರ್ಯವನ್ನು ಅದರ ಸಿದ್ದಿಯನ್ನು ಮೆಚ್ಚುವ ಸುಧಾರಣೆಯ ಬಗೆಗೆ ಅಸಮಾಧಾನವನ್ನು ಕಾರಂತರು ವ್ಯಕ್ತಪಡಿಸಿದ್ದಾರೆ. ಯಕ್ಷಗಾನದ ಪಾತ್ರಗಳನ್ನು ಐದು ಮುಖ್ಯ ವಿಭಾಗಗಳಾಗಿ ಅವರು ವರ್ಗೀಕರಿಸಿದ್ದಾರೆ. ಪರಾಕ್ರಮಶಾಲಿಗಳಾದ ಕೌರವ, ಪಾಂಡವಾದಿಗಳಂಥಹ ವ್ಯಕ್ತಿಗಳ ಗುಂಪನ್ನು ಮೊದಲನೆಯ ವರ್ಗದಲ್ಲಿ ಹೆಸರಿಸಿದ್ದಾರೆ. ಎರಡನೆಯ ಗುಂಪಿನಲ್ಲಿ ಖಳನಾಯಕರ ಪಾತ್ರಗಳಲ್ಲಿ ಕಾಣಿಸಿಕೊಳ್ಳುವ ದಾನವರ ಗುಂಪನ್ನು ಗುರುತಿಸಿದ್ದಾರೆ. ಸಾಹಸ, ರಮಣೀಯತೆ ಗಳಿಗೆ ಹೆಸರಾದ ಹುಂಬತನದ ಹುಸಿ ಹೆಮ್ಮೆಗಳಿಂದ ಮೆರೆಯುವ ಗಂಧರ್ವ ಹಾಗೂ ಕಿರಾತರ ಗುಂಪನ್ನು ಮೂರನೆಯ ವರ್ಗದಲ್ಲಿ ಗುರುತಿಸಿದ್ದಾರೆ. ದೇವ ವರ್ಗದ್ದು ನಾಲ್ಕನೆಯ ಗುಂಪು. ಐದನೆಯ ವರ್ಗದಲ್ಲಿ ಮುನುಷ್ಯರು ಮತ್ತು ಋಷಿ ವರ್ಗದ ಪಾತ್ರಗಳು ಸೇರುತ್ತಾರೆ. ಈ ವರ್ಗೀಕರಣದಲ್ಲಿ ಕಾರಂತರು ಪಾತ್ರಗಳ ಸ್ವಭಾವವನ್ನು  ಮುಖ್ಯವಾಗಿ ದೃಷ್ಟಿಯಲ್ಲಿರಿಸಿಕೊಂಡಿದ್ದಾರೆ.
ವೇಷಭೂಷಣಗಳಿಗೆ ಸಂಬಂಧಿಸಿದಂತೆ ಅವರು ಉತ್ತರ ಕನ್ನಡ ಜಿಲ್ಲೆಯ ಅಥವಾ ಬಡಗುತಿಟ್ಟು ಯಕ್ಷಗಾನ ಪರಂಪರೆಯನ್ನು ಮಾತ್ರ ಕನ್ನಡದ ಯಕ್ಷಗಾನವಾಗಿ ಸ್ವೀಕರಿಸಿದ್ದಾರೆ. ತೆಂಕುತಿಟ್ಟು ಯಕ್ಷಗಾನ ಪರಂಪರೆಯನ್ನು ಕೇರಳದ ಅನುಕರಣೆ ರೂಪದಲ್ಲಿ ಹುಟ್ಟಿಕೊಂಡುದೆಂದು ತರ್ಕಿಸುತ್ತಾರೆ. ತೆಂಕುತಿಟ್ಟಿನ ವೇಷ ವಿಧಾನವನ್ನು ಕುರಿತಂತೆ ಬಣ್ಣಗಳ ಬೆಲೆಯನ್ನು ತಿಳಿಯದೆ ಏನಾದರೂ ಬಟ್ಟೆ ಉಡುತ್ತಾರೆ ಎಂಬ ತಿರಸ್ಕಾರದ ಮಾತುಗಳೂ ಇವೆ. ವೇಷಪರಿಕರಗಳ ಮೂಲ ನಿರ್ಮಾಣಕ್ಕೂ ಅದರ ಚೆಲುವಿಗೂ ದಕ್ಷಿಣದ ಯಕ್ಷಗಾನದಲ್ಲಿ ಅರ್ಥ ಅರ್ಥ ಸಂಬಂಧವೇ ಇಲ್ಲವೆಂಬುದು ಕಾರಂತರ ಅಭಿಪ್ರಾಯ. ಅಲ್ಲಿನ ಭುಜ ಕಿರೀಟ, ಎದೆಕಟ್ಟು, ಕಟಿಯಿಂದ ತೂಗುವ ಜಾಲರಿಗಳಿಗೆ ಏನು ಬೆಡಗು ಉಳಿದಿದೆ! ಅಂಥದ್ದನ್ನು ಸುಧಾರಣೆ ಎನ್ನಬೇಕೆ ಅರಿವುಗೇಡಿತನವೆನ್ನಬೇಕೆ ಎಂದು ತೀವ್ರವಾಗಿ ಆಕ್ಷೇಪಿಸುತ್ತಾರೆ. ಈ ವೇಷಧಾರಿಗಳು ತೊಡುವ ಕಿರೀಟ ನಮ್ಮವಲ್ಲ. ಅವು ಕೇರಳದ ಅನುಕರಣೆಗಳು. ಆ ಚಿತ್ರ ಕೆಲಸಗಳು ಅಲ್ಲಿನವೇ ಎಂದು ಕಾರಂತರು ಸುಲಭವಾಗಿ ತೀರ್ಮಾನಿಸಿ ಬಿಟ್ಟಿದ್ದಾರೆ. ಅಲ್ಲಿನ ಮುಖವರ್ಣಿಕೆ ವಿನ್ಯಾಸಗಳಲ್ಲೂ ಅವರು ಕೇರಳದ ಅನುಕರಣೆಯನ್ನೇ ಪ್ರತಿಪಾದಿಸಿದ್ದಾರೆ. ಮುಖವರ್ಣಿಕೆಗಳಲ್ಲಿ ಕೇರಳ ಮತ್ತು ಕನ್ನಡ ಸಂಪ್ರದಾಯಗಳು ತೀರಾ ಬೇರೆಯಾಗಿವೆ ಎಂಬ ಅಭಿಪ್ರಾಯವನ್ನೇ ವ್ಯಕ್ತಪಡಿಸಿದ್ದಾರೆ.  ಬಡಗುತಿಟ್ಟನ್ನು ಮಾತ್ರ ಕನ್ನಡ ಸಂಪ್ರದಾಯವೆಂದು ಹೇಳುವ ಕಾರಂತರು ದಕ್ಷಿಣದ ಯಕ್ಷಗಾನದಲ್ಲಿ ಕನ್ನಡದ ಪರಂಪರೆಯನ್ನು ನಿರಾಕರಿಸುತ್ತಾರೆ. ಹಾಗೆ ನೋಡಿದರೆ ಕಾರಂತರ ಈ ಹೇಳಿಕೆ ತೀರಾ ಅಪ್ರಬುದ್ಧವಾದ ಆಲೋಚನಾ ವಿಧಾನವೆಂದು ತಿಳಿಯಬೇಕಾಗುತ್ತದೆ. ಕಲೆ ಮತ್ತು ಅದರ ಪರಂಪರೆಗೆ ಸಂಬಂಧಿಸಿದಂತೆ ಭಾಷೆ ಯಾವಾಗಲೂ ಗೌಣವಾಗಿರುತ್ತದೆ. ಸಾಂಸ್ಕೃತಿಕವಾಗಿ ಪ್ರಾದೇಶಿಕ ಚೌಕಟ್ಟಿನ ನೆಲೆಯಲ್ಲಿ ರೂಪುಗೊಳ್ಳುವ ವೇಷವಿಧಾನಗಳಿಗೆ ನಿರ್ದಿಷ್ಟವಾದ ಪರಂಪರೆ ಆಯಾ ನೆಲದಿಂದಲೇ ಹೊಮ್ಮಿಬರುತ್ತದೆ. ಆಗೆಲ್ಲಾ ಸಮಕಾಲೀನವಾದ ಇತರೆ ರಂಗಸಂಪ್ರದಾಯಗಳ ಪ್ರೇರಣೆ, ಪ್ರಭಾವಗಳು ಸಹಜವಾಗಿರುತ್ತವೆ. ಕುಂಬಳೆ ಸೀಮೆಯ ಪರಿಸರದಲ್ಲಿ ಹುಟ್ಟಿ ಬೆಳೆದ ದಕ್ಷಿಣದ ಯಕ್ಷಗಾನವು ಪರಿಸರದ ಇತರೆ ಕಲೆಗಳ ಜೊತೆಗೆ ಸಾದೃಶ್ಯವನ್ನು ಹೊಂದಿದ್ದರೆ ಅದು ಆಕಸ್ಮಿಕ. ಹಾಗಿದ್ದಾಗಲೂ ಪರಸ್ಪರ ಸಾದೃಶ್ಯವಿರುವ ಕಲಾ ರೂಪಗಳಲ್ಲೂ ಅನನ್ಯತೆಗಳು ಅವುಗಳ ವೈಶಿಷ್ಟ್ಯವನ್ನು ಸಾರಿ ಹೇಳುತ್ತವೆ. ತೆಂಕುತಿಟ್ಟು ಯಕ್ಷಗಾನದ ಅನೇಕ ವೇಷವಿಧಾನಗಳಿಗೆ ನಿರ್ದಿಷ್ಟವಾದ ಪರಂಪರೆ ಅದೇ ನೆಲದಿಂದಲೇ ರೂಪುಗೊಂಡಿದೆ. ಭಾಷಿಕವಾಗಿ ಬಹುಭಾಷಿಕ ಪ್ರದೇಶವಾಗಿಯೂ ಸಾಂಸ್ಕೃತಿಕವಾಗಿ ಎಲ್ಲಾ ಭಾಷೆಗಳ ಸಾರ ರೂಪವನ್ನು ದಕ್ಷಿಣದ ಯಕ್ಷಗಾನ ಮೈಗೂಡಿಸಿಕೊಂಡಿರಬಹುದು.  ಕನ್ನಡ, ತುಳು, ಮಲಯಾಳಂ ಮನೆಮಾತುಗಳ ಜನ ವರ್ಗ ಕನ್ನಡದಲ್ಲಿ ರೂಪುಗೊಳಿಸಿದ ದಕ್ಷಿಣದ ಯಕ್ಷಗಾನ ಪರಂಪರೆ ಕನ್ನಡದ ಪರಂಪರೆ ಎಂಬುದರಲ್ಲಿ ಎರಡು ಮಾತಿಲ್ಲ.
ಯಕ್ಷಗಾನ ರಂಗಕಲೆಯ ಅಧ್ಯಯನ ಸಂದರ್ಭದಲ್ಲಿ ಶಿವರಾಮ ಕಾರಂತರು ಬರೆದ ಯಕ್ಷಗಾನ  (೧೯೭೪) ಎಂಬ ಕೃತಿಯು ಮುಖ್ಯವಾಗುತ್ತದೆ. ಬಡಗುತಿಟ್ಟು ಯಕ್ಷಗಾನವನ್ನು ಲಕ್ಷಿಸಿ ಬರೆದ ಕೃತಿಯಾದರೂ ಯಕ್ಷಗಾನ ಕಲೆಯ ಕುರಿತು ಸಮಗ್ರವಾಗಿ ಚಿಂತನೆ ನಡೆಸಿದ ಕಾರಣಕ್ಕೆ ಇದಕ್ಕೆ ತುಂಬ ಮಹತ್ವವಿದೆ. ಈ ಕೃತಿಯ ಕಲ್ಪನಾಸೃಷ್ಟಿ ಎಂಬ ಅಧ್ಯಾಯವು ಯಕ್ಷಗಾನದ ಆಹಾರ್ಯದ ಕುರಿತು ಚರ್ಚಿಸುತ್ತದೆ.
ಕಾರಂತರು ಯಕ್ಷಗಾನದ ಪಾತ್ರಗಳನ್ನು ದೇವತೆಗಳು, ರಾಕ್ಷಸರು, ವೀರರು, ಕಿರಾತರು, ಪ್ರಾಣಿ ವೇಷಗಳು, ಸ್ತ್ರೀ ವೇಷಗಳು, ಸರಳ ವೇಷಗಳು ಎಂದು ಮುಂತಾಗಿ ಈ ಕೃತಿಯಲ್ಲಿ ವಿಭಾಗಿಸಿದ್ದಾರೆ. ಮುಖದ ಬಣ್ಣಗಾರಿಕೆ, ಬಳಸುವ ಬಣ್ಣಗಳು, ರೇಖಾ ವಿನ್ಯಾಸಗಳು, ಬಣ್ಣ ಮತ್ತು ಬೆಳಕು, ಮುಖವರ್ಣಿಕೆಯಲ್ಲಿ ಸಂಭವಿಸಿದ ಬದಲಾವಣೆಗಳನ್ನು ತಿಳಿಸುತ್ತಾರೆ. ಬೇರೆ ಬೇರೆ ವೇಷಗಳ ರಚನೆಗೆ ಸಂಬಂಧಿಸಿದಂತೆ ತಳಪಾಯದ ಬಣ್ಣ, ನಾಮಗಳ ಬರವಣಿಗೆ, ಮುದ್ರೆಗಳು, ಹುಬ್ಬು ಮೀಸೆಗಳ ರಚನೆ, ಮುತ್ತರಿ, ಚುಟ್ಟಿ ಇಡುವುದು ಹೀಗೆ ಬಣ್ಣಗಾರಿಕೆಯ ಸೂಕ್ಷ್ಮ ವಿವರಗಳನ್ನು ಒದಗಿಸಿದ್ದಾರೆ.
ವೀರ ಪಾತ್ರಗಳು, ರಾಕ್ಷಸ ಪಾತ್ರಗಳು, ದೇವತಾ ಪಾತ್ರಗಳ ಮುಖವರ್ಣಿಕೆಗಳ ವೈವಿಧ್ಯವನ್ನು ಹೇಳುತ್ತಾರೆ. ಪಾತ್ರಗಳ ವೈಶಿಷ್ಟ್ಯವನ್ನು ಮೆಚ್ಚುವ ಕಾರಂತರು ಹನುಮಂತನ ಪಾತ್ರದ ಬದಲಾವಣೆಯನ್ನು ವಿರೋಧಿಸುತ್ತಾರೆ. ಕೆಲವು ಪಾತ್ರಗಳನ್ನು ಯಕ್ಷಗಾನೀಯ ಹಿನ್ನೆಲೆಯಲ್ಲಿ ಪುನಾರಚಿಸಬೇಕಾದ ಅಗತ್ಯವನ್ನು ಅವರು ಸೂಚಿಸುತ್ತಾರೆ. ಈ ನಿಟ್ಟಿನಲ್ಲಿ ತಾವು ಮಾಡಿದ ಪ್ರಯತ್ನಗಳ ಮಾದರಿಯನ್ನು ಚಿತ್ರಗಳ ರೂಪದಲ್ಲಿ ಕೊಟ್ಟಿದ್ದಾರೆ. ಸ್ತ್ರೀ ಪಾತ್ರಗಳು ಈ ಕಾಲದ ಸಮಾಜದ ಹೆಂಗಸರಂತೆ ಕಾಣಿಸುತ್ತಿದ್ದು, ಅವುಗಳ ಪುನಾರಚನೆಯ ಬಗೆಗೆ ಯೋಚಿಸಬೇಕಾದ ಅಗತ್ಯವನ್ನು ಹೇಳಿದ್ದಾರೆ. ಮುಖವರ್ಣಿಕೆ, ವೇಷಭೂಷಣ ಮೊದಲಾದ ವಿಷಯಗಳಲ್ಲಿ ಕಲಾವಿದರು ತಮ್ಮ ಪೂರ್ವ ಸಂಪ್ರದಾಯವನ್ನು ಅನುಸರಿಸದೆ ಉದಾಸೀನರಾಗಿರುವುದರಿಂದ ಸಾಂಪ್ರದಾಯಿಕ ವೇಷಗಳ ಕೊರತೆ ಕಾಣಿಸುತ್ತಿದೆಯೆಂದು ಪ್ರಯೋಗಗಳ ಮೂಲಕ ಇವುಗಳನ್ನು ಪುನರುಜ್ಜೀವನಗೊಳಿಸಬೇಕಾಗಿದೆ ಎಂದೂ ಅಭಿಪ್ರಾಯಪಡುತ್ತಾರೆ.
‘ಸಮಗ್ರ ಯಕ್ಷಗಾನ ಪರಂಪರೆ ಮತ್ತು ಪ್ರಯೋಗ’ (೧೯೭೮) ಕೃತಿಯು ಕು.ಶಿ. ಹರಿದಾಸಭಟ್ಟರು ಸಂಪಾದಿಸಿದ ಕೃತಿ. ಈ ಕೃತಿಯಲ್ಲಿ ಶಿವರಾಮ ಕಾರಂತರು ಬರೆದ ‘ಬಯಲಾಟದ ವೇಷಭೂಷಣಗಳು’ ಮತ್ತು ‘ಯಕ್ಷಗಾನದ ವೇಷಭೂಷಣಗಳು’ ಎಂಬ ಎರಡು ಲೇಖನಗಳು ಯಕ್ಷಗಾನದ ಆಹಾರ್ಯವನ್ನು ಕುರಿತಿವೆ. ಕೆ.ಎಂ. ರಾಘವ ನಂಬ್ಯಾರರ ‘ಯಕ್ಷಗಾನ ರಂಗಸ್ಥಳ : ತೆಂಕುತಿಟ್ಟು’ ಎಂಬ ಲೇಖನದಲ್ಲಿಯೂ ತೆಂಕುತಿಟ್ಟು ಯಕ್ಷಗಾನದ ವೇಷಭೂಷಣಗಳ ವಿವರಗಳಿವೆ. ಬಣ್ಣದ ವೇಷವು ಧರಿಸುವ ಕೇಶಾವರಿ ತಟ್ಟಿ ಹಾಗೂ ಬಾಲುಮುಂಡು ಎನ್ನುವ ಎರಡು ವಿಷಯ ಬಿಟ್ಟರೆ ತೆಂಕಿನ ಹಾಗೂ ಬಡಗಿನ  ವೇಷಭೂಷಣ ಗಳಲ್ಲಿ ನಿಕಟ ಸಾಮ್ಯ ಇವೆ ಎಂದು ಅವರು ಅಭಿಪ್ರಾಯಪಡುತ್ತಾರೆ.
ದಕ್ಷಿಣ ಕರ್ನಾಟಕದ ಜನಪದ ರಂಗಭೂಮಿ (೧೯೮೦) ಡಾ. ಡಿ.ಕೆ. ರಾಜೇಂದ್ರ ಅವರ ಸಂಶೋಧನ ಕೃತಿ. ಮುಖ್ಯವಾಗಿ ಈ ಕೃತಿಯಲ್ಲಿ ಮೂಡಲಪಾಯ ಯಕ್ಷಗಾನ ಬಯಲಾಟ ವನ್ನು ಸಮಗ್ರವಾಗಿ ವಿವರಿಸಲಾಗಿದೆ. ಕರ್ನಾಟಕದ ಜನಪದ ರಂಗಭೂಮಿಯಲ್ಲಿ ಪ್ರಮುಖವಾಗಿರುವ ಯಕ್ಷಗಾನದ ಪ್ರಾದೇಶಿಕ ಭೇದಗಳನ್ನು ಹಾಗೂ ಅವುಗಳ ವೈಶಿಷ್ಟ್ಯಗಳನ್ನು ತಿಳಿಸಿದ್ದಾರೆ. ಯಕ್ಷಗಾನ ಒಂದು ದ್ರಾವಿಡ ಮೂಲ ಕಲೆ ಎಂದು ಗುರುತಿಸಿದ ಅವರು ಕೇರಳ, ಆಂಧ್ರ, ತಮಿಳುನಾಡುಗಳಲ್ಲಿ ಕಂಡುಬರುವ ಜನಪದ ರಂಗಭೂಮಿಯನ್ನು ತೌಲನಿಕವಾಗಿ ಅಧ್ಯಯನ ಮಾಡಿದ್ದಾರೆ. ಮೂಡಲಪಾಯ ಯಕ್ಷಗಾನದ ಬಣ್ಣಗಾರಿಕೆ, ವೇಷಭೂಷಣ ಹಾಗೂ ವೇಷಗಳ ಬಗೆಗಳನ್ನು ವಿಶೇಷವಾಗಿ ಈ ಕೃತಿಯಲ್ಲಿ ವಿವೇಚಿಸಲಾಗಿದೆ. ಯಕ್ಷಗಾನ ಬಯಲಾಟಕ್ಕೆ ರಾಮಾಯಣ, ಮಹಾಭಾರತ, ಭಾಗವತ, ಪುರಾಣ ಹಾಗೂ ಜನಪದ ಕಥೆಗಳಿಂದ ವಸ್ತುಗಳನ್ನು ಆರಿಸಿಕೊಂಡಿರುವುದರಿಂದ, ಅವುಗಳಲ್ಲಿ ಬರುವ ವಿವಿಧ ಪಾತ್ರಗಳ ಘನತೆ, ಗೌರವಗಳಿಗೆ ತಕ್ಕ ಹಾಗೆ ಉಡುಗೆ ತೊಡುಗೆಗಳನ್ನು ತೊಡಿಸಿರುವುದನ್ನು ಗುರುತಿಸಿದ್ದಾರೆ. ಯಕ್ಷಗಾನದ ಬಡಗುತಿಟ್ಟು ಮತ್ತು ತೆಂಕುತಿಟ್ಟುಗಳ ದೈತ್ಯಪಾತ್ರಗಳ ಚಿತ್ರ ವೆಂದು ಕಥಕಳಿಯ ಚಿತ್ರಗಳನ್ನು ಒದಗಿಸಿರುವುದು ಈ ಕೃತಿಯ ಒಂದು ಋಣಾತ್ಮಕ ಅಂಶವಾಗಿದೆ.
ಪೊಳಲಿ ಶಂಕರನಾರಾಯಣ ಶಾಸ್ತ್ರಿಗಳ ಸ್ಮರಣಾರ್ಥ ಪ್ರಕಟಗೊಂಡ ‘ರಂಗಸ್ಥಳ’ (೧೯೮೦) ಎಂಬ ಅಭಿನಂದನ ಗ್ರಂಥದಲ್ಲಿ ಯಕ್ಷಗಾನದ ಒಳಹೊರಗುಗಳಿಗೆ ಸಂಬಂಧಿಸಿದ ಹಲವಾರು ಲೇಖನಗಳಿವೆ. ಅವುಗಳಲ್ಲಿ ಯಕ್ಷಗಾನದ ವೇಷಭೂಷಣ ಹಾಗೂ ಬಣ್ಣಗಾರಿಕೆಗೆ ಸಂಬಂಧಿಸಿ ದಂತೆ ವಿದ್ವಾಂಸರು ಬರೆದ ಬರಹಗಳನ್ನು ಅವಲೋಕಿಸಬಹುದು.
‘ಜನಪದ ನೃತ್ಯ ನಾಟಕಗಳ ವೇಷಭೂಷಣ’ (ಪಿ.ಆರ್. ತಿಪ್ಪೇಸ್ವಾಮಿ) ಎಂಬ ಲೇಖನ ದಲ್ಲಿ ಮುಖ್ಯವಾಗಿ ಯಕ್ಷಗಾನವನ್ನು ಲಕ್ಷಿಸಿಕೊಂಡಿದ್ದು, ಸಣ್ಣಾಟ, ದೊಡ್ಡಾಟ, ಬಡಗುತಿಟ್ಟು ಹಾಗೂ ತೆಂಕುತಿಟ್ಟು ಯಕ್ಷಗಾನಗಳ ವೇಷ ವೈವಿಧ್ಯವನ್ನು ಸ್ಥೂಲವಾಗಿ ವಿವರಿಸಿದ್ದಾರೆ.
ಇಲ್ಲಿನ ‘ಯಕ್ಷಗಾನದ ಸ್ತ್ರೀವೇಷ’ ಎಂಬ ಸೇಡಿಯಾಪು ಕೃಷ್ಣಭಟ್ಟರ ಲೇಖನವು ಮೌಲಿಕವಾದುದು. ತಾವು ಬಾಲ್ಯದಲ್ಲಿ ನೋಡಿದ ಆಟಗಳ ಸ್ತ್ರೀವೇಷಗಳನ್ನು ದೃಷ್ಟಿಯಲ್ಲಿರಿಸಿಕೊಂಡು ಸ್ತ್ರೀ ವೇಷಗಳ ಸ್ವರೂಪವನ್ನು ವಿಶ್ಲೇಷಿಸಿದ್ದಾರೆ. ಯಕ್ಷಗಾನದ ಸ್ತ್ರೀ ವೇಷಗಳು ವಾಸ್ತವಿಕ ಜಗತ್ತಿನ ಸ್ತ್ರೀಯರಂತೆಯೇ ಕಾಣುತ್ತಿದ್ದು, ಹಳೆಯ ಮಾದರಿಯ ಸ್ತ್ರೀವೇಷ ತಪ್ಪಿ ಹೆಚ್ಚು ಕಡಿಮೆ ಅರ್ಧ ಶತಮಾನ ಕಳೆಯಿತು ಎನ್ನುತ್ತಾರೆ. ಯಕ್ಷಗಾನದಲ್ಲಿ ವಾಸ್ತವ ಶೈಲಿಯ ಭೂಮಿಕೆಗಳು ನರ್ತಿಸುವುದರಲ್ಲಿ ಔಚಿತ್ಯವಿಲ್ಲ. ಪುರುಷ ವೇಷಗಳು ಪುರಾಣ ಕಾಲವನ್ನು ಪ್ರತಿನಿಧಿಸುವಾಗ, ಸ್ತ್ರೀವೇಷಗಳು ಸಾಮಾನ್ಯ ಸ್ತ್ರೀಯರಂತೆ ರಂಗ ಪ್ರವೇಶ ಮಾಡುವುದು ರಸಾಭಾಸಕ್ಕೆ ಕಾರಣವಾಗುತ್ತದೆ. ಆದುದರಿಂದ ಸ್ತ್ರೀವೇಷಗಳ ಸುಧಾರಣೆ ಅಗತ್ಯ ಎಂದು ಹೇಳುವ ಅವರು ತಾವು ಬಾಲ್ಯದಲ್ಲಿ ಕಂಡ ಸ್ತ್ರೀವೇಷ ರಚನಾ ವಿಧಾನವನ್ನು ವಿವರಿಸಿದ್ದಾರೆ.
‘ತೆಂಕುತಿಟ್ಟಿನ ವೇಷ ರಚನೆ’ ಎಂಬುದು ಡಿ.ಕೆ. ಸುಬ್ಬಣ್ಣಭಟ್ಟರ ಲೇಖನ. ತೆಂಕುತಿಟ್ಟು ಯಕ್ಷಗಾನದ ವೇಷ ವಿಧಾನವನ್ನು ವಿವರವಾಗಿ ಚರ್ಚಿಸುವ ಲೇಖನವಿದು. ಯಕ್ಷಗಾನ ವೇಷಭೂಷಣಗಳ ಹೆಸರುಗಳನ್ನು ಮೊದಲಿಗೆ ಪ್ರಸ್ತಾಪಿಸಿ, ವೇಷ ರಚನಾ ವಿಧಾನವನ್ನು ವಿವರಿಸಿದ್ದಾರೆ. ಯಕ್ಷಗಾನದ ಪಾತ್ರಗಳನ್ನು ಕಟ್ಟು ವೇಷ, ಪುಂಡು ವೇಷ ಮತ್ತು ಸ್ತ್ರೀ ವೇಷಗಳೆಂದು ವಿಂಗಡಿಸಿದ್ದಾರೆ. ಇವೇ ವೇಷಗಳು ಅಲ್ಪಸ್ವಲ್ಪ ಬದಲಾವಣೆಗಳೊಂದಿಗೆ ಅನೇಕ ಪ್ರಭೇದಗಳಾಗುವುದನ್ನು ಹೇಳಿದ್ದಾರೆ. ವೇಷಗಳ ಮುಖವರ್ಣಿಕೆ, ವೇಷಕ್ಕೊಪ್ಪುವ ಉಡುಗೆಗಳ ಬಣ್ಣ ಹಾಗೂ ಕಿರೀಟದ ವೈಶಿಷ್ಟ್ಯಗಳನ್ನು ಚರ್ಚಿಸಿದ್ದಾರೆ. ಈಶ್ವರ, ಕಿರಾತ, ಹನುಮಂತ ಹಾಗೂ ಸ್ತ್ರೀವೇಷಗಳ ಸಾಂಪ್ರದಾಯಕ ಶೈಲಿಯನ್ನು ವಿವರಿಸಿದ್ದಾರೆ.
ಎಂ. ಪ್ರಭಾಕರ ಜೋಶಿಯವರ ‘ಜಾಗರ’ (೧೯೮೫) ಕೃತಿಯು ಯಕ್ಷಗಾನ ಕಲೆಗೆ ಸಂಬಂಧಿಸಿದ ಬರಹಗಳ ಸಂಗ್ರಹ. ಇದರಲ್ಲಿನ ‘ನಾಲ್ಕು ವೇಷಗಳು’ ಎಂಬ ಲೇಖನವು ಬಡಗುತಿಟ್ಟಿನ ಬಣ್ಣದವೇಷ, ಬಡಗುತಿಟ್ಟಿನ ವೃಷಕೇತು, ತೆಂಕುತಿಟ್ಟಿನ ಭೀಮ ಹಾಗೂ ತೆಂಕುತಿಟ್ಟಿನ ರಾವಣ ಪಾತ್ರದ ವೇಷವಿಧಾನವನ್ನು ವಿಶ್ಲೇಷಿಸುತ್ತದೆ. ಎಲ್ಲ ಪಾತ್ರಗಳ ಆಹಾರ್ಯದ ಕುರಿತು ಚರ್ಚಿಸುವಾಗ ತೆಂಕು ಹಾಗೂ ಬಡಗುತಿಟ್ಟುಗಳನ್ನು ತೌಲನಿಕವಾಗಿ ಅವಲೋಕಿಸಿದ್ದಾರೆ. ವೃಷಕೇತು, ಭೀಮ, ರಾವಣ ಮೊದಲಾದ ಪಾತ್ರಗಳನ್ನು ಸುಧಾರಣೆ ಅಥವಾ ಮರುಸೃಷ್ಟಿ ಮಾಡುವ ಅಗತ್ಯವನ್ನು ಹೇಳಿದ್ದಾರೆ. ರಾವಣನಂತಹ ಪಾತ್ರಕ್ಕೆ ಎರಡು ಮೂರು ರೀತಿಯ ವೇಷ ವಿಧಾನವನ್ನು ಅಳವಡಿಸಬಹುದು. ಆದರೆ ಪರಿಷ್ಕಾರಗಳೆಲ್ಲ ಯಕ್ಷಗಾನದ ಶೈಲಿಯಲ್ಲಿಯೇ ನಡೆಯಬೇಕಾದ ಕಾಳಜಿಯನ್ನು ವ್ಯಕ್ತಪಡಿಸಿದ್ದಾರೆ.
ಎಂ. ಪ್ರಭಾಕರ ಜೋಶಿ ಅವರ ಇನ್ನೊಂದು ಕೃತಿ ‘ಕೇದಗೆ’(೧೯೮೬). ಇದು ಯಕ್ಷಗಾನ ಕಲೆಗೆ ಸಂಬಂಧಿಸಿದ ಲೇಖನಗಳ ಸಂಕಲನ. ಈ ಕೃತಿಯ ‘ಯಕ್ಷಗಾನದಲ್ಲಿ ಮುಖವರ್ಣಿಕೆ’ ಎಂಬ ಲೇಖನವು ತೆಂಕುತಿಟ್ಟು ಯಕ್ಷಗಾನದ ಮುಖವರ್ಣಿಕೆಯ ವೈಶಿಷ್ಟ್ಯಗಳನ್ನು ತಿಳಿಸುತ್ತದೆ. ವೇಷಗಳನ್ನು ಬಣ್ಣದ ವೇಷ, ಕಿರೀಟದ ವೇಷ, ಪುಂಡುವೇಷ, ಮುಂಡಾಸಿನ ವೇಷ, ಕಟ್ಟುವೇಷ, ಸ್ತ್ರೀವೇಷ, ಋಷಿಮುನಿಗಳು, ಹಾಸ್ಯವೇಷ ಮತ್ತು ವಿಶಿಷ್ಟ ವೇಷಗಳೆಂದು ವಿಭಾಗಿಸಿದ್ದಾರೆ. ಯಕ್ಷಗಾನದ ಮುಖವರ್ಣಿಕೆಗೆ ಪ್ರಾಕೃತಿಕ ಬಣ್ಣಗಳಾದ ಬಿಳಿ, ಕೆಂಪು, ಕಪ್ಪು, ಹಸಿರು, ಹಳದಿ ಬಣ್ಣಗಳನ್ನೇ ಬಳಸುತ್ತಾರೆ. ಹೆಚ್ಚಿನ ವೇಷಗಳ ಮುಖದ ಮೂಲಬಣ್ಣ ಗೌರವರ್ಣ ವಾಗಿದೆ. ಯಕ್ಷಗಾನ ವೇಷಗಳ ನಾಮವೈವಿಧ್ಯಗಳನ್ನು ವಿಶ್ಲೇಷಿಸುತ್ತಾ, ವೈಷ್ಣವ ಮತ್ತು ಮಾಧ್ವ ಸಂಪ್ರದಾಯದ ಪ್ರಭಾವವನ್ನು ಅವರು ಗುರುತಿಸುತ್ತಾರೆ.
ಯಕ್ಷಗಾನದ ಬಣ್ಣದ ವೇಷವೆಂಬ ಖಳಪಾತ್ರದ ಮುಖವರ್ಣಿಕೆಯು ಜಗತ್ತಿನ ಕಲೆಗೆ ಒಂದು ವಿಶಿಷ್ಟ ಕೊಡುಗೆಯಾಗಿದೆ. ಯಕ್ಷಗಾನದ ಮುಖವರ್ಣಿಕೆಯನ್ನು ಸೃಷ್ಟಿಸಿದವರು ಅಜ್ಞಾತ ಅಸಾಧಾರಣ ಕಲಾವಿದರು. ಚಿತ್ರಕಲೆಯ ಉತ್ಕೃಷ್ಟ ಮಾದರಿಗಳನ್ನು ಅವರು ಸೃಷ್ಟಿಸಿದರು. ‘ಆಧಾರ ರೇಖೆಗಳ ಬಳಕೆ, ಸೌಂದರ್ಯ ವರ್ಣ ಸಂಯೋಜನೆ, ವರ್ಣವೈವಿಧ್ಯ, ಸಮತೋಲನ ಪರಸ್ಪರ ಹೊಂದಾಣಿಕೆ ಕೃತಕ ಆಕೃತಿಗಳಿಂದ ಭ್ರಮೆ ನಿರ್ಮಾಣ, ನಾಜೂಕುತನ, ಸ್ವತಂತ್ರ ಶೈಲಿಯ ಸ್ಥಾಪನೆ ಈ ಎಲ್ಲ ಅಂಶಗಳಲ್ಲೂ ಯಕ್ಷಗಾನದ ಬಣ್ಣಗಾರಿಕೆ ಶ್ರೀಮಂತ ವಾಗಿದೆ, ಅದ್ಭುತವೆನಿಸುವಂತಿದೆ. ಬದಲಾವಣೆಯ ಆಘಾತಕ್ಕೆ ಸಿಕ್ಕಿ ಇದು ಮರೆಯಾಗುತ್ತಿ ರುವುದು ವ್ಯಸನಾಸ್ಪದವಾಗಿದೆ ಎನ್ನುವ ಅವರು ಪರಂಪರೆಯ ಚೌಕಟ್ಟಿನಲ್ಲಿ ನಡೆಯುವ ಹೊಸ ಮುಖವರ್ಣಿಕೆಗಳ ಸೃಷ್ಟಿಯ ಕೆಲಸವನ್ನು ಸ್ವಾಗತಿಸಿದ್ದಾರೆ.
‘ಬಣ್ಣದ ವೇಷ ಮತ್ತು ಇತರ ಉಪನ್ಯಾಸಗಳು’ (೧೯೮೮) ಮುಳಿಯ ಮಹಾಬಲಭಟ್ಟರ ಕೃತಿ, ‘ಬಣ್ಣದ ವೇಷ’ ಎಂಬ ಪ್ರಧಾನ ಲೇಖನದಲ್ಲಿ ಆ ವೇಷದ ವೈಶಿಷ್ಟ್ಯಗಳನ್ನು ತಿಳಿಸಲು ಪ್ರಯತ್ನಿಸಿದ್ದಾರೆ. ಬಣ್ಣದ ವೇಷಕ್ಕೆ ಆ ಹೆಸರು ಬರಲು ಕಾರಣ, ಯಕ್ಷಗಾನದಲ್ಲಿ ಬಣ್ಣದ ವೇಷದ ಸ್ಥಾನ, ಅವುಗಳ ವೇಷ ವೈವಿಧ್ಯಗಳ ಕುರಿತು ವಿವರಿಸಿದ್ದಾರೆ. ಚುಟ್ಟಿ ಬರವಣಿಗೆಯೇ ಬಣ್ಣದ ವೇಷಗಳ ಪ್ರಧಾನ ಅಂಶ. ಈ ವೇಷವನ್ನು ರಾಜಬಣ್ಣ, ಕಾಟುಬಣ್ಣ ಮತ್ತು ಹೆಣ್ಣು ಬಣ್ಣವೆಂದು ವಿಭಾಗಿಸಿ, ಪ್ರತಿಯೊಂದು ಪಾತ್ರಗಳ ಮುಖವರ್ಣಿಕೆಗಳ ವಿವರವನ್ನು ನೀಡಿದ್ದಾರೆ. ತೆಂಕುತಿಟ್ಟಿನಲ್ಲಿ ಭೀಮ, ಶನಿ, ಹನುಮಂತ, ವರಾಹ, ನರಸಿಂಹ, ವೀರಭದ್ರ, ಮಹಿಷಾಸುರ ಮೊದಲಾದ ಪಾತ್ರಗಳೂ ಬಣ್ಣದ ವೇಷದ ಚೌಕಟ್ಟಿಗೆ ಒಳಪಡುತ್ತವೆ ಎಂದು ಸೂಚಿಸುತ್ತಾರೆ. ಬಣ್ಣದ ವೇಷದ ಪರಿಕಲ್ಪನೆಯಲ್ಲಿ ಬಳಸುವ ಅನೇಕ ರೇಖಾ ವಿನ್ಯಾಸಗಳಿಗೆ, ಬಣ್ಣಗಳಿಗೆ ಸಾಂಕೇತಿಕ ಅರ್ಥಗಳಿವೆ. ಇದು ಜಗತ್ತಿನ ಯಾವ ಕಲಾಸೃಷ್ಟಿಯೊಂದಿಗೂ ಸರಿ ಮಿಗಿಲಾಗಿ ನಿಲ್ಲುವ ಯೋಗ್ಯತೆಯುಳ್ಳ ಒಂದು ಸೃಷ್ಟಿಯಾಗಿದೆ ಎಂದು ಅಭಿಪ್ರಾಯಪಡುತ್ತಾರೆ. ‘ಬಯಲಾಟದ ಬಣ್ಣಗಾರಿಕೆ’ ಎಂಬ ಇನ್ನೊಂದು ಲೇಖನದಲ್ಲಿ ಯಕ್ಷಗಾನದ ಬಣ್ಣಗಾರಿಕೆಯ ಕುರಿತು ಹೇಳಲಾಗಿದೆ. ಪಾತ್ರಗಳ ಸ್ವಭಾವಕ್ಕೆ ಅನುಗುಣವಾಗಿ ಯಕ್ಷಗಾನದಲ್ಲಿ ಬಣ್ಣಗಾರಿಕೆ ಹಾಗೂ ವೇಷಭೂಷಣಗಳಿರುತ್ತವೆ. ಬಣ್ಣಗಾರಿಕೆ ಹಾಗೂ ವೇಷಭೂಷಣಗಳಲ್ಲಿ ಹೊಂದಾಣಿಕೆ ಅಗತ್ಯ. ದೇವಮಾನವ ದಾನವಾದಿ ಪಾತ್ರಗಳನ್ನು ರಂಗಸ್ಥಳದಲ್ಲಿ ಚಿತ್ರಿಸಲು ಅವುಗಳ ಗುಣ ಸ್ವಭಾವಗಳನ್ನು ಕಲ್ಪಿಸಿಕೊಂಡ ಸೃಜನಶೀಲ ಮನಸ್ಸು ಮೂರ್ತರೂಪವನ್ನು ನೀಡಿರಬೇಕು ಎಂದು ಅವರು ಅಭಿಪ್ರಾಯಪಡುತ್ತಾರೆ.
ಪಂಚಮ ಯಕ್ಷಗಾನ ಸಾಹಿತ್ಯ ಸಮ್ಮೇಳನದ ಸಂಸ್ಮರಣ ಗ್ರಂಥ ‘ಯಕ್ಷರತ್ನ’ (೧೯೯೩)ದಲ್ಲಿ ಯಕ್ಷಗಾನದ ಆಹಾರ್ಯಕ್ಕೆ ಸಂಬಂಧಿಸಿದ ಎರಡು ಲೇಖನಗಳಿವೆ. ಭಾಸ್ಕರರೈ ಕುಕ್ಕುವಳ್ಳಿ ಬರೆದ ‘ಹಾಸ್ಯವೇಷದ ಕಲ್ಪನೆ’ ಎಂಬ ಲೇಖನದಲ್ಲಿ ಯಕ್ಷಗಾನದ ಹಾಸ್ಯ ಸ್ವರೂಪವನ್ನು ವಿವರಿಸಲಾಗಿದೆ. ಹಾಸ್ಯವೇಷಗಳಾದ ಹನುಮನಾಯಕ, ಕೋಡಂಗಿಗಳು, ದೂತ, ಸ್ತ್ರೀ ಹಾಸ್ಯ, ಪೋಷಕ ಪಾತ್ರಗಳನ್ನು ಹೆಸರಿಸಿ ಅವುಗಳ ಬಣ್ಣ ಹಾಗೂ ವೇಷ ಭೂಷಣಗಳ ವಿವರವನ್ನು ನೀಡಿದಾರೆ.
ಪಿ. ಕೃಷ್ಣಭಟ್ ಬರೆದ ‘ಪೀಠಿಕೆ ವೇಷ ಮತ್ತು ಖಳನಾಯಕ ವೇಷದ ಕಲ್ಪನೆ’ ಎಂಬ ಲೇಖನದಲ್ಲಿ ಅವುಗಳ ಮುಖವರ್ಣಿಕೆ ಮತ್ತು ವೇಷಭೂಷಣಗಳ ವಿವರ ಇದೆ. ಖಳನಾಯಕ ಪಾತ್ರಗಳೆಂದರೆ ಕ್ರೌರ್ಯ, ರೌದ್ರ, ಭಯಾನಕ ರಸಗಳನ್ನು ಸೃಷ್ಟಿಸುವ ಪಾತ್ರಗಳು. ಆದರೆ ಬಣ್ಣದ ವೇಷಗಳೆಲ್ಲವೂ ಖಳನಾಯಕ ಪಾತ್ರಗಳಲ್ಲ. ಜರಾಸಂಧ, ಹಿರಣ್ಯಕಶಿಪು, ಕಂಸ, ತಾರಕಾಸುರ, ಇಂದ್ರಜಿತು, ಶಿಶುಪಾಲ ಇತ್ಯಾದಿ ಪಾತ್ರಗಳನ್ನು ಖಳನಾಯಕ ಪಾತ್ರಗಳೆಂದು ಗುರುತಿಸಿ, ಅವುಗಳ ವೇಷ ರಚನೆಯನ್ನು ಹೇಳಿದ್ದಾರೆ.
‘ಯಕ್ಷಗಾನ ಪರಿಶೀಲನೆ’ (೧೯೯೫) ಜಿ.ಎಸ್.ಭಟ್ಟರ ಕೃತಿ ಇದರಲ್ಲಿ ‘ಯಕ್ಷಗಾನದ ವೇಷಭೂಷಣಗಳು’ ಮತ್ತು ‘ಯಕ್ಷಗಾನದಲ್ಲಿ ಹನುಮಂತ’ ಎಂಬ ಲೇಖನಗಳು ಆಹಾರ್ಯಕ್ಕೆ ಸಂಬಂಧಿಸಿವೆ. ಯಕ್ಷಗಾನ ಪಾತ್ರಗಳನ್ನು ರಾಜವೇಷ, ದೇವತೆಗಳ ವೇಷ, ರಾಕ್ಷಸ ವೇಷ, ಹಾಸ್ಯವೇಷ ಮತ್ತು ಸ್ತ್ರೀವೇಷಗಳೆಂದು ವಿಭಾಗಿಸಿದ್ದಾರೆ. ರಾಜವೇಷದಲ್ಲಿ ಕಿರೀಟದ ವೇಷ ಮತ್ತು ಮುಂಡಾಸಿನ ವೇಷ, ಬಣ್ಣದ ವೇಷದಲ್ಲಿ ರಾಜಬಣ್ಣ, ಕಾಟುಬಣ್ಣ ಮತ್ತು ಹೆಣ್ಣು ಬಣ್ಣ ಎಂಬ ವಿಭಾಗಗಳನ್ನು ಮಾಡಿದ್ದಾರೆ. ಸ್ತ್ರೀವೇಷದಲ್ಲಿ ಸಿರಿವೇಷ ಮತ್ತು ಕಸೆವೇಷ ಎಂದು ಎರಡು ವಿಧ. ಭೀಮ, ಹನುಮಂತ, ವಾಲಿ, ಸುಗ್ರೀವ, ರಾವಣ, ಬಕಾಸುರ ಮೊದಲಾದ ವೇಷಗಳ ಬಣ್ಣಗಾರಿಕೆ ಹಾಗೂ ವೇಷಭೂಷಣಗಳ ವಿವರಣೆಗಳನ್ನು ನೀಡಿದ್ದಾರೆ. ಯಕ್ಷಗಾನದ ವೇಷಭೂಷಣಗಳ ರಚನೆಗೆ ನಮ್ಮ ಪುರಾತನ ಶಿಲ್ಪ, ನಾಗಾರಾಧನೆ, ಭೂತಕೋಲ ಇವುಗಳೆಲ್ಲ ಪ್ರೇರಣೆ ನೀಡಿರಬಹುದು ಎಂದು ಅಭಿಪ್ರಾಯಪಡುತ್ತಾರೆ. ಯಕ್ಷಗಾನದಲ್ಲಿ ಹನುಮಂತನ ಪಾತ್ರವು ವಿಶಿಷ್ಟವಾದುದು. ಹನುಮಂತನ ಬಣ್ಣಗಾರಿಕೆ ಹಾಗೂ ವೇಷಭೂಷಣಗಳಿಗೆ ಒಂದು ಪರಂಪರೆ ಇದೆ. ಮುಖವರ್ಣಿಕೆಯಲ್ಲಿ ಬರೆಯುವ ಸುಳಿ ವಿಶೇಷವಾಗಿದೆ. ಉಳಿದಂತೆ ರಾಜವೇಷದ ಉಡುಗೆ ತೊಡುಗೆಗಳು ಹನುಮಂತನಿಗೆ ಮೀಸಲಾದ ವಿಶೇಷ ಕಿರೀಟವಿದೆ. ಆದರೆ ಕಂಪೆನಿ ನಾಟಕಗಳ ಪ್ರಭಾವದಿಂದ ಹನುಮಂತನ ವೇಷದಲ್ಲಿ ಬದಲಾವಣೆ ಆಗಿದೆ ಎನ್ನುತ್ತಾರೆ.
ಉದ್ಯಾವರ ಮಾಧವ ಆಚಾರ್ಯರ ನೃತ ಪ್ರಬಂಧಗಳು (೧೯೯೭) ಕೃತಿಯಲ್ಲಿ ಬಯಲಾಟ ಉಡುಗೆ ತೊಡುಗೆಗಳು ಒಂದು ಕಿರುಟಿಪ್ಪಣಿ ಮತ್ತು ಯಕ್ಷಗಾನದ ಹೆಣ್ಣು ಬಣ್ಣ ಒಂದು ಕಿರುಟಿಪ್ಪಣಿ ಎಂಬ ಲೇಖನಗಳು ಯಕ್ಷಗಾನದ ಆಹಾರ್ಯಕ್ಕೆ ಸಂಬಂಧಿಸಿವೆ.
ಭೂತಾರಾಧನೆ ಜಾನಪದೀಯ ಅಧ್ಯಯನ (೧೯೯೭) ಕೆ. ಚಿನ್ನಪ್ಪಗೌಡರ ಸಂಶೋಧನ ಪ್ರಬಂಧ. ತುಳುನಾಡಿನ ಜನಪದ ಧಾರ್ಮಿಕ ರಂಗಕಲೆಯಾದ ಭೂತಾರಾಧನೆಯನ್ನು ಸಮಗ್ರವಾಗಿ ಅಧ್ಯಯನ ನಡೆಸಿದ ಕೃತಿ ಇದು. ಈ ಕೃತಿಯ ಏಳನೆಯ ಅಧ್ಯಾಯದಲ್ಲಿ ‘ಭೂತಾರಾಧನೆ ಮತ್ತು ಯಕ್ಷಗಾನ ತೌಲನಿಕ ವಿವೇಚನೆ’ ಇದೆ. ಆರಾಧನಾ ರಂಗಭೂಮಿ ಯಾಗಿರುವ ಭೂತಾರಾಧನೆಯು ಯಕ್ಷಗಾನದ ಮೇಲೆ ಬೀರಿರುವ ಪ್ರಭಾವವನ್ನು ಇದರಲ್ಲಿ ವಿವೇಚಿಸಲಾಗಿದೆ.
ಭೂತಾರಾಧನೆಯನ್ನು ಈ ಪ್ರದೇಶದ ತೆಂಕುತಿಟ್ಟು ಯಕ್ಷಗಾನದ ಜೊತೆಗೆ ಹೋಲಿಸಿ ನೋಡಿದರೆ ಅನೇಕ ಸಾಮ್ಯಗಳು ಕಾಣಿಸುತ್ತವೆ. ಬಣ್ಣಗಾರಿಕೆ, ವೇಷಭೂಷಣಗಳು, ಕುಣಿತ, ಭಾಷಾಶೈಲಿ ಹಾಗೂ ಸಂಪ್ರದಾಯಗಳಲ್ಲಿ ಭೂತಾರಾಧನೆ ಮತ್ತು ಯಕ್ಷಗಾನಕ್ಕಿರುವ ಹೋಲಿಕೆಗಳನ್ನು ಗುರುತಿಸಿದ್ದಾರೆ. ಎರಡೂ ಸಂಪ್ರದಾಯಗಳಲ್ಲಿ ಬಳಸುವ ಸುಮಾರು ೩೬ ವೇಷ ಪರಿಕರಗಳ ಸಾದೃಶ್ಯವನ್ನು ಪಟ್ಟಿಮಾಡಿ ಗುರುತಿಸಿದ್ದಾರೆ. ಭೂತಾರಾಧನೆಯ ಒಂದು ಪ್ರಭೇದವಾದ ಜಾಲಾಟವು ಯಕ್ಷಗಾನದೊಂದಿಗೆ ನಿಕಟ ಸಂಬಂಧ ಹೊಂದಿರುವುದಾಗಿ ಅಭಿಪ್ರಾಯಪಡುತ್ತಾರೆ.
ದೀವಟಿಗೆ (೧೯೯೭) ರಾಘವ ನಂಬ್ಯಾರ್ ಅವರು ಬರೆದ ಯಕ್ಷಗಾನಕ್ಕೆ ಸಂಬಂಧಿಸಿದ ಕೃತಿ. ಯಕ್ಷಗಾನ ವೇಷಭೂಷಣ ಹಾಗೂ ಬಣ್ಣಗಾರಿಕೆಯ ಪರಿಷ್ಕಾರದ ಅಗತ್ಯದ ಕುರಿತು ‘ಮೈ ಮುಖಗಳ ಮಿರುಗು’ ಎಂಬ ಭಾಗದಲ್ಲಿ ಬರೆದಿದ್ದಾರೆ. ಬೆಳಕಿನ ಸಂಯೋಜನೆಗೆ ಹೊಂದಿಕೊಂಡು ಯಕ್ಷಗಾನದ ವೇಷಭೂಷಣಗಳು ಬದಲಾಗುತ್ತಾ ಬಂದಿವೆ. ಯಕ್ಷಗಾನ ಬಣ್ಣಗಾರಿಕೆಯ ಬಣ್ಣಗಳಿಗೆ ಮತ್ತು ಧರಿಸುವ ವೇಷಭೂಷಣಗಳ ಬಣ್ಣಗಳಿಗೆ ಸೂತ್ರಬದ್ಧ ಸಾಂಗತ್ಯವಿದೆ. ಹಳೆಯ ಸಂಪ್ರದಾಯವನ್ನು ಬಿಡದೆ ಯಕ್ಷಗಾನದ ಆಹಾರ್ಯದಲ್ಲಿ ಕಾಯಕಲ್ಪ ಆಗಬೇಕಾಗಿದೆ ಎಂದು ಅವರು ಅಭಿಪ್ರಾಯಪಡುತ್ತಾರೆ.
ರಾಘವ ನಂಬ್ಯಾರರ ಇನ್ನೊಂದು ಕೃತಿ ವಿಲೋಕನ(೧೯೯೮). ಇದು ಯಕ್ಷಗಾನ ಕುರಿತ ಲೇಖನಗಳ ಸಂಗ್ರಹ. ಯಕ್ಷಗಾನ ಬಣ್ಣಗಾರಿಕೆಯ ವೈಶಿಷ್ಟ್ಯ, ವೇಷಭೂಷಣಗಳ ಅನನ್ಯತೆಯ ಕುರಿತು ತಮ್ಮ ಲೇಖನಗಳಲ್ಲಿ ಚರ್ಚಿಸಿದ್ದಾರೆ. ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಕಳೆದ ಇನ್ನೂರು ವರ್ಷಗಳಲ್ಲಿ ಸುಮಾರು ಮೂರು ಹಂತಗಳಲ್ಲಿ ಯಕ್ಷಗಾನದ ವೇಷಭೂಷಣಗಳು ಬದಲಾವಣೆಗೊಂಡಿರುವುದನ್ನು ಅವರು ಐತಿಹಾಸಿಕವಾಗಿ ಗುರುತಿಸಿದ್ದಾರೆ.
ಪೊಂಗದಿರು (೧೯೯೮) ಪುಂಡೂರು ವೆಂಕಟರಾಜ ಪುಣಿಂಚತ್ತಾಯರ ಅಭಿನಂದನ ಗ್ರಂಥ. ಈ ಕೃತಿಯ ಮೂರನೆಯ ಭಾಗದಲ್ಲಿ ಪುಣಿಂಚತ್ತಾಯರೇ ಬರೆದ ಲೇಖನಗಳನ್ನು ಅಳವಡಿಸಲಾಗಿದೆ. ಯಕ್ಷಗಾನದ ಆಹಾರ್ಯಕ್ಕೆ ಸಂಬಂಧಿಸಿದಂತೆ ‘ಯಕ್ಷಗಾನದ ಹಾಸ್ಯ ವೇಷಗಳು’ ಎಂಬ ಲೇಖನದಲ್ಲಿ ೨೫ ರಷ್ಟು ಹಾಸ್ಯ ಪಾತ್ರಗಳನ್ನು ಹೆಸರಿಸಿ, ವಿವರಿಸಿದ್ದಾರೆ. ಯಕ್ಷಗಾನದಲ್ಲಿ ಹಾಸ್ಯದ ಬಣ್ಣಗಾರಿಕೆ ಎಂಬ ಇನ್ನೊಂದು ಲೇಖನದಲ್ಲಿ ಹಾಸ್ಯಪಾತ್ರಗಳ ಬಣ್ಣಗಾರಿಕೆಯ ವೈಶಿಷ್ಟ್ಯವನ್ನು ತಿಳಿಸಿದ್ದಾರೆ.
ಉದ್ಯಾವರ ಮಾಧವ ಆಚಾರ್ಯರ ‘ಯಕ್ಷ ಪ್ರಬಂಧಗಳು’ (೧೯೯೯) ಕೃತಿಯು ಯಕ್ಷಗಾನ ಕಲೆಗೆ ಸಂಬಂಧಿಸಿದ ಲೇಖನಗಳನ್ನು ಒಳಗೊಂಡಿವೆ. ಅವುಗಳಲ್ಲಿ ‘ಯಕ್ಷವೇಷ ವೈಭವ’ ಎಂಬ ಲೇಖನದಲ್ಲಿ ಯಕ್ಷಗಾನದ ಆಹಾರ್ಯವನ್ನು ವಿವರಿಸಿದ್ದಾರೆ. ಲೇಖನದ ಮೊದಲ ಭಾಗವು ಅವರ ‘ನೃತ್ಯ ಪ್ರಬಂಧಗಳು’ ಕೃತಿಯಲ್ಲಿ ಅಚ್ಚಾಗಿದೆ. ಎರಡನೇ ಭಾಗವು ಯಕ್ಷಗಾನ ವೇಷಭೂಷಣಗಳಲ್ಲಿ ಪರಿಷ್ಕಾರ ಮಾಡಬೇಕಾದ ಅಗತ್ಯವನ್ನು ಕುರಿತು ಹೇಳುತ್ತದೆ.
ಚಿತ್ರಗಳ ಮೂಲಕ ಸಮಕಾಲೀನ ಯಕ್ಷಗಾನ ವೇಷಗಳನ್ನು ದಾಖಲಿಸಿರುವ ಒಂದು ಅಪರೂಪದ ಕೃತಿ ಮನೋಹರ ಎಸ್. ಕುಂದರ್ ಸಂಪಾದಿಸಿರುವ ‘ಚಿತ್ರಗಳ ಮೂಲಕ ಸಮಕಾಲೀನ ಯಕ್ಷಗಾನ (೧೯೯೮). ಈ ಕೃತಿಯಲ್ಲಿ ಯಕ್ಷಗಾನದ ತೆಂಕುತಿಟ್ಟು ಮತ್ತು ಬಡಗುತಿಟ್ಟುಗಳಿಗೆ ಸಂಬಂಧಿಸಿದ ವೇಷಗಳ ಸುಮಾರು ೩೦೨ ಛಾಯಾಚಿತ್ರಗಳಿವೆ. ಯಕ್ಷಗಾನದ ವೇಷಗಳನ್ನು ಸ್ತ್ರೀವೇಷಗಳು, ಪಕಡಿವೇಷಗಳು, ರಾಜವೇಷಗಳು, ಬಣ್ಣದ ವೇಷಗಳು, ಹಾಸ್ಯವೇಷಗಳು, ನಾಟಕೀಯ ವೇಷಗಳು ಹೀಗೆ ವಿಭಾಗಿಸಿಕೊಂಡು ಕ್ರಮ ಪ್ರಕಾರವಾಗಿ ಚಿತ್ರಗಳನ್ನು ದಾಖಲಿಸಿದ್ದಾರೆ. ವಾಲಿ, ಸುಗ್ರೀವ, ಹನುಮಂತ, ಈಶ್ವರ, ಕಿರಾತ, ಗರುಡ ತಕ್ಷಕ, ವರಾಹ, ನಂದಿ, ನಂದಿಕೇಶ ಇತ್ಯಾದಿ ಯಕ್ಷಗಾನದ ಅಪರೂಪದ ವೇಷಗಳನ್ನು ಒದಗಿಸಿದ್ದಾರೆ. ಕೃತಿಗೆ ಕೆ.ಎಂ. ರಾಘವ ನಂಬ್ಯಾರ ಮುನ್ನುಡಿ ಇದೆ. ಅನಂತರ ಯಕ್ಷಗಾನ ಹಿಮ್ಮೇಳದ ಚಿತ್ರಗಳಿವೆ. ಕೊನೆಯ ಭಾಗದಲ್ಲಿ ಯಕ್ಷಗಾನ ಬಣ್ಣಗಾರಿಕೆ ಹಾಗೂ ವೇಷಧಾರಣೆಯ ವಿವಿಧ ಹಂತಗಳನ್ನು ಚಿತ್ರಗಳಲ್ಲಿ ದಾಖಲಿಸಿದ್ದಾರೆ. ಪ್ರತಿಯೊಂದು ಚಿತ್ರದ ಕೆಳಗೆ ಪಾತ್ರದ ಹೆಸರು, ಕಲಾವಿದನ ಹೆಸರು, ವೇಷದ ವೈಶಿಷ್ಟ್ಯ ಇತ್ಯಾದಿ ವಿವರಗಳನ್ನು ಒದಗಿಸಿದ್ದಾರೆ. ತೆಂಕುತಿಟ್ಟು ಹಾಗೂ ಬಡಗುತಿಟ್ಟು ಯಕ್ಷಗಾನ ವೇಷಗಳನ್ನು ಒಂದೆಡೆ ದಾಖಲಿಸಿರುವುದರಿಂದ ತೌಲನಿಕ ಅಧ್ಯಯನಕ್ಕೆ ಸೂಕ್ತ ಅವಕಾಶ ಲಭಿಸುತ್ತದೆ.
‘ಯಕ್ಷಗಾನ ವರ್ಣವೈಭವ’ (೧೯೯೯) ಡಾ.ಗೋಪಾಲಕೃಷ್ಣ ಹೆಗಡೆ ಅವರು ಬರೆದ ಕೃತಿ. ಇದರ ಮೊದಲ ಭಾಗದಲ್ಲಿ ಯಕ್ಷಗಾನದ ಮೂಲ, ಯಕ್ಷಗಾನದ ಅರ್ಥ, ಗಣಪತಿ ಹಾಗೂ ಯಕ್ಷಗಾನ ಸಂಬಂಧ, ಯಕ್ಷಗಾನ ಪ್ರಸರಣಗೊಂಡಿರುವ ಪ್ರದೇಶ ಮೊದಲಾದ ಅಂಶಗಳನ್ನು ಚರ್ಚಿಸಿದ್ದಾರೆ. ದೇವದಾಸಿಯರ ನೃತ್ಯಸೇವೆ, ಯಾಮಾಷ್ಟಕ ಸೇವೆ, ಹಗರಣ ಮೊದಲಾದ ಕಲಾತ್ಮಕ ಆಚರಣೆಗಳು ಯಕ್ಷಗಾನ ಸಂಪ್ರದಾಯಗಳಲ್ಲಿ ಉಳಿದುಕೊಂಡು ಬಂದಿರುವುದನ್ನು ಗುರುತಿಸಿದ್ದಾರೆ.
ಎರಡನೇ ಭಾಗದಲ್ಲಿ ಯಕ್ಷಗಾನದ ಬಣ್ಣಗಾರಿಕೆ ಮತ್ತು ವೇಷಭೂಷಣಗಳ ವಿವರಗಳನ್ನು ಒದಗಿಸಿದ್ದಾರೆ. ಯಕ್ಷಗಾನದ ಆಹಾರ್ಯಾಭಿನಯದಲ್ಲಿ ಮುಖ್ಯವಾಗಿ ಎರಡು ವಿಭಾಗಗಳು. ಒಂದು, ಮುಖವರ್ಣಿಕೆ ಅಥವಾ ಬಣ್ಣಗಾರಿಕೆ; ಎರಡು, ವೇಷಭೂಷಣಗಳು ಅಥವಾ ವಸ್ತ್ರಾಲಂಕಾರಗಳು. ಯಕ್ಷಗಾನವು ವಾಸ್ತವದಿಂದ ದೂರ ನಿಂತ ಕಲೆ. ಆದುದರಿಂದಲೇ ಆಯಾ ಪಾತ್ರಗಳ ಸ್ವಭಾವ, ಗುಣಶೀಲಗಳನ್ನು ವ್ಯಕ್ತಪಡಿಸುವಂತೆ ಯಕ್ಷಗಾನದ ಬಣ್ಣಗಾರಿಕೆ ಮತ್ತು ವೇಷಭೂಷಣಗಳಿರುತ್ತವೆ ಎಂದು ಅಭಿಪ್ರಾಯಪಟ್ಟಿದ್ದಾರೆ.
ಯಕ್ಷಗಾನದಲ್ಲಿ ಬಳಕೆಯಲ್ಲಿರುವ ವಿವಿಧ ಬಗೆಯ ಕಿರೀಟಗಳು, ಮುಂದಲೆ, ಕೇದಗೆ, ಚೆಂಡಿನದಂಡೆ, ಕರ್ಣಪತ್ರ, ಭುಜಕೀರ್ತಿ, ಭುಜದಂಬೆ, ತೋಳಬಂದಿ, ಕೈಕಟ್ಟು, ಎದೆಹಾರ, ಸೊಂಟಪಟ್ಟಿ, ಕಾಂಚೀಧಾಮ, ಗೆಜ್ಜೆ ಇತ್ಯಾದಿ ವೇಷ ಪರಿಕರಗಳನ್ನು ವಿವರಿಸಿದ್ದಾರೆ. ಕೋಡಂಗಿ ವೇಷಗಳು, ಬಣ್ಣದ ವೇಷಗಳು, ಸ್ತ್ರೀವೇಷಗಳು, ಕಿರೀಟದ ವೇಷಗಳು, ಪೊಗಡೆ ವೇಷಗಳು, ಶೃಂಗ ಭೂಷಣ, ಪಾತ್ರಗಳು, ಋಷಿಮುನಿಗಳ ಪಾತ್ರಗಳು, ಹಾಸ್ಯಪಾತ್ರಗಳು ಎಂಬುದಾಗಿ ಯಕ್ಷಗಾನದ ವೇಷಗಳನ್ನು ವಿಭಾಗಿಸಿ ಅಧ್ಯಯನ ಮಾಡಿದ್ದಾರೆ. ಅಧ್ಯಯನಕ್ಕೆ ಸುಮಾರು ೭೦ ಕ್ಕಿಂತಲೂ ಅಧಿಕ ವರ್ಣಚಿತ್ರಗಳನ್ನು ಬಳಸಿದ್ದಾರೆ. ಅಲ್ಲಲ್ಲಿ ರೇಖಾಚಿತ್ರಗಳ ಮೂಲಕ ಆಹಾರ್ಯದ ಮಾಹಿತಿ ಒದಗಿಸಿದ್ದಾರೆ. ಇದು ಮುಖ್ಯವಾಗಿ ಯಕ್ಷಗಾನ ಬಡಗುತಿಟ್ಟು ಸಂಪ್ರದಾಯದ ವೇಷಭೂಷಣ ಹಾಗೂ ಬಣ್ಣಗಾರಿಕೆಯ ಅಧ್ಯಯನವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಪ್ರಕಟಿಸಿದ ವಿಶ್ವಕೋಶ-೨ ಕರಕುಶಲ ಕಲೆಗಳು (ಸಂ. ಡಾ. ಕರೀಗೌಡ ಬೀಚನಹಳ್ಳಿ, ೨೦೦೦) ಸಂಪುಟದಲ್ಲಿ ಯಕ್ಷಗಾನದ ವೇಷಭೂಷಣಗಳ ಕುರಿತು ಲೇಖನಗಳಿವೆ. ಎಂ. ಪ್ರಭಾಕರ ಜೋಶಿಯವರು ಬರೆದ ‘ಯಕ್ಷಗಾನದ ವೇಷಭೂಷಣಗಳು’ ಎಂಬ ಲೇಖನವು ಕರಾವಳಿ ಕರ್ನಾಟಕದ ಯಕ್ಷಗಾನದ ಮೂರು ತಿಟ್ಟುಗಳ ಯಕ್ಷಗಾನ ವೇಷಭೂಷಣಗಳ ವಿವರಗಳನ್ನು ನೀಡುತ್ತದೆ. ಯಕ್ಷಗಾನ ವೇಷಭೂಷಣಗಳಿಗೂ ತೆರುಕೂತ್ತು, ಕಥಕಳಿ, ಚಿಂದು ಭಾಗವತಂ, ಭಾಗವತ ಮೇಳ ರಂಗಪ್ರಕಾರಗಳ ವೇಷಭೂಷಣಗಳಿಗೂ ಸ್ಪಷ್ಟ ಸಾಮ್ಯವಿದ್ದು, ಕೇರಳೀಯ ಪ್ರಭಾವದ ಫಲವೇ ತೆಂಕುತಿಟ್ಟು ಯಕ್ಷಗಾನದ ವೇಷಭೂಷಣಗಳೆಂದು ಅವರು ಊಹಿಸಿದ್ದಾರೆ. ಯಕ್ಷಗಾನ ವೇಷಭೂಷಣಗಳನ್ನು ಆಭರಣಗಳು, ಜವಳಿ, ಶಿರೋಭೂಷಣಗಳು ಎಂದು ಮುಂತಾಗಿ ವಿಭಾಗಿಸಿ ಅಧ್ಯಯನ ನಡೆಸಿದ್ದಾರೆ. ವೇಷಭೂಷಣಗಳ ತಯಾರಿ, ಕಿರೀಟ ಆಭರಣಗಳ ತಯಾರಿಕೆಗೆ ಬಳಸುವ ಮರಗಳು ಹಾಗೂ ವೇಷಭೂಷಣಗಳ ಬಳಕೆಯಲ್ಲಿ ಬದಲಾವಣೆಗಳು ಮೊದಲಾದ ಅಂಶಗಳನ್ನು ಚರ್ಚಿಸಿದ್ದಾರೆ.
ಒಡ್ಡೋಲಗ (೨೦೦೨) ಮಂಗಳೂರಿನಲ್ಲಿ ನಡೆದ ಬಂಟರ ಯಕ್ಷಗಾನ ಸಮ್ಮೇಳನದ ಸ್ಮರಣ ಸಂಚಿಕೆ. ಯಕ್ಷಗಾನಕ್ಕೆ ಸಂಬಂಧಿಸಿದ ಸುಮಾರು ೯೦ ಲೇಖನಗಳಿವೆ. ಯಕ್ಷಗಾನದ ಆಹಾರ್ಯದ ದೃಷ್ಟಿಯಿಂದ ಕೋಳ್ಯೂರು ರಾಮಚಂದ್ರರಾಯರು ಬರೆದ ‘ಸ್ತ್ರೀವೇಷ ಸ್ವರೂಪ ಮತ್ತು ಅನ್ವೇಷಣೆ’ ಹಾಗೂ ಅಮೃತ ಸೋಮೇಶ್ವರ ಅವರು ಬರೆದ ‘ಯಕ್ಷಗಾನ ತುಳುತಿಟ್ಟು ಲೇಖನಗಳನ್ನು ಗಮನಿಸಬಹುದು. ತಮ್ಮ ಹದಿನಾಲ್ಕನೇ ವಯಸ್ಸಿನಲ್ಲಿಯೇ ಯಕ್ಷಗಾನ ರಂಗವನ್ನು ಪ್ರವೇಶಿಸಿದ ಪ್ರಸಿದ್ಧ ಸ್ತ್ರೀಪಾತ್ರಧಾರಿ ಕೋಳ್ಯೂರು ಅವರು ಹಲವಾರು ಸ್ತ್ರೀಪಾತ್ರಗಳನ್ನು ತಾವು ನಿರ್ವಹಿಸಿದ ಬಗೆಯನ್ನು ಹೇಳಿದ್ದಾರೆ. ಅಮೃತ ಸೋಮೇಶ್ವರ ಅವರು ತುಳು ಯಕ್ಷಗಾನ ಪ್ರಸಂಗಗಳಿಗೆ ತುಳುನಾಡಿನ ದೈವಾರಾಧನೆಯ ಪ್ರಪಂಚದಿಂದ ಹಲವಾರು ವೇಷಭೂಷಣಗಳ ಮಾದರಿಯನ್ನು ರಚಿಸಿಕೊಳ್ಳಬಹುದು ಎಂದಿದ್ದಾರೆ.
ಉದ್ಯಾವರ ಮಾಧವ ಆಚಾರ್ಯರು ಬರೆದ ‘ಕಮಲಮುಂದಲೆಗೊಂದು ಹಿನ್ನೆಲೆ-ಯಕ್ಷವೇಷ ವೈಭವ’ ಎಂಬ ಲೇಖನದಲ್ಲಿ ಇಂದಿನ ಯಕ್ಷಗಾನ ಸ್ತ್ರೀವೇಷಗಳು ಪರಿಷ್ಕಾರಗೊಳ್ಳಬೇಕಾದ ಅಗತ್ಯವನ್ನು ಸಾರುತ್ತವೆ. ಪುರುಷ ವೇಷಕ್ಕೆ ಬಳಕೆಯಲ್ಲಿರುವ ಕೇದಗೆ ಮುಂದಲೆ ಎಂಬ ಶಿರೋಭೂಷಣಕ್ಕೆ ಸಂವಾದಿಯಾಗಿ ಸ್ತ್ರೀವೇಷಗಳಿಗೆ ಕಮಲ ಮುಂದಲೆಯನ್ನು ಅಳವಡಿಸಬಹುದು. ಸ್ತ್ರೀವೇಷದ ಶಿರೋಭೂಷಣ, ಎದೆಯ ಆಭರಣ, ತೋಳ್ಬಂದಿ, ಕೈಕಟ್ಟು, ಜಡೆಬಿಲ್ಲೆ, ಸೊಂಟಪಟ್ಟಿಗಳ ಮಾದರಿಗಳನ್ನು ಚಿತ್ರ ಸಹಿತ ವಿವರಿಸಿದ್ದಾರೆ.
ಯಕ್ಷಗಾನ ದೃಶ್ಯಕಲೆಯ ಮುಖವರ್ಣಿಕೆ ಮತ್ತು ವೇಷಭೂಷಣ (ವಿಶೇಷವಾಗಿ ಬಡಗು, ತೆಂಕುತಿಟ್ಟನ್ನು ಅನುಲಕ್ಷಿಸಿ- ೨೦೦೩) ಇದು ಎ.ಎಸ್. ವಿಶ್ವನಾಥ ಅವರ ಅಪ್ರಕಟಿತ ಎಂ.ಫಿಲ್ ಪ್ರಬಂಧ. ಈ ಪ್ರಬಂಧದಲ್ಲಿ ಯಕ್ಷಗಾನದ ಐತಿಹಾಸಿಕ ಹಿನ್ನೆಲೆ, ಮುಖವರ್ಣಿಕೆ, ವೇಷಭೂಷಣಗಳ ವರ್ಗೀಕರಣ, ಮುಖವರ್ಣಿಕೆಯ ವಿನ್ಯಾಸ, ವಸ್ತ್ರವಿನ್ಯಾಸ, ಆಭರಣ ವಿನ್ಯಾಸ, ಕಿರೀಟ ವಿನ್ಯಾಸ, ಪ್ರದರ್ಶನದ ಕಲಾತ್ಮಕ ವಿನ್ಯಾಸ ಮೊದಲಾದ ಅಂಶಗಳನ್ನು ದೃಶ್ಯ ಕಲಾದೃಷ್ಟಿಯಿಂದ ಅಧ್ಯಯನ ನಡೆಸಲಾಗಿದೆ. ಬಣ್ಣಗಾರಿಕೆ, ವೇಷಭೂಷಣ, ಕಿರೀಟ, ಸಂಗೀತ, ಕುಣಿತಗಳ ಸಾಮರಸ್ಯ ಅಥವಾ ಕಲಾತ್ಮಕ ವಿನ್ಯಾಸವೇ ಸಮಗ್ರ ಯಕ್ಷಗಾನ ಪ್ರದರ್ಶನವಾಗುತ್ತದೆ ಎಂದು ಅಭಿಪ್ರಾಯಿಸಿದ್ದಾರೆ.
ಯಕ್ಷಗಾನ ಮತ್ತು ಚಿತ್ರಕಲೆ (೨೦೦೪) ಉಪಾಧ್ಯಾಯ ಮೂಡುಬೆಳ್ಳೆಯವರ ಕೃತಿ. ಯಕ್ಷಗಾನದ ಪಾತ್ರಗಳನ್ನು ಬಣ್ಣದ ವೇಷ, ಪೊಗಡೆ ವೇಷ, ಸ್ತ್ರೀ ವೇಷ, ಹಾಸ್ಯ ವೇಷ ಮತ್ತು ಋಷಿ ಮುನಿಗಳ ವೇಷ ಎಂಬುದಾಗಿ ವಿಭಾಗಿಸಿ, ಅವುಗಳ ಕಲಾವಂತಿಕೆಯನ್ನು ಚರ್ಚಿಸಿದ್ದಾರೆ. ಯಕ್ಷಗಾನದ ಅಭಿನಯರಂಗ ಬೆಳಗಬೇಕಾದರೆ ಅಲ್ಲಿ ಚಿತ್ರಕಲೆಯ ಮಹತ್ವವೂ ಬಹಳವಿದೆ. ಚಿತ್ರ, ನಕ್ಷೆ, ಬಣ್ಣಗಳಿಲ್ಲದೆ ವೇಷವಾಗಲೀ, ಉಡುಗೆ ತೊಡುಗೆ ಗಳಾಗಲೀ ಎಂದಿಗೂ ಕಣ್ಮನ ಸೆಳೆಯಲಾರವು ಎಂದು ಕಲೆಯ ಮಹತ್ವವನ್ನು ಹೇಳಿದ್ದಾರೆ.
ತೆಂಕುತಿಟ್ಟು ಯಕ್ಷಗಾನದ ಮುಖವರ್ಣಿಕೆ (೨೦೦೪) ಕೇಶವಶರ್ಮ ಅವರ ಅಧ್ಯಯನ ಗ್ರಂಥ. ಯಕ್ಷಗಾನದ ಅದರಲ್ಲೂ ಮುಖ್ಯವಾಗಿ ತೆಂಕುತಿಟ್ಟು ಯಕ್ಷಗಾನದ ಬಣ್ಣಗಾರಿಕೆಯನ್ನು ಕುರಿತಂತೆ ಬಂದ ಏಕೈಕ ಪುಟ್ಟ ಕೃತಿ. ಬಣ್ಣ ಮತ್ತು ಬಣ್ಣಗಾರಿಕೆಯನ್ನು ಕುರಿತ ಅಧ್ಯಯನ ಪೂರ್ಣ ವಿಚಾರಗಳು ಈ ಕೃತಿಯಲ್ಲಿ ಇವೆ.
ಇಲ್ಲಿ ಸಮೀಕ್ಷಿಸಿದ ಲೇಖನಗಳು ಬೇರೆ ಬೇರೆ ಸಂದರ್ಭಗಳಲ್ಲಿ ವಿಭಿನ್ನ ದೃಷ್ಟಿಕೋನ ಗಳಿಂದ ಬರೆದವುಗಳು. ಯಕ್ಷಗಾನದ ಆಹಾರ್ಯದ ಕುರಿತ ಕಲ್ಪನೆಗೆ ಭಾವುಕವಾಗಿ ಪ್ರತಿಕ್ರಿಯಿಸುವ, ಕೆಲವೊಂದು ಲೇಖನಗಳು ಅದರ ವೈಶಿಷ್ಟ್ಯಗಳನ್ನು ಕುರಿತಂತೆ ಗಂಭೀರವಾಗಿ ಶೋಧಿಸುವ ಪ್ರಯತ್ನವನ್ನು ಮಾಡಿವೆ. ಬಹುತೇಕ ಲೇಖನಗಳಲ್ಲಿ ಚಿಂತನೆಗಳು ಯಕ್ಷಗಾನದ ವೇಷಭೂಷಣಗಳಿಗೆ ನಿರ್ದಿಷ್ಟ ಮಾದರಿಗಳು ಇವೆ ಎಂಬ ನೆಲೆಯಲ್ಲಿಯೇ ರೂಪು ಪಡೆದಿವೆ. ಈ ಮಾದರಿಗಳು ಪರಂಪರೆಯ ಹೆಸರಿನಲ್ಲಿ ಹಿರಿಯರು ಹಾಕಿಕೊಟ್ಟ ಮಾರ್ಗ ಒಂದೆಡೆ ಎಂಬ ಖಚಿತ ತಿಳುವಳಿಕೆಯ ನೆಲೆಯಲ್ಲಿ ರೂಪುಗೊಂಡುದು ಒಂದು. ಇನ್ನೊಂದು ಭರತನ ನಾಟ್ಯಶಾಸ್ತ್ರ ಪ್ರಣೀತ ವಿಚಾರಗಳ ನೆಲೆಯಿಂದ ರೂಪುಗೊಳಿಸಿದ ಮಾದರಿ. ಈ ಎರಡು ಆದರ್ಶ ಮಾದರಿಗಳಿಂದ ದೂರವಾಗುತ್ತ ಯಕ್ಷಗಾನದ ಆಹಾರ್ಯ ಶೈಥಿಲ್ಯದ ದಾರಿ ಹಿಡಿದಿದೆ ಎಂಬ ಕಾಳಜಿ ಈ ಬರವಣಿಗೆಗಳಲ್ಲಿ ವ್ಯಕ್ತವಾಗಿದೆ. ಚಿನ್ನಪ್ಪಗೌಡರಂಥ ಕೆಲವರು ಇದಕ್ಕಿಂತ ಭಿನ್ನವಾಗಿ ಯಕ್ಷಗಾನದ ವೇಷಭೂಷಣಗಳಿಗೆ ಆಕರಗಳನ್ನು ಭೂತಾರಾಧನೆಯಲ್ಲಿ (ಬೂತೊ ಕೋಲೊ) ಕಾಣುವ ಪ್ರಯತ್ನ ಮಾಡಿದ್ದಾರೆ.
ಯಕ್ಷಗಾನವನ್ನು ಬೆಳೆಸಿಕೊಂಡು ಬಂದ ಜನರು ಶಾಸ್ತ್ರೀಯ ಗ್ರಂಥಗಳನ್ನು ಓದಿ ಕರಗತ ಮಾಡಿಕೊಂಡ ಪಂಡಿತರೇನಲ್ಲ. ಅದು ಅನಕ್ಷರಸ್ಥ ಜನಸಮುದಾಯ ಸ್ವತಂತ್ರವಾಗಿ ಕಾಲದ ಅಗತ್ಯಕ್ಕೆ ಮನುಗುಣವಾಗಿ ರೂಪಿಸಿಕೊಂಡ ಕಲಾಪ್ರಕಾರ. ಆರಾಧನೆಯ ಭಾಗವಾಗಿ ರೂಪುಗೊಂಡ ಈ ಕಲಾಪ್ರಕಾರ ವೇಷ ವಿಧಾನಗಳಿಗೆ ಒಂದು ಧಾರ್ಮಿಕ ಪಾವಿತ್ರ್ಯದ ಚೌಕಟ್ಟನ್ನು ಜನಸಮುದಾಯ ರೂಪಿಸಿಕೊಂಡು ಬಂದಿದೆ. ಪ್ರತಿಭಾವಂತ ಕಲಾವಿದರು ಯಕ್ಷಗಾನದ ಆಹಾರ್ಯವನ್ನು ರೂಪಿಸಿಕೊಳ್ಳುವಲ್ಲಿ ಅವರಿಗೆ ಸ್ವಾತಂತ್ರ್ಯವಿತ್ತು. ಆ ಸ್ವಾತಂತ್ರ್ಯ ಧಾರ್ಮಿಕವಾದ ಚೌಕಟ್ಟಿನ ಒಳಗಡೆಯೇ ನಡೆದಿರುವುದರಿಂದ ಯಕ್ಷಗಾನದ ಆಹಾರ್ಯಕ್ಕೆ ಒಂದು ಪರಂಪರೆ ಉಳಿದುಕೊಂಡು ಬಂದಿದೆ. ಇದು ಆಯಾ ಜನಸಮುದಾಯ ತಮ್ಮ ಸೃಜನಶೀಲತೆಯ, ಕರಕೌಶಲ್ಯದ ಹಾಗೂ ಪ್ರತಿಭೆಯ ಭಾಗವಾಗಿ ಸಾಂಸ್ಕೃತಿಕವಾಗಿ ರೂಪಿಸಿ ಕೊಂಡುದು. ಈ ನೆಲೆಯಲ್ಲಿ ಪ್ರಾದೇಶಿಕವಾಗಿ ಒಂದು ಜನಸಮುದಾಯ ಅವುಗಳ ಅಸ್ತಿತ್ವದ ಸಂದರ್ಭದಲ್ಲಿ ಅಪಾರ ಕೊಡುಗೆಗಳನ್ನು ನೀಡಿದೆ. ಇಲ್ಲಿ ಸಮುದಾಯದ ಸಾಂಸ್ಕೃತಿಕ ಕಾಳಜಿಯೇ ಮುಖ್ಯವಾಗುತ್ತದೆ. ಈ ಕಾರಣಕ್ಕೆ ಯಕ್ಷಗಾನದ ಆಹಾರ್ಯ ಕಾಲಾನುಕ್ರಮದಲ್ಲಿ ಅನೇಕ ಬದಲಾವಣೆಗಳಿಗೆ ತುತ್ತಾಗಿದೆ. ಈ ಬದಲಾವಣೆಗಳಿಗೆ ಕಾರಣಗಳ ಶೋಧ ಮುಖ್ಯವಾಗುತ್ತದೆ. ಅವುಗಳ ಅಧ್ಯಯನ ಸಹ ಆಹಾರ್ಯ ದೃಷ್ಟಿಯಿಂದ ಮುಖ್ಯವಾಗುತ್ತದೆ. ಒಟ್ಟಿನಲ್ಲಿ ಯಕ್ಷಗಾನದ ಆಹಾರ್ಯದ ನಿಗೂಢ ನೆಲೆಯು ಕಲಾಸಕ್ತರಿಗೆ ನಿರಂತರವಾಗಿ ಕಾಡಿವೆ ಎಂಬುದು ಮಾತ್ರ ಸುವ್ಯಕ್ತ. ಹಾಗಾಗಿ ಈ ಎಲ್ಲಾ ಅಧ್ಯಯನಗಳ ನೆಲೆಯನ್ನು ದೃಷ್ಟಿಯಲ್ಲಿರಿಸಿಕೊಂಡೇ ಪ್ರಸ್ತುತ ಅಧ್ಯಯನವನ್ನು ರೂಪಿಸಲಾಗಿದೆ.
ಯಕ್ಷಗಾನ ಆಹಾರ್ಯ: ೨. ಕರ್ನಾಟಕದ ಯಕ್ಷಗಾನ ಪರಂಪರೆ: ಯಕ್ಷಗಾನ ಗೊಂಬೆಯಾಟ
ಯಕ್ಷಗಾನ ಗೊಂಬೆಯಾಟ
ಗೊಂಬೆಯಾಟವೆಂಬುದು ಪ್ರಪಂಚದಾದ್ಯಂತ ಪ್ರಚಲಿತವಿರುವ ಬಹು ಪುರಾತನವಾದ ಕಲೆ. ಇದು ಎಲ್ಲ ವಯಸ್ಸಿನ ಮತ್ತು ಎಲ್ಲ ವರ್ಗದ ಜನರಿಗೆ ಮನರಂಜನೆಯನ್ನು ನೀಡಬಲ್ಲ ಒಂದು ಕಲಾಪ್ರಕಾರ. ಕನ್ನಡನಾಡಿನಲ್ಲಿಯೂ ಬಹಳ ಹಿಂದಿನಿಂದಲೇ ಗೊಂಬೆಗಳನ್ನು ಆಡಿಸುವ ಕಲೆಯು ರೂಢಿಯಲ್ಲಿತ್ತು ಎಂಬುದಕ್ಕೆ ನಿದರ್ಶನಗಳಿವೆ. ಪ್ರಾಚೀನ ಕಾವ್ಯಗಳಲ್ಲಿ ಬಳಕೆಯಾಗಿರುವ ಸೂತ್ರದ ಗೊಂಬೆ, ಗೊಂಬೆಯಾಟ, ಸೂತ್ರಧಾರಿ ಇತ್ಯಾದಿ ಪದಗಳೇ ಇದಕ್ಕೆ ಸಾಕ್ಷಿ. ಈಗಲೂ ಕನ್ನಡನಾಡಿನ ಹಲವಾರು ಕಡೆ ಈ ಕಲೆ ಜೀವಂತವಾಗಿದೆ. ಇದರಲ್ಲಿ ಯಕ್ಷಗಾನ ಗೊಂಬೆಯಾಟವು ಮುಖ್ಯವಾದುದು.
ಕರ್ನಾಟಕದ ಗೊಂಬೆಯಾಟಗಳಲ್ಲಿ ಎರಡು ಪ್ರಭೇದಗಳನ್ನು ಕಾಣಬಹುದು. ಒಂದು ಸೂತ್ರದ ಗೊಂಬೆಯಾಟ. ಇನ್ನೊಂದು ತೊಗಲು ಗೊಂಬೆಯಾಟ. ಈ ಎರಡೂ ಪ್ರಭೇದಗಳು ಯಕ್ಷಗಾನ ಮಾಧ್ಯಮದ ಮೂಲಕ ಪ್ರದರ್ಶನಗೊಳ್ಳುತ್ತವೆ. ಬಯಲಾಟದಲ್ಲಿ ಮಾನವ ಪಾತ್ರಗಳು ನೇರವಾಗಿ ಭಾಗವಹಿಸಿದರೆ, ಇಲ್ಲಿ ಗೊಂಬೆಗಳು ಮಾನವನ ತೆರೆಮರೆಯ ಕೈಚಳಕದಿಂದ ಕುಣಿಯುತ್ತವೆ. ಕನ್ನಡನಾಡಿನಲ್ಲಿ ಸೂತ್ರದ ಗೊಂಬೆಯಾಟ ಮತ್ತು ತೊಗಲು ಗೊಂಬೆಯಾಟಗಳೆಂಬ ಎರಡು ಪ್ರಕಾರಗಳೂ ಜನಪ್ರಿಯವಾಗಿವೆ.
ಯಕ್ಷಗಾನ ಬಯಲಾಟದಂತೆಯೇ ಗೊಂಬೆಯಾಟಗಳಲ್ಲೂ ಪ್ರಾದೇಶಿಕವಾಗಿ ವ್ಯತ್ಯಾಸಗಳಿರುವುದನ್ನು ಕಾಣಬಹುದು. ಕುಂದಾಪುರ ಸಮೀಪದ ಉಪ್ಪಿನಕುದ್ರು ಶ್ರೀ ಗಣೇಶ ಗೊಂಬೆಯಾಟ ಸಂಘದವರು ಬಡಗುತಿಟ್ಟು ಯಕ್ಷಗಾನವನ್ನು ಅನುಸರಿಸಿದರೆ, ಕಾಸರಗೋಡಿನ ಶ್ರೀ ಗೋಪಾಲಕೃಷ್ಣ ಯಕ್ಷಗಾನ ಗೊಂಬೆಯಾಟ ಸಂಘದವರು ತೆಂಕುತಿಟ್ಟು ಯಕ್ಷಗಾನವನ್ನು ಪ್ರದರ್ಶಿಸುತ್ತಾರೆ. ಹಾಗೆಯೇ ಉತ್ತರ ಕರ್ನಾಟಕದಲ್ಲಿ ಮೂಡಲಪಾಯ, ದೊಡ್ಡಾಟ ಮತ್ತು ಸಣ್ಣಾಟಗಳನ್ನು ಗೊಂಬೆಯಾಟಗಳ ಮೂಲಕ ಪ್ರದರ್ಶಿಸುತ್ತಾರೆ.
ಸೂತ್ರದ ಗೊಂಬೆಯಾಟದ ಮರದ ಗೊಂಬೆಗಳು ಸುಮಾರು ಒಂದೂವರೆ ಅಡಿಯಿಂದ ಎರಡು ಅಡಿಗಳವರೆಗೆ ಎತ್ತರವಿರುತ್ತದೆ. ಹಗುರವಾದ ಮರಗಳಿಂದ ಇವುಗಳನ್ನು ತಯಾರಿಸಿರುತ್ತಾರೆ. ಕುಣಿತಕ್ಕೆ ಅನುಕೂಲವಾಗುವಂತೆ ಅಂಗಾಂಗಗಳ ನಡುವೆ ಸಂದು ಬಿಟ್ಟಿರುತ್ತಾರೆ. ಬಯಲಾಟದ ರೀತಿಯದ್ದೇ ಆದ ವೇಷಭೂಷಣಗಳನ್ನು ಸಿದ್ಧಪಡಿಸಿ ಈ ಗೊಂಬೆಗಳನ್ನು ಅಲಂಕರಿಸುತ್ತಾರೆ. ಮುಖದ ಭಾಗದಲ್ಲಿ ಯಕ್ಷಗಾನದ ಮುಖವರ್ಣಿಕೆಯನ್ನು ಮಾಡಿರುತ್ತಾರೆ. ಸಾಮಾನ್ಯವಾಗಿ ತಲೆ ಹಾಗೂ ಶಿರೋಭೂಷಣವನ್ನು ಒಂದೇ ಮರದ ತುಂಡಿನಲ್ಲಿ ಕೆತ್ತಿ ರೂಪ ಕೊಡುತ್ತಾರೆ. ಶಿರೋಭೂಷಣ ಹಾಗೂ ವೇಷಭೂಷಣಗಳನ್ನು ಗಾಜಿನ ಚೂರು, ಬೇಗಡೆ, ಜೀರ್ದುಂಬಿಗಳ ರೆಕ್ಕೆ ಹಾಗೂ ಬೆನ್ನ ಚಿಪ್ಪುಗಳಿಂದ ಅಲಂಕರಿ ಸುತ್ತಿದ್ದರು.
ಗೊಂಬೆಯಾಟಕ್ಕೆ ಮರದ ಚೌಕಟ್ಟಿನ ಪುಟ್ಟ ವೇದಿಕೆಯನ್ನು ನಿರ್ಮಿಸುತ್ತಾರೆ. ಗೊಂಬೆಯಾಟದ ರಂಗವೇದಿಕೆಯನ್ನು ‘ಕಟ್ಟು’ ಎನ್ನುತ್ತಾರೆ. ಕಪ್ಪು ಬಣ್ಣದ  ಪರದೆಯ ಹಿಂದೆ ಗೊಂಬೆಗಳನ್ನು ಕುಣಿಸುವವರೂ, ಹಾಡುವವರೂ, ಮದ್ದಳೆಗಾರರೂ ನಿಲ್ಲುತ್ತಾರೆ. ಗೊಂಬೆಗಳ ಚಲನೆಗಳಿಗೆ ಅನುಗುಣವಾಗಿ ಅವರೇ ಅರ್ಥಧಾರಿಗಳಾಗಿ ಮಾತನಾಡುತ್ತಾರೆ. ಅವರೇ ಹಾಡುತ್ತಾ, ಕೈಗಳಿಂದ ಗೊಂಬೆಗಳನ್ನು ತಾಳಕ್ಕೆ ಸರಿಯಾಗಿ ಕುಣಿಸುತ್ತಾರೆ. ಸುತ್ತಲೂ ಕತ್ತಲು ಆವರಿಸಿರುವಾಗ ನೀಲಾಂಜನದ ಬೆಳಕಿನಲ್ಲಿ ಇಂತಹ ಗೊಂಬೆಯಾಟಗಳು ಸೊಗಸಾಗಿ ಮೂಡಿಬರುತ್ತಿದ್ದವು. ಯಕ್ಷಗಾನದಂತೆಯೇ ಗಣಪತಿ ಪೂಜೆಯಿಂದ ಆರಂಭವಾಗುವ ಗೊಂಬೆಯಾಟಗಳು ಮಂಗಳ ಪದ್ಯಗಳೊಂದಿಗೆ ಮುಗಿಯುತ್ತವೆ.
ಜಿ.ಎಸ್. ಭಟ್ಟರ ಪ್ರಕಾರ ಕರಾವಳಿಯ ಯಕ್ಷಗಾನ ಗೊಂಬೆಯಾಟಕ್ಕೆ ಸುಮಾರು ಮುನ್ನೂರು ವರ್ಷಗಳಿಗೂ ಹಿಂದಿನ ಇತಿಹಾಸವಿದೆ (೧೯೯೫ : ೨೨). ಕರಾವಳಿ ಪ್ರದೇಶದಲ್ಲಿ ಈಗ ಐದು ಯಕ್ಷಗಾನ ಗೊಂಬೆಯಾಟ ಸಂಘಗಳು ಅಸ್ತಿತ್ವದಲ್ಲಿವೆ. ಕಾಸರಗೋಡಿನ ಶ್ರೀಗೋಪಾಲಕೃಷ್ಣ ಯಕ್ಷಗಾನ ಗೊಂಬೆಯಾಟ ಸಂಘ ಮತ್ತು ಉಪ್ಪಿನಕುದ್ರು ಶ್ರೀ ಗಣೇಶ ಯಕ್ಷಗಾನ ಗೊಂಬೆಯಾಟ ಮೇಳಗಳು ಪ್ರಸಿದ್ಧವಾಗಿವೆ. ಭಟ್ಕಳದ ರಘುವೀರ ಗುಡಿಗಾರ ಎಂಬುವರು ಶ್ರೀ ಸಿದ್ದಿವಿನಾಯಕ ಯಕ್ಷಗಾನ ಗೊಂಬೆಯಾಟ ಮೇಳವನ್ನು ಸ್ಥಾಪಿಸಿದ್ದಾರೆ. ಉಪ್ಪುಂದ ಗೊಂಬೆಯಾಟ ಮಂಡಳಿ ಮತ್ತು ಬೆಳ್ತಂಗಡಿಯ ಶ್ರೀ ಮಹಾಮಾಯಿ ಗೊಂಬೆ ಯಾಟ ಮೇಳಗಳು ಕರಾವಳಿಯ ಇನ್ನೆರಡು ಗೊಂಬೆಯಾಟ ಮೇಳಗಳಾಗಿವೆ.
ತಾಳಮದ್ದಳೆ
ತಾಳಮದ್ದಳೆಯು ಯಕ್ಷಗಾನದ ಒಂದು ಪ್ರಭೇದವಾಗಿದೆ. ಯಕ್ಷಗಾನದ ಒಂದು ಅಂಗವೆನಿಸಿದರೂ ಯಕ್ಷಗಾನದ ಕುಣಿತ, ವೇಷಭೂಷಣಗಳು ಇದರಲ್ಲಿ ಇಲ್ಲ. ಪದ್ಯವನ್ನು ಹಾಡುವ ಭಾಗವತನ ಮುಂಭಾಗದಲ್ಲಿ ಅರ್ಧ ವೃತ್ತಾಕಾರದಲ್ಲಿ ಕುಳಿತುಕೊಳ್ಳುವ ಪಾತ್ರಧಾರಿಗಳು ತಮ್ಮ ನಿತ್ಯದ ಉಡುಗೆಯಲ್ಲಿ ಮಾತಿನ ಮೂಲಕ ಕಥಾನಕವನ್ನು ಸಾಗಿಸುತ್ತಾರೆ. ಈ ಕ್ರಿಯೆಗೆ ‘ಅರ್ಥ ಹೇಳುವುದು’ ಎಂದು ಹೇಳುತ್ತಾರೆ. ಯಕ್ಷಗಾನ ತಾಳಮದ್ದಳೆಯ ಪಾತ್ರಧಾರಿಯನ್ನು ‘ಅರ್ಥಧಾರಿ’ ಎಂದೂ ಹೇಳುತ್ತಾರೆ.
ಯಕ್ಷಗಾನ ತಾಳಮದ್ದಳೆಯಲ್ಲಿ ಮಾತೇ ಮುಖ್ಯ ಮಾಧ್ಯಮ. ಹಾಡುಗಾರಿಕೆಯು ಮಾತುಗಾರಿಕೆಗೆ ಸ್ಫೂರ್ತಿಯಾಗಿರುತ್ತದೆ. ಇದರಲ್ಲಿ ಮುಖ್ಯ ವಾದ್ಯಗಳು ತಾಳ ಅಥವಾ ಜಾಗಟೆ ಮತ್ತು ಮದ್ದಳೆ. ಆದುದರಿಂದಲೇ ತಾಳಮದ್ದಳೆ ಎಂಬ ಹೆಸರು ಬಂದಿರಬಹುದು. ವೀರರಸದ ಪ್ರಸಂಗಗಳಿಗೆ ಚೆಂಡೆಯನ್ನು ಬಾರಿಸುವುದೂ ಇದೆ. ಭಾಗವತ ಹೇಳಿದ ಪದ್ಯಕ್ಕೆ ಅರ್ಥಧಾರಿಗಳು ಸ್ವಯಂಸ್ಫೂರ್ತಿಯಿಂದ ಅರ್ಥವನ್ನು ವಿಸ್ತರಿಸುತ್ತಾ ಹೋಗುತ್ತಾರೆ. ಮಾತಿನ ಮೂಲಕವೇ ಪಾತ್ರಗಳಿಗೆ ಜೀವ ತುಂಬಿ ಪೌರಾಣಿಕ ಆವರಣವನ್ನು ನಿರ್ಮಿಸುವ ಯಕ್ಷಗಾನ ತಾಳಮದ್ದಳೆಯು ವಿಶಿಷ್ಟವಾದ ಕಲಾ ಪ್ರಕಾರವಾಗಿದೆ.
ಯಕ್ಷಗಾನ ಬಯಲಾಟದ ಮೇಳವನ್ನು ಊರಿಗೆ ಆಹ್ವಾನಿಸಿದರೆ, ಹಗಲು ಹೊತ್ತಿನಲ್ಲಿ ಆಟ ನಡೆಸುವವರ ಮನೆ ಅಥವಾ ಊರಿನ ದೇವಸ್ಥಾನದಲ್ಲಿ ‘ತಾಳಮದ್ದಳೆ’ ಸೇವೆಯನ್ನು ನಡೆಸುವ ಪರಿಪಾಠವಿತ್ತು. ಇಂದು ಯಕ್ಷಗಾನ ತಾಳಮದ್ದಳೆಯೂ ಒಂದು ಜನಪ್ರಿಯ ಕಲಾ ಮಾಧ್ಯಮವಾಗಿದೆ. ಅನೇಕ ವಿದ್ವಾಂಸರು ಈ ಕ್ಷೇತ್ರವನ್ನು ಪ್ರವೇಶಿಸಿ ತಾಳಮದ್ದಳೆ ಗೊಂದು ಹೊಸ ಆಯಾಮವನ್ನು ನೀಡಿದ್ದಾರೆ. ಮನರಂಜನೆಯ ಜತೆಯಲ್ಲಿ ಸಮಕಾಲೀನ ತಾತ್ವಿಕ ವಿಚಾರಗಳನ್ನು ಒರೆಗಲ್ಲಿಗೆ ಹಚ್ಚುವ ವೇದಿಕೆಯಾಗಿ ತಾಳಮದ್ದಳೆಯ ಪ್ರಕಾರವು ಬೆಳೆದು ಬಂದಿದೆ.
ಕರ್ನಾಟಕದ ಯಕ್ಷಗಾನ ಪರಂಪರೆಯಲ್ಲಿ ಅನೇಕ ಪ್ರಭೇದಗಳನ್ನು ಗಮನಿಸಲಾಯಿತು. ಅವುಗಳನ್ನು ಅಧ್ಯಯನ ದೃಷ್ಟಿಯಿಂದ ಮುಖ್ಯವಾಗಿ ಮೂಡಲಪಾಯ ಮತ್ತು ಪಡುವಲಪಾಯ ಎಂಬ ಎರಡು ಮುಖ್ಯ ವಿಭಾಗಗಳನ್ನು ಮಾಡಿಕೊಳ್ಳಲಾಗಿದೆ. ಪಡುವಲಪಾಯದಲ್ಲಿ ಮುಖ್ಯವಾಗಿ ತೆಂಕುತಿಟ್ಟು, ಬಡಗುತಿಟ್ಟು ಎಂಬುದು ಎರಡು ಮುಖ್ಯ ಪ್ರಭೇದಗಳು. ಉಡುಪಿಯ ದಕ್ಷಿಣಕ್ಕೆ ಕಾಸರಗೋಡಿನವರೆಗಿನ ಯಕ್ಷಗಾನ ಪ್ರಭೇದವನ್ನು ತೆಂಕುತಿಟ್ಟು ಎಂದು ಗುರುತಿಸಲಾಗುತ್ತದೆ. ಈ ಎಲ್ಲ ವರ್ಗೀಕರಣಗಳೂ ಯಕ್ಷಗಾನದ ಅಧ್ಯಯನಕಾರರು ರೂಢಿಸಿಕೊಂಡ ವರ್ಗೀಕರಣಗಳಾಗಿವೆ. ಎಲ್ಲಿಯೂ ಯಕ್ಷಗಾನದ ಪರಿಭಾಷೆಯಲ್ಲಿ ತಿಟ್ಟುಗಳ ಹೆಸರುಗಳನ್ನಾಗಲೀ, ಪ್ರಭೇದಗಳನ್ನಾಗಲೀ ಯಾರೂ ಹೆಸರಿಟ್ಟು ಗುರುತಿಸುವುದಿಲ್ಲ. ಆಯಾ ಪ್ರದೇಶಗಳವರಿಗೆ ಆಯಾ ಪ್ರಭೇದಗಳು ಬಯಲಾಟಗಳಾಗಿ ಮಾತ್ರ ಪರಿಚಿತವಾಗಿವೆ. ಇಲ್ಲಿ ಹೆಸರಿಸಿದ ವರ್ಗೀಕರಣಗಳಾಗಲೀ ಯಾರು ಯಾವ ಹಿನ್ನೆಲೆಯಲ್ಲಿ ಮಾಡಿದ್ದರೂ ಅದು ಸಮರ್ಥನೀಯವೆಂದು ಅನ್ನಿಸುವುದಿಲ್ಲ. ಮೂಡಲಪಾಯ ಎನ್ನುವುದು ಕಲಾಪ್ರಕಾರಕ್ಕೆ ಹೇಳುವ ಹೆಸರು. ಅದರ ಪಡುಭಾಗಕ್ಕೆ ಅಂದರೆ ಪಶ್ಚಿಮ ಭಾಗಕ್ಕಿರುವ ಕಲಾಪ್ರಕಾರಗಳನ್ನು ಪಡುವಲಪಾಯವೆಂದು ಹೆಸರಿಸಬಹುದು. ತೆಂಕುತಿಟ್ಟು ಮತ್ತು ಬಡಗುತಿಟ್ಟು ಎಂದು ಹೆಸರಿಸುವಲ್ಲಿ ಎಲ್ಲಿಂದ ತೆಂಕು (ದಕ್ಷಿಣ) ಎಲ್ಲಿಂದ ಬಡಗು (ಉತ್ತರ) ಎಂಬುದು ಸ್ಪಷ್ಟವಿಲ್ಲ. ಕರಾವಳಿಯ ಯಕ್ಷಗಾನ ಪ್ರಚಲಿತ ಪ್ರದೇಶವನ್ನು ದೃಷ್ಟಿಯಲ್ಲಿಟ್ಟುಕೊಂಡು ತೆಂಕು ಬಡಗು ಎಂದು ಹೆಸರಿಸಬಹುದು. ಈ ಎರಡೂ ಪ್ರಭೇದಗಳು ಪ್ರತ್ಯೇಕವಾಗಿ ಇವೆ ಎಂಬುದು ಮಾತ್ರ ವಾಸ್ತವ. ಈ ಹಿನ್ನೆಲೆಯಲ್ಲಿ ತೆಂಕುತಿಟ್ಟು ಎಂಬ ಪ್ರಭೇದದ ಯಕ್ಷಗಾನವನ್ನು ಪ್ರಸ್ತುತ ಅಧ್ಯಯನಕ್ಕೆ ಅಳವಡಿಸಿಕೊಳ್ಳಲಾಗಿದೆ.
ಯಕ್ಷಗಾನದ ಮೂಡಲಪಾಯ ಮತ್ತು ಪಡುವಲಪಾಯದ ಯಕ್ಷಗಾನ ಪ್ರಭೇದಗಳು ವಿಭಿನ್ನವಾದ ಹಿನ್ನೆಲೆಯಿಂದ ಆಯಾ ಪ್ರದೇಶದ ಸಾಂಸ್ಕೃತಿಕ ಪರಿವೇಷ ತೊಟ್ಟು ಹುಟ್ಟಿಕೊಂಡವುಗಳು. ಈ ಹಿನ್ನೆಲೆಯಲ್ಲಿ ನೋಡಿದಾಗ ಯಕ್ಷಗಾನದ ತೆಂಕು ಮತ್ತು ಬಡಗು ವಿಭಿನ್ನ ಸಾಂಸ್ಕೃತಿಕ ಹಿನ್ನೆಲೆ ಪಡೆದಂಥವುಗಳು.
ಯಕ್ಷಗಾನದ ಅನೇಕ ಪ್ರಭೇದಗಳಿಗೆ ಸಾದೃಶ್ಯ ಕಲ್ಪಿಸುವ ಅವಾಸ್ತವ ಜಗತ್ತಿನ ಅತಿಮಾನುಷ ಪಾತ್ರಗಳ ಪೌರಾಣಿಕ ಕಥಾನಕಗಳನ್ನು ಅಭಿವ್ಯಕ್ತಿಸುವ ಪಾರಂಪರಿಕ ರಂಗಭೂಮಿ ಎಂಬುದು ಮಾತ್ರ ಮೇಲ್ನೋಟಕ್ಕೆ ಗೋಚರಿಸುತ್ತದೆ. ಭಾರತದ ಬೇರೆ ಬೇರೆ ಪ್ರದೇಶಗಳಲ್ಲಿ ಬೇರೆ ಬೇರೆ ಭಾಷೆಗಳಲ್ಲಿ ಇಂತಹ ಅನೇಕ ಕಲಾ ಪರಂಪರೆಗಳಿವೆ. ಅವು ಒಂದು ಇನ್ನೊಂದರ ವಿಸ್ತರಣೆಯೆಂದು ನೋಡದೆ ವಿಭಿನ್ನ ಕಾಲ, ಸಂದರ್ಭಗಳಲ್ಲಿ ಸ್ವತಂತ್ರವಾಗಿ ಹುಟ್ಟಿಕೊಂಡ ಕಲೆಗಳು ಎಂದು ಪರಿಭಾವಿಸುವದೇ ಸೂಕ್ತ. ಮನುಷ್ಯನ ವಲಸೆ ಹಾಗೂ ಇನ್ನಿತರ ಕಾರಣಗಳಿಂದ ಒಂದರೊಳಗೊಂದು ಅಥವಾ ಪರಸ್ಪರ ಕೊಡುಕೊಳ್ಳುವ ಸಾಧ್ಯತೆಗಳು ನಿಚ್ಚಳವಾಗಿವೆ. ಹಾಗಾಗಿ ತೆಂಕುತಿಟ್ಟು ಎಂಬುದು ಒಂದು ನಿರ್ದಿಷ್ಟ ಯಕ್ಷಗಾನ ಕಲಾಪ್ರಕಾರ.
ತಿಟ್ಟು ಎಂದರೆ ಶೈಲಿ ಅಥವಾ ಶಿಸ್ತು ಎಂಬರ್ಥದಲ್ಲಿ ಸ್ವೀಕರಿಸುವುದು ಸೂಕ್ತವಾಗ ಬಹುದು. ಈಗಾಗಲೇ ಇದೇ ಅರ್ಥದಲ್ಲಿ ಅನೇಕ ಅಧ್ಯಯನಗಳಲ್ಲಿ ಬಳಸಿಕೊಂಡಿದ್ದು ಕೇರಳದ ಕಥಕಳಿ ಸಂದರ್ಭದಲ್ಲೂ ತೆಕ್ಕನ್ ಚಿಟ್ಟ, ವಡಕ್ಕನ್ ಚಿಟ್ಟ ಎಂಬ ಪ್ರಭೇದಗಳಿವೆ. ಚಿಟ್ಟ ಎಂದರೆ ಶಿಸ್ತು ಎಂದೇ ಅರ್ಥ. ಆದರೆ ಕಥಕಳಿಯ ಈ ಶೈಲಿ ಪ್ರಭೇದವು ಬಹಳ ಸೂಕ್ಷ್ಮವಾದದ್ದು. ಸಾಮಾನ್ಯ ಪ್ರೇಕ್ಷಕರಿಗೆ ಅದು ಗಣನೆಗೆ ಬರಲಾರದು. ಕಥಕಳಿಯ ಹಿನ್ನೆಲೆಯಿಂದ ಬಂದ ಸೂಕ್ಷ್ಮಗ್ರಾಹಿಗಳಾದ ಪ್ರೇಕ್ಷಕರು ಮಾತ್ರ ಕಥಕಳಿಯ ತೆಂಕು ಬಡಗು ಸೂಕ್ಷ್ಮಗಳನ್ನು ಗುರುತಿಸಬಲ್ಲರು. ಆದರೆ ಯಕ್ಷಗಾನದ ತೆಂಕು, ಬಡಗು ಎಂಬ ಶೈಲಿಗಳು ಸ್ಪಷ್ಟವಾಗಿ ಮೇಲ್ನೋಟಕ್ಕೆ ಪ್ರತ್ಯೇಕತೆಯನ್ನು ತೋರಿಸುತ್ತವೆ. ಇದೊಂದೇ ಕಾರಣದಿಂದ ತೆಂಕು ಸ್ವತಂತ್ರ ಯಕ್ಷಗಾನದ ಶೈಲಿ ಎಂದು ಸ್ಪಷ್ಟ ಮಾಡಿಕೊಳ್ಳಬಹುದು. ಇದನ್ನು ಇನ್ನಷ್ಟು ಖಚಿತಪಡಿಸಿಕೊಳ್ಳಲು ತೆಂಕುತಿಟ್ಟು ಯಕ್ಷಗಾನದ ಹುಟ್ಟಿನ ಹಿನ್ನೆಲೆಯನ್ನು ತಿಳಿದುಕೊಳ್ಳುವುದು ಸೂಕ್ತ.
ತೆಂಕುತಿಟ್ಟು ಸಾಂಸ್ಕೃತಿಕ ಹಿನ್ನೆಲೆ
ತೆಂಕುತಿಟ್ಟು ಯಕ್ಷಗಾನದ ಉಗಮ ಸ್ಥಾನವಾದ ಕಾಸರಗೋಡು ಮಲಯಾಳಿಗರ ಮತ್ತು ಕನ್ನಡಿಗರ ಸಾಂಸ್ಕೃತಿಕ ಮಿಲನದ ನೆಲ. ಇಲ್ಲಿನ ದೇವಾಲಯಗಳಲ್ಲಿ ಪಾಟಾಳಿಗಳು ಎಂಬ ಉಪನಾಮದಿಂದ ಗುರುತಿಸುವ ಜನರಿದ್ದರು. ಮಲಯಾಳಂನಲ್ಲಿ ಪಾಟಾಳಿ ಎಂದರೆ ಹಾಡು ಹೇಳುವ ಆಳು. (ತೊಳಿಲ್ ಮಾಡುವವ ತೊಳಿಲಾಳಿ, ಮೊದಲ್ (ಬಂಡವಾಳ) ಹಾಕುವವ ಮೊದಲಾಳಿ ಎಂಬಂತೆ) ಈ ಜನ  ದೇವಸ್ಥಾನಗಳಲ್ಲಿ ಸೇವೆ ಮಾಡಿ ದಿನಕಳೆಯುವವರು. ಇನ್ನೊಂದು ಜನವರ್ಗವನ್ನು ‘ಪದಾರ್ಥಿ’ ಎಂದು ಗುರುತಿಸಲಾಗುತ್ತದೆ. ಪದಕ್ಕೆ ಅರ್ಥ ಹೇಳುವುದರಿಂದ ಈ ಜನವರ್ಗವನ್ನು ಪದಾರ್ಥಿ ಎಂದು ಕರೆದಿರಬಹುದು. ಈ ಪದಾರ್ಥಿ ಜನರೂ ಸಹ ದೇವಸ್ಥಾನಗಳಲ್ಲಿ ಸೇವೆ ಮಾಡುವವರೇ ಆಗಿದ್ದಾರೆ. ಇಂದಿಗೂ ಪಾಟಾಳಿ, ಪದಾರ್ಥಿ ಎನ್ನುವ ಈ ಎರಡೂ ಜನಸಮುದಾಯಗಳವರೂ ದೇವಾಲಯಗಳಲ್ಲಿ ಸೇವೆಸಲ್ಲಿಸುತ್ತಿದ್ದಾರೆ. ಅಲ್ಲದೆ ಯಕ್ಷಗಾನ ಕ್ಷೇತ್ರಕ್ಕೆ ಅಪಾರ ಕೊಡುಗೆಗಳನ್ನು ಸಲ್ಲಿಸಿದವರು, ಸಲ್ಲಿಸುತ್ತಿರುವವರಲ್ಲಿ ಈ ಜನರದೇ ಮೇಲುಗೈ. ಯಕ್ಷಗಾನದ ಪರಿಷ್ಕರ್ತೃವಾದ ಪಾರ್ತಿಸುಬ್ಬನೂ ಸಹ ಪಾಟಾಳಿ ಸಮುದಾಯದವನು ಎಂಬುದು ಅಧ್ಯಯನಗಳಿಂದ ದೃಢವಾಗಿದೆ.
ಪಾಟಾಳಿ ಜನರು (ಹಾಡಾಳಿ) ಯಕ್ಷಗಾನದ ಹಾಡುಗಾರರಾಗಿದ್ದರು ಎಂದು ಸುಲಭವಾಗಿ ಹೇಳುವಂತಿಲ್ಲ. ಆದರೆ ಈ ಸಮುದಾಯದವರು ಯಾವುದೋ ಸಂದರ್ಭದಲ್ಲಿ ಹಾಡುಗಾರರಾಗಿದ್ದಿರಬೇಕು. ಇದೇ ಜನರನ್ನು ದಕ್ಷಿಣ ಕನ್ನಡದ ಪ್ರದೇಶಗಳಲ್ಲಿ ಗಾಣಿಗರು ಎಂಬ ಉಪನಾಮದಿಂದ ಗುರುತಿಸಲಾಗುತ್ತದೆ. ಗಾಣಿಗ ಎಂಬುದು ಗಾಣದಿಂದ ಬಂದುದು ಎಂಬ ಅಭಿಪ್ರಾಯ ಸರಿಯಲ್ಲ. ಗಾಣದಿಂದ ಎಣ್ಣೆ ತೆಗೆಯುವ ಜನರಿಂದ ಗಾಣಿಗ ಎಂದಾಯಿತು ಎಂಬ ಅಭಿಪ್ರಾಯವಿದೆ. ಹಾಗಾದರೆ ಇದೇ ಗಾಣ ಸಂಬಂಧಿಯಾದ ಉಪನಾಮ ದಿಂದಲೇ ಎಲ್ಲಾ ಪ್ರದೇಶಗಳಲ್ಲಿ ಇವರನ್ನು ಗುರುತಿಸಬೇಕಾಗಿತ್ತು. ಗಾಣಿಗ ಎಂಬುದು ಗಾನಿಗದಿಂದ ಬಂದಿರಬಹುದು. ಕಾಸರಗೋಡಿನ ದಕ್ಷಿಣ ಭಾಗಕ್ಕೆ ಹೋದಂತೆ ಮಲಯಾಳಂ ನಲ್ಲಿ ‘ವಾಣಿಯರ್’ ಎಂದೇ ಇವರನ್ನು ಗುರುತಿಸಲಾಗುತ್ತದೆ. ಗಾನ, ಪಾಟು (ಹಾಡು) ವಾಣಿ ಹೀಗೆ ಮೌಖಿಕ ಪರಂಪರೆಯೊಂದರ ಸಾದೃಶ ಪದಗಳಿಂದ ಇವರನ್ನು ಗುರುತಿಸುವುದಕ್ಕೆ ನಿರ್ದಿಷ್ಟವಾದ ಕಾರಣಗಳಿರಲೇಬೇಕು.
ಇನ್ನು ಪದಾರ್ಥಿ ಜನರನ್ನು ಕಾಸರಗೋಡಿನ ದಕ್ಷಿಣ, ಭಾಗದಲ್ಲಿ ಕೇರಳದೆಲ್ಲೆಡೆ ‘ಮಾರಾರ್’ ಅಥವಾ ‘ಅಂಬಲಕಾರನ್’ ಎಂಬ ಉಪನಾಮದಿಂದ ಗುರುತಿಸಲಾಗುತ್ತದೆ. ಹಾಗಾದರೆ ಯಕ್ಷಗಾನ ಪ್ರಚಲಿತವಿರುವ ಪ್ರದೇಶಗಳಲ್ಲಿ ‘ಪದಾರ್ಥಿ’ ಎಂದು ಕರೆಯುವುದಕ್ಕೂ ಖಚಿತವಾದ ಕಾರಣಗಳಿರಬೇಕು. ಯಕ್ಷಗಾನ ಕ್ಷೇತ್ರಕ್ಕೆ ಇವರ ಸೇವೆ ಅಪಾರ. ದೇವಸ್ಥಾನ ಗಳಲ್ಲಿ ಅವರ ವೃತ್ತಿ ಚೆಂಡೆ ಬಾರಿಸುವುದು. ಪದಾರ್ಥಿ ಜನಾಂಗದ ಹಿರಿಯರನ್ನು ಪದಾರ್ಥಿ ವಿಷ್ಣಯ್ಯ, ಪದಾರ್ಥಿ ಸುಬ್ರಾಯ ಎಂಬಿತ್ಯಾದಿ ಹೆಸರುಗಳಿಂದಲೇ ಕರೆಯಲಾಗುತ್ತದೆ. ಸಾಮಾನ್ಯವಾಗಿ ಉಪನಾಮಗಳು ಹೆಸರಿನ ಅಂತ್ಯದಲ್ಲಿ ಸೇರಿಕೊಳ್ಳುವುದು ರೂಢಿ. ಆದರೆ ಈ ಜನಾಂಗದವರನ್ನು ಗುರುತಿಸುವಾಗ ಹೆಸರಿನ ಪೂರ್ವದಲ್ಲಿ ಉಪನಾಮ ಸೇರಿಸಿಕೊಳ್ಳ ಲಾಗುತ್ತದೆ. ಈಗಾಗಲೇ ಪಾರ್ತಿಸುಬ್ಬನ ವಿಚಾರದಲ್ಲಿ ಎಲ್ಲ ವಿದ್ವಾಂಸರೂ ಒಪ್ಪಿಕೊಂಡಂತೆ ಪಾರ್ವತಿಯ ಮಗ ಸುಬ್ಬನೇ ಆಗಿರಬಹುದು. ಆದರೆ ತಾಯಿಯ ಹೆಸರಿನಿಂದ ಮಗನನ್ನು ಗುರುತಿಸಿಕೊಳ್ಳುವ ಸಂಪ್ರದಾಯ ಈ ಪ್ರದೇಶದಲ್ಲಿ ಚಾಲ್ತಿಯಲ್ಲಿತ್ತು ಎನ್ನುವುದಕ್ಕೆ ಖಚಿತವಾದ ನಿದರ್ಶನಗಳೂ ದೊರೆಯುವುದಿಲ್ಲ. ಪದಾರ್ಥಿ ಸುಬ್ಬನೇ- ಪದಾರ್ತಿ ಸುಬ್ಬ- ಪಾರ್ತಿ ಸುಬ್ಬ ಏಕಾಗಿರಬಾರದು ಎಂಬ ಸಂದೇಹಕ್ಕೆ ಆಸ್ಪದವಿದೆ.
ಕಾಸರಗೋಡು ಪ್ರದೇಶದ ತೆಯ್ಯಂನ ವೇಷಭೂಷಣಗಳು, ದೈವಗಳ ಬಣ್ಣಗಾರಿಕೆಗಳು ಯಕ್ಷಗಾನದ ಆಹಾರ್ಯಗಳೊಡನೆ ಪರಸ್ಪರ ಕೊಡುಕೊಳುಗೆಗಳು ನಡೆದಿವೆ. ತೆಯ್ಯಂ ಮತ್ತು ದೈವದಕೋಲದ ಸಂದರ್ಭದ ತೊತ್ತಂಗಳು, ನುಡಿಗಳು ಪ್ರಮುಖ ಧಾರ್ಮಿಕ ಸಮಸ್ಯೆಗಳ ಹಿನ್ನೆಲೆಯಲ್ಲಿ ರೂಪುಗೊಳ್ಳುವವುಗಳಾಗಿವೆ. ಈ ಸಂದರ್ಭಕ್ಕೆ ಮಾತುಗಳು ಭಕ್ತಭಿಮಾನಿಗಳ ನಂಬಿಕೆಗಳನ್ನು ಮನಸ್ಸನ್ನು ಬಹುತೇಕ ನಿಯಂತ್ರಿಸುತ್ತವೆ. ಈ ಮಾತುಗಳೂ ಸಹ ಯಕ್ಷಗಾನದ ಸಂದರ್ಭದಲ್ಲಿ ದೈವಿಕ ಪಾತ್ರಗಳ ಅನುಗ್ರಹ ರೂಪದ ಮಾತುಗಳಲ್ಲಿ ಜಾಗ ಪಡೆದಿರಬಹುದು. ಕ್ರಮೇಣ ಅಕ್ಷರಸ್ಥರು ಅದರಲ್ಲೂ ಸಂಸ್ಕೃತ ಸಾಹಿತ್ಯದ ಹಿನ್ನೆಲೆ ಯುಳ್ಳ ಬ್ರಾಹ್ಮಣ ವರ್ಗದ ಕಲಾವಿದರು ಯಕ್ಷಗಾನವನ್ನು ಪ್ರವೇಶಿಸಿದ ಪರಿಣಾಮವಾಗಿ ಮಾತುಗಾರಿಕೆಗೆ ಹಿಂದಿಲ್ಲದ ಪ್ರಾಶಸ್ತ್ಯ ದೊರೆಯಿತು. ತೆಂಕುತಿಟ್ಟಿನ ಯಕ್ಷಗಾನದ ಸಂದರ್ಭಕ್ಕೆ ಇಂತಹ ವಿಶಿಷ್ಟವಾದ ಹಿನ್ನೆಲೆಯಿದೆ. ಇದೇ ನೆಲೆಯಿಂದ ಅವಲೋಕಿಸಿದರೆ ಇಲ್ಲಿನ ಕುಣಿತಗಳಿಗೆ ಮಾತುಗಾರಿಕೆಗಳಿಗೆ ವಿಶೇಷ ಪ್ರಾಶಸ್ತ್ಯವಿದೆ. ಯಕ್ಷಗಾನಗಳನ್ನು ಸಮಗ್ರವಾಗಿ ಒಂದು ಪ್ರಭೇದವಾಗಿ ಪರಿಗಣಿಸಿದಾಗ ದೇಸೀಯವಾದ ಅನೇಕ ಸಾಂಸ್ಕೃತಿಕ ಸಂಗತಿಗಳು ಅಲಕ್ಷ್ಯಕ್ಕೊಳಗಾಗಿ ಕಲೆಯ ಕಲಾತ್ಮಕ ಅಂಶವೇ ಮುಖ್ಯವಾಗುತ್ತದೆ. ಕಲಾರೂಪದ ಬೆಳವಣಿಗೆ ಯನ್ನು ಸಾಂಸ್ಕೃತಿಕ ನೆಲೆಯಿಂದ ಶೋಧಿಸಿದರೆ ಅದರ ನಡೆಯ ಕಾರಣಗಳನ್ನು ಅರಿತುಕೊಳ್ಳ ಬಹುದು.
ಯಕ್ಷಗಾನದಲ್ಲಿ ಎರಡು ಪ್ರಮುಖ ವಿಭಾಗಗಳಿವೆ. ಒಂದು ಹಿಮ್ಮೇಳ. ಇನ್ನೊಂದು ಮುಮ್ಮೇಳ. ಹಿಮ್ಮೇಳ ಸಾಮಾನ್ಯವಾಗಿ ಸಮಾಜದ ಮೇಲು ವರ್ಗದವರಿಂದ ನಿಯಂತ್ರಣ ಕ್ಕೊಳಗಾಗಿದ್ದು ಆಗಾಗಲೇ ಪ್ರಚಲಿತ ವಾದ್ಯಪರಿಕರಗಳನ್ನು ಶಾಸ್ತ್ರೀಯವಾಗಿ ನುಡಿಸುವವರು. ಚೆಂಡೆ, ಮದ್ದಳೆ, ಜಾಗಟೆ ಬಾರಿಸುವವರೇ ಇಡೀ ಯಕ್ಷಗಾನ ಪ್ರಯೋಗಗಳ ನಿಯಂತ್ರಕರು. ಪಾತ್ರ ನಿರ್ವಹಿಸುವ ಕಲಾವಿದರೆಲ್ಲ ಮುಮ್ಮೇಳದವರು. ಇವರು ಸಾಮಾನ್ಯವಾಗಿ ಸಮಾಜದ ಮೇಲುವರ್ಗದ ಹೊರತಾದವರು. ಅದರಲ್ಲೂ ದೇವಸ್ಥಾನಗಳಲ್ಲಿ ಸೇವಾ ವೃತ್ತಿಯನ್ನು ಮಾಡುತ್ತಿದ್ದವರೇ ಆಗಿದ್ದರು. ಈ ಹಿನ್ನೆಲೆಯನ್ನು ಗಮನಿಸಿದರೆ ದೇವಸ್ಥಾನಗಳ ಪುರೋಹಿತ ಜನರು ಪುರಾಣದ ಕಾವ್ಯಗಳನ್ನು ವಾಚಿಸುವ ಉಳಿದ ಚಾಕರ ವೃತ್ತಿಗಳಲ್ಲಿರುವವರಿಂದ ಅರ್ಥವನ್ನು ಹೇಳಿಸುವ ತರಬೇತಿ ರೂಪದಲ್ಲಿ ಯಕ್ಷಗಾನ ರೂಪುಗೊಂಡಿರಬಹುದು. ಪುರೋಹಿತ ಜನರ ಅಧ್ಯಾಪನ ಪ್ರವೃತ್ತಿಯೇ ಈ ಕಲಾರೂಪದ ಆರಂಭದಲ್ಲಿ ಕೆಲಸ ಮಾಡಿರಬಹುದು. ಪೌರಾಣಿಕ ಕಾವ್ಯಗಳು ಕನ್ನಡದಲ್ಲಿ ಇದ್ದುದರಿಂದ ಮಲಯಾಳಂ, ತುಳು ಮನೆ ಮಾತಿನ ಜನರು ಕನ್ನಡದಲ್ಲಿಯೇ ಅರ್ಥ ವಿವರಿಸುವ ಪ್ರಯತ್ನ ಮಾಡಿದರು. ಬಿಡುವಿನ ವೇಳೆಯಲ್ಲಿ ಪುರಾಣ ವಾಚನ ಮಾಡುವ, ಅದನ್ನು ಕೇಳುವವರೆಲ್ಲರನ್ನೂ ಅದರಲ್ಲಿ ಒಳಗೊಳ್ಳುವಂತೆ ಮಾಡುವ ಸಲುವಾಗಿ ಒಬ್ಬೊಬ್ಬನೂ ಒಂದೊಂದು ಪಾತ್ರದ ಸಂಭಾಷಣೆ ಯನ್ನು ಮಾತನಾಡಲು ತೊಡಗಿರಬಹುದು. ಹೀಗೆ ಪದ, ಅರ್ಥ ವಿವರಣೆಯ ರೂಪವನ್ನು ಪಡೆದು ಬೇರೆ ಬೇರೆ ಪಾತ್ರಗಳ ಅರ್ಥಗಳನ್ನು ಬೇರೆ ಬೇರೆಯವರು ಮಾತನಾಡಲು ತೊಡಗಿ ತಾಳಮದ್ದಳೆಯಂತಹ ಕಲಾರೂಪ ಸಿದ್ದಿಸಿರಬೇಕು. ಬಳಿಕ ಪ್ರಾದೇಶಿಕವಾಗಿ ಚಾಲ್ತಿಯಲ್ಲಿದ್ದ ಕಲಾರೂಪವೊಂದರ ಬಳುವಳಿ ಪಡೆದು ವೇಷತೊಟ್ಟು ಆಟದ ರೂಪಕ್ಕೆ ಪರಿವರ್ತನೆ ಗೊಂಡಿರಬೇಕು. ಬಯಲುಗಳಲ್ಲಿ ಆಡುತ್ತಿದ್ದುದರಿಂದ ಬಯಲಾಟ ಎಂತಲೂ ಹೆಸರಾಗಿದೆ. (ದೈವದ ಕೋಲಗಳು ನಡೆಯಲು ನಿರ್ದಿಷ್ಟ ಸ್ನಾನ, ಜಾಗಗಳಿವೆ. ಬತ್ತದ ಕೊಯಿಲು ಮುಗಿದ ಬಳಿಕ ಬಯಲಲ್ಲಿ ನಡೆಯುವ ಕೋಲಗಳನ್ನು ‘ಬಯಲು ಕೋಲ’ ಎಂದೇ ಕರೆಯಲಾಗಿದೆ.)
ಪುರಾಣ ಪ್ರಸಂಗಗಳನ್ನು ಹಾಡಿ ಅರ್ಥ ವಿವರಿಸುತ್ತಿದ್ದ ಜನ ವೇಷತೊಟ್ಟು ಕುಣಿಯ ತೊಡಗಿದಾಗ ಹೆಚ್ಚು ಜನ ಆಕರ್ಷಿತರಾಗಿರಬಹುದು. ಬೌದ್ದಿಕವಾಗಿ, ಅಧ್ಯಾಪನ ಪ್ರವೃತ್ತಿಯಿಂದ ಆರಂಭವಾದ ಕಲಾರೂಪ ಆಟವಾಗಿ ರೂಪು ಪಡೆದಾಗ ದೈಹಿಕ ಶ್ರಮವೇ ಹೆಚ್ಚುಗಾರಿಕೆಯಾಗಿ ಗೋಚರಿಸಿರಬೇಕು. ಬೌದ್ದಿಕ ಶ್ರಮದ ವೇಳೆ ಮುಂಚೂಣಿಯಲ್ಲಿದ್ದ ಪುರೋಹಿತ ವರ್ಗದವರು ಹಿಮ್ಮೇಳವನ್ನು ನಿಯಂತ್ರಿಸುತ್ತಿದ್ದರು. ಮುಮ್ಮೇಳಗಳು ಬಹುತೇಕ ಬ್ರಾಹ್ಮಣೇತರ ಜನರ ನಿರ್ವಹಣೆಯ ಭಾಗವೇ ಆಯಿತು. ದೇವಸ್ಥಾನದಲ್ಲಿ ಸೇವಾ ಕೈಂಕರ್ಯದಲ್ಲಿ ನಿರತರಾದ ಜನವರ್ಗ ಬ್ರಾಹ್ಮಣರಿಂದ ಕೆಳವರ್ಗದಲ್ಲಿ ಗುರುತಿಸಿಕೊಳ್ಳುವವ ರಾದರೂ ಸಮಾಜದಲ್ಲಿ ಉನ್ನತ ಸ್ಥಾನದಲ್ಲಿಯೇ ಇದ್ದವರಾಗಿದ್ದರು. ದೇವಾಲಯವಾಸಿಗಳೇ ಇದರಲ್ಲಿ ತೊಡಗಿಸಿಕೊಂಡದ್ದರಿಂದ ಸಮಾಜದ ಇತರೇ ಜನ ವರ್ಗದವರಿಂದಲೂ ಈ ಕಲಾರೂಪ ದೂರವೇ ಉಳಿಯಿತು. ನಿರ್ದಿಷ್ಟ ಜನವರ್ಗವೇ ಈ ಕಲೆಯನ್ನು ಉಳಿಸಿಕೊಂಡು ಬಂದಿತು.
ಬೌದ್ಧರ ಯಕ್ಷಾರಾಧನೆಯಿಂದಲೇ ಯಕ್ಷಗಾನವು ಹುಟ್ಟಿಕೊಂಡಿದೆ ಎಂಬ ಸಂಶೋಧನೆ ಗಳೂ ನಡೆದಿವೆ (ರಾಜಗೋಪಾಲ ಕ.ವೆಂ. : ೧೯೯೭). ಆದರೆ ಬೌದ್ಧರ ಯಕ್ಷಾರಾಧನೆ ಯಿಂದಲೇ ಯಕ್ಷಗಾನ ಹುಟ್ಟಿತೆಂದು ತಿಳಿಯುವುದು ಸಾಧ್ಯವಿಲ್ಲ. ಯಕ್ಷಗಾನದ ಹುಟ್ಟಿನ ಹಿನ್ನೆಲೆಯಲ್ಲಿ ಯಕ್ಷಾರಾಧನೆಯ ಪ್ರಭಾವವನ್ನು ತಳ್ಳಿಹಾಕುವಂತಿಲ್ಲ. ಕೇರಳದಲ್ಲಿ ಪ್ರಾಚೀನ ಕಾಲದಲ್ಲಿ ಅನೇಕ ಚೈತ್ಯಾಲಯಗಳಿದ್ದುವು. ಬೌದ್ಧಮತವು ಗಾಂಧಾರದಿಂದ ಕೇರಳದವರೆಗೂ ವಿಸ್ತರಿಸಿತ್ತು ಎಂಬುದಕ್ಕೆ ಅಶೋಕನ ಶಾಸನಗಳಲ್ಲಿ ಉಲ್ಲೇಖಗಳಿವೆ. ಕೇರಳದಲ್ಲಿ ಬ್ರಾಹ್ಮಣರ ವಲಸೆಯ ಪರಿಣಾಮವಾಗಿ ಆದ ಸಾಂಸ್ಕೃತಿಕ ಬದಲಾವಣೆಗಳಿಂದಾಗಿ ಬೌದ್ಧರ ಆರಾಧನಾ ಕೇಂದ್ರಗಳಾದ ಚೈತ್ಯಾಲಯಗಳು ಶಿವಾಲಯಗಳಾಗಿ ಬದಲಾದುವು (ಮೋಹನ ಕುಂಟಾರ್, ೨೦೦೦:೧೦). ಸಂಸ್ಕೃತ ಸಾಹಿತ್ಯ, ರಂಗಭೂಮಿಯ ಪ್ರಭಾವದಿಂದಾಗಿ ಸ್ಥಳೀಯ ಕಲೆಗಳಿಗೆ ಹೊಸ ರೂಪಗಳು ಲಭ್ಯವಾದವು. ಆಶಯಗಳನ್ನು ಸಂವಹನಗೊಳಿಸಲು ಕಲಾರೂಪಗಳನ್ನು ಬೌದ್ಧರು ಬಳಸುತ್ತಿದ್ದರು. ಬೌದ್ಧ ಧರ್ಮದ ಆಶಯಗಳನ್ನು ಪ್ರಕಟಿಸುತ್ತಿದ್ದ ಕಲಾರೂಪಗಳು ವೈದಿಕ ಸಂಸ್ಕೃತಿಯ ಆಶಯಗಳನ್ನು ಪ್ರಚಾರಗೊಳಿಸತೊಡಗಿದುವು. ವರ್ಣ ಸಂಕರಕ್ಕೊಳಗಾದ ಬ್ರಾಹ್ಮಣ ಜನವರ್ಗದವರು ದೇವಾಲಯಗಳಲ್ಲಿ ಇಂತಹ ಕಲೆಗಳನ್ನು ಉಳಿಸಿಕೊಂಡು ಬಂದರು. ಆರಾಧನಾ ನೆಲೆಯಿಂದ ಗಮನಿಸಿದರೆ ಅವಿಭಜಿತ ದಕ್ಷಿಣ ಕನ್ನಡ ಮತ್ತು ಕೇರಳದ ಕರಾವಳಿಯು ವಿಶಿಷ್ಟ ಸಾಂಸ್ಕೃತಿಕ ಹಿನ್ನೆಲೆಯನ್ನು ಹೊಂದಿದೆ. ಕರಾವಳಿಯ ತೀರದುದ್ದಕ್ಕೂ ದೇವಾಲಯಗಳು ವಿಭಿನ್ನ ಕಲಾ ರೂಪಗಳನ್ನು ಧಾರ್ಮಿಕ ಉದ್ದೇಶಕ್ಕಾಗಿ ಉಳಿಸಿಕೊಂಡು ಬಂದುದನ್ನು ಕಾಣಬಹುದು. ಪ್ರಾದೇಶಿಕವಾಗಿ ಅನನ್ಯವಾದ ಇಂತಹ ಕಲಾರೂಪಗಳು ಸ್ವತಂತ್ರವಾಗಿಯೇ ಕಾಲಾಂತರದಲ್ಲಿ ಬೆಳೆದುಕೊಂಡು ಬಂದುವು.
ಯಕ್ಷಗಾನ ಆಹಾರ್ಯ: ೨. ಕರ್ನಾಟಕದ ಯಕ್ಷಗಾನ ಪರಂಪರೆ: ಧಾರ್ಮಿಕ ಸಮನ್ವಯ – ೧
ಧಾರ್ಮಿಕ ಸಮನ್ವಯ                        
ಸಾಂಸ್ಕೃತಿಕವಾದ ಕೆಲವು ಮಹತ್ವದ ಸಂಗತಿಗಳನ್ನು ಇಲ್ಲಿ ವಿಸ್ತರಿಸಬಹುದೆನಿಸುತ್ತದೆ. ಮಧ್ವಾಚಾರ್ಯರು ತುಳುನಾಡಿನ ಕುಂಬಳೆ ಸೀಮೆಯ ಪ್ರದೇಶಗಳಿಗೆ ಬರುವುದಕ್ಕೆ ಮೊದಲು ಅಲ್ಲಿ ಶೈವ ಸಂಪ್ರದಾಯವು ಪ್ರಚಲಿತದಲ್ಲಿತ್ತು. ಹದಿಮೂರನೆಯ ಶತಮಾನದ ಆರಂಭದಲ್ಲಿ ಮಧ್ವಾಚಾರ್ಯರ ಆಗಮನದ ಸಂದರ್ಭದಲ್ಲಿ ದೊಡ್ಡ ಧಾರ್ಮಿಕ ಸಂಘರ್ಷವೆ ನಡೆಯಿತು. ಅದ್ವೈತ ಮತ್ತು ದ್ವೈತ ಮತಗಳ ನಡುವೆ ವಿಚಾರ ಭೇದಗಳು ಉಂಟಾದವು. ಪರಿಣಾಮವಾಗಿ ಪರಸ್ಪರ ದ್ವೇಷ ಭಾವನೆಯೂ ಬೆಳೆಯಿತು. ಅದ್ವೈತ ಮತಾನುಯಾಯಿಗಳು ಶಿವನನ್ನೇ ಪ್ರಧಾನ ದೇವತೆಯಾಗಿ ಪೂಜಿಸುತ್ತಿದ್ದರು. ದ್ವೈತ ಮತಾನುಯಾಯಿಗಳು ವಿಷ್ಣುವನ್ನು ಪ್ರಧಾನ ದೇವತೆಯಾಗಿ ಪರಿಗಣಿಸಿದ್ದರು.
ಕುಂಬಳೆ ಸೀಮೆಯ ಉತ್ತರಕ್ಕೆ ತರುವಾಯದ ದಿನಗಳಲ್ಲಿ ದ್ವೈತ ಮತವು ಹೆಚ್ಚು ಪ್ರಾಬಲ್ಯವನ್ನು ಪಡೆಯಿತು. ದಕ್ಷಿಣಕ್ಕೆ ಅದ್ವೈತ ಮತವು ಪ್ರಾಬಲ್ಯವನ್ನು ಪಡೆದಿತ್ತು. ಕುಂಬಳೆ ಸೀಮೆಯೂ ನಡುವೆ ಇದ್ದುದರಿಂದ ಇದು ಎರಡೂ ಮತ ಸಂಪ್ರದಾಯಗಳ ಕಲಹಕ್ಕೆ ರಣರಂಗವಾಗಿ ಪರಿಣಮಿಸಿತು (ಉದಯವರ್ಮರಾಜ, ೧೯೯೮). ಎರಡೂ ಸಂಪ್ರದಾಯಗಳು ಪರಸ್ಪರ ಒಂದನ್ನೊಂದು ಹತ್ತಿಕ್ಕಲು ಪ್ರಯತ್ನಿಸುತ್ತಿದ್ದುವು. ವಾದ ವಿವಾದಗಳು ಏರ್ಪಟ್ಟು ಪರಸ್ಪರ ಸಂಘರ್ಷದ ಹಾದಿ ತುಳಿದುವು. ಈ ಸಂಘರ್ಷವನ್ನು ಕೊನೆಗಾಣಿಸುವುದು, ಸೌಹಾರ್ದಯುತವಾದ ವಾತಾವರಣವನ್ನು ಸೃಷ್ಟಿಸುವುದು ಅನಿವಾರ್ಯವಾಯಿತು. ಇದಕ್ಕೆ ಕುಂಬಳೆ ಸೀಮೆಯ ಅರಸರಲ್ಲಿ ಪ್ರಸಿದ್ಧವಾದ ಇಮ್ಮಡಿ ಜಯಸಿಂಹನು ಮುತುವರ್ಜಿ ವಹಿಸಿದ.
ಜಯಸಿಂಹನು ಕುಂಬಳೆ ಸೀಮೆಯ ಕೂಡಲು ಎಂಬ ಪ್ರದೇಶದಲ್ಲಿ ಇಮ್ಮಡಿ ಜಯಸಿಂಹನ ನೇತೃತ್ವದಲ್ಲಿ  ವಿದ್ವಾಂಸರು ಒಂದುಗೂಡಿ ಧಾರ್ಮಿಕ, ತಾತ್ವಿಕ ಚರ್ಚೆಗಳನ್ನು ನಡೆಸುವುದಕ್ಕೆ ಅವಕಾಶ ಮಾಡಿಕೊಟ್ಟಿದ್ದನು. ಈ ಚರ್ಚೆ ಒಂದು ರೀತಿಯ ಧಾರ್ಮಿಕ ಸಮನ್ವಯದ ಒಂದು ವೇದಿಕೆಯಾಗಿದ್ದಿರಬೇಕು. ಅದನ್ನು ಸಾಧಿಸುವಲ್ಲಿ ಯಶಸ್ವಿಯಾದುದರ ಸಂಕೇತವಾಗಿ ವಿಜಯಸ್ತಂಭವೊಂದನ್ನು ಈ ಪ್ರದೇಶದಲ್ಲಿ ಸ್ಥಾಪಿಸಿದ ಬಗೆಗೆ ಉಲ್ಲೇಖಗಳು ದೊರೆಯುತ್ತವೆ. ಈ ಕೂಡಲು ಕೇವಲ ಧಾರ್ಮಿಕ ಚರ್ಚೆಗಳಿಗಾಗಿ ಕೂಡಿದ ಸ್ಥಳವಾಗಿರಲಿಲ್ಲ. ಅದು ಮಾಧ್ವ ಮತ್ತು ಶೈವ ಸಂಪ್ರದಾಯಗಳನ್ನು ಒಂದುಗೂಡಿಸಿದ ನೆಲ. ಶೈವ ಮಾಧ್ವರ ನಡುವಿನ ವೈರವನ್ನು ಬಿಟ್ಟು ಶಿವ ಹಾಗೂ ವಿಷ್ಣುವಿನ ಆರಾಧನೆಯನ್ನು ಒಟ್ಟಿಗೆ ನಡೆಸಿಕೊಂಡು ಬರುವ ಭಾಗವತ ಸಂಪ್ರದಾಯಕ್ಕೆ ನಾಂದಿ ಹಾಡಿದ ಊರು. ಭಾಗವತ ಸಂಪ್ರದಾಯವು ವೈಷ್ಣವ, ಮಾಧ್ವ, ಶೈವರನ್ನು ಪರಸ್ಪರ ಸಮಾನ ದೃಷ್ಟಿಯಿಂದ ನೋಡುತ್ತದೆ. ಈ ಪ್ರದೇಶದಲ್ಲಿನ ಭಾಗವತ ಸಂಪ್ರದಾಯ ಬ್ರಾಹ್ಮಣರು ವಿಷ್ಣುವಿನ ಆರಾಧನೆ ಮಾಡುವವ ರಾದರೂ ಶಿವನ ಆರಾಧನೆಯನ್ನು ವಿರೋಧಿಸುವವರಲ್ಲ. ಹಾಗಾಗಿ ಭಾಗವತ ಸಂಪ್ರದಾಯವೂ ಸಂಪೂರ್ಣ ಶೈವ ಸಂಪ್ರದಾಯವೂ ಅಲ್ಲ. ಸಂಪೂರ್ಣ ವೈಷ್ಣವ ಸಂಪ್ರದಾಯವೂ ಅಲ್ಲ. ಅದು ಇವೆರಡರ ಮಿಲನದಿಂದುಂಟಾದ ಹೊಸ ಸಂಪ್ರದಾಯವಾಗಿದೆ. ಮುಂದಿನ ದಿನಗಳಲ್ಲಿ ಈ ಪ್ರದೇಶದ ಸಂಪ್ರದಾಯವು ಶೈವ ವೈಷ್ಣವ ಸಂಪ್ರದಾಯಗಳನ್ನು ಸಮಾನ ದೃಷ್ಟಿಯಿಂದ ಕಾಣುತ್ತಾ ಬಂದಿದೆ ಎಂಬುದನ್ನು ಇಲ್ಲಿ ನೆನೆಯಬಹುದು.
ಬ್ರಾಹ್ಮಣರು ತುಳುನಾಡಿಗೆ ಮುಖ್ಯವಾಗಿ ಎರಡು ಹಂತಗಳಲ್ಲಿ ವಲಸೆ ಬಂದು ನೆಲೆಸಿದವರು ಎಂಬುದನ್ನು ಗುರುರಾಜ ಭಟ್ಟರು ತಮ್ಮ ‘ತುಳುನಾಡು’ ಕೃತಿಯಲ್ಲಿ ಸ್ಪಷ್ಟಪಡಿಸಿದ್ದಾರೆ. ಹೀಗೆ ಮೊದಲು ವಲಸೆ ಬಂದ ಬ್ರಾಹ್ಮಣರು ಶಿವ ಸಂಪ್ರದಾಯದವ ರಾಗಿದ್ದರು. ಸ್ಥಳೀಯ ದೇವಾಲಯಗಳ ಧಾರ್ಮಿಕ ಆಚರಣೆಗಳೆಲ್ಲ ಇವರ ನೇತೃತ್ವದಲ್ಲಿಯೇ ನಡೆಯುತ್ತಿತ್ತು. ನಂತರ ವಲಸೆ ಬಂದ ಜನವರ್ಗದವರು ಮಧ್ವಾಚಾರ್ಯರ ಪ್ರಭಾವದಿಂದ ಪ್ರಬಲರಾದರು. ಸ್ಥಾನೀಯ ಬ್ರಾಹ್ಮಣರ ಅಧೀನದಲ್ಲಿದ್ದ ದೇವಾಲಯಗಳನ್ನು ಮಾಧ್ವರು ತಮ್ಮ ಸ್ವಾಧೀನಕ್ಕೆ ತೆಗೆದುಕೊಂಡರು. ಸ್ಥಾನೀಯ ಬ್ರಾಹ್ಮಣರಿಗೆ ಪೌರೋಹಿತ್ಯದ ಹೊರತಾಗಿ ಉಳಿದ ಚಾಕರ ವೃತ್ತಿಗಳನ್ನು ನಿರ್ವಹಿಸುವ ಕೆಲಸವನ್ನು ವಹಿಸಿದರು. ಹಾಗಾಗಿ ಹೂ ಕಟ್ಟುವ, ದೀಪಕ್ಕೆ ಎಣ್ಣೆ ತರುವ, ವಾದ್ಯಗಳನ್ನು ಬಾಜಿಸುವ ಇತ್ಯಾದಿ ಕೆಲಸಗಳೆಲ್ಲವನ್ನು ಸ್ಥಾನೀಯರೇ ಮಾಡುವಂತಾಯಿತು. ಸ್ಥಾನೀಯ ಜನರು ತಾವು ಮಾಡುವ ವೃತ್ತಿಯೇ ಕಾರಣ ವಾಗಿ ಒಂದೊಂದು ಜಾತಿಯ ಗುಂಪುಗಳಾಗಿ ಪ್ರತ್ಯೇಕವಾಗಿರುವ ಸಾಧ್ಯತೆಯೂ ಇದೆ. ಬ್ರಾಹ್ಮಣರಿಗೆ ಪೌರೋಹಿತ್ಯವೂ ಕೈ ತಪ್ಪಿ ಹೋದಂತಾಯಿತು. ಪಾಟಾಳಿಗಳು, ಪದಾರ್ಥಿಗಳು, ಪೂಕೆಟ್ಟಿ(ಹೂಕಟ್ಟುವವರು)ಗಳು, ಅಂಬಲ(ದೇವಾಲಯದವರು)ಕಾರರು ಮೊದಲಾದ ಜನವರ್ಗದವರೆಲ್ಲ ದೇವಾಲಯಕ್ಕೆ ಸಂಬಂಧಿಸಿದಂತೆ ವಿವಿಧ ಸೇವಾ ಕೈಂಕರ್ಯದ ಹಕ್ಕುಗಳನ್ನು ಪಡೆದರು. ಇವರೆಲ್ಲರೂ ಬ್ರಾಹ್ಮಣ ವರ್ಗದವರೇ ಎಂದು ಭಾವಿಸಬೇಕಾಗಿಲ್ಲ. ಈ ಪರಿವರ್ತನೆಗೂ ಪೂರ್ವದಲ್ಲಿ ಶೈವ ಸಂಪ್ರದಾಯದ ಬ್ರಾಹ್ಮಣರು ಪೌರೋಹಿತ್ಯದ ಹಕ್ಕು ಪಡೆದಿದ್ದ ಸಂದರ್ಭದಲ್ಲಿಯೂ ಇತರ ಸೇವಾ ಕೈಂಕರ್ಯಗಳನ್ನು ನಿರ್ವಹಿಸುತ್ತಿದ್ದ ಜನವರ್ಗದವರೂ ಇದ್ದರು. ಶಿವಾರಾಧಕರಾದ ಸ್ಥಾನೀಯರಿಗೆ ವೈಷ್ಣವರ ಪೌರೋಹಿತ್ಯದ ಅಧೀನದಲ್ಲಿ ಜೀವನ ಸಾಗಿಸಬೇಕಾದ ಅನಿವಾರ್ಯ ಸ್ಥಿತಿಯೊಂದು ಸಾಮಾಜಿಕವಾಗಿ ನಿರ್ಮಾಣವಾಯಿತು. ಸ್ಥಾನೀಯ ಬ್ರಾಹ್ಮಣರು ತಮ್ಮನ್ನು ಶಿವಬ್ರಾಹ್ಮಣರೆಂದು ಕರೆದು ಕೊಳ್ಳುತ್ತಾರೆ. ಅಲ್ಲದೆ ಅನೇಕ ದೇವಾಲಯಗಳು ಅವರ ಸ್ವಾಧೀನದಲ್ಲಿಯೇ ಇದ್ದುದರ ಬಗೆಗೆ ಇಂದಿಗೂ ಮೌಖಿಕ ಉಲ್ಲೇಖಗಳು ಐತಿಹ್ಯಗಳು ತುಳು ನಾಡಿನಲ್ಲಿವೆ. ಶೈವ ಸಂಪ್ರದಾಯದ ಬ್ರಾಹ್ಮಣರು ದೇವಾಲಯಗಳ ಪೂಜಾ ಕೈಂಕರ್ಯಗಳನ್ನು ಕಳೆದುಕೊಳ್ಳಲು ಮಾಧ್ವಮತದ ಪ್ರಭಾವವೇ ಕಾರಣವಾಗಿರಬೇಕು. ಅನೇಕರು ಪೌರೋಹಿತ್ಯದ ಕೆಲಸವನ್ನರಸಿ ದಕ್ಷಿಣ ಕೇರಳದತ್ತ ಪ್ರಯಾಣ ಬೆಳೆಸಿದ ಬಗೆಗೂ ಉಲ್ಲೇಖಗಳು ದೊರೆಯುತ್ತವೆ.
ಸಂಘರ್ಷಕ್ಕೆ ತೆರೆಯೆಳೆದ ತರುವಾಯದ ಶೈವ ಮತ್ತು ಮಾಧ್ವ ದಿನಗಳಲ್ಲಿ ಸಂಪ್ರದಾಯ ದವರು ಪರಸ್ಪರ ಹೊಂದಾಣಿಕೆಯ ಬಾಳುವೆ ನಡೆಸಿರಬೇಕು. ದೇವಾಲಯಗಳಲ್ಲಿ ಪೌರೋಹಿತ್ಯ ನಡೆಸುವ ಒಂದು ವೈಷ್ಣವ ಜನವರ್ಗ ಹಾಗೂ ಇತರ ಸೇವಾ ಕೈಂಕರ್ಯ ನಡೆಸುವ ಶಿವಾರಾಧಕ ಜನವರ್ಗ ಎಂಬ ಎರಡು ಪ್ರತ್ಯೇಕ ಜನಸಮುದಾಯಗಳು ದೇವಾಲಯಗಳ ಆಶ್ರಯದಲ್ಲಿ ಕೂಡಿ ಬಾಳಿರಬಹುದು. ಇವರು ಪರಸ್ಪರ ಸಂಘರ್ಷಕ್ಕೆ ಮನ ಮಾಡದೆ ಸೌಹಾರ್ದಯುತವಾಗಿ ನಡೆದುಕೊಂಡುದರಿಂದಲೇ ಇಂದೂ ಸಹ ಪಾರಂಪರಿಕವಾದ ಈ ಪದ್ಧತಿ ಮುಂದುವರಿದಿದೆ.
ಪರಿಣಾಮವಾಗಿ ರಾಮಾಯಣ, ಮಹಾಭಾರತ, ಭಾಗವತಾದಿಗಳ ವಾಚನ, ಪ್ರವಚನಗಳಿಗೆ ದೇವಾಲಯಗಳಲ್ಲಿ ಪುರೋಹಿತ ಜನವರ್ಗದವರು ಚಾಲನೆ ನೀಡಿದರು. ಈ ನೆಲೆಯಲ್ಲಿ ಬಿಡುವಿನ ವೇಳೆ ಪುರಾಣ ಪ್ರವಚನ ಮಾಡುವ ಅದನ್ನು ದೇವಾಲಯಗಳಲ್ಲಿ ಕೆಲಸ ನಿರ್ವಹಿಸುವ ಇತರೆಲ್ಲ ಜನವರ್ಗದವರು ಕೇಳುವ ಸಂಪ್ರದಾಯವೊಂದು ಚಾಲ್ತಿಗೆ ಬಂದಿರ ಬೇಕು. ಹರಿಪಾರಮ್ಯದ ಕತೆಗಳಿಗೆ ಮಾಧ್ವ ಸಂಪ್ರದಾಯದವರು ಗಮಕದ ಮೂಲಕ ಚಾಲನೆ ಕೊಟ್ಟಾಗ ಶೈವ ಸಂಪ್ರದಾಯದವರು ಅದಾಗಲೇ ಪ್ರಚಲಿತದಲ್ಲಿದ್ದ ಸ್ಥಳೀಯ ಕಲಾರೂಪಗಳ ನೆಲೆಯಿಂದ ಮುಮ್ಮೇಳವನ್ನು ಸೃಷ್ಟಿಸಿಕೊಂಡಿರಬೇಕು. ಪೌರಾಣಿಕ ಕಥಾನಕಗಳನ್ನು ಹೇಳುವ ಕಲಾಮಾಧ್ಯಮಗಳು ಬಹುಮಟ್ಟಿಗೆ ಭರತನ ನಾಟ್ಯಶಾಸ್ತ್ರದ ಪ್ರಭಾವಲಯದಲ್ಲಿ ಸ್ಥಳೀಯ ಕಲೆಗಳಿಗೆ ಹೊಸ ರೂಪ ಕೊಟ್ಟಂತೆ ಕಾಣಿಸುತ್ತದೆ. ಹಾಗಾಗಿ ಅತ್ತ ಸಂಪೂರ್ಣ ಜನಪದವೂ ಆಗದೆ ಇತ್ತ ಶಾಸ್ತ್ರೀಯವೂ ಆಗದೆ ಸಂಕ್ರಮಣ ಸ್ಥಿತಿಯಲ್ಲಿಯೇ ಯಕ್ಷಗಾನ ಉಳಿದಿದೆ. ಮಾಧ್ವ ಸಂಪ್ರದಾಯದ ಮೂಲದಿಂದಲೇ ಜನಿಸಿ ತೆಂಕುತಿಟ್ಟಿನ ಯಕ್ಷಗಾನ ಕಲಾರೂಪ ಮಾಧ್ವ ಮತ್ತು ಶೈವ ಸಂಪ್ರದಾಯದ ಸಮನ್ವಯ ಕಲೆಯಾಗಿ ಪ್ರಚಾರಕ್ಕೆ ಬಂದಿರಬೇಕು. ಅದೂ ಈ ಎರಡೂ ಸಂಪ್ರದಾಯಗಳ ಸಮನ್ವಯಕ್ಕೆ ನಾಂದಿ ಹಾಡಿದ ಕುಂಬಳೆ ಸೀಮೆಯ ನೆಲದಲ್ಲಿಯೇ ಆಗಿದೆ ಎಂಬುದು ಮುಖ್ಯ. ತುಳುಜನರೇ ಹೆಚ್ಚಿರುವ ಈ ಪ್ರದೇಶದಲ್ಲಿ ಕನ್ನಡ ಮಲಯಾಳಂ ಭಾಷಿಕರೂ ಅನೇಕರಿದ್ದಾರೆ. ಈ ಪ್ರದೇಶದಲ್ಲಿ ಲಿಖಿತಭಾಷೆ ಕನ್ನಡವೇ ಆದ್ದರಿಂದ ತುಳುನಾಡಿನ ದೇವಾಲಯಗಳಲ್ಲಿ ಸೇವಾ ಕೈಂಕರ್ಯಗಳಲ್ಲಿ ನಿರತರಾಗಿದ್ದ ತುಳು, ಮಲಯಾಳಂ ಮನೆಮಾತಿನ ಜನರು ಪುರಾಣಗಳನ್ನು ಓದಿದ್ದು, ಕೇಳಿಸಿಕೊಂಡಿದ್ದು ಕನ್ನಡದಲ್ಲಿ. ಈ ಕಾರಣಕ್ಕಾಗಿ ಈ ನೆಲದಲ್ಲಿ ಕನ್ನಡದ ಕಲೆಯೊಂದು ಅರಳಲು ಸಾಧ್ಯವಾಯಿತು. ಕನ್ನಡ ಕಲಿತ ಕನ್ನಡೇತರ ಮನೆಮಾತಿನವರು ಕನ್ನಡ ಕಲೆಯೊಂದನ್ನು ರೂಪಿಸಿಕೊಂಡರು. ಆದ್ದರಿಂದಲೇ ಯಕ್ಷಗಾನದ ಭಾಷೆ ಆಡುನುಡಿಗಿಂತ ಭಿನ್ನವಾಗಿದೆ. ಅದು ಗ್ರಾಂಥಿಕ ಭಾಷೆಯ ಅನುಕರಣ ರೂಪದ ಶೈಲಿಯನ್ನು ರೂಪಿಸಿಕೊಂಡಿದೆ.
ಶೈವ, ವೈಷ್ಣವ ಸಂಪ್ರದಾಯದ ಸಮನ್ವಯೀ ಕಲೆಯಾಗಿ ಎರಡೂ ಸಂಪ್ರದಾಯಗಳು ಅನಿವಾರ್ಯವಾಗಿ ಒಂದು ವೇದಿಕೆಯನ್ನು ಒಪ್ಪಿಕೊಂಡಿದ್ದರು. ಏಕೆಂದರೆ ಶೈವ ಸಂಪ್ರದಾಯ ದವರಿಂದ ದೇವಾಲಯಗಳ ಪೌರೋಹಿತ್ಯವನ್ನು ಮಾಧ್ವ ಸಂಪ್ರದಾಯದವರು ಪಡೆದು ಕೊಂಡರು. ಅಲ್ಲದೆ ಅನೇಕ ಶಿವಾಲಯಗಳಲ್ಲಿ ವಿಷ್ಣುವಿನ ಪ್ರತಿಷ್ಠಾಪನೆ ಮಾಡಿದರು. ಆಗ ಶೈವ ಸಂಪ್ರದಾಯದವರು ದೇವಾಲಯ ಬಿಟ್ಟು ಹೊರ ಹೋಗಬೇಕು. ಆಗ ಮತ್ತೆ ಸಂಘರ್ಷಕ್ಕೆ ಹಾದಿ ಮಾಡಿಕೊಟ್ಟಂತಾಗುತ್ತದೆ. ದೇವಾಲಯದಲ್ಲಿಯೇ ಉಳಿಯಬೇಕಾದರೆ ವೈಷ್ಣವ ಸಂಪ್ರದಾಯವನ್ನು ಒಪ್ಪಿಕೊಳ್ಳಲೇಬೇಕು. ಆಗಲೇ ಕ್ಷೀಣಿಸುತ್ತಿದ್ದ ಶೈವ ಸಂಪ್ರದಾಯವು ಪ್ರಬಲವಾಗಿದ್ದ ಮಾಧ್ವ ಸಂಪ್ರದಾಯದ ಮುಂದೆ ತಲೆಬಾಗಲೇ ಬೇಕಾಯಿತು. ಹಾಗಾಗಿ ಇಲ್ಲಿ ಭಾಗವತ ಮನೋಧರ್ಮದಿಂದ ಎರಡನ್ನು ಒಪ್ಪಿಕೊಂಡು ಒಂದೇ ದೇವಸ್ಥಾನದ ಆಶ್ರಯದಲ್ಲಿ  ಸೌಹಾರ್ದದಿಂದ ಬದುಕುವ ಮನ ಮಾಡಿರಬೇಕು.
ಶೈವ, ವೈಷ್ಣವ ಪಂಥಗಳ ವಿಕಾಸಗಳೂ ಯಕ್ಷಗಾನದ ಕಥಾನಕಗಳಲ್ಲಿ ಸೇರಿಕೊಂಡಿ ರುವುದನ್ನು ಗುರುತಿಸಬಹುದಾಗಿದೆ. ಮಾಧ್ವ ಮತ್ತು ಶೈವ ಸಂಪ್ರದಾಯದ ಮನಸ್ಸುಗಳು ತಮ್ಮ ತಮ್ಮ ಮನೋಧರ್ಮಗಳ ಮೇಲ್ಮೆಗಾಗಿ ಉತ್ಸಾಹದಿಂದ ಪ್ರವರ್ತಿಸಿರುವುದನ್ನು ಕಾಣಬಹುದು. ಯಕ್ಷಗಾನದ ಉಗಮದ ನೆಲೆಯಲ್ಲಿಯೇ ಇದ್ದ ಈ ವಿಭಿನ್ನ ಮನೋಧರ್ಮ ಗಳು ತೆಂಕುತಿಟ್ಟು ತನ್ನ ಅಂತರ್ಯದಲ್ಲಿ ಬೆಳೆಸುತ್ತಲೇ ಬಂದಿದೆ. ಅದು ಒಂದು ಮನೋಧರ್ಮಕ್ಕೆ ಪರ್ಯಾಯವಾಗಿ ಇನ್ನೊಂದು ಮನೋಧರ್ಮದ ಸೃಷ್ಟಿಯಾಗಿ ಮೈವಡೆಯುತ್ತಾ ಬಂದಿರುವುದು ಕುತೂಹಲದ ಸಂಗತಿ. ಆದರೆ ಭಾಗವತ ಸಂಪ್ರದಾಯ ಎಂಬೊಂದು ಒಪ್ಪಿತ ನೆಲೆಯಲ್ಲಿ ಇದು ಸಂಘರ್ಷದ ಹಾದಿ ತುಳಿಯದೆ ಸಮನ್ವಯದ ನೆಲೆಯಲ್ಲಿಯೇ ಮುಂದುವರಿದಿದೆ. ತೆಂಕುತಿಟ್ಟು ಯಕ್ಷಗಾನದ ಆಂತರ್ಯದಲ್ಲಿ ಹುದುಗಿರುವ ಒಂದು ರೀತಿಯ ದ್ವಂದ್ವಗಳಿಗೆ ಇದೂ ಒಂದು ಕಾರಣವಾಗಿರಬಹುದು. ಶಿವಾರಾಧಕರಾದ ಜನರ ಮೇಲೆ ಮಾಧ್ವ ಸಂಪ್ರದಾಯವು ಸ್ವಾಧೀನ ಪಡೆದುದೇ ಕಾರಣವಾಗಿ ಅಲ್ಲಿ ವಿಷ್ಣು ಪಾರಮ್ಯದ ಕತೆಗಳಿಗೆ ಪ್ರಾಶಸ್ತ್ಯ ದೊರೆಯುವಂತಾಯಿತು. ಭಾಗವತ ಸಂಪ್ರದಾಯದ ಅನೇಕ ರಂಗಕಲೆಗಳು ದೇಶದಾದ್ಯಂತ ಧಾರ್ಮಿಕ ಕಾರಣಗಳಿಗಾಗಿ ಪ್ರಚಾರ ಪಡೆದಿವೆ. ಕೇರಳದಲ್ಲಿ ಕೃಷ್ಣನಾಟಂ, ರಾಮನಾಟಂ ಇತ್ತು. ಇಲ್ಲಿ ಹಾಡುವವನು ಭಾಗವತ. ಯಕ್ಷಗಾನದ ಹಾಡು ಗಾರನೂ ಭಾಗವತನೇ. ಇದೂ ಕೂಡಾ ಭಾಗವತ ಸಂಪ್ರದಾಯದ ಕುರುಹೇ ಆಗಿದೆ. ಭಾಗವತರು ಮತ್ತು ಹಿಮ್ಮೇಳದವರು ನಿಯಂತ್ರಿಸುತ್ತಿದ್ದ ಮುಮ್ಮೇಳದಲ್ಲಿ ಶಿವಾರಾಧಕ ಬ್ರಾಹ್ಮಣೇತರ ಜನರೇ ಇದ್ದಿರಬಹುದು. ಶಿವ ಭಾರತೀಯ ಸಂಪ್ರದಾಯದಲ್ಲಿ ನಟರಾಜನೇ ತಾನೆ! ಮಡಿವಂತರೆನಿಸಿಕೊಂಡವರು ಅಶ್ಲೀಲವೆನ್ನಬಹುದಾದ ಭಂಗಿಯ ನಟನೆಯನ್ನು ಶಿವ ಅಭಿನಯಿಸಿದವನು. ತೆಂಕುತಿಟ್ಟಿನ ಸಂದರ್ಭದ ಕುಣಿತಗಳೂ ಹಾಗೆಯೇ ರೂಕ್ಷವಾದುದು. ಹೆಚ್ಚು ದೈಹಿಕ ಶ್ರಮವನ್ನು ಬಯಸುವ ಚಲನೆಯುಳ್ಳದ್ದು. ಇದು ಬೌದ್ದಿಕ ಜಾಣ್ಮೆಯಿಂದ ತಮ್ಮನ್ನು ನಿಯಂತ್ರಿಸುತ್ತಿದ್ದ ಹಿಮ್ಮೇಳದ ಮಾಧ್ವ ಸಂಪ್ರದಾಯಕ್ಕೆ ಶಿವಾರಾಧಕರಾದ ಮುಮ್ಮೇಳದವರು ಒಡ್ಡಿದ ಸವಾಲಿನ ರೂಪದ್ದು. ಪಂಥಾಹ್ವಾನಕ್ಕೆ ಹೆಸರಾದ ಶಿವನನ್ನು ಅವನ ಆರಾಧಕರು ಅನುಸರಿಸಿದ್ದರಲ್ಲಿ ವಿಶೇಷವೇನಿಲ್ಲ. ಶಿವನ ನಟನ ಚಾತುರ್ಯಕ್ಕೆ ಸಂಬಂಧಿಸಿದ ಕತೆಯೊಂದನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು.
ಶಿವ ಒಮ್ಮೆ ಪಾರ್ವತಿಯೊಡನೆ ಪಂಥಕಟ್ಟಿ ಕುಣಿದು ನರ್ತಿಸಿದ್ದ. ಹೆಜ್ಜೆ ಹೆಜ್ಜೆಗೂ ಶಿವನನ್ನು ಪಾರ್ವತಿಯೂ ಅನುಸರಿಸಿದಳು. ಮೀರಿಸಿದಳು. ಕುಣಿತದ ನಡೆ ತೀವ್ರದಂತೆ ಪಾರ್ವತಿಯನ್ನು ಸೋಲಿಸುವುದಕ್ಕೆ ಅಸಾಧ್ಯವೆಂದು ಭಾವಿಸಿದ ಶಿವ ಕುಣಿತದ ಚರ್ಯೆಯನ್ನೇ ಬದಲಿಸಿದನಂತೆ. ಕಾಲನ್ನು ಭುಜದ ಮಟ್ಟಕ್ಕೂ ಮೀರಿ ಎತ್ತಿದನಂತೆ. ಆಗ ಪಾರ್ವತಿ ನಾಚಿ ಮೂಕಳಾಗಿ ನಿಂತು ಬಿಟ್ಟಳಂತೆ. ಏಕೆಂದರೆ ಅದು ಸ್ತ್ರೀಯರ ಮರ್ಯಾದೆಗೂ ಮೀರಿದ ಭಂಗಿಯಾಗಿತ್ತು. ಅದನ್ನು ಅಭಿನಯಿಸಲು ಆಕೆ ಮುಂದಾಗಲಿಲ್ಲ. ಲೋಕದ ಮಡಿವಂತಿಕೆಯ ಜನ ಅಶ್ಲೀಲ ಎನ್ನಬಹುದಾದ ಭಂಗಿಯನ್ನು ಪಾರ್ವತಿ ಅಭಿನಯಿಸದೆ ಸೋಲೊಪ್ಪಿದಳಂತೆ. ಹಾಗೆಯೇ ಯಕ್ಷಗಾನದ ಮುಮ್ಮೇಳದಲ್ಲೂ ನೆಲಬಿಟ್ಟು ಜಿಗಿಯುವ ಗಿರ್ಕಿ ಕುಣಿತಗಳಿವೆ. ಅದು ಹೆಣ್ಣಿನ ದೈಹಿಕ ಚರ್ಯೆ ಹೊಂದಿಕೊಳ್ಳದ ಕುಣಿತ. ಮಹಿಳೆಯರೂ ಸಾತ್ವಿಕ ಪ್ರವೃತ್ತಿಯ ವೈಷ್ಣವರೂ ಒಪ್ಪದ ಅಭಿನಯದ ಕುಣಿತ. ಇದು ತೆಂಕುತಿಟ್ಟಿನ ಸಂದರ್ಭದಲ್ಲಿ ಮಾತ್ರ ಇದೆ. ದೈಹಿಕವಾಗಿ ಶ್ರಮ ಪಡದೆ ಇಂತಹ ಅಭಿನಯ ಭಂಗಿಗಳೂ ಅಸಾಧ್ಯ. ಹಿಮ್ಮೇಳದ ಬೌದ್ದಿಕ ಸಾಮರ್ಥ್ಯದ ಸರಿ ಸಮಾನವಾಗಿ ಮುಮ್ಮೇಳ ತನ್ನ ಸಾಮರ್ಥ್ಯವನ್ನು ದೈಹಿಕವಾಗಿ ತೋರಿಸಿರಬೇಕು. ಹಿಮ್ಮೇಳಕ್ಕೆ ಪ್ರತಿಸ್ಪರ್ಧಿಯಾಗಿಯೇ ಮುಮ್ಮೇಳದ ಚಟುವಟಿಕೆಗಳು ಚಾಲ್ತಿಗೆ ಬಂದಿರಬಹುದು.
ಮಾಧ್ವ ಸಂಪ್ರದಾಯದ ಹಿಮ್ಮೇಳ ಮತ್ತು ಶಿವಸಂಪ್ರದಾಯದ ಮುಮ್ಮೇಳಗಳ ಸೌಹಾರ್ದಯುತ ಸ್ಪರ್ಧಾತ್ಮಕ ಮನೋಭಾವವೇ ಸಮಷ್ಟಿ ರಂಗಕಲೆಯೊಂದನ್ನು ರೂಪಿಸಿರಬೇಕು. ಮುಂದುವರಿದು ಬೌದ್ದಿಕತೆಯನ್ನೇ ಮೆರೆಯುತ್ತಿದ್ದ ಮಾಧ್ವ ಸಂಪ್ರದಾಯವು ಮುಮ್ಮೇಳಕ್ಕೂ ಪ್ರವೇಶ ಪಡೆಯಿತು. ಆಗ ಅಲ್ಲಿ ಸಾತ್ವಿಕ ಸ್ವಭಾವದ ಮತ್ತು ತಾಮಸ ಸ್ವಭಾವದ ಪಾತ್ರಗಳಾಗಿ ಎರಡು ಗುಂಪುಗಳಾದುವು. ಒಂದು ಪೀಠಿಕೆಯ ಪಾತ್ರಗಳಾಗಿ ಮುಖ್ಯ ಪ್ರಸಂಗದ ಬೌದ್ದಿಕ ನಿಯಂತ್ರಕ ಶಕ್ತಿಯೆನಿಸಿದುವು. ಇನ್ನೊಂದು ಎದುರು ಪಾತ್ರಗಳಾಗಿ ದೈಹಿಕ ಶ್ರಮವನ್ನೇ ಪ್ರಕಟಿಸುವ ಪಾತ್ರಗಳಾಗಿ ಉಳಿದುವು. ಇವುಗಳನ್ನು ಪೀಠಿಕೆ ವೇಷಗಳೆಂದು ಎದುರು ವೇಷಗಳೆಂದು ಮುಖ್ಯ ಗುಂಪುಗಳಾಗಿ ವಿಂಗಡಿಸಲಾಗಿದೆ. ಪೀಠಿಕೆಯ ವೇಷಗಳು ಮಾತುಗಾರಿಕೆಯ ಮೂಲಕ ತಮ್ಮ ಜಾಣ್ಮೆಯನ್ನು ತೋರಿಸಿದರೆ ಎದುರು ವೇಷಗಳು ಕುಣಿತದ ಮೂಲಕ ಪ್ರತಿಕ್ರಿಯಿಸುವುದು. ಪೀಠಿಕೆಯ ಪಾತ್ರಗಳು ಹಿತಮಿತವಾಗಿ ನಯವಿನಯ ಗಳನ್ನು ಪ್ರಕಟಿಸಿದರೆ ಎದುರು ವೇಷಗಳು  ಕಾಠಿಣ್ಯವನ್ನು ಮೆರೆದು ವಿಜೃಂಭಿಸಿ ಸೋಲೊಪ್ಪಿದುವು. ಹಾಗಾಗಿ ಯಕ್ಷಗಾನದಲ್ಲಿ ಇಂದಿಗೂ ಬೌದ್ದಿಕ ಶ್ರಮವನ್ನು ಹಾಕುವ ಪಾತ್ರಗಳು ಅಥವಾ ಜನವರ್ಗ ಮತ್ತು ದೈಹಿಕ ಶ್ರಮವನ್ನು ಹಾಕುವ ಪಾತ್ರಗಳು ಅಥವಾ ಜನವರ್ಗ ಮುಂದುವರಿದುಕೊಂಡೇ ಬಂದಿವೆ. ಹಾಗಾಗಿ ಮಾತು ಮತ್ತು ಕುಣಿತಗಳು ಕಲಾವಿದರ ಶ್ರಮವನ್ನು ಅವಲಂಬಿಸಿ ಪ್ರಕಟಿಸಲಾಗುತ್ತದೆಯೇ ಹೊರತು ಕಲಾತ್ಮಕವಾದ ಚೌಕಟ್ಟುಗಳ ಒಳಗೆ ಇದಕ್ಕೆ ಇತಿಮಿತಿಗಳಿಲ್ಲ.
ಮಾಧ್ವ ಸಂಪ್ರದಾಯವು ಹುಟ್ಟು ಹಾಕಿದ ಹಿಮ್ಮೇಳ, ಹಿಮ್ಮೇಳಕ್ಕೆ ಪ್ರತಿಸ್ಪರ್ಧಿಯಾಗಿ ಶೈವಸಂಪ್ರದಾಯದ ಮುಮ್ಮೇಳ, ಮುಮ್ಮೇಳಕ್ಕೆ ಪ್ರವೇಶ ಪಡೆದ ಮಾಧ್ವ ಸಂಪ್ರದಾಯ, ಅದಕ್ಕೆ ಪ್ರತಿಸ್ಪರ್ಧಿಯಾಗಿ ಶೈವಸಂಪ್ರದಾಯವೂ ತನ್ನ ಕಲಾ ಪ್ರಾವಿಣ್ಯವನ್ನು ವಿಸ್ತರಿಸುತ್ತಾ ಸಾಗಿದೆ.  ಹಾಗಾಗಿ ಮುಮ್ಮೇಳದಲ್ಲಿಯೂ ಪೀಠಿಕೆ ವೇಷ – ಎದುರು ವೇಷ, ಬೌದ್ದಿಕ ಶ್ರಮ- ದೈಹಿಕ ಶ್ರಮ, ಮಾತುಗಾರಿಕೆ – ಕುಣಿತ, ಮಾರ್ಗ- ದೇಸಿ, ಶಿಷ್ಟ-ಪರಿಶಿಷ್ಟ, ವೈದಿಕ – ವೈದಿಕೇತರ, ಸಾತ್ವಿಕ-ತಾಮಸ ಹೀಗೆ ಈ ಪ್ರವೃತ್ತಿಗಳು ಸ್ಪರ್ಧಾತ್ಮಕವಾಗಿಯೇ ಮುಂದುವರಿದು ಕೊಂಡು ಬಂದಿವೆ. ಹೀಗೆ ದ್ವಂದ್ವಗಳ ಮೂಲಕವೇ ತೆಂಕುತಿಟ್ಟು ಬೆಳೆದು ಬಂದಿದೆ. ಆದರೆ ಇಲ್ಲಿನ ದ್ವಂದ್ವಗಳು ಎಂದೂ ಪರಸ್ಪರ ಸಂಘರ್ಷಕ್ಕಿಳಿಯದೆ ಹೊಂದಾಣಿಕೆಯ ರೂಪ ದಲ್ಲಿಯೇ ಕಲೆಯನ್ನು ಬೆಳೆಸಿವೆ. ಇವುಗಳ ನಡುವೆ ಆರೋಗ್ಯಕರವಾದ ಪೈಪೋಟಿಯಂತೂ ನಡೆದಿದೆ. ನಡೆಯುತ್ತಿದೆ. ಈ ಪೈಪೋಟಿ ಒಂದು ತತ್ವದ ಅಥವಾ ಸಿದ್ಧಾಂತದ ಪ್ರತಿಪಾದನೆಗಾಗಿ ಅಲ್ಲ. ಅದು ಕೇವಲ ಪ್ರಯೋಗವೊಂದರ ಮೇಲ್ಮೆಗಾಗಿ ಮಾತ್ರ ಎಂಬುದು ಮುಖ್ಯ ಸಂಗತಿ.
ದೇವತೆಗಳು ಹಾಗೂ ರಾಕ್ಷಸರು ಪರಸ್ಪರ ಸಂಘರ್ಷಕ್ಕಿಳಿದ ಕಥಾನಕಗಳನ್ನು ಆಯ್ದುಕೊಂಡಾಗಲೂ ಯಕ್ಷಗಾನದಲ್ಲಿ ವಿಷ್ಣುವಿನದೇ ಮೇಲುಗೈ. ರಾಕ್ಷಸರು ಶಿವನನ್ನು ಆರಾಧಿಸುವ ಮತ್ತು ಅವನ ವರಬಲದಿಂದ ಶ್ರಮ ಸಂಸ್ಕೃತಿಯ ಪರಾಕಾಷ್ಠೆಯನ್ನು ಪ್ರದರ್ಶಿಸುವವರು. ದೇವತೆಗಳು ವಿಷ್ಣುವಿನ ಬೆಂಬಲದಿಂದ ರಾಕ್ಷಸರನ್ನು ಜಾಣ್ಮೆಯಿಂದ ಸೋಲಿಸುವವರು. ಹೀಗೆ ಬೌದ್ದಿಕ ಶ್ರಮವು ದೈಹಿಕ ಶ್ರಮ ಸಂಸ್ಕೃತಿಯನ್ನು ನಿಯಂತ್ರಿಸುವ ಪ್ರಕ್ರಿಯೆಯೊಂದು ತೆಂಕುತಿಟ್ಟಿನ ಯಕ್ಷಗಾನದ ಸಂದರ್ಭದಲ್ಲಿ ನಿರಂತರ ಸಾಗಿ ಬಂದಿದೆ.
ನಮ್ಮ ಸಾಂಸ್ಕೃತಿಕ ಪರಂಪರೆಯಲ್ಲಿಯೇ ಬೌದ್ದಿಕ ಶ್ರಮಕ್ಕೆ ಮೊದಲ ಸ್ಥಾನ.  ದೈಹಿಕ ಶ್ರಮಕ್ಕೆ ನಂತರದ ಸ್ಥಾನ. ನಮ್ಮ ಆಡಳಿತಶಾಹಿ ವ್ಯವಸ್ಥೆಯಲ್ಲಿಯೂ ಲೇಖನಿ ಹಿಡಿದು ಬೌದ್ದಿಕ ಶ್ರಮದ ಕೆಲಸ ನಿರ್ವಹಿಸುವವರಿಗೆ ಇರುವ ಗೌರವಗಳು ದೈಹಿಕ ಶ್ರಮದ ಕೆಲಸ ನಿರ್ವಹಿಸುವವರಿಗಿಂತ ಅಧಿಕ. ಇದು ನಮ್ಮ ದೇಶದ್ದು ಅಷ್ಟೆ ಇಲ್ಲ. ಜಗತ್ತಿನ ಎಲ್ಲಾ ದೇಶಗಳ ಪರಿಸ್ಥಿತಿಯೂ ಇದೇ. ಈ ಎರಡೂ ದುಡಿಮೆಗಳಿಗೆ ದೊರೆಯುವ ಫಲಾಫಲಗಳು ಯಾವತ್ತೂ ಒಂದೇ ರೀತಿಯಾಗಿ ಇರಲಿಲ್ಲ. ಇಂತಹ ಸಾಂಸ್ಕೃತಿಕ ವೈಶಿಷ್ಟ್ಯವನ್ನು ಯಕ್ಷಗಾನದ ಅದರಲ್ಲೂ ಮಾತನ್ನೇ ಮುಖ್ಯವಾಗಿ ಕಲೆಯ ಪ್ರಮುಖಾಂಗವೆಂದು ಪ್ರಾಶಸ್ತ್ಯ ಕೊಟ್ಟ ತೆಂಕುತಿಟ್ಟಿನಲ್ಲಿ ಕಾಣಬಹುದು. ಯಕ್ಷಗಾನದ ಮುಮ್ಮೇಳದ ಎಲ್ಲಾ ಕಲಾವಿದರನ್ನು ಬೌದ್ದಿಕವಾಗಿ ನಿಯಂತ್ರಿಸುತ್ತಿದ್ದವರು ಹಿಮ್ಮೇಳದ ಕಲಾವಿದರು. ಬೌದ್ದಿಕ ಶ್ರಮವನ್ನೇ ಬಂಡವಾಳವಾಗಿ ಮಾಡಿಕೊಂಡ ಜನವರ್ಗದವರು ಯಕ್ಷಗಾನವನ್ನು ಪ್ರವೇಶಿಸಿ ಮುಮ್ಮೇಳದಲ್ಲಿ ಭಾಗವಹಿಸ ತೊಡಗಿದರು. ಆಗ ನಿಯಂತ್ರಣ ತಾನೇ ತಾನಾಗಿ ಮುಮ್ಮೇಳದ ಕಲಾವಿದರೆಡೆಗೆ ವಿಸ್ತರಿಸಿತು. ಸಮಷ್ಟಿ ರೂಪದ ಸಮಗ್ರ ಕಲೆಯಾಗಿದ್ದ ಯಕ್ಷಗಾನ ಒಂದು ನಿರ್ದಿಷ್ಟ ಮನೋಧರ್ಮದಲ್ಲಿ ಭಾಗವತರಿಂದ ನಿಯಂತ್ರಣಕ್ಕೆ ಒಳಗಾಗುತ್ತಿತ್ತು. ಮುಮ್ಮೇಳ ದಲ್ಲೂ ಬೌದ್ದಿಕ ಶ್ರಮದ ಬಳಕೆ ಹೆಚ್ಚಾದಾಗ ಸಮಷ್ಟಿ ರೂಪದ ಯಕ್ಷಗಾನದಲ್ಲಿ ವ್ಯಷ್ಟಿ ಪ್ರಜ್ಞೆ ಬೆಳೆಯಿತು. ಇದರಿಂದಾಗಿ ಯಕ್ಷಗಾನದ ಕಲಾವಿದರು ಹೊಸ ಸಂವೇದನೆಯ ನೆಲೆಯಿಂದ ಪಾತ್ರಗಳನ್ನು ವ್ಯಕ್ತಿನಿಷ್ಠವಾಗಿ ಬೆಳೆಸುತ್ತಾ ತಮ್ಮ ಪಾತ್ರವನ್ನು ತಾವೇ ನಿರ್ದೇಶಿಸ ತೊಡಗಿದರು. ಆಂಗಿಕ, ಆಹಾರ್ಯ, ಸಾತ್ವಿಕಾದಿ ಅಭಿನಯಗಳ ಮೂಲಕ ದೈಹಿಕ ಶ್ರಮವನ್ನು ಹಾಕಿ ಪ್ರಯೋಗಗೊಳ್ಳುತ್ತಿದ್ದ ಕಲೆಯಲ್ಲಿ ವಾಚಿಕಾಂಗವೊಂದೇ ಉಳಿದವುಗಳ ಗೈರು ಹಾಜರಿಯನ್ನು ತುಂಬಿಕೊಡಬಹುದು ಎಂಬುದನ್ನು ತೋರಿಸಿಕೊಟ್ಟರು. ರಂಗದಲ್ಲಿ ಪ್ರಯೋಗಗೊಳ್ಳುವ ಒಂದು ನಿರ್ದಿಷ್ಟ ಅವಧಿಯನ್ನು ತುಂಬಿಕೊಡಲು ದೈಹಿಕ ಶ್ರಮದ ಅಭಿನಯಕ್ಕಾದರೆ ನಾಲ್ಕೋ ಐದೋ ಜನ ಕಲಾವಿದರು ಬೇಕಾಗುತ್ತಿದ್ದರು. ಇವೆಲ್ಲವನ್ನು ಒಬ್ಬನೇ ಕಲಾವಿದ ವಾಚಿಕಾಂಗದ ಮೂಲಕ ಪ್ರೇಕ್ಷಕ ರಂಜನೀಯವಾಗಿ ತುಂಬಿಕೊಡಬಲ್ಲ ಎಂಬುದನ್ನು ತೋರಿಸಿಕೊಟ್ಟರು. ಪರಿಣಾಮವಾಗಿ ಯಕ್ಷಗಾನದ ವಾಚಿಕಾಂಗ ಹಿಂದಿಲ್ಲದ ಹೊಸ ಆಯಾಮದತ್ತ ಹೊರಳಿ ಕೊಂಡಿತು. ದೈಹಿಕ ಶ್ರಮದ ಕಲೆಯ ಜಗತ್ತನ್ನು ಬೌದ್ದಿಕ ಜನ ಆಶ್ರಯಿಸಿಕೊಂಡ ಫಲಿತ ಇದು. ಬೌದ್ದಿಕ ವರ್ಗ ಇಡೀ ಕಲಾರೂಪವನ್ನು ತಮ್ಮ ತೆಕ್ಕೆಗೆ ತೆಗೆದುಕೊಂಡಿದ್ದರಿಂದ ಕಲೆಗೆ ಸಾಮಾಜಿಕವಾದ ಮನ್ನಣೆ ಕೂಡಾ ಪ್ರಾಪ್ತವಾಗಿದೆ. ಇದಕ್ಕೆ ಕಾರಣವನ್ನು ಶೋಧಿಸಿದರೆ ವಾಚಿಕಾಂಗದ ಅನೇಕ ಬೌದ್ದಿಕ ಚಟುವಟಿಕೆಗಳೇ ಗಮನ ಸೆಳೆಯುತ್ತವೆ. ಹಾಗಾಗಿ ಯಾವ ಶ್ರಮವೇ ಇರಲಿ ಆ ಶ್ರಮ ಸಂಸ್ಕೃತಿಯ ಗೌರವಗಳು, ಮೌಲ್ಯಗಳು ಪ್ರಕಟವಾಗಬೇಕಾದರೆ ಮಾತಿನ ಅಭಿವ್ಯಕ್ತಿ ಅನಿವಾರ್ಯ ಎಂದೆನಿಸುತ್ತದೆ.
ತೆಂಕುತಿಟ್ಟು ಯಕ್ಷಗಾನ ಯಾವತ್ತೂ ವಾಚಿಕವನ್ನು ಪ್ರಮುಖವಾಗಿಯೇ ಪರಿಗಣಿಸಿತ್ತು ಎಂದು ತಿಳಿಯಬೇಕಾಗಿಲ್ಲ. ಆದರೆ ಬೌದ್ದಿಕತೆಯೇ ಬಹುತೇಕ ನಿಯಂತ್ರಕ ಶಕ್ತಿಯಾಗಿ ಉಳಿಯುವ ಪ್ರಯತ್ನವನ್ನು ನಡೆಸಿತ್ತು ಎನ್ನುವುದು ಮಾತ್ರ ಸ್ಪಷ್ಟ. ಆ ಬೌದ್ದಿಕತೆಗೆ ಪ್ರತಿಯಾಗಿ ತುಂಬಿಕೊಡಲು ವೇಷಭೂಷಣ, ಬಣ್ಣಗಾರಿಕೆ ಹಾಗೂ ಕುಣಿತಗಳನ್ನು ಅತ್ಯಂತ ಶ್ರಮ ಪೂರ್ವಕವಾಗಿ ಬಳಸಿರುವುದನ್ನು ಕಂಡುಕೊಳ್ಳಬಹುದು. ಪಾರ್ತಿಸುಬ್ಬನು ತೆಂಕುತಿಟ್ಟಿನ ಈ ಯಕ್ಷಗಾನ ಕಲಾರೂಪವನ್ನು ಪರಿಷ್ಕಾರ ಗೊಳಿಸಿದನೆಂದು ಈಗಾಗಲೇ ಸಂಶೋಧಕರು ಅಭಿಪ್ರಾಯಪಟ್ಟಿದ್ದಾರೆ. ಈ ಪರಿಷ್ಕಾರ ಮುಖ್ಯವಾಗಿ ನಿರ್ದಿಷ್ಟ ಪ್ರಸಂಗ ರಚನೆಯ ಮೂಲಕ ಸ್ಪಷ್ಟವಾದ ರಂಗಕಲೆಯಾಗಿ ರೂಪಿಸುವ ನೆಲೆಯಲ್ಲಿಯೇ ನಡೆದಿರಬಹುದು.
ಕೇರಳ ರಾಜ್ಯದ ಉದ್ದಗಲಕ್ಕೂ ತಿರುಗಾಡಿದ ಪಾರ್ತಿಸುಬ್ಬ ಕಥಕಳಿಯೇ ಮೊದಲಾದ ಕಲಾರೂಪಗಳಿಂದ ಪ್ರೇರಣೆ ಪಡೆದ. ಈ ಹಿನ್ನೆಲೆಯಿಂದ ಯಕ್ಷಗಾನ ಆಟಗಳನ್ನು ಪರಿಷ್ಕಾರಗೊಳಿಸಿದ. ವೇಷಭೂಷಣ, ಬಣ್ಣಗಾರಿಕೆಗಳ ಕೆಲವಂಶಗಳನ್ನು ಸೇರಿಸಿ ಹೊಸ ಹೊಳಹನ್ನು ನೀಡಿದ. ಕೇರಳದ ಕಥಕಳಿ, ಕೃಷ್ಣನಾಟಂ, ತುಳ್ಳಲ್ ಕಲೆ ಇವುಗಳು ಹಾಗೂ ತೆಂಕುತಿಟ್ಟಿನ ಯಕ್ಷಗಾನ ಸಮಾನ ಹಿನ್ನೆಲೆಯುಳ್ಳವುಗಳು. ಆದರೆ ಇವೆಲ್ಲ ಪ್ರಾದೇಶಿಕವಾಗಿ ಸ್ವತಂತ್ರವಾದ ಕಲೆಗಳು. ಕೇಳಿಕೊಟ್ಟು, ತೆರೆ ಪುರಪ್ಪಾಡು ಇತ್ಯಾದಿ ಕೆಲವು ಪಾರಿಭಾಷಿಕ ಪದಗಳು ಇಂದಿಗೂ ತೆಂಕುತಿಟ್ಟಿನ ಯಕ್ಷಗಾನ ಹಾಗೂ ಕಥಕಳಿಯಲ್ಲಿ ಸಮಾನವಾಗಿವೆ. ಹಿಂದೆ ತೆಂಕುತಿಟ್ಟಿನಲ್ಲಿ ಹಿಮ್ಮೇಳಗಳು ಕಥಕಳಿಯಲ್ಲಿಯಂತೆ ನಿಂತುಕೊಂಡಿರುವ ಪದ್ಧತಿ ಯಿತ್ತು. ಕೇರಳದ ತುಳ್ಳಲ್ ಕಲೆಗಳ ವೇಷಭೂಷಣಗಳಿಗೂ ಯಕ್ಷಗಾನದ ವೇಷಭೂಷಣ ಗಳಿಗೂ ಸಾಮ್ಯವಿದೆ. ಇವುಗಳ ನಡುವೆ ಕೊಡು ಕೊಳುಗೆಗಳು ನಡೆದಿರುವ ಸಾಧ್ಯತೆ ಇದೆ. ವೇಷಭೂಷಣಗಳಲ್ಲೂ ತೆಂಕುತಿಟ್ಟು ಮತ್ತು ಕಥಕಳಿಗಳಿಗೆ ಅನೇಕ ಸಾದೃಶ್ಯಗಳಿವೆ. ಯಕ್ಷಗಾನ ದಿಂದಲೂ ಅನೇಕ ಸಂಗತಿಗಳನ್ನು ಕೂಡಿಯಾಟಂನ ಪರಿಷ್ಕೃತ ರೂಪವಾದ ಕಥಕಳಿ ಕಲಾಪ್ರಕಾರವು ಸ್ವೀಕರಿಸಿರುವ ಸಾಧ್ಯತೆಗಳಿವೆ. ಇವು ಒಂದರಿಂದ ಇನ್ನೊಂದು ಪ್ರೇರಣೆ ಪಡೆಯಿತು ಎನ್ನುವುದಕ್ಕಿಂತ ಪರಸ್ಪರ ಪೂರಕವಾಗಿ ಕೊಡು ಕೊಳುಗೆಗಳ ಮೂಲಕ ಜೊತೆ ಜೊತೆಗೆ ಬೆಳೆದವು ಎಂದರೆ ಹೆಚ್ಚು ಸಮರ್ಪಕವಾದೀತು.
ನಾಗಾರಾಧನೆ ಮತ್ತು ಯಕ್ಷಗಾನ
ಪ್ರಕೃತಿ ಮತ್ತು ಜೀವರಾಶಿಗಳಿಂದ ಮಾನವನು ಭಯ ನಿವಾರಣೆಗಾಗಿ ತಾಳಿಕೊಂಡ ವಿನೀತ ಭಾವವೇ ಭಕ್ತಿ. ತನ್ನ ಮಾನಸಿಕ, ದೈಹಿಕ, ಸಂಪತ್ತಿನ ಸಂರಕ್ಷಣೆಗಾಗಿ ಮನುಷ್ಯ ಅದೃಶ್ಯ ಶಕ್ತಿಗಳ ಆರಾಧನೆಯಲ್ಲಿ ತೊಡಗಿದ. ಭಕ್ತಿಯ ಆರಂಭದ ಹಂತದಲ್ಲಿ ಮಾನವ ಅದೃಶ್ಯ ಶಕ್ತಿಗಳ ಸಾಮರ್ಥ್ಯವನ್ನು ನಂಬಿ ಭಕ್ತಿಯಿಂದ ನಮಿಸಿದ. ವಿನಯ ಪೂರ್ವಕವಾಗಿ ತನ್ನ ಕಷ್ಟಗಳನ್ನು ಅದೃಶ್ಯ ಶಕ್ತಿಯಲ್ಲಿ ತೋಡಿಕೊಂಡ. ಕ್ರಮೇಣ ಅದೃಶ್ಯ ಶಕ್ತಿಯ ಸಂಕೇತಗಳಾಗಿ  ಪ್ರಾಕೃತಿಕ ವಸ್ತುಗಳಲ್ಲಿ ದೇವರನ್ನು ಕಂಡ. ತನ್ನ ಬದುಕನ್ನು ಕಾಪಾಡುವ ಅಥವಾ ನಾಶ ಮಾಡುವ ಶಕ್ತಿಯನ್ನು ಹೊಂದಿದ. ಮರ, ಗಾಳಿ, ನೀರು, ಕಲ್ಲು ಮೊದಲಾದ ಎಲ್ಲವುಗಳಲ್ಲೂ ದೈವಿಕ ಶಕ್ತಿಯನ್ನು ಕಂಡು ತಲೆಬಾಗಿದ. ಸೂರ್ಯ, ಚಂದ್ರ, ನಕ್ಷತ್ರ, ಗ್ರಹಗಳಲ್ಲೂ ಅದಮ್ಯ ಚೇತನವನ್ನು ಕಂಡು ತಾದಾತ್ಮ್ಯತೆಯಿಂದ ಶಿರಬಾಗಿದ. ಹೀಗೆ ಪ್ರಕೃತಿಯಲ್ಲಿ ದೈವಿಕ ಶಕ್ತಿಯನ್ನು ಕಂಡುಕೊಳ್ಳುವುದರ ಮೂಲಕ ತಾನು ದೇವರ ಸಾಮಿಪ್ಯದ ಸೌಖ್ಯವನ್ನೂ ಅನುಭವಿಸಿದ.
ಪ್ರಕೃತಿಯನ್ನು ನಂಬಿ ಬಾಳಿದ ಮನುಷ್ಯ ಪ್ರಕೃತಿಯಲ್ಲೇ ಒಂದಾಗಿ ತನಗೆ ಆಶ್ರಯ ನೀಡಿದ ಪ್ರಕೃತಿಯನ್ನೇ ದೇವರೆಂದು ನಂಬಿಕೊಂಡು ಬಂದ. ಮಕ್ಕಳಿಗೆ ಪೋಷಣೆ ನೀಡುವ ತಾಯಿ ದೇವರಾಗುವಂತೆ, ಮಾನವನಿಗೆ ರಕ್ಷಣೆ ನೀಡುವ ಮಾನವರೂ ದೇವರಾಗುವಂತೆ ಮಾನವ ಸಮುದಾಯವನ್ನು ರಕ್ಷಿಸುವ ಪ್ರಕೃತಿಯನ್ನೇ ಮಾನವ ದೈವತ್ವದ ಮಟ್ಟದಲ್ಲಿ ಕಲ್ಪಿಸಿಕೊಂಡ. ಆದರೆ ಇಲ್ಲೆಲ್ಲ ಭಕ್ತಿ ಎಂಬುದು ಒಂದು ಅಮೂರ್ತವಾದ ಪರಿಕಲ್ಪನೆಯಾಗಿ ಭಕ್ತರಿಂದ ವಿನಯದ ಭಾವನೆಯು ದೇವರೆಡೆಗೆ ಪ್ರವಹಿಸುತ್ತಿರುತ್ತದೆ. ತನ್ನ ನಂಬಿಕೆ ಗಾಢವಾದಂತೆ ನಂಬಿದ ಪ್ರಾಕೃತಿಕ ಶಕ್ತಿಗಳು ಅನುಗ್ರಹಿಸುತ್ತವೆ ಎಂಬ ಅಮೂರ್ತ  ಭಾವನೆ ಯಲ್ಲಿ ಮಾನವ ಭಕ್ತಿಯನ್ನು ಪೋಷಿಸಿಕೊಂಡು ಬಂದ. ಮಾನವನ ಭಕ್ತಿಯ ಅದಮ್ಯ ಉತ್ಸಾಹವು ಇಷ್ಟಕ್ಕೇ ತಣಿಯಲಿಲ್ಲ. ತಾನು ನಂಬಿದ ಶಕ್ತಿಯನ್ನು ಜೀವಂತವಾಗಿ ಪ್ರತ್ಯಕ್ಷೀಕರಿಸಿಕೊಳ್ಳಬೇಕೆಂಬ ಬಯಕೆ ಗಾಢವಾಯಿತು. ಆಗೆಲ್ಲ ಮನುಷ್ಯ ಮೌನವಾಗಿ ಇರುವ ಪ್ರಕೃತಿಯ ಕಲ್ಲು, ಮರ, ಗಾಳಿ, ನೀರು ಇತ್ಯಾದಿಗಳ ವಿಕೋಪಗಳೆಲ್ಲ ದೈವದ ಸಿಟ್ಟೆಂದೇ ಭಾವಿಸಿದ. ಪ್ರಕೃತಿಯ ಇಂತಹ ವಿಕೋಪಗಳಿಗೆಲ್ಲ ತನ್ನ ಭಕ್ತಿಯ ಕೊರತೆಯಲ್ಲೇ ಕಾರಣಗಳನ್ನು ಕಂಡುಕೊಂಡ. ಆಗೆಲ್ಲ ಮಾತಿಲ್ಲದ ನಿಶ್ಚಲ  ದೈವಿಕ ಸಂಕೇತಗಳಲ್ಲೆಲ್ಲ ಮಾತಿನ ಅರ್ಥವನ್ನು ಕಂಡುಕೊಳ್ಳಲೆತ್ನಿಸಿದ. ಪ್ರಕೃತಿಯ ನಿಶ್ಚಲ ವಸ್ತುಗಳನ್ನೂ ಮೀರಿ ಪ್ರಾಣಿಗಳಲ್ಲೂ ದೈವದ ಶಕ್ತಿಗಳನ್ನು ಕಂಡು ಆರಾಧಿಸತೊಡಗಿದ್ದು ಮಾನವನ ಇತಿಹಾಸದ ಸಂದರ್ಭದಲ್ಲಿ ಒಂದು ಪ್ರಮುಖವಾದ ಹಂತ. ಜಗತ್ತಿನಲ್ಲಿಯೇ ಮಾನವನು ಭಕ್ತಿಯಿಂದ ಪೂಜಿಸಿದ ಮೊದಲ ಪ್ರಾಣಿ ಚಿಹ್ನೆಯೆಂದರೆ ನಾಗ ಅಥವಾ ಹಾವು.
ಈ ಹಂತದಲ್ಲಿ ಮನುಷ್ಯನ ನಾಗಾರಾಧನೆಯ ಆಚರಣೆಯನ್ನು ಮುಖ್ಯವಾಗಿ ಗುರುತಿಸ ಬಹುದು. ನಾಗಗಳು ದೈವೀ ಸ್ವರೂಪಗಳಾಗಿ ಮನುಷ್ಯರನ್ನು ರಕ್ಷಿಸುತ್ತವೆ. ಹಾನಿಯನ್ನು ಮಾಡಿದಲ್ಲಿ ನಾಶವನ್ನೂ ಮಾಡಬಲ್ಲ ಶಕ್ತಿಯನ್ನು ಹೊಂದಿವೆ. ಹಾಗಾಗಿ ಪ್ರಕೃತಿ ವಿಕೋಪ ಗಳಿಗೆ ಹೆದರಿದಂತೆ ಮಾನವ ನಾಗಗಳ ಬಗೆಗೂ ಭಯದ ಭಾವನೆಯನ್ನು ತಾಳಿದ. ಪ್ರಕೃತಿಯಲ್ಲಿ ಪ್ರತ್ಯಕ್ಷವಾಗುವ ಎಲ್ಲಿ ಬೇಕೆಂದರಲ್ಲಿ ಓಡಾಡಿ ಮಾನವನಿಗೆ ಎದುರುಗೊಳ್ಳುವ ನಾಗಗಳಲ್ಲೂ ಮಾನವ ದೈವತ್ವವನ್ನು ಕಂಡ. ನಾಗಗಳ ಬಗೆಗೆ ವರ್ಣರಂಜಿತವಾದ ಅನೇಕ  ಕಥೆಗಳು ಆದಿಮ ಜನಸಂಸ್ಕೃತಿಯಲ್ಲಿ ಪ್ರಚಲಿತದಲ್ಲಿವೆ. ಸಂಪತ್ತನ್ನು ಕಾಯುವ ದೈವಗಳಾಗಿ ನಾಗಗಳ ಬಗೆಗೆ ವರ್ಣರಂಜಿತವಾದ ಕತೆಗಳಿವೆ. ಆದಿಶೇಷನೇ ಈ ಭೂಮಿಯನ್ನು ಹೊತ್ತು ನಿಂತಿದ್ದಾನೆ ಎನ್ನುವ ಕಥೆಯಾಗಲಿ, ಪಾತಾಳಲೋಕದ ಪ್ರಜೆಗಳೆಲ್ಲರು ನಾಗರು ಎಂಬುದಾಗಲಿ, ಸುಂದರ ಕನ್ಯೆಯರ ರೂಪದಲ್ಲಿ ಪ್ರತ್ಯಕ್ಷವಾಗಿ ಪ್ರರುಷರ ಮೇಲೆ ಸಮ್ಮೋಹನ ಬೀರುವ ನಾಗಕನ್ನಿಕೆಯರ ಬಗೆಗಾಗಲಿ, ಜನಪದರಲ್ಲಿ ವೈವಿಧ್ಯಮಯವಾದ ಕತೆಗಳಿವೆ.
ಧಾರ್ಮಿಕ ನಂಬಿಕೆಯ ಭಾಗವಾಗಿಯೇ ನಾಗಗಳು ಜನಪದರ ಬದುಕಿನಲ್ಲಿ ಹಾಸು ಹೊಕ್ಕಾಗಿವೆ. ನಾಗಗಳನ್ನು  ಸಂತೃಪ್ತಿಗೊಳಿಸುವ ಸಲುವಾಗಿ ರೂಢಿಸಿಕೊಂಡು ಬಂದ ಅನೇಕ ಆರಾಧನಾ ಸಂಪ್ರದಾಯಗಳು, ಆಚರಣಾ ವಿಧಾನಗಳು ಕರ್ನಾಟಕ ಹಾಗೂ ಕೇರಳದ ಕರಾವಳಿ ಪ್ರದೇಶಗಳಲ್ಲಿ ಇಂದಿಗೂ ಉಳಿದುಕೊಂಡು ಬಂದಿವೆ. ಈ ಪ್ರದೇಶದ ಅನೇಕ ಧಾರ್ಮಿಕ ಕಲೆಗಳ ಹಿಂದೆ ನಾಗಾರಾಧನೆಯ ಪ್ರಭಾವ ಇರುವುದನ್ನು ಸಹ ಗುರುತಿಸಬಹು ದಾಗಿದೆ.
ಯಕ್ಷಗಾನವು ನಾಗಾರಾಧನೆಯ ಭಾಗವಾಗಿಯೇ ಬೆಳೆದು ಬಂದ ಧಾರ್ಮಿಕ ಕಲೆ. ಇಂದಿಗೂ ಯಕ್ಷಗಾನದಲ್ಲಿ ಉಳಿದು ಬಂದಿರುವ ಅನೇಕ ಸಾಂಸ್ಕೃತಿಕ ಅವಶಿಷ್ಟಗಳು ಇದಕ್ಕೆ ಪೂರಕವಾದ ಪುರಾವೆಗಳನ್ನು ಒದಗಿಸುತ್ತವೆ. ಕರ್ನಾಟಕ ಹಾಗೂ ಕೇರಳದ ಕರಾವಳಿ ಪ್ರದೇಶದ ಅನೇಕ ಸಾಂಸ್ಕೃತಿಕ ಕಲೆಗಳ ಹಿಂದೆ ಆರಾಧನಾ ಮನೋಭಾವ ಇರುವುದನ್ನು ಕಾಣಬಹುದು. ಇಲ್ಲೆಲ್ಲ ನಾಗಾರಾಧನೆಯ ಅಂಶವನ್ನು ತನ್ನ ಆರಾಧನಾ ಸಂಪ್ರದಾಯದಲ್ಲಿ ಉಳಿಸಿಕೊಂಡು ಬಂದಿವೆ. ಕೆಲವು ಬಾರಿ ಅವುಗಳಿಂದ ಪ್ರಭಾವಗೊಂಡಿರುವುದನ್ನು ಕೂಡ ಗಮನಿಸಬಹುದು. ಇವುಗಳಿಗೆ ನಿರ್ದಿಷ್ಟವಾದ ಸಾಂಸ್ಕೃತಿಕ ಪ್ರದೇಶದ ಕಲಾ ವೇಷಗಳ ಅನೇಕ ವೈಶಿಷ್ಟ್ಯಗಳನ್ನು ಪಟ್ಟಿ ಮಾಡಬಹುದು. ಅಂತಹವುಗಳಲ್ಲಿ ತೆಂಕುತಿಟ್ಟು ಯಕ್ಷಗಾನದ ವಿಶಿಷ್ಟತೆಗಳನ್ನು ಕುರಿತು ಪರಿಶೀಲಿಸಬಹುದು. ಅದಕ್ಕೆ ಮುನ್ನ ಈ ಕಲಾರೂಪ ಹುಟ್ಟಿ ಬೆಳೆದ ನೆಲದ ಸಾಂಸ್ಕೃತಿಕ ಅನನ್ಯತೆಗಳನ್ನು ತಿಳಿದುಕೊಳ್ಳಬೇಕಾದುದೂ ಅತ್ಯಂತ ಅಗತ್ಯ ವಾಗಿದೆ.
ನಾಗಾರಾಧನೆ ಎನ್ನುವುದು ಜಗತ್ತಿನ ವಿವಿಧ ಪ್ರದೇಶಗಳಲ್ಲಿ ಆಚರಣೆಯಲ್ಲಿರುವ ಆರಾಧನಾ ವಿಧಾನಗಳಲ್ಲಿ ಪ್ರಮುಖವಾಗಿದೆ. ಅನಾದಿ ಕಾಲದಿಂದಲೂ ಜಗತ್ತಿನ ಬೇರೆ ಬೇರೆ ಜನಾಂಗದವರು ನಾಗಾರಾಧನೆಯನ್ನು ಆಚರಿಸಿಕೊಂಡು ಬಂದಿದ್ದಾರೆ. ಪ್ರಕೃತಿಯ ಶಕ್ತಿಯನ್ನು ನಂಬಿ ಮಾನವರು ಗಾಳಿ, ನೀರು ವೃಕ್ಷ, ಸೂರ್ಯ, ಚಂದ್ರ ಮೊದಲಾದವುಗಳಲ್ಲಿ ದೈವತ್ವವನ್ನು ಕಂಡರು. ಪ್ರಕೃತಿಯ ಸೃಷ್ಟಿಯಾದ ಪ್ರಾಣಿ, ಪಕ್ಷಿಗಳಲ್ಲೂ ದೈವೀಶಕ್ತಿಯನ್ನು ಕಲ್ಪಿಸಿಕೊಂಡರು. ಕಾಲಿಲ್ಲದೆ ನಡೆಯುವ, ಕಿವಿಯಿಲ್ಲದೆ ಕೇಳುವ, ಹೆಡೆಯೆತ್ತಿ ಕುಣಿಯಬಲ್ಲ ಹಾವುಗಳ ಕುರಿತು ಮಾನವರು ಭಯದಿಂದಲೇ ಪೂಜ್ಯಭಾವವನ್ನು ಪ್ರಕಟಿಸಿದರು. ಹಾವಿನ ಕಡಿತಕ್ಕೆ ಬಲಿಯಾಗುವ ಭಯ ಪ್ರಕೃತಿಯಲ್ಲಿ ಒಂದಾಗಿ ಬದುಕುವ ಮಾನವರಿಗೆ ನಿರಂತರ  ಕಾಡಿರಬೇಕು. ಇವುಗಳಿಂದ ರಕ್ಷಣೆ ಪಡೆಯುವ ಮಾನವರು ಮೊತ್ತಮೊದಲು ಕಂಡುಕೊಂಡ ಮಾರ್ಗ ಆರಾಧನೆ. ಎಲ್ಲಾ ಪ್ರಾಚೀನ ಸಂಸ್ಕೃತಿಗಳೂ ನಾಗಗಳನ್ನು ಒಂದಲ್ಲ ಒಂದು ರೀತಿಯಲ್ಲಿ ಆರಾಧ್ಯ ಸ್ಥಾನದಲ್ಲಿರಿಸಿ ಗೌರವಿಸಿವೆ. ಗ್ರೀಕ್, ಮೆಸಪೊಟೋಮಿಯಾ ಹಾಗೂ ಮೆಡಿಟರೇನಿಯನ್ ಮೊದಲಾದ ಪುರಾತನ ಸಂಸ್ಕೃತಿಗಳಲ್ಲೂ ನಾಗಾರಾಧನೆಗೆ ಪ್ರಮುಖವಾದ ಸ್ಥಾನವಿತ್ತು ಎಂಬುದು ಅಲ್ಲಿನ ಪ್ರಾಚೀನ ಅವಶೇಷಗಳು ಪುರಾವೆಯನ್ನು ಒದಗಿಸಿವೆ. ಅಲ್ಲಿ ಸಂತಾನ ಪ್ರಾಪ್ತಿ, ರೋಗ ನಿವಾರಣೆ ಮೊದಲಾದವುಗಳಿಗಾಗಿ ನಾಗಾರಾಧನೆ ನಡೆಯುತ್ತಿತ್ತು. ಗ್ರೀಕ್ ದೇಶದ ಆರೋಗ್ಯ ದೇವತೆ ಹಿಡಿದಿರುವ ದಂಡದಲ್ಲಿ ನಾಗಲಾಂಛನ ವಿದೆ. ಇದನ್ನೇ ವೈದ್ಯಶಾಸ್ತ್ರವು ಲಾಂಛನದಲ್ಲಿ ಉಳಿಸಿಕೊಂಡಿದೆ. ಆಫ್ರಿಕಾ, ಕಾಂಬೋಡಿಯಾ, ಚೀನಾ, ಬ್ರಿಜಿಲ್ ಮೊದಲಾದ ದೇಶಗಳ ಮೂಲ ನಿವಾಸಿಗಳು ನಾಗಾರಾಧನೆಯ ಸಂಪ್ರದಾಯವನ್ನು ಆಚರಿಸಿಕೊಂಡು ಬಂದಿದ್ದಾರೆ.
ಭಾರತದಲ್ಲಿ ವೇದಕಾಲದಿಂದಲೂ ನಾಗಾರಾಧನೆಯು ನಡೆದುಕೊಂಡು ಬಂದಿದೆ. ಆದರೆ ಪಶ್ಚಿಮ ಕರಾವಳಿಯಲ್ಲಿರುವಷ್ಟು ನಾಗನ ವೈಭವದ ಆಚರಣೆಗಳಾಗಲಿ, ನಾಗ ಬನಗಳಾಗಲಿ, ನಾಗ ಪ್ರತಿಷ್ಠೆಗಳಿರುವ ದೇವಾಲಯಗಳಾಗಲಿ ಭಾರತದಲ್ಲಿ ಬೇರೆಲ್ಲೂ ಇಲ್ಲ. ಕೇರಳ, ಕರ್ನಾಟಕವನ್ನೊಳಗೊಂಡ ಪಶ್ಚಿಮ ಕರಾವಳಿ ಪ್ರದೇಶದಲ್ಲಿ ನಾಗತಂಬಿಲ, ನಾಗಸಂಸ್ಕಾರ, ನಾಗಮಂಡಲ, ಆಶ್ಲೇಷಾ ಬಲಿ, ಕಾಡ್ಯನಾಟ ಮೊದಲಾದ ಅನೇಕ ಆಚರಣಾ ವಿಧಾನಗಳಿವೆ.
ನಾಗಾರಾಧನೆಗೂ ಪಶ್ಚಿಮ ಕರಾವಳಿಗೂ ಒಂದು ಬಗೆಯ ಅವಿನಾಭಾವ ಸಂಬಂಧವಿರುವ ಐತಿಹ್ಯಗಳು ಪ್ರಚಲಿತದಲ್ಲಿವೆ. ಪಶ್ಚಿಮ ಕರಾವಳಿಯ ಈ ಪ್ರದೇಶದಲ್ಲಿ ಪ್ರಾಚೀನ ಕಾಲದಲ್ಲಿ ಸಂಪೂರ್ಣವಾಗಿ ಸಮುದ್ರವೇ ಆವರಿಸಿತ್ತು. ಪರಶುರಾಮನ ಕೊಡಲಿ ಎಸೆತದಿಂದ ಸಮುದ್ರ ಹಿಂದೆ ಸರಿಯಿತು. ಆಗ ಸರ್ಪವರ್ಗದ ಜಲಜಂತುಗಳು ಇಲ್ಲಿಯೇ ನೆಲೆ ನಿಂತುವಂತೆ. ಈ ಕಾರಣಕ್ಕಾಗಿಯೇ ಈ ಪ್ರದೇಶವನ್ನು ನಾಗಖಂಡ ಎಂದು ಕರೆಯಲಾಗುತ್ತದೆ. ಪರಶುರಾಮನು ಸಮುದ್ರವನ್ನು ಹಿಂದೆ ಸರಿಸಿ ಸೃಷ್ಟಿಸಿದ ಭೂ ಪ್ರದೇಶವನ್ನು ಬ್ರಾಹ್ಮಣರಿಗೆ ದಾನ ಮಾಡಿದಾಗ ಸರ್ಪಗಳು ತಮ್ಮ ಜಾಗವನ್ನು ಬಿಟ್ಟುಕೊಡಲು ಒಪ್ಪಲಿಲ್ಲವಂತೆ. ಅವುಗಳ ಪ್ರೀತಿಗಾಗಿ ನಾಗಪೂಜೆ ನಡೆಸುವ ಸಂಪ್ರದಾಯ ಜಾರಿಗೆ ತಂದ ಮೇಲೆ ಅವು ಶಾಂತಚಿತ್ತರಾಗಿ ಸಹಬಾಳ್ವೆ ನಡೆಸಲು ಅನುಮತಿ ನೀಡಿದುವು ಎಂದು ‘ಕೇರಳೋತ್ಪತ್ತಿ’ ಎಂಬ ಮಲಯಾಳಂ ಕಾವ್ಯದಲ್ಲಿ ಹೇಳಿದೆ. ದಕ್ಷಿಣ ಕನ್ನಡದ ನಾಗಮಂಡಲದ ಹಾಡುಗಳಲ್ಲಿಯೂ ಪಾತಾಳಲೋಕದಿಂದ ನಾಗಗಳು ತಮ್ಮ ಮರಿಗಳೊಡನೆ ಬಂದು ಈ ನೆಲದಲ್ಲಿ ವಿಹರಿಸುತ್ತಿದ್ದಾಗ ಮಾನವರು ಅವುಗಳಿಗೆ ತೊಂದರೆ ಕೊಟ್ಟುದ್ದಕ್ಕಾಗಿ ಅವು ಮಾನವರಿಗೆ ರೋಗರುಜಿನ, ಸಂತತಿ ಹಾನಿ ಮುಂತಾದ ತೊಂದರೆಗಳನ್ನು ಕೊಡುತ್ತಿದ್ದುವಂತೆ. ಇದರಿಂದ ಜನರು ನಾಗಗಳ ಆರಾಧನೆ ಯನ್ನು ಮಾಡಿದ್ದರಿಂದ ಸರ್ಪಗಳು ಸಂತುಷ್ಟರಾಗಿ ಜನರಿಗೆ ಬೇಕಾದ ವರಗಳನ್ನು ಅನುಗ್ರಹಿಸಿದುವಂತೆ.
ಕರ್ನಾಟಕದ ಕರಾವಳಿಯನ್ನೂ ಒಳಗೊಂಡಂತೆ ಕೇರಳದ ಕರಾವಳಿ ತೀರದಲ್ಲಿಯೂ ನಾಗನ ಕುರಿತಾದ ನಂಬಿಕೆಗಳು ಪ್ರಬಲವಾಗಿವೆ. ಕೇರಳದಲ್ಲಿ ‘ನಾಗತಾಲಿ’ ಎಂಬ ಕೊರಳಾಭರಣವನ್ನು ಹೆಂಗಸರು ಧರಿಸುತ್ತಾರೆ. ‘ನಾಗಕೆಟ್ಟ್’ ಎಂಬ ಉಂಗುರವನ್ನು ಕೂಡಾ ಧರಿಸುವುದಿದೆ. ವಿಷವನ್ನು ನಿವಾರಿಸಲು ಈ ಉಂಗುರವನ್ನು ಬಳಸಲಾಗುತ್ತದಂತೆ. ಸರ್ಪದ ಚಿತ್ರಗಳನ್ನು ಮಂಡಲಗಳಲ್ಲಿ ಬರೆದು ಪೂಜಿಸುತ್ತಾರೆ. ಸರ್ಪವನ್ನು ಮೈಮೇಲೆ ಆವಾಹನೆ ಮಾಡಿಕೊಳ್ಳುವವರೂ ಇದ್ದಾರೆ. ಸತ್ತ ಸರ್ಪವನ್ನು ಕಂಡರೆ ಶ್ರೀಗಂಧದ ಕಟ್ಟಿಗೆಯಲ್ಲಿ ಸುಟ್ಟು ಸಂಸ್ಕಾರವನ್ನು ನೆರವೇರಿಸುವ ಸಂಪ್ರದಾಯವಿದೆ. ಸರ್ಪ ವಿಷದ ನಿವಾರಣೆಯ ಸಿದ್ದಿಯನ್ನು ಪಡೆಯುವ ಸಲುವಾಗಿ ಸರ್ಪಗಳನ್ನು ಮನೆಗಳಲ್ಲಿ ಸಾಕುವವರೂ ಇದ್ದಾರೆ. ನಾಗಪ್ರತಿಷ್ಠೆಯ ಆರಾಧನಾ ಕೇಂದ್ರಗಳು ಕರಾವಳಿ ತೀರದಲ್ಲಿ ಬಹಳಷ್ಟಿವೆ. ಸರ್ಪ ನೃತ್ಯದಲ್ಲಿ ಸರ್ಪನ ಪ್ರತಿರೂಪದ ಶಿರೋಭೂಷಣಗಳನ್ನು ಕಟ್ಟಿಕೊಂಡು ಕುಣಿಯುವ ಪದ್ಧತಿ ಇದೆ. ಕರ್ನಾಟಕದ ಕರಾವಳಿ ತೀರದಲ್ಲಿ ನಾಗಾರಾಧನೆಯ ಆಚರಣೆಗಳೆಲ್ಲ ವೈದಿಕ ಕ್ರಿಯೆಗಳ ಮೂಲಕ ಬ್ರಾಹ್ಮಣ ಸಮುದಾಯದವರೇ ನಡೆಸಿಕೊಡುತ್ತಾರೆ. ಆದರೆ ಕೇರಳದಲ್ಲಿ ಪುಳ್ಳುವರ್ ಎಂಬ ದಲಿತ ಜನಾಂಗದವರೇ ನಾಗಾರಾಧನೆಯ ಮೂಲಕ ಅನೇಕ ಸಿದ್ದಿಗಳನ್ನು ಪಡೆದು ಕೊಂಡವರು. ನಾಗಾರಾಧನೆಯ ಆಚರಣೆಯ ಪೌರೋಹಿತ್ಯಗಳನ್ನೆಲ್ಲ ನಿರ್ವಹಿಸುವುದು ಪುಳ್ಳುವರ್ ಜನಾಂಗದ ಹಕ್ಕು. ಪುಳ್ಳುವರ್ ಜನಾಂಗದವರು ಸರ್ಪಸಿದ್ದಿ ಹಾಗೂ ಆಚರಣೆಗಳ ಅಧಿಕಾರ ಪಡೆದ ಬಗೆಗೆ ಒಂದು ಐತಿಹ್ಯವಿದೆ.
ಪಾಂಡವರು ಖಾಂಡವ ದಹನವನ್ನು ಮಾಡಿದಾಗ  ಅಲ್ಲಿದ್ದ ಹಲವಾರು ನಾಗಗಳು ನಾಶವಾದುವು. ಅವುಗಳಲ್ಲಿ ವಾಸುಕಿ ಎಂಬ ಸರ್ಪವು ಬೆಂಕಿಯಿಂದ ಹಾರಿ ಕೇರಳದ ಕುಟ್ಟನಾಡು ಎಂಬ ಸ್ಥಳದಲ್ಲಿ ಹೋಗಿ ಬಿತ್ತು. ಆ ಸಂದರ್ಭದಲ್ಲಿ ಪುಳ್ಳುವ ಜನಾಂಗಕ್ಕೆ ಸೇರಿದ ಹೆಂಗಸರು ಬಾವಿಯಿಂದ ನೀರನ್ನು ತರುತ್ತಿದ್ದರಂತೆ. ಅವರು ವಾಸುಕಿಗೆ ಕುಡಿಯಲು ನೀರು ಕೊಟ್ಟು ದಾಹವನ್ನು ಇಂಗಿಸಿದರಂತೆ. ಆ ಬಳಿಕ ಅದು ಅವರ ಗಡಿಗೆಯೊಳಗೆ ಸೇರಿಕೊಂಡು ಮನೆ ಸೇರಿತು. ಗಡಿಗೆಯನ್ನು ಕೋಣೆಯೊಳಗಿರಿಸಿದಾಗ ಅದು ಅಲ್ಲಿ ಹುತ್ತ ಕಟ್ಟಿ ವಾಸ ಮಾಡತೊಡಗಿತು. ಆ ಬಳಿಕ ಅದು ತನ್ನನ್ನು ರಕ್ಷಿಸಿದ ಪುಳ್ಳುವರ್ ಜನಾಂಗಕ್ಕೆ ವಿಷ ಶಮನ ಮಾಡುವ ಶಕ್ತಿಯನ್ನು ಅನುಗ್ರಹಿಸಿತಂತೆ. ಅಷ್ಟೇ ಅಲ್ಲದೆ ಅವರಿಗೆ ಸರ್ಪದ ಹಾಡು ಹೇಳಿ ಕುಣಿಯುವ, ಕುಣಿಸುವ ಹಾಗೂ ಸರ್ಪಶಾಪವನ್ನು ಪರಿಹರಿಸುವ ಅಧಿಕಾರವನ್ನು ಕೊಟ್ಟಿತು. ಈಗಲೂ ಪುಳ್ಳವ ಜನಾಂಗದವರು ನೆಲದಲ್ಲಿ ಆಯತಾಕಾರದ ಚೌಕಟ್ಟಿನೊಳಗಡೆ ಪಂಚವರ್ಣಗಳಿಂದ ಸರ್ಪ ಮಂಡಲವನ್ನು ಬರೆದು ಸರ್ಪಹಾಡ(ಸರ್ಪಪಾಟು)ನ್ನು ಹಾಡುತ್ತಾರೆ. ಸರ್ಪಹಾಡಿನ  ಸಂದರ್ಭದಲ್ಲಿ ತಲೆಗೂದಲನ್ನು ನಾಗನ ಹೆಡೆಯಂತೆ ಗಂಟುಹಾಕಿ ಕೊಂಡು ಕೈಯಲ್ಲಿ ಸಿಂಗಾರವನ್ನು ಹಿಡಿದುಕೊಂಡು ನಾಗದೈವಗಳೇ ಮೈಮೇಲೆ ಬಂದಂತೆ, ಬಾಯಿಗೆ ಅಂಗೈಯಿಂದ ಬಡಿದುಕೊಂಡು ವಿಚಿತ್ರವಾದ ಧ್ವನಿ ಹೊರಡಿಸುತ್ತಾರೆ. ಮುಖ್ಯವಾಗಿ ನಾಗರಾಜ, ನಾಗಯಕ್ಷ, ಕರಿನಾಗ, ಪಿಣಿಯಾಳ್‌ನಾಗ ಮುಂತಾದ ನಾಗದೈವಗಳ ಆವೇಶಗಳು ಮೈಮೇಲೆ ಬರುತ್ತವೆ. ನಾಗದೇವತೆಯು ಮೈಮೇಲೆ ಬಂದ ವ್ಯಕ್ತಿಯು ಮಂಡಲದ ಮೇಲೆ ಬಿದ್ದುಕೊಂಡು ನಾಗನಂತೆ ತೆವಳುತ್ತಾ, ಹೊರಳುತ್ತಾ ಬುಸುಗುಡುತ್ತಿರುತ್ತಾನೆ. ಹೂಂಕಾರ ಮಾಡುತ್ತಾ ಮಂಡಲದ ತಳದಿಂದ ಸುತ್ತೆಲ್ಲ ಉರುಳಾಡುತ್ತಾನೆ. ಮೈಮೇಲೆ ಬಂದ ಇತರರೂ ಸಹ ಅವನನ್ನು ಅನುಸರಿಸುತ್ತಾರೆ. ಹೆಂಗುಸರು ಹುಡುಗಿಯರೆನ್ನದೆ ಎಲ್ಲರೂ ಇದರಲ್ಲಿ ಭಾಗವಹಿಸುತ್ತಾರೆ.
ಯಕ್ಷಗಾನ ಆಹಾರ್ಯ: ೨. ಕರ್ನಾಟಕದ ಯಕ್ಷಗಾನ ಪರಂಪರೆ
ಕರ್ನಾಟಕದ ಜನಪದ ರಂಗಭೂಮಿಯಲ್ಲಿ ಯಕ್ಷಗಾನವು ಪ್ರಮುಖ ಸ್ಥಾನವನ್ನು ಹೊಂದಿದೆ. ಇದು ಬೇರೆ ಬೇರೆ ಹೆಸರುಗಳಿಂದ ಕರ್ನಾಟಕದಾದ್ಯಂತ ಪ್ರಚಲಿತವಾಗಿದೆ. ಆಂಧ್ರಪ್ರದೇಶ, ತಮಿಳುನಾಡು, ಕೇರಳ ಮೊದಲಾದ ಪ್ರಾಂತಗಳಲ್ಲೂ ಯಕ್ಷಗಾನಕ್ಕೆ ಸಾದೃಶ್ಯವಿರುವ ಕಲೆಗಳು ಪ್ರಚಲಿತದಲ್ಲಿದ್ದು, ಈ ಕಲೆ ದ್ರಾವಿಡ ಮೂಲವಾದದ್ದು ಎಂಬುದಕ್ಕೆ ಸಾಕ್ಷಿಯಾಗಿವೆ. ಆಂಧ್ರ ಪ್ರದೇಶದ ಕೂಚಿಪುಡಿ, ಬೀದಿನಾಟಕ, ತಮಿಳುನಾಡಿನ ಭಾಗವತ ಮೇಳ, ತೆರುಕೂತ್ತು, ಕೇರಳದ ಕೃಷ್ಣನಾಟಂ, ಕೂಡಿಯಾಟಂ, ಕಥಕಳಿ ಮೊದಲಾದ ಕಲೆಗಳು  ಯಕ್ಷಗಾನದ  ಸೋದರ ಕಲೆಗಳಾಗಿ ದಕ್ಷಿಣ ಭಾರತದಲ್ಲಿ ಬೆಳೆದು ಬಂದಿವೆ. ಯಕ್ಷಗಾನವೆಂಬ ದೃಶ್ಯಪ್ರಯೋಗ ಪದ್ಧತಿಯು ವಿವಿಧ ರೂಪಗಳಲ್ಲಿ, ಹೆಸರುಗಳಲ್ಲಿ ಉತ್ತರ ಭಾರತದ ಕೆಲವು ಪ್ರಾಂತಗಳಲ್ಲೂ, ನೆರೆಯ ಶ್ರೀಲಂಕಾ ದೇಶದಲ್ಲೂ ಕಂಡುಬರುತ್ತದೆ. ಅಸ್ಸಾಮಿನ ಆಂಕಿಯಾನಾಟಕ, ಬಂಗಾಳದ ಜಾತ್ರಾ, ಮಹಾರಾಷ್ಟ್ರದ ತಮಾಷಾ, ಒರಿಸ್ಸಾದ ಚೌ ಮೊದಲಾದ ನೃತ್ಯ ಪ್ರಕಾರಗಳು ಇದೇ ಬಗೆಯ ರಂಗಭೂಮಿ ಸಂಪ್ರದಾಯವೆಂದು ಶಿವರಾಮ ಕಾರಂತರು ಹೇಳಿದ್ದಾರೆ (೧೯೭೪ : ೧೩).
ಹಾಡು, ಕುಣಿತ, ಬಣ್ಣ, ವೇಷ, ಮಾತು, ಅಭಿನಯ ಮೊದಲಾದ ರಂಗಭೂಮಿಯ ಎಲ್ಲ ಅಂಶಗಳನ್ನು ಹೊಂದಿರುವ ಯಕ್ಷಗಾನವು ಒಂದು ಸಂಕೀರ್ಣ  ರಂಗಕಲೆಯಾಗಿದೆ. ಯಕ್ಷಗಾನದ ಮೂಲ, ಪ್ರಾಚೀನತೆ,  ಸ್ವರೂಪಗಳ ಕುರಿತು ಅನೇಕ ಚರ್ಚೆಗಳು ನಡೆದಿವೆ, ನಡೆಯುತ್ತಿವೆ. ಯಕ್ಷ ಮತ್ತು ಗಾನ ಎಂಬ ಎರಡು ಪದಗಳು ಸೇರಿ ಉಂಟಾದ ‘ಯಕ್ಷಗಾನ’ ಎಂಬ ಸಮಸ್ತ ಪದದ ಕುರಿತು ಅನೇಕ ವಿದ್ವಾಂಸರು ಜಿಜ್ಞಾಸೆಯನ್ನು ನಡೆಸಿದ್ದಾರೆ.
ಇಂದು ನಾವು ಯಕ್ಷಗಾನ ಎಂಬ ಪದವನ್ನು ಒಂದು ರಂಗಸಂಪ್ರದಾಯಕ್ಕೆ ಬಳಸುತ್ತಿದ್ದೇವಾದರೂ, ಅದು ಮೂಲದಲ್ಲಿ ಒಂದು ಸಂಗೀತ ಶೈಲಿಗಷ್ಟೆ ಅನ್ವಯಿಸುತ್ತಿತ್ತು. ಹಲವಾರು ಶತಮಾನಗಳ ಹಿಂದೆ ಅದು ಇಂದಿನ ಹಿಂದುಸ್ಥಾನಿ ಮತ್ತು ಕರ್ನಾಟಕೀ ಪದ್ಧತಿಯ ಗಾನಶೈಲಿಯಂತೆಯೇ ಪ್ರತ್ಯೇಕವಾದೊಂದು ಗಾನಶೈಲಿ ಎನಿಸಿಕೊಂಡಿತ್ತು (೧೯೭೪ : ೫೩) ಎಂಬ ಶಿವರಾಮ ಕಾರಂತರ ಮಾತು ಗಮನಿಸಬೇಕಾದುದು. ‘ಎಕ್ಕಲಗಾಣ’ವೇ ಯಕ್ಷಗಾನಕ್ಕೆ ಮೂಲವಾಗಿರಬೇಕೆಂದು ಅವರು ಊಹಿಸಿದ್ದಾರೆ.
ಯಕ್ಷಗಾನವೆಂಬ ಗಾನಪದ್ಧತಿಯು ಕರ್ನಾಟಕದ ವಿವಿಧ ಭಾಗಗಳಲ್ಲಿ ಕ್ರಿ.ಶ. ಹನ್ನೊಂದನೇ  ಶತಮಾನದಿಂದಲೂ ಪ್ರಚಾರದಲ್ಲಿದ್ದಂತೆ ಕಾಣುತ್ತದೆ. ಕೆಲವು ಪ್ರಾಚೀನ ಸಂಗೀತ ಗ್ರಂಥಗಳಲ್ಲಿಯೂ ಯಕ್ಷಗಾನದ ಉಲ್ಲೇಖ ಕಂಡು ಬರುತ್ತದೆ. ಸಂಗೀತ ರತ್ನಾಕರವನ್ನು ಬರೆದ ಸಾರ್ಙದೇವನು ‘ಜಕ್ಕೆ’ ಎಂಬ ಪದದಿಂದ ಈ ಸಂಗೀತ ಶೈಲಿಯನ್ನು ಗುರುತಿಸಿದ್ದಾನೆ. ಜಕ್ಕೆ ಎಂಬ ಪದವು ಸಂಸ್ಕೃತದ ‘ಯಕ್ಷ’ ಪದದ ತದ್ಭವ ವೆಂಬುದು ವಿದ್ವಾಂಸರ ಅಭಿಪ್ರಾಯ. ಸಂಗೀತ ಶಾಸ್ತ್ರಕಾರನಾದ ಗೋವಿಂದ ದೀಕ್ಷಿತನೂ ಯಕ್ಷಗಾನ ಎಂಬ ಗಾನಶೈಲಿಯ ಕುರಿತು ಹೇಳಿದ್ದಾನೆ. ನಾಗಚಂದ್ರನ ಮಲ್ಲಿನಾಥ ಪುರಾಣದಲ್ಲಿ ‘ಎಕ್ಕಲಗಾಣ’ ಎಂಬ ಪದ ಬಳಕೆಯಾಗಿದೆ. ಹದಿನಾರನೇ ಶತಮಾನದ ಕವಿ ರತ್ನಾಕರ ವರ್ಣಿಯು ತನ್ನ ‘ಭರತೇಶವೈಭವ’ ಕಾವ್ಯದಲ್ಲಿ ‘ಯಕ್ಕಲಗಾಣ’ ಮತ್ತು ‘ಯಕ್ಕಡಿಗರ್’ ಎಂಬೆರಡು ಪದಗಳನ್ನು ಬಳಸಿದ್ದಾನೆ. ರತ್ನಾಕರನ ಕಾವ್ಯದಲ್ಲಿ ಈ ಯಕ್ಕಲಗಾಣನು ಶ್ರುತಿ, ತಾಳ, ಮದ್ದಳೆಗಳೊಂದಿಗೆ ಹಾಡುತ್ತಿದ್ದನೆಂಬ ವರ್ಣನೆ ಬರುತ್ತದೆ. ಆದುದರಿಂದ ಎಕ್ಕಲಗಾಣವು ಒಂದು ಸಂಗೀತ ಶೈಲಿಯಾಗಿರಬೇಕೆಂದೂ, ಆ ಗಾನಶೈಲಿಯೇ ಕುಣಿತ, ವೇಷಭೂಷಣಗಳನ್ನು ಅಳವಡಿಸಿಕೊಂಡು ಬೆಳೆದು ಯಕ್ಷಗಾನ ಆಟವಾಗಿರಬೇಕೆಂದೂ ಊಹಿಸಬಹುದು. ‘ಕರ್ನಾಟಕದ ಹಲವು ಭಾಗಗಳಲ್ಲಿ ಯಕ್ಷಗಾನ ರಂಗಭೂಮಿಯು ಹದಿನಾರನೇ ಶತಮಾನದಿಂದಲಾದರೂ ರೂಢಿಯಲ್ಲಿ ಇದ್ದಿರಬಹುದು, ಅಲ್ಲದೆ ಅದು, ಸಾಕಷ್ಟು ನೃತ್ಯಪ್ರಧಾನ ನಾಟಕವಾಗಿಯೂ ಇದ್ದಿರಬೇಕು’ (೧೯೭೪ : ೧೪) ಎಂಬ ಮಾತಗಳನ್ನು ಇಲ್ಲಿ ಗಮನದಲ್ಲಿಟ್ಟುಕೊಳ್ಳಬಹುದು.
ತೆಂಗಿನ ಗರಿಯ ಹಸಿ ಕಡ್ಡಿಗಳನ್ನು ಬಳಸಿ ಮುಖವರ್ಣಿಕೆಯನ್ನು ಮಾಡುತ್ತಾರೆ. ಮುಖವರ್ಣಿಕೆಯ ಮೊದಲ ಭಾಗವಾಗಿ ಕಣ್ಣು ಮತ್ತು ಹುಬ್ಬುಗಳಿಗೆ ಕಪ್ಪು ಎಣ್ಣೆ ಮಸಿಯನ್ನು ಬರೆಯಲಾಗುತ್ತದೆ. ಆಮೇಲೆ ನಾಮ, ಮುದ್ರೆಗಳು ಮತ್ತು ತುಟಿಗೆ ಬಣ್ಣವನ್ನು ಹಚ್ಚಲಾಗುತ್ತದೆ. ವೇಷಗಳು ಹಣೆಯಲ್ಲಿ ಬರೆಯುವ ನಾಮಗಳ 
ಲ್ಲಿ ಅಡ್ಡ ನಾಮ (ಗೋಟು ನಾಮ) ಉದ್ದ ನಾಮ (ಗೂಟ ನಾಮ) ಎಂದು ಎರಡು ಬಗೆಗಳಿವೆ. ಇವುಗಳಲ್ಲಿ ಅಡ್ಡ ನಾಮವನ್ನು ಶೈವನಾಮಗಳೆಂದೂ, ಉದ್ದ ನಾಮಗಳನ್ನು ವೈಷ್ಣವ ನಾಮಗಳೆಂದು ಹೇಳುವುದೂ ಇದೆ. ಹಣೆಯಲ್ಲಿ ಉದ್ದ ಮತ್ತು ಅಡ್ಡ ಗೀರುಗಳನ್ನು ಹಾಕಿ ಬರೆಯುವ ನಾಮದ ಬಗೆಯೂ ಇದೆ. ಇದನ್ನು ಭಾಗವತ ನಾಮ ಎಂದು ಕರೆಯಲಾಗುತ್ತದೆ. ಅಡ್ಡ ನಾಮವೆಂದರೆ ಮಧ್ಯದಲ್ಲಿ ಹಣೆಗೆ ಬಿಳಿ ಬಣ್ಣ ಹಚ್ಚಿ ಕೆಂಪು ಬೊಟ್ಟು ಹಾಕಿ ಕಪ್ಪು ಅಥವಾ ಕೆಂಪು ಗೆರೆಗಳಿಂದ ಅದನ್ನು ವಿಭಾಗಿಸುವುದು ಅಥವಾ ಕೆಂಪು ಅಥವಾ ಕಪ್ಪು ಗೆರೆಯ ಅಡ್ಡನಾಮ ಹಾಕಿ ಅದರ ಪಕ್ಕದಲ್ಲಿ ಬಿಳಿ ರೇಖೆಗಳನ್ನು ಎಳೆಯಲಾಗುತ್ತದೆ. ಉದ್ದ ನಾಮವೆಂದರೆ ಹಣೆಯ ಮಧ್ಯದಲ್ಲಿ ಕಪ್ಪು ಗೆರೆ ಎಳೆಯುವುದು. ಅದರ ನಡುವೆ ವೃತ್ತಾಕಾರದ ಬೊಟ್ಟನ್ನಿಡುವುದು. ಮಧ್ಯದ ಕಪ್ಪು ಗೆರೆಯ ಎರಡೂ ಬದಿಗಳಲ್ಲಿ ಹಳದಿ, ಬಿಳಿ, ಕೆಂಪು, ನಾಮಗಳನ್ನು ಎಳೆಯುವುದು. ಇದರಿಂದ ನಾಮದ ಗಾತ್ರವು ದೊಡ್ಡದಾಗುತ್ತದೆ. ಪೀಠಿಕೆಯ ವೇಷ ಮತ್ತು ಸಾತ್ವಿಕ ಪಾತ್ರಗಳಿಗೆ ಮಧ್ಯದ ಗೆರೆ ಕೆಂಪು ಬಣ್ಣದ್ದಿರುತ್ತದೆ. ಕೆಂಪಿನ ಬದಿಗೆ ಕಪ್ಪಿನ ನಂತರ ಹಳದಿ, ಬಿಳಿ, 
ಹದಿನಾರನೆಯ ಶತಮಾನದ ಅವಧಿಯಲ್ಲಿ ಕರ್ನಾಟಕದ ಬಹುಭಾಗವನ್ನು ವಿಜಯನಗರದ ಅರಸರು ಆಳಿಕೊಂಡಿದ್ದರು. ಅವರ ರಾಜಧಾನಿ ವಿಜಯನಗರವು  ಇರುವ ಬಳ್ಳಾರಿ ಜಿಲ್ಲೆಯ ಸೋಮಸಮುದ್ರ ಎಂಬಲ್ಲಿನ ಲಕ್ಷ್ಮೀನಾರಾಯಣ ದೇವಸ್ಥಾನದಲ್ಲಿ ಒಂದು ಹಳೆಯ ದಾನ ಶಾಸನ ಸಿಕ್ಕಿದೆ. ಇದರ ಕಾಲ ಕ್ರಿ.ಶ.ಸು. ೧೫೫೬. ಈ ಶಾಸನವು ಆ ದೇವಾಲಯದಲ್ಲಿ ತಾಳಮದ್ದಲೆ ಸೇವೆಯನ್ನು ನಡೆಸಿದ ಇಬ್ಬರು ಬ್ರಾಹ್ಮಣರಿಗೆ ಉಂಬಳಿ ಕೊಟ್ಟ ದಾಖಲೆಯನ್ನು ಹೊಂದಿದೆ. ತಾಳಮದ್ದಲೆ ಎಂಬುದು ಯಕ್ಷಗಾನದ ಒಂದು ರೂಪ. ಅದರಲ್ಲಿ ಪದ್ಯವನ್ನು ಹಾಡುವ ಭಾಗವತನ ಸುತ್ತಲೂ ಪಾತ್ರಧಾರಿಗಳು ಕುಳಿತು ಮಾತಿನ ಮೂಲಕ ಕಥಾನಕವನ್ನು ಪ್ರೇಕ್ಷಕರಿಗೆ ಸಂವಹನಗೊಳಿಸುತ್ತಾರೆ. ಯಕ್ಷಗಾನದ ವೇಷಭೂಷಣಗಳಿಲ್ಲದೆ, ಕುಣಿತದ ಹಂಗಿಲ್ಲದೆ ಸಾಮಾನ್ಯ ಉಡುಗೆಯಲ್ಲಿ ಕುಳಿತುಕೊಂಡು ಪಾತ್ರಧಾರಿಗಳು ಯಕ್ಷಗಾನದ ಪೌರಾಣಿಕ ಆವರಣವನ್ನು ಸೃಷ್ಟಿಸುತ್ತಾರೆ. ಸೋಮಸಮುದ್ರದ ಯಕ್ಷಗಾನ ತಾಳಮದ್ದಳೆಯೇ ಶಾಸನದಲ್ಲಿ ದಾಖಲಾಗಿರುವ ತಾಳಮದ್ದಳೆ  ಸೇವೆಯು ಎಂದು ಹೇಳಲು ಆಧಾರಗಳಿಲ್ಲ. ಮಾತ್ರವಲ್ಲ ಯಕ್ಷಗಾನ ಬಯಲಾಟ ಮತ್ತು ತಾಳಮದ್ದಳೆ ಇವುಗಳಲ್ಲಿ ಯಾವುದು ಮೊದಲು ಎಂಬ ಬಗ್ಗೆಯೂ ವಿದ್ವಾಂಸರಲ್ಲಿ ಒಮ್ಮತದ ಅಭಿಪ್ರಾಯವಿಲ್ಲ. ಹೀಗೆ, ಯಕ್ಷಗಾನವು ಹಿಂದೆ ಒಂದು ಗಾನಶೈಲಿಯಾಗಿದ್ದು, ದೇವಾಲಯ ಪರಿಸರದಲ್ಲಿ ಬೆಳೆದು ಬಂದಿರಬೇಕು. ನಂತರದ ದಿನಗಳಲ್ಲಿ ಕ್ರಮೇಣ ಈ ಗಾನಶೈಲಿಗೆ ವಾಚಿಕದ ಅಂಶವು ಸೇರಿ ತಾಳಮದ್ದಳೆಯಾಗಿರಬಹುದು. ಮುಂದೆ ಪ್ರತಿಭಾವಂತರ ಸೇರ್ಪಡೆಯೊಂದಿಗೆ, ಇತರ ಜನಪದ ಕಲೆಗಳ ಪ್ರಭಾವದಿಂದ ವೇಷಭೂಷಣ, ಬಣ್ಣಗಾರಿಕೆ ಮತ್ತು ಕುಣಿತಗಳನ್ನು ಅಳವಡಿಸಿಕೊಂಡು ಯಕ್ಷಗಾನ ಬಯಲಾಟವಾಗಿ ರೂಪು ಪಡೆದಿರ ಬಹುದು.
ಜಗತ್ತಿನ ಬಹುತೇಕ ಎಲ್ಲ ಪ್ರಾಚೀನ ಕಲೆಗಳೂ ಒಂದಲ್ಲ ಒಂದು ಬಗೆಯ ಆರಾಧನೆಯ ಅಂಗವಾಗಿ ರೂಪುಗೊಂಡಿರುವುದಾಗಿ ಆಯಾ ಕಲೆಯ ಇತಿಹಾಸವನ್ನು ಗಮನಿಸಿದಾಗ ತಿಳಿಯುತ್ತದೆ. ನಮ್ಮ ದೇಶದಲ್ಲಿ ರೂಢಿಯಲ್ಲಿರುವ ಜನಪದ ಹಾಗೂ ಅಭಿಜಾತ ನೃತ್ಯಾದಿ ಕಲೆಗಳಿಗೆ ಧಾರ್ಮಿಕ ಸಂಬಂಧವಿರುವುದು ಮಾತ್ರವಲ್ಲ ಆರಾಧನೆಗೆ ಸಂಬಂಧಿಸಿದ ಅನೇಕ ಮತೀಯ ಆಚರಣೆಗಳು ಇಂತಹ ಕಲೆಗಳಲ್ಲಿ ಸೇರಿಕೊಂಡಿರುವುದನ್ನು ಕಾಣಬಹುದು. ಧಾರ್ಮಿಕ ಆಚರಣೆಗಳಲ್ಲಿ  ಮನರಂಜನೆಗೂ ಸ್ಥಾನವಿದೆ. ರಂಜನೆಯಿಲ್ಲದ ಧಾರ್ಮಿಕತೆ ತನ್ನ ಜನಪ್ರಿಯತೆಯನ್ನು ಕಳೆದುಕೊಳ್ಳುತ್ತದೆ. ಹೀಗೆ ಕಲೆ ಮತ್ತು ಧಾರ್ಮಿಕ ಆಚರಣೆಗಳು ಪರಸ್ಪರ ಹೊಂದಾಣಿಕೆಯಿಂದ ಬೆಳೆದು ಬಂದಿವೆ. ಯಕ್ಷಗಾನ ಕಲೆಯೂ ಇದಕ್ಕೆ ಹೊರತಲ್ಲ.
ಯಕ್ಷೋಪಾಸನೆಯೇ ಯಕ್ಷಗಾನ ಕಲೆಗೆ ಮೂಲ ಹಾಗೂ ಪ್ರೇರಕವಾಗಿರಬೇಕೆಂದು ಅಮೃತ ಸೋಮೇಶ್ವರ ಅವರು ಅಭಿಪ್ರಾಯಪಟ್ಟಿದ್ದಾರೆ (೧೯೯೫ : ೩). ಭಾರತದ ಅನೇಕ ಪ್ರಾಚೀನ ದೇವಸ್ಥಾನಗಳಲ್ಲಿ ಯಕ್ಷ ಯಕ್ಷಿಣಿಯರ ಪ್ರತಿಮೆಗಳಿವೆ. ಬೌದ್ಧರಿಗೂ, ಜೈನರಿಗೂ ಯಕ್ಷ ಯಕ್ಷಿಯರಲ್ಲಿ ಪೂಜ್ಯ ಭಾವನೆ ಇದ್ದುದು ಆಯಾ ಮತೀಯ ಸಾಹಿತ್ಯದಿಂದಲೂ, ಶಿಲ್ಪಗಳಿಂದಲೂ ತಿಳಿದು ಬರುತ್ತದೆ. ನಾಗನನ್ನೂ, ಯಕ್ಷಿಯನ್ನೂ ಸಮೀಕರಿಸಿ ನಾಗಯಕ್ಷಿಯ ರೂಪದಲ್ಲಿ ಪೂಜಿಸುವ ಸಂಪ್ರದಾಯವನ್ನು ನಾಗಮಂಡಲ, ಢಕ್ಕೆಬಲಿ ಮೊದಲಾದ ನಾಗಾರಾಧನೆಯ ಆಚರಣೆಗಳಲ್ಲಿ ಕಾಣಬಹುದು. ಶ್ರೀಲಂಕಾದಲ್ಲಿ ಯಕ್ಷ ಪೂಜೆಯು ಇಂದಿಗೂ ಜೀವಂತವಾಗಿದೆ. ಯಕ್ಷಾರಾಧನೆಯ ವಿಸ್ತೃತ ರೂಪವನ್ನು ಅಲ್ಲಿನ ಜನಪದ ನೃತ್ಯಗಳಲ್ಲಿ ಕಾಣಬಹುದು. ಸಿಂಹಳದ ಕೋಲಂ, ಸೋಂಕಾರಿ, ನಾಡಗಂ ಮೊದಲಾದ ನೃತ್ಯನಾಟಕಗಳು ಯಕ್ಷಗಾನ ಕಲೆಗೆ ನಿಕಟವಾಗಿವೆ. ದಕ್ಷಿಣ ಭಾರತದ ವಿವಿಧ ಕಲಾ ಪ್ರಕಾರಗಳಿಗೂ, ಸಿಂಹಳದ ಕಲೆಗಳಿಗೂ ಪರಸ್ಪರ ಸಾದೃಶ್ಯ ಮತ್ತು ಸಂಬಂಧವಿರುವುದನ್ನು ವಿದ್ವಾಂಸರು ಗುರುತಿಸಿದ್ದಾರೆ. ಸಿಂಹಳದಲ್ಲಿ ಯಕ್ಷಾರಾಧನೆಯಿಂದಲೇ ನಾಟಕ ಪದ್ಧತಿ ತೊಡಗಿರುವುದರಿಂದಲೂ, ಇಲ್ಲಿಯೂ ಯಕ್ಷ ಪೂಜೆಯಿಂದಲೇ, ಯಕ್ಷಗಾನ ಹಾಗೂ ಅದರ ಜ್ಞಾತಿಕಲೆಗಳ ವಿಕಾಸವಾಗಿರಬಹುದು (೧೯೯೫ : ೯) ಎಂಬ ಮಾತನ್ನು ಇಲ್ಲಿ ಗಮನಿಸಬೇಕು.
ಧಾರ್ಮಿಕ ಪ್ರಭಾವ
ಭಾರತದ ಬಹುತೇಕ ಕಲೆಗಳ ವಿಕಾಸಕ್ಕೆ ದೇವಾಲಯಗಳೇ ಕಾರಣ. ಇಲ್ಲಿನ ಕಲೆಗಳ ಮೇಲೆ ದೇವಾಲಯಗಳ ಶಿಲ್ಪಕಲೆ, ವಾಸ್ತು, ಚಿತ್ರಕಲೆ, ಪೂಜಾಕ್ರಮಗಳು, ಉತ್ಸವಾದಿ ಸಂದರ್ಭಗಳ ಅಲಂಕಾರಗಳು ಪ್ರಭಾವವನ್ನು ಬೀರಿವೆ. ಕಲೆ, ಧರ್ಮ ಮತ್ತು ಸಂಸ್ಕೃತಿಗಳು ಯಾವತ್ತೂ ಪರಸ್ಪರ ಪೂರಕ ಮತ್ತು ಪೋಷಕಗಳಾಗಿವೆ. ಈ ಮೂರು ಘಟಕಗಳೂ ಮಾನವನ ಅಂತರಂಗದ ವಿಕಾಸಕ್ಕೆ ಸಹಕಾರಿಯಾದವುಗಳು. ಹಾಗಾಗಿ ಧಾರ್ಮಿಕ ಕೇಂದ್ರಗಳ ಮೂಲಕವೇ ನಮ್ಮ ಕಲೆ, ಸಂಸ್ಕೃತಿಗಳು ಬೆಳೆದು ಬಂದುವು.
ಯಕ್ಷಗಾನದ ಇತಿಹಾಸವನ್ನು ಅವಲೋಕಿಸಿದಾಗ ಈ ಕಲೆಯು ದೇವಾಲಯದ ಕಲೆ ಯಾಗಿ ಬೆಳೆದು ಬಂದಿರುವುದು ಗೋಚರಿಸುತ್ತದೆ. ದೇವಸ್ಥಾನಗಳ ಹೆಸರುಗಳಲ್ಲಿ ದೇವಸ್ಥಾನಗಳಿಂದಲೇ ಯಕ್ಷಗಾನ ಮೇಳಗಳು ತಿರುಗಾಟಕ್ಕೆ ಹೊರಡುವುದು, ದೇವರ ಸೇವೆಯೆಂದು ಜನರು ಹರಕೆಯ ಆಟಗಳನ್ನು ಆಡಿಸುವುದು, ಯಕ್ಷಗಾನ ಪ್ರದರ್ಶನಗಳಲ್ಲಿ ಧಾರ್ಮಿಕ, ಪೌರಾಣಿಕ, ಮಹಾಪುರುಷರ ಚರಿತ್ರೆಗಳನ್ನು ಬಿತ್ತರಿಸುವುದು, ಯಕ್ಷಗಾನ ಪೂರ್ವರಂಗದ ದೇವತಾಸ್ತುತಿ, ಚೌಕಿಪೂಜೆ, ಮೇಳದ ದೇವರು ಇವೆಲ್ಲ ಯಕ್ಷಗಾನದ ಧಾರ್ಮಿಕ ಮುಖಗಳಾಗಿವೆ.
ಧಾರ್ಮಿಕ ಆಂದೋಲನಗಳ ಪರಿಣಾಮವಾಗಿ ಈ ದೃಶ್ಯಕಲೆಯಲ್ಲಿ ಆಯಾ ಕಾಲಘಟ್ಟ ದಲ್ಲಿ ಅನೇಕ ಬದಲಾವಣೆಗಳುಂಟಾಗಿವೆ. ಶೈವ ಮತ್ತು ವೈಷ್ಣವ ಪಂಥಗಳ ಮೇಲಾಟದ ಸಂದರ್ಭದಲ್ಲಿ ಆಯಾ ಸಂಪ್ರದಾಯಕ್ಕೆ ಸಂಬಂಧಪಟ್ಟ  ದೇವರ ಮಹಿಮೆಯನ್ನು ಪ್ರಚುರಗೊಳಿಸಲು ಯಕ್ಷಗಾನ ಕಲಾ ಮಾಧ್ಯಮವನ್ನು ಬಳಸಿಕೊಂಡರು. ಇದರಿಂದಾಗಿ ಯಕ್ಷಗಾನದ ಪ್ರಸಂಗ, ವೇಷಭೂಷಣ, ಮುಖವರ್ಣಿಕೆಗಳಲ್ಲಿ ಕಾಲ ಕಾಲಕ್ಕೆ ಬದಲಾವಣೆ ಗಳಾದುವು.
ಯಕ್ಷಗಾನ ಬಯಲಾಟಕ್ಕೆ ದಶಾವತಾರ ಆಟವೆಂದು ಹೆಸರಿರುವುದರಿಂದಲೂ, ಅದರ ಸೂತ್ರಧಾರನನ್ನು ‘ಭಾಗವತ’ ಎಂಬುದಾಗಿ ಕರೆಯುವುದರಿಂದಲೂ ಈ ದೃಶ್ಯಕಲೆಯ ಮೇಲೆ ಆಗಿರುವ ವೈಷ್ಣವ ಪಂಥದ ಪ್ರಭಾವವನ್ನು ಗುರುತಿಸಿಕೊಳ್ಳಬಹುದು. ಆದರೆ ಶೈವ ಪಂಥದವರೂ ಯಕ್ಷಗಾನ ಮಾಧ್ಯಮವನ್ನು ಬಳಸಿಕೊಂಡಿದ್ದು ತ್ರಿಪುರದಹನ, ಕಾಮದಹನ ಮೊದಲಾದ ಶಿವಲೀಲೆಯ ಪ್ರಸಂಗಗಳು ಇದಕ್ಕೆ ಉದಾಹರಣೆಯಾಗಿವೆ. ಯಕ್ಷಗಾನದ ಮುಖವರ್ಣಿಕೆಯಲ್ಲಿ ವೈಷ್ಣವನಾಮ ಮತ್ತು ಲಿಂಗನಾಮವೆಂಬ ಪ್ರಭೇದವೂ, ಚಕ್ರ ಹಾಗೂ ಮುದ್ರೆಗಳನ್ನು ಬರೆಯುವ ಪದ್ಧತಿಯೂ, ಪಾತ್ರಗಳನ್ನು ವೈಷ್ಣವ ಮತ್ತು ಶೈವ ಪಾತ್ರಗಳೆಂದು ವಿಭಜಿಸುವ ರೀತಿಯಲ್ಲಿ ಧಾರ್ಮಿಕ ಪ್ರಭಾವನ್ನು ಗುರುತಿಸಬಹುದು. ಯಕ್ಷಗಾನವು ಏಕಕಾಲಕ್ಕೆ ದೃಶ್ಯ ಹಾಗೂ ಶ್ರವ್ಯ ಮಾಧ್ಯಮವಾಗಿ ಬೆಳೆದು ಬಂದುದರಿಂದ ಧಾರ್ಮಿಕ ಪಾವಿತ್ರ್ಯದ ಜತೆಗೆ ಜನರಿಗೆ ಮನರಂಜನೆಯನ್ನು ಒದಗಿಸುವ ಕಲಾಪ್ರಕಾರವಾಗಿಯೂ ಬೆಳೆದು ಬಂತು. ಕರಾವಳಿ ಪ್ರದೇಶದ ನಾಗಾರಾಧನೆ, ಬೂತೊಕೋಲೊಗಳಂತಹ ಜನಪದ ಆರಾಧನಾ ಪದ್ಧತಿಗಳು ಯಕ್ಷಗಾನದ ಮೇಲೆ ಬೀರಿದ ಪ್ರಭಾವವನ್ನು ವಿದ್ವಾಂಸರು ಗುರುತಿಸಿದ್ದಾರೆ. ಯಕ್ಷಗಾನದ ಹಾಡು, ಬಣ್ಣ, ವೇಷ ಮತ್ತು ಕುಣಿತಗಳಲ್ಲಿ ಈ ಪ್ರಭಾವಗಳು ನಿಚ್ಚಳವಾಗಿವೆ.
ಯಕ್ಷಗಾನ ಬಯಲಾಟದ ಪ್ರಭೇದಗಳು
ವಿವಿಧ ಕ್ಷೇತ್ರಗಳಿಂದ ಅನೇಕ ಅಂಶಗಳನ್ನು ಸ್ವೀಕರಿಸಿಕೊಂಡು ಪುಷ್ಟವಾಗಿ ಬೆಳೆದು ಬಂದ ಯಕ್ಷಗಾನವು ಕರ್ನಾಟಕದ ಹೆಮ್ಮೆಯ ಕಲೆಯಾಗಿದೆ. ಆದರೆ ಪ್ರಾದೇಶಿಕವಾಗಿ ಹಲವಾರು ವ್ಯತ್ಯಾಸಗಳಿರುವ ಹಾಗೂ ಸಾದೃಶ್ಯಗಳೂ ಇರುವ ಕಲೆಗಳನ್ನು ಭಿನ್ನ ಹೆಸರುಗಳಿಂದ ಕರೆಯಲಾಗುತ್ತದೆ. ಇವೆಲ್ಲವನ್ನು ಇಂದು ಯಕ್ಷಗಾನ ಎಂಬ ಹೆಸರಿನಿಂದ ಗುರುತಿಸ ಲಾಗುತ್ತದೆ. ಎಲ್ಲ ಕಡೆಯಲ್ಲೂ ಭಾಗವತ, ಹಾಡು, ಹಿಮ್ಮೇಳ, ಪೂರ್ವರಂಗ, ವೇಷ, ಬಣ್ಣ, ಕುಣಿತ ಇತ್ಯಾದಿ ವೈಶಿಷ್ಟ್ಯಗಳೆಲ್ಲ ಇದ್ದರೂ ಅಲ್ಪ ಸ್ವಲ್ಪ ವೈದೃಶ್ಯಗಳೊಂದಿಗೆ ಹಲವಾರು ‘ತಿಟ್ಟು’ಗಳಾಗಿ, ‘ಪಾಯ’ಗಳಾಗಿ ಕವಲೊಡೆದಿವೆ ಎಂಬುದೇ ಇದರ ಹಿಂದಿನ ತಿಳುವಳಿಕೆ.
ಕರ್ನಾಟಕದ ಯಕ್ಷಗಾನ ಬಯಲಾಟದಲ್ಲಿ ಬಹಳ ಮುಖ್ಯವಾಗಿ ಕಂಡುಬರುವ ಎರಡು ಪ್ರಭೇದಗಳೆಂದರೆ ಮೂಡಲಪಾಯ ಮತ್ತು ಪಡುವಲಪಾಯ. ಪಾಯ ಎಂದರೆ ಪದ್ಧತಿ ಎಂಬ ಅರ್ಥದಲ್ಲಿ ಸ್ವೀಕರಿಸಲಾಗಿದೆ. ಕರ್ನಾಟಕದ ದಕ್ಷಿಣ ಭಾಗದಲ್ಲಿ ಕಂಡುಬರುವ ಯಕ್ಷಗಾನ ಪದ್ಧತಿಯನ್ನು ಮೂಡಲಪಾಯವೆಂದೂ, ದಕ್ಷಿಣ ಕನ್ನಡ ಮತ್ತು ಉತ್ತರ ಕನ್ನಡ ಜಿಲ್ಲೆಗಳಲ್ಲಿ ಕಂಡುಬರುವ ಯಕ್ಷಗಾನ ಪದ್ಧತಿಯನ್ನು ಪಡುವಲಪಾಯವೆಂದೂ ಸ್ಥೂಲವಾಗಿ ವಿಭಜಿಸಲಾಗಿದೆ. ಉತ್ತರ ಕರ್ನಾಟಕದ ‘ದೊಡ್ಡಾಟ’ವೆಂಬ ಬಯಲಾಟದ ಪ್ರಕಾರವನ್ನೂ ಮೂಡಲಪಾಯದ ಗುಂಪಿಗೆ ಸೇರಿಸುತ್ತಾರೆ.
ಮೂಡಲಪಾಯ ಯಕ್ಷಗಾನದಲ್ಲಿ ಉತ್ತರದ ಸಂಪ್ರದಾಯ ಮತ್ತು ದಕ್ಷಿಣದ ಸಂಪ್ರದಾಯ ಎಂದು ವಿಭಾಗಿಸಿಕೊಳ್ಳುವ ಕ್ರಮವಿದೆ. ಈ ಎರಡು ಪದ್ಧತಿಗಳಲ್ಲಿ ಮೂಲಭೂತವಾದ ಯಾವ ವ್ಯತ್ಯಾಸಗಳಿಲ್ಲದಿದ್ದರೂ ಅಧ್ಯಯನದ ಅನುಕೂಲದ ದೃಷ್ಟಿಯಿಂದ ಹೀಗೆ ವಿಭಾಗಿಸಿರಬಹುದು. ಹಾಗೆಯೇ ಪಡುವಲಪಾಯ ಯಕ್ಷಗಾನವನ್ನು ತೆಂಕುತಿಟ್ಟು ಮತ್ತು ಬಡಗುತಿಟ್ಟು ಎಂದು ವಿಭಾಗಿಸಲಾಗಿದೆ. ಈ ಎರಡು ತಿಟ್ಟುಗಳಿಗೂ ಅನೇಕ ಹೋಲಿಕೆಗಳೂ, ವ್ಯತ್ಯಾಸಗಳೂ ಇವೆ. ಸಾಮಾನ್ಯವಾಗಿ ಉಡುಪಿಯನ್ನು ಗಡಿಯಾಗಿಟ್ಟುಕೊಂಡು ಅದರ ಉತ್ತರ ಭಾಗಕ್ಕೆ ‘ಬಡಗುತಿಟ್ಟು’ ಎಂದೂ, ತೆಂಕಣ ಭಾಗಕ್ಕೆ ‘ತೆಂಕುತಿಟ್ಟು’ ಎಂದೂ ಕರೆಯಲಾಗಿದೆ. ಉತ್ತರ ಕನ್ನಡ ಜಿಲ್ಲೆಯ ಯಕ್ಷಗಾನವನ್ನು ಬಡಾಬಡಗುತಿಟ್ಟು ಅಥವಾ ಉತ್ತರ ಕನ್ನಡದ ತಿಟ್ಟು ಎಂದು ವಿದ್ವಾಂಸರು ಗುರುತಿಸಿ ಕೊಂಡಿರುವುದೂ ಇದೆ.
ಉತ್ತರ ಕರ್ನಾಟಕದಲ್ಲಿ ಕಂಡುಬರುವ ‘ಸಣ್ಣಾಟ’ಗಳೂ ಯಕ್ಷಗಾನ ಬಯಲಾಟದ ಒಂದು ಪ್ರಭೇದವೇ ಆಗಿದೆ. ಇವುಗಳನ್ನು ವೈಷ್ಣವ  ಸಣ್ಣಾಟಗಳು, ಶೈವಸಣ್ಣಾಟಗಳು ಮತ್ತು ಲೌಕಿಕ ಸಣ್ಣಾಟಗಳೆಂದು ಡಿ.ಕೆ. ರಾಜೇಂದ್ರ (೧೯೮೦:೨೩) ಅವರು ವಿಭಾಗಿಸುತ್ತಾರೆ. ದೊಡ್ಡಾಟದಂತೆ ಗತ್ತು, ಗಾಂಭೀರ್ಯಗಳಿಲ್ಲದಿರುವುದೇ ಸಣ್ಣಾಟವೆಂಬ ಹೆಸರು ಬರಲು ಕಾರಣವಾಗಿರಬೇಕು. ಶ್ರೀಕೃಷ್ಣ ಪಾರಿಜಾತ, ಸಂಗ್ಯಾಬಾಳ್ಯ, ದಾಸರಾಟ ಇವುಗಳೆಲ್ಲ ಸಣ್ಣಾಟದ ಪ್ರಭೇದಗಳೇ ಆಗಿವೆ. ಹಾಗಾಗಿ ಯಕ್ಷಗಾನದ ಪ್ರಕಾರಕ್ಕೆ ಸೇರುತ್ತವೆ.
ಮೂಡಲಪಾಯ
ಮೂಡಲಪಾಯ ಯಕ್ಷಗಾನ ಬಯಲಾಟವು ಕರ್ನಾಟಕದ ತುಮಕೂರು, ಬೆಂಗಳೂರು, ಮಂಡ್ಯ, ಮೈಸೂರು, ಕೋಲಾರ, ಚಿತ್ರದುರ್ಗ, ಹಾಸನ, ಬಳ್ಳಾರಿ, ಧಾರವಾಡ, ಬಿಜಾಪುರ, ಗುಲ್ಬರ್ಗ, ರಾಯಚೂರು, ಬೆಳಗಾವಿ ಪ್ರದೇಶಗಳಲ್ಲಿ ಕಂಡುಬರುತ್ತದೆ. ಈ ಪ್ರದೇಶಗಳಲ್ಲಿ ಬಯಲಾಟವನ್ನು ದೊಡ್ಡಾಟವೆಂದೂ, ಮೂಡಲಪಾಯವೆಂದೂ ಕರೆಯುತ್ತಾರೆ. ದೊಡ್ಡಾಟ ಎಂಬ ಹೆಸರಿಗೆ ಅನ್ವರ್ಥವಾಗುವಂತೆ ವೇಷಭೂಷಣಗಳೆಲ್ಲ ಪಡುವಲಪಾಯಕ್ಕಿಂತ ದೊಡ್ಡದಾಗಿರುತ್ತವೆ. ಮೂಡಲಪಾಯದಲ್ಲಿಯೇ ದಕ್ಷಿಣದ ಸಂಪ್ರದಾಯ ಮತ್ತು ಉತ್ತರದ ಸಂಪ್ರದಾಯ ಎಂಬ ಪ್ರಭೇದಗಳನ್ನು ವಿದ್ವಾಂಸರು ಗುರುತಿಸಿಕೊಂಡಿದ್ದರೂ, ಹೇಳಿಕೊಳ್ಳು ವಂತಹ ವ್ಯತ್ಯಾಸಗಳೇನೂ ಕಂಡುಬರುವುದಿಲ್ಲ. ಆದರೆ ಮೂಡಲಪಾಯ ಮತ್ತು ಪಡುವಲಪಾಯ ಯಕ್ಷಗಾನಗಳಲ್ಲಿ ಸ್ಪಷ್ಟ ವ್ಯತ್ಯಾಸಗಳು ಗೋಚರಿಸುತ್ತವೆ.
ಪಡುವಲಪಾಯ
ದಕ್ಷಿಣ ಕನ್ನಡ ಮತ್ತು ಉತ್ತರ ಕನ್ನಡ ಜಿಲ್ಲೆಗಳಲ್ಲಿ ಪ್ರಚಾರದಲ್ಲಿರುವ ಯಕ್ಷಗಾನ ಬಯಲಾಟದ ಪ್ರಭೇದವನ್ನು ಪಡುವಲಪಾಯ ಎಂದು ಗುರುತಿಸಲಾಗಿದೆ. ಉಡುಪಿಯನ್ನು ಕೇಂದ್ರವಾಗಿರಿಸಿಕೊಂಡು ಅದರ ಉತ್ತರ ಭಾಗದ ಯಕ್ಷಗಾನವನ್ನು ಬಡಗುತಿಟ್ಟು ಎಂದೂ, ತೆಂಕುಭಾಗದ ಯಕ್ಷಗಾನವನ್ನು ತೆಂಕುತಿಟ್ಟು ಎಂದೂ ಕರೆಯುವುದು ರೂಢಿ. ಪ್ರಾದೇಶಿಕವಾಗಿ ಹೆಸರಿನ ಭಿನ್ನತೆ ಮಾತ್ರವಲ್ಲದೆ, ಕುಣಿತ, ಹಿಮ್ಮೇಳ, ವೇಷಭೂಷಣಗಳಲ್ಲಿಯೂ ಈ ಎರಡು ತಿಟ್ಟುಗಳೊಳಗೆ ವ್ಯತ್ಯಾಸಗಳಿವೆ. ಉತ್ತರ ಕನ್ನಡ ಜಿಲ್ಲೆಯ ಯಕ್ಷಗಾನವು ಬಡಗುತಿಟ್ಟಿ ನಂತೆಯೇ ಕಂಡುಬಂದರೂ, ಅದರಲ್ಲಿ ಅನೇಕ ವೈದೃಶ್ಯಗಳಿರುವುದಾಗಿ ಗುರುತಿಸಿರುವ ಅಮೃತ ಸೋಮೇಶ್ವರರು ಅದನ್ನು ಉತ್ತರ ಕನ್ನಡದ ಮಟ್ಟು ಎಂದು ಕರೆದಿದ್ದಾರೆ. ತೆಂಕುತಿಟ್ಟು ಯಕ್ಷಗಾನದಲ್ಲಿ ತುಳು ಐತಿಹಾಸಿಕ ಮತ್ತು ಸಾಮಾಜಿಕ ಪ್ರಸಂಗಗಳ ಪ್ರದರ್ಶನ ಇತ್ತೀಚೆಗೆ ಹೇರಳವಾಗಿದ್ದು, ಈ ಪ್ರಭೇದವನ್ನು ತುಳುತಿಟ್ಟು ಎಂದು ಗುರುತಿಸಿಕೊಳ್ಳಬಹುದು. ಹೀಗೆ ಯಕ್ಷಗಾನದ ಒಂದೊಂದು ತಿಟ್ಟುಗಳಲ್ಲಿಯೂ ಅನೇಕ ಪ್ರಾದೇಶಿಕ ಪ್ರಭೇದಗಳನ್ನು ಕಾಣಬಹುದು.
ಯಕ್ಷಗಾನದ ಮೂಡಲಪಾಯ ಮತ್ತು ಪಡುವಲಪಾಯಗಳೊಳಗಿನ ಪ್ರಮುಖ ವ್ಯತ್ಯಾಸಗಳನ್ನು ಡಿ.ಕೆ.ರಾಜೇಂದ್ರ ಅವರು ಪಟ್ಟಿ ಮಾಡಿದ್ದಾರೆ. (೧೯೮೦ : ೨೮) ಮೂಡಲಪಾಯದಲ್ಲಿ ಪ್ರಸಂಗ ಸಾಹಿತ್ಯ ರಚನೆಯಲ್ಲಿ ಗದ್ಯ ಪದ್ಯ ಎರಡೂ ಕವಿ ನಿರ್ಮಿತವಾಗಿರುತ್ತದೆ. ಪಡುವಲಪಾಯದಲ್ಲಿ ಪದ್ಯ ಮಾತ್ರ ಕವಿ ನಿರ್ಮಿತ, ಗದ್ಯವನ್ನು ಪಾತ್ರಧಾರಿ ರಂಗದ ಮೇಲೆ ಸೃಷ್ಟಿಸಿ ಹೇಳುತ್ತಾನೆ. ಮೂಡಲಪಾಯದಲ್ಲಿ ಪಗಡಿ ಸುತ್ತುವ ಕ್ರಮ ಇಲ್ಲ. ಎಲ್ಲ ಪಾತ್ರಗಳೂ ಕಿರೀಟವನ್ನು ಧರಿಸುತ್ತವೆ. ಆದರೆ ಪಡುವಲಪಾಯದಲ್ಲಿ ಪಗಡಿ ಸುತ್ತುವ ಕ್ರಮವೇ ಅದರ ವೈಶಿಷ್ಟ್ಯ. ಮೂಡಲಪಾಯದ ಹಿಮ್ಮೇಳದಲ್ಲಿ ಬಡಗುತಿಟ್ಟಿನ ಭಾಗವತರು ನಿಂತುಕೊಂಡೇ ಆಟವನ್ನು ನಡೆಸುತ್ತಾರೆ. ಚೆಂಡೆ, ಜಾಗಟೆಗಳ ಬಳಕೆ ಇಲ್ಲ. ಮುಖವೀಣೆ ಎಂಬ ವಾದ್ಯವಿಶೇಷವನ್ನು ಬಳಸುತ್ತಾರೆ. ಪಡುವಲಪಾಯದಲ್ಲಿ ಹಿಮ್ಮೇಳದವರು ರಂಗದ ಮೇಲೆ ಎತ್ತರದ ಸ್ಥಳದಲ್ಲಿ ಕುಳಿತಿರುತ್ತಾರೆ. ಭಾಗವತರು ಜಾಗಟೆ ಹಾಗೂ ತಾಳವನ್ನು ಬಳಸುತ್ತಾರೆ. ಚೆಂಡೆ ಇಲ್ಲಿನ ಮುಖ್ಯ ವಾದ್ಯವಾಗಿರುತ್ತದೆ.
ವೇಷಭೂಷಣಗಳಲ್ಲಿ ಎರಡೂ ಪಾಯಗಳಲ್ಲಿ ಅನೇಕ ವ್ಯತ್ಯಾಸಗಳು ಕಂಡುಬರುತ್ತವೆ. ರಾಕ್ಷಸ ಪಾತ್ರದ ಕಿರೀಟ ದೊಡ್ಡದಾಗಿರುತ್ತದೆ. ಕಿರಾತವೇಷವೂ ಸ್ವಲ್ಪ ವ್ಯತ್ಯಾಸವಿರುವ ಕಿರೀಟವನ್ನು ಧರಿಸುತ್ತದೆ. ಎದೆಹಾರ, ವೀರಗಾಸೆಗಳನ್ನು ಮರದ ತುಂಡುಗಳಿಂದ ತಯಾರಿಸಿ, ಬಣ್ಣ ಬಳಿದು, ದಾರದಲ್ಲಿ ಸೇರಿಸುತ್ತಾರೆ. ಭುಜಕೀರ್ತಿಯು ಯಕ್ಷ ಕಿನ್ನರರ ಹಾರುವ ರೆಕ್ಕೆಯ ಕಲ್ಪನೆಯನ್ನು ಮೂಡಿಸುವಂತಿದ್ದು, ವಿವಿಧ ಆಕಾರಗಳಲ್ಲಿರುತ್ತವೆ. ಪಡುವಲ ಪಾಯದ ಶಿರೋಭೂಷಣಗಳು  ವೈವಿಧ್ಯಮಯವಾಗಿವೆ. ಕಿರಾತನಿಗೆ ಓರೆಪಗಡಿಯನ್ನು ಕಟ್ಟುತ್ತಾರೆ. ಎದೆಪದಕ, ವೀರಗಾಸೆಗಳನ್ನು ಬಟ್ಟೆ ಹಾಗೂ ಮರದ ತುಂಡುಗಳಿಂದ ನಿರ್ಮಿಸಿ, ಅಂಚಿನಲ್ಲಿ ಕೆಂಪು, ಕಪ್ಪು ಬಣ್ಣದ ಉಲ್ಲನ್ ಹೊದಿಸುತ್ತಾರೆ. ಭುಜಕೀರ್ತಿಯನ್ನು ಮರದಿಂದ ನಿರ್ಮಿಸಿ ಮುಳ್ಳುಗಳಂತೆ ರಚಿಸಿರುತ್ತಾರೆ. ರಾಕ್ಷಸ ಪಾತ್ರದ ಭುಜದಂಬೆ ಮಾತ್ರ ಮೂಡಲ ಪಾಯದಂತಿರುತ್ತದೆ. ಮೂಡಲಪಾಯದಲ್ಲಿ ಬಣ್ಣ ಹಾಗೂ ವೇಷಗಾರಿಕೆಯನ್ನು ಕಲಾವಿದರಿಗೆ ಇತರರು ಮಾಡುತ್ತಾರೆ. ಆದರೆ ಪಡುವಲಪಾಯದಲ್ಲಿ ಅವರವರೇ ಬಣ್ಣ ಹಾಕಿ ವೇಷವನ್ನು ಧರಿಸಿಕೊಳ್ಳುತ್ತಾರೆ.
ಬಡಗುತಿಟ್ಟು
ಯಕ್ಷಗಾನದ ತೆಂಕು ಮತ್ತು ಬಡಗುತಿಟ್ಟಿನವರು ಆಡುವ ಪ್ರಸಂಗ ಸಾಹಿತ್ಯದಲ್ಲಿ ಯಾವುದೇ ಬದಲಾವಣೆ ಇಲ್ಲ. ಎರಡೂ ತಿಟ್ಟುಗಳಲ್ಲಿ ಯಕ್ಷಗಾನ ‘ಆಟ’ವಾಗಿಯೂ, ತಾಳಮದ್ದಳೆ ಕೂಟ ಎಂಬ ಎರಡು ಮಾಧ್ಯಮಗಳಿವೆ. ಆದರೂ ಹಿಮ್ಮೇಳ, ವೇಷಭೂಷಣ, ಕುಣಿತ ಮೊದಲಾದ ಅಂಶಗಳಲ್ಲಿ ಅನೇಕ ವ್ಯತ್ಯಾಸಗಳು ಕಂಡುಬರುತ್ತವೆ.
ಬಡಗುತಿಟ್ಟಿನ ಹಿಮ್ಮೇಳವು ತೆಂಕುತಿಟ್ಟಿನ ಹಿಮ್ಮೇಳಕ್ಕಿಂತ ಭಿನ್ನವಾಗಿದೆ. ಬಡಗುತಿಟ್ಟು ಯಕ್ಷಗಾನದಲ್ಲಿ ಭಾಗವತನು ತಾಳಕ್ಕಾಗಿ ಪುಟ್ಟ ಚಕ್ರ ತಾಳವನ್ನು ಬಳಸುತ್ತಾನೆ. ಬಡಗಿನಲ್ಲಿ ಹಿಮ್ಮೇಳದವರು ಕುಳಿತುಕೊಳ್ಳುವ ರೀತಿಯೇ ವಿಶಿಷ್ಟವಾಗಿದೆ. ಭಾಗವತನಿಗೂ ಮದ್ದಳೆ ಗಾರನಿಗೂ ನಡುವೆ ಶ್ರುತಿ ಹಿಡಿವವನು ಕುಳಿತಿರುತ್ತಾನೆ. ಬಲಭಾಗದಲ್ಲಿಯೇ ಚೆಂಡೆಯವನು ಕುಳಿತು ಚೆಂಡೆ ಬಾರಿಸುತ್ತಾನೆ. ಬಡಗುತಿಟ್ಟಿನಲ್ಲಿ ಬಳಸುವ ಚೆಂಡೆ, ಮದ್ದಳೆಗಳು ಗಾತ್ರದಲ್ಲಿ ಕಿರಿದಾಗಿವೆ. ಭಾಗವತನು ಇಳಿ ಶ್ರುತಿಯಿಟ್ಟು ಏರು ಸ್ವರದಲ್ಲಿ ಹಾಡುತ್ತಾನೆ. ಪದ್ಯವೂ ತಾಳವೂ ಜತೆಯಲ್ಲಿ ನಿಲ್ಲುತ್ತದೆ.
ಬಡಗುತಿಟ್ಟಿನ ಬಯಲಾಟದಲ್ಲಿ ಭಾಗವತನ ಜೊತೆಯಲ್ಲಿ ವೇಷಧಾರಿಗಳೂ ಹಾಡುತ್ತಾರೆ. ನಾಟ್ಯ ಕ್ರಮದಲ್ಲಂತೂ ಬಡಗಿನ ಪದ್ಥತಿ ವಿಶಿಷ್ಟವಾಗಿದೆ. ಲಾಸ್ಯ ಪ್ರಧಾನವಾದ ಬಡಗಿನ ನಾಟ್ಯ ಶೃಂಗಾರ ಕರುಣ ರಸಗಳಿಗೆ ಪೋಷಕ. ಅಲ್ಲಿ ಆಂಗಿಕಾಭಿನಯಕ್ಕೆ ಹೆಚ್ಚು ಒತ್ತು. ಕುಣಿತ ಕಡಿಮೆ. ವೀರರಸಕ್ಕೆ ಪೂರಕವಾಗಿ ಮಂಡಿಯೂರಿ ಗಿರಕಿಹೊಡೆಯುವ ಪದ್ಧತಿ ಇದೆ.
ವೇಷಭೂಷಣಗಳಿಗೆ ಸಂಬಂಧಿಸಿದಂತೆ ಅನೇಕ ವ್ಯತ್ಯಾಸಗಳು ಗೋಚರಿಸುತ್ತವೆ. ಬಡಗುತಿಟ್ಟಿನ ವೇಷಧಾರಿಗಳು ಪಗಡಿಯನ್ನು ಅಟ್ಟೆ ಹಾಕಿ ತಾವೇ ಕಟ್ಟಿಕೊಳ್ಳುತ್ತಾರೆ. ಪಗಡಿಯ ಕೆಂಪು ವಸ್ತ್ರದ ಮೇಲೆ ವರ್ಣರಂಜಿತ ಜರಿಲಾಡಿಗಳನ್ನು ಕಿರಣದಂತೆ ಸುತ್ತಿ ಕೊಳ್ಳುತ್ತಾರೆ. ಶಿರೋಭೂಷಣದ ಮುಂದುಗಡೆ ಕೇದಗೆ ಎಂಬ ಆಭರಣವನ್ನು ಧರಿಸುತ್ತಾರೆ. ಬಡಗುತಿಟ್ಟಿನ ವೇಷಗಳು ಕಸೆಸೀರೆಯನ್ನು ಕಚ್ಚೆ ಹಾಕಿ ಉಟ್ಟು, ಉಳಿದ ಆಭರಣಗಳನ್ನು ಧರಿಸುತ್ತವೆ. ಎದೆಹಾರ, ಭುಜಕೀರ್ತಿ ಹಾಗೂ ವೀರಗಾಸೆಗಳು ಬಡಗಿನಲ್ಲಿ ವಿಶಿಷ್ಟವಾಗಿವೆ.
ತೆಂಕುತಿಟ್ಟು
ಉಡುಪಿಯಿಂದ ದಕ್ಷಿಣಕ್ಕೆ ಕಾಸರಗೋಡು ಜಿಲ್ಲೆಯೂ ಸೇರಿಕೊಂಡಂತೆ ಕರಾವಳಿ ಪ್ರದೇಶದಲ್ಲಿ ಪ್ರಚಲಿತವಾಗಿರುವ ಪ್ರಭೇದವೇ ತೆಂಕುತಿಟ್ಟು ಯಕ್ಷಗಾನ. ವೇಷಧಾರಣೆಯ ಕ್ರಮದಲ್ಲಿ ತೆಂಕುತಿಟ್ಟು ಯಕ್ಷಗಾನಕ್ಕೂ, ಕಥಕಳಿಗೂ ಸಾಮ್ಯ ಕಂಡುಬರುತ್ತದೆ. ಬಣ್ಣದ ವೇಷಗಳ ಕಿರೀಟ, ಚುಟ್ಟಿ ಇಡುವ ವಿಧಾನ, ವೇಷಭೂಷಣಗಳು, ರಕ್ಕಸಿಯರ ವೇಷಗಳು, ಸಾಂಪ್ರದಾಯಿಕ ಹನುಮಂತನ ವೇಷ ಇವುಗಳೆಲ್ಲ ಕಥಕಳಿಯ ನೇರ ಪ್ರಭಾವವನ್ನು ಪಡೆದುಕೊಂಡಂತಿವೆ.
ತೆಂಕುತಿಟ್ಟಿನ ಹಿಮ್ಮೇಳವು ಬಡಗುತಿಟ್ಟಿಗಿಂತ ವಿಶಿಷ್ಟವಾಗಿದೆ. ಭಾಗವತನು ತಾಳಕ್ಕಾಗಿ ದಾರಕಟ್ಟಿದ ಜಾಗಟೆಯನ್ನು ಉಪಯೋಗಿಸುತ್ತಾನೆ. ಜಾಗಟೆಯ ನಾದವು ಭಾಗವತನ ಶ್ರುತಿಯ ತಾನಕ್ಕೆ ಸರಿಯಾಗಿರಬೇಕೆಂಬ ನಿಯಮವಿದೆ. ಭಾಗವತನು ಅದನ್ನು ಎಡಗೈಯಲ್ಲಿ ಹಿಡಿದು ಬಲಗೈಯ ಕೋಲಿನಿಂದ ತಾಳ ಹಾಕುತ್ತಾನೆ. ಜಾಗಟೆಯನ್ನು ತೊಡೆಯ ಮೇಲಿಟ್ಟು, ಬೆರಳಿನಿಂದ ಮುಟ್ಟಿ ಮತ್ತು ಎತ್ತಿ ಹಿಡಿದು ಬಾರಿಸುವುದರಿಂದ ವಿಶಿಷ್ಟ ನಾದಗಳನ್ನು ಹೊರಡಿಸುತ್ತಾನೆ.
ತೆಂಕುತಿಟ್ಟಿನ ಹಿಮ್ಮೇಳದ ಸ್ಥಾನವೂ ಬಡಗಿಗಿಂತ ಭಿನ್ನವಾಗಿದೆ. ಹಿಮ್ಮೇಳದವರು ಹಿಂದಿನ ಕಾಲದಲ್ಲಿ ನಿಂತುಕೊಂಡೇ ಪ್ರಸಂಗವನ್ನು ನಿರ್ವಹಿಸುತ್ತಿದ್ದರಂತೆ. ಈಗ ಅನುಕೂಲಕ್ಕಾಗಿ ಭಾಗವತರು ರಂಗಸ್ಥಳದ ಹಿಂದೆ ಎತ್ತರದ ಮೇಜಿನ ಮೇಲೆ ಕುಳಿತು ಕೊಳ್ಳುತ್ತಾರೆ. ಅವರ ಹಿಂಬದಿಗೆ ಶ್ರುತಿ ಪೆಟ್ಟಿಗೆಯವನು, ಬಲಬದಿಗೆ ಮದ್ದಳೆಗಾರರು ಕುಳಿತಿರುತ್ತಾರೆ. ಎಡಭಾಗದಲ್ಲಿ ಚೆಂಡೆಯವನು ನಿಂತುಕೊಂಡೇ ಚೆಂಡೆ ಬಾರಿಸುತ್ತಾನೆ. ತೆಂಕುತಿಟ್ಟಿನ ಭಾಗವತ ಇಳಿಶ್ರುತಿ ಇಟ್ಟು ಏರುಸ್ವರದಲ್ಲಿ ಹಾಡುತ್ತಾನೆ.  ಪದ್ಯದ ಬಳಿಕ ಮುಕ್ತಾಯವನ್ನು ಬಾರಿಸಲಾಗುತ್ತದೆ. ಚೆಂಡೆ, ಮದ್ದಳೆಗಳ ಗಾತ್ರ ಮತ್ತು ವಾದನದ ಗತಿ ಬಡಗಿಗಿಂತ ಹಿರಿದಾಗಿದೆ.
ತೆಂಕುತಿಟ್ಟಿನಲ್ಲಿ ವೈವಿಧ್ಯಪೂರ್ಣವಾದ ಕಿರೀಟಗಳಿವೆ. ಸಿದ್ಧಪಗಡಿಗಳನ್ನೇ ಬಳಸುತ್ತಾರೆ. ಬಾಲ್‌ಮುಂಡು, ಸೋಗೆವಲ್ಲಿ, ಭುಜಕೀರ್ತಿ, ವೀರಗಾಸೆ, ಎದೆಪದಕ ಮೊದಲಾದ ವೇಷಭೂಷಣಗಳು ವೇಷಕ್ಕೆ ಪರಿಪೂರ್ಣತೆಯನ್ನು ಒದಗಿಸುತ್ತವೆ. ತೆಂಕುತಿಟ್ಟಿನ ವೇಷಗಳು ಅಡಿಯಿಂದ ಮುಡಿಯವರೆಗೆ ಸಮ ಪ್ರಮಾಣವನ್ನು ಕಾಯ್ದುಕೊಳ್ಳುತ್ತವೆ. ತೆಂಕುತಿಟ್ಟಿನ ನಾಟ್ಯವೂ ವಿಶಿಷ್ಟವಾಗಿದೆ. ಧೀಂಗಿಣ ಹಾಕುತ್ತಾ ನೆಗೆದು ಕುಣಿಯುವ ವೇಷಗಳು ರಂಗಸ್ಥಳವನ್ನು ತುಂಬಿ ನಿಲ್ಲುತ್ತವೆ. ವೇಷಗಳ ಪ್ರವೇಶಕ್ರಮ, ನಿರ್ಗಮನ, ಕುಣಿತ, ನಿಲುವು, ನೋಟಗಳಲ್ಲಿ ಕಥಕಳಿಯ ಪ್ರಭಾವವನ್ನು ಕಾಣಬಹುದು.
ತುಳು ಯಕ್ಷಗಾನ
ತೆಂಕುತಿಟ್ಟು ಯಕ್ಷಗಾನ ಪರಂಪರೆಯಲ್ಲಿ ತುಳು ಯಕ್ಷಗಾನ ಆಟಗಳಿಗೆ ತನ್ನದೇ ಆದ ಇತಿಹಾಸವಿದೆ. ಭಾಷೆ, ಪ್ರಸಂಗ ಮತ್ತು ವೇಷಭೂಷಣಗಳಲ್ಲಿ ವೈಶಿಷ್ಟ್ಯಗಳನ್ನು ಮೈಗೂಡಿಸಿಕೊಂಡ ತುಳು ಯಕ್ಷಗಾನ ಪರಂಪರೆಯನ್ನು ವಿದ್ವಾಂಸರು ‘ತುಳುತಿಟ್ಟು’ ಎಂದು ಗುರುತಿಸಿಕೊಂಡಿರುವುದೂ ಇದೆ. ಏನೇ ಆದರೂ ತುಳು ಯಕ್ಷಗಾನವು ತೆಂಕುತಿಟ್ಟು ಯಕ್ಷಗಾನದ ಒಂದು ಪ್ರಭೇದವಾಗಿ, ವ್ಯವಸಾಯಿ ಮೇಳಗಳ ಮೂಲಕ ಬೆಳೆದು ಬಂತು.
ತುಳು ಭಾಷೆಯಲ್ಲಿ ಯಕ್ಷಗಾನವು ಬಹಳ ತಡವಾಗಿಯೇ ಆರಂಭವಾಯಿತು. ಯಕ್ಷಗಾನದ ತೆಂಕುತಿಟ್ಟು ಉಗಮಗೊಂಡಿರುವುದೂ, ಪ್ರಚಲಿತಗೊಂಡಿರುವುದೂ ತುಳುನಾಡಿ ನಲ್ಲಿಯೇ ಆಗಿದ್ದರೂ, ಅದರ ಮಾಧ್ಯಮ ಕನ್ನಡವೇ ಆಗಿತ್ತು. ಬಹುಕಾಲದಿಂದ  ಈ  ಪ್ರದೇಶದಲ್ಲಿ ಆಡಳಿತ ಭಾಷೆಯಾಗಿ ಕನ್ನಡವೇ ಇದ್ದುದರಿಂದ ತುಳುವಿನಲ್ಲಿ ಯಕ್ಷಗಾನ ಪ್ರಸಂಗರಚನೆ ಹಾಗೂ ಪ್ರದರ್ಶನಗಳು ನಡೆಯಲಿಲ್ಲ. ಈಗ ತಿಳಿದ ಮಟ್ಟಿಗೆ ೧೮೮೭ರಲ್ಲಿ ಬಾಯಾರು ಪೆರುವಡಿ ಸಂಕಯ್ಯ ಭಾಗವತರು ರಚಿಸಿದ ‘ಪಂಚವಟಿ-ವಾಲಿಸುಗ್ರೀವೆರೆ ಕಾಳಗೊ’ ಎಂಬುದೇ ತುಳು ಭಾಷೆಯ ಮೊದಲ ಉಪಲಬ್ಧ ಪ್ರಸಂಗ ಕೃತಿ. ಅನಂತರ ಕಳೆದ ಶತಮಾನದ ಮೂವತ್ತರ ದಶಕದಲ್ಲಿ ಕೃಷ್ಣಸಂಧಾನ, ಅಂಗದ ಸಂಧಾನ ಮೊದಲಾದ ಪ್ರಸಂಗಗಳು ತುಳುವಿನಲ್ಲಿ ರಚನೆಯಾಗಿವೆ. ೧೯೩೯ರಲ್ಲಿ ಪಂದಬೆಟ್ಟು ವೆಂಕಟರಾಯರು ‘ಕೋಟಿಚೆನ್ನಯ’ ಎಂಬ  ಪ್ರಸಂಗವನ್ನು ತುಳುವಿನಲ್ಲಿ ಬರೆದು ಪ್ರಕಟಿಸಿದ್ದು,  ತುಳು ಯಕ್ಷಗಾನಕ್ಕೊಂದು ಹೊಸ ಆಯಾಮವನ್ನು ನೀಡಿತು. ತುಳುನಾಡಿನ ಜನಪದ ಬದುಕಿನಲ್ಲಿ ಹಾಸು ಹೊಕ್ಕಾಗಿರುವ ಪಾಡ್ಡನ ಪ್ರಪಂಚದಿಂದ ಅವಳಿ ವೀರರ ಕಥೆಯನ್ನು ಯಕ್ಷಗಾನ ರಂಗಕ್ಕೆ ಅಳವಡಿಸಿದ ಮೊದಲ ಪ್ರಯತ್ನವಿದು.
ಯಕ್ಷಗಾನದ ವ್ಯವಸಾಯ ಟೆಂಟ್‌ಮೇಳಗಳು ಉಗಮಗೊಂಡಾಗ, ವೈವಿಧ್ಯಪೂರ್ಣ ಪ್ರಸಂಗಗಳು ಹುಟ್ಟಿಕೊಂಡವು. ಕನ್ನಡ ಪೌರಾಣಿಕ ಪ್ರಸಂಗಗಳನ್ನು ನೋಡಿ ಬೇಸತ್ತ ತುಳುನಾಡಿನ ಜನ ಸಹಜವಾಗಿಯೇ ತುಳು ಪ್ರಸಂಗಗಳಿಗೆ ಮಾರು ಹೋದರು. ಇದರಿಂದಾಗಿ ಅನೇಕ ಟೆಂಟ್‌ಮೇಳಗಳು ಹುಟ್ಟಿಕೊಂಡವು. ತುಳುನಾಡಿನ ಜಾನಪದ, ಐತಿಹಾಸಿಕ, ಕಾಲ್ಪನಿಕ ಜಗತ್ತಿನಿಂದ ಅನೇಕ ಪ್ರಸಂಗಗಳು ಸೃಷ್ಟಿಯಾದುವು. ತುಳುನಾಡ ಸಿರಿ, ತುಳುನಾಡ ಬಲಿಯೇಂದ್ರೆ, ಕೋಡ್ದಬ್ಬು  ಬಾರಗ, ದೇವುಪೂಂಜ ಪ್ರತಾಪ, ಗೆಜ್ಜೆದ ಪೂಜೆ, ಸತ್ಯದಪ್ಪೆ ಚೆನ್ನಮ್ಮ, ಕಾಡಮಲ್ಲಿಗೆ, ನಾಗಸಂಪಿಗೆ ಹೀಗೆ ಸಾಲು ಸಾಲು ತುಳು ಪ್ರಸಂಗಗಳು ಜನಪ್ರಿಯ ವಾದುವು. ಸುರತ್ಕಲ್ ಇರಾ ಶ್ರೀ ಸೋಮನಾಥೇಶ್ವರ ಮೇಳ, ಕರ್ನಾಟಕ ಯಕ್ಷಗಾನ ನಾಟಕ ಸಭಾ ಮಂಗಳೂರು, ಕದ್ರಿ ಶ್ರೀ ಮಂಜುನಾಥೇಶ್ವರ ಯಕ್ಷಗಾನ ಮಂಡಳಿ, ಕುಂಬಳೆ ಶ್ರೀ ಗೋಪಾಲಕೃಷ್ಣ ಯಕ್ಷಗಾನ ಮಂಡಳಿ, ಸುಬ್ರಹ್ಮಣ್ಯ ಮೇಳ ಮೊದಲಾದ ಮೇಳಗಳು ತುಳು ಯಕ್ಷಗಾನಕ್ಕೆ ಪ್ರೋನೀಡಿ ಬೆಳೆಸಿದುವು. ಅನಂತರ ಮಂಗಳಾದೇವಿ, ಕುಂಟಾರು, ಮಧೂರು, ಪುತ್ತೂರು ಮೊದಲಾದ ದೇವಸ್ಥಾನಗಳಿಂದ ತುಳು ಪ್ರಸಂಗಗಳನ್ನಾಡುವ ಮೇಳಗಳು ಹೊರಟುವು.
ಜಾನಪದೀಯ ಸೋಗಿನ ಐತಿಹಾಸಿಕ ಮತ್ತು ಕಾಲ್ಪನಿಕ ಪ್ರಸಂಗಗಳು ಯಕ್ಷಗಾನ ರಂಗಕ್ಕೆ ಬಂದಾಗ ಯಕ್ಷಗಾನ ವೇಷಗಾರಿಕೆಯಲ್ಲಿ ಬದಲಾವಣೆ ಅನಿವಾರ್ಯವಾಯಿತು. ಪೌರಾಣಿಕ ಪ್ರಸಂಗಗಳ ಪರಂಪರೆಯ ವೇಷಭೂಷಣಗಳು ತುಳು ಕಾಲ್ಪನಿಕ ಪ್ರಸಂಗಗಳ ಪಾತ್ರಗಳಿಗೆ ಒಗ್ಗದಂತಾಯಿತು. ಈ ಹಿನ್ನೆಲೆಯಲ್ಲಿ ನಾಟಕೀಯ ವೇಷಭೂಷಣಗಳಿಗೆ ಕಲಾವಿದರು ಮೊರೆ ಹೋದರು. ಕಂಪೆನಿ ನಾಟಕಗಳಲ್ಲಿ ಪೌರಾಣಿಕ ಪಾತ್ರಗಳು ಧರಿಸುತ್ತಿದ್ದ ವೇಷಭೂಷಣಗಳನ್ನು ತುಳು ಯಕ್ಷಗಾನ ಕಲಾವಿದರು ಬಳಸಿದರು. ರಾಜವೇಷಗಳಿಗೆ ವಿಗ್ ಇಟ್ಟು, ಅದರ ಮೇಲೊಂದು ಬಾಸಿಂಗದಂತಹ ಮುಂಡಾಸು, ತುಂಬು ತೋಳಿನ ಅಂಗಿ, ಸೊಂಟಕ್ಕೆ ಜರಿ ಇರುವ ನಾಟಕೀಯ ಉಡುಗೆ, ಸರಳವಾದ ಮುಖವರ್ಣಿಕೆಗಳು ಕಂಡುಬಂದುವು. ಕೆಲವು ಯಕ್ಷಗಾನ ಮೇಳಗಳು ತಮ್ಮ ಹೆಸರನ್ನು ‘ಯಕ್ಷಗಾನ  ನಾಟಕ ಸಭಾ’ ಎಂದು ಗುರುತಿಸಿಕೊಂಡುವು. ಹೀಗೆ ತುಳು ಯಕ್ಷಗಾನವು ನಾಟಕೀಯ ಅಂಶಗಳಿಗೆ ಹೆಚ್ಚಿನ ಒತ್ತು ಕೊಟ್ಟ ತೆಂಕು ತಿಟ್ಟಿನ ಪರಂಪರೆಗಿಂತ ಭಿನ್ನವಾಗಿ ಬೆಳೆದುಬಂತು.
ಯಕ್ಷಗಾನ ಆಹಾರ್ಯ: ೩. ಯಕ್ಷಗಾನದ ಆಹಾರ್ಯದ ಪರಿಕರಗಳು ಮತ್ತು ಸಂಪ್ರದಾಯ: ಮುಖವಿನ್ಯಾಸಗಳು
ಮುಖವಿನ್ಯಾಸಗಳು
 ಕೆಂಪು ಗೆರೆಗಳನ್ನು ಎಳೆಯಲಾಗುತ್ತದೆ. ಹೆಚ್ಚಿನ ಪಾತ್ರಗಳಿಗೆ ಬಿಳಿ ಗೆರೆಗೆ ತಾಗಿಕೊಂಡಂತೆ ಬಿಳಿಯ ಮುತ್ತರಿಗಳನ್ನು ಇಡಲಾಗುತ್ತದೆ. ಕೆಲವರು ಹಳದಿ ಬಣ್ಣದ ಗೆರೆಯನ್ನು ಹಾಕದೆ ಉದ್ದ ನಾಮವನ್ನು ಬರೆಯುತ್ತಾರೆ. ಸಾಮಾನ್ಯವಾಗಿ ನಾರದ ಪಾತ್ರವನ್ನು ಹೊರತು ಪಡಿಸಿ ಎಲ್ಲ ಋಷಿಪಾತ್ರಗಳಿಗೂ ಅಡ್ಡ ನಾಮವನ್ನು ಹಾಕುವುದು ಸಂಪ್ರದಾಯ. ಕೆಲವರು ಬೃಹಸ್ಪತಿ ಮತ್ತು ವಸಿಷ್ಠರಿಗೆ ವೈಷ್ಣವ ಧಾರ್ಮಿಕ ನೆಲೆಯಲ್ಲಿ ಉದ್ದನಾಮವನ್ನು ಹಾಕುವರು. ಉದ್ದನಾಮ ಹಾಕಿದ ಪಾತ್ರಗಳು ಸಾಮಾನ್ಯವಾಗಿ ಗೆಲ್ಲುವ ಪಾತ್ರಗಳು. ಎಂದರೆ ನಾಯಕ ಸ್ಥಾನದಲ್ಲಿರುವ ಈ ಪಾತ್ರಗಳು ಸಾಮಾನ್ಯವಾಗಿ ವೈಷ್ಣವ ಮನೋಧರ್ಮದವುಗಳು. ಸೋಲುವ ಪಾತ್ರಗಳಿಗೆ ಸಾಮಾನ್ಯವಾಗಿ ಅಡ್ಡ ನಾಮವೇ ಹೆಚ್ಚಾಗಿರುತ್ತದೆ. ಇವುಗಳೆಲ್ಲ ಶೈವ ಪರವಾದ ಪಾತ್ರಗಳು. ಈ ಕಾರಣಕ್ಕಾಗಿ  ಯಕ್ಷಗಾನದ ರಾಕ್ಷಸ ಪಾತ್ರಗಳಿಗೆ ಅಡ್ಡ ನಾಮಗಳ ಸಂಪ್ರದಾಯ ಬಂದಿದೆ. ದಕ್ಷ, ಗದಾಪರ್ವದ ಕೌರವ ಮೊದಲಾದ ಪಾತ್ರಗಳಿಗೆ ಉದ್ದ ಹಾಗೂ ಅಡ್ಡನಾಮಗಳನ್ನು ಹಾಕುವ ಕ್ರಮವಿದೆ.
ನಾಮಗಳನ್ನು ಗೆರೆ ಅಥವಾ ಗೀಟುಗಳ ಮೂಲಕ ರೂಪಿಸಲಾಗುತ್ತದೆ. ಮುಖದ ವಿನ್ಯಾಸದ ಸಂದರ್ಭದಲ್ಲಿ ಕಪ್ಪು, ಕೆಂಪು, ಬಿಳಿ, ಹಳದಿ ಬಣ್ಣಗಳ ವಿವಿಧ ರೇಖೆಗಳು ಮುಖದಲ್ಲಿ ಪಾತ್ರದ ಸ್ವಭಾವವನ್ನು ಪ್ರಕಟಿಸುತ್ತಿರುತ್ತವೆ. ಗೆರೆಗಳ ಮೂಲಕವೂ ಮುಖದಲ್ಲಿ ವಿವಿಧ ರೀತಿಯ ಮುದ್ರೆಗಳನ್ನು ಬರೆಯಲಾಗುತ್ತದೆ. ಕಣ್ಣಿನ ಕೊನೆಯಿಂದ ಕಿವಿಯ ದಿಕ್ಕಿಗೆ ಎರಡೂ ಕಡೆ ಮುಖದಲ್ಲಿ ವಿವಿಧ ಮುದ್ರೆಗಳನ್ನು ಬರೆಯಲಾಗುತ್ತದೆ. ಪಾತ್ರಗಳ ಸ್ವಭಾವ ಗಳಿಗನುಗುಣವಾಗಿ  ಅಥವಾ  ಕಲಾವಿದನ  ಕೌಶಲ್ಯವನ್ನು  ಅನುಸರಿಸಿ ವಿಭಿನ್ನ ರೀತಿಯ ಮುದ್ರೆಗಳಿರುತ್ತವೆ. ಇವುಗಳಲ್ಲಿ ಚಕ್ರಮುದ್ರೆ, ಶಂಖಮುದ್ರೆ, ಉರುಟು ಗೆರೆಗಳ ಮುದ್ರೆ, ಚುಕ್ಕಿಗಳ ಹೂವಿನಂತಹ ಮುದ್ರೆ ಇತ್ಯಾದಿ ವೈವಿಧ್ಯಗಳಿರುತ್ತವೆ. ಈ ಮುದ್ರೆಗಳು ಮುಖ ಮತ್ತು ಶಿರೋಭೂಷಣಗಳ ಸೌಂದರ್ಯವನ್ನು ಜೋಡಿಸುವ ಸಂಪರ್ಕ ಸೇತುವೆಯಂತಿರುತ್ತವೆ.

ವೇಷದ ಮುಖವರ್ಣಿಕೆಯನ್ನು ಮುತ್ತರಿಗಳ ಮೂಲಕ ಇನ್ನಷ್ಟು ವಿನ್ಯಾಸಗೊಳಿಸ ಲಾಗುತ್ತದೆ. ಮುತ್ತರಿಗಳೆಂದರೆ ಬಣ್ಣದ ಚುಕ್ಕಿಗಳ ಸಾಲು. ಸಾಮಾನ್ಯವಾಗಿ ಪುರುಷ ವೇಷಗಳ ನಾಮಗಳ ಪಕ್ಕದಲ್ಲಿ ಅಥವಾ ಕೆನ್ನೆಯ ಮೇಲಿನ ಮುದ್ರೆಗಳ ಸುತ್ತಲೂ, ಇನ್ನು ಕೆಲವೊಮ್ಮೆ ಕಣ್ಣಿನ ಕೆಳ ಭಾಗದಲ್ಲಿ ಮುತ್ತರಿಗಳಿಡುವ ಸಂಪ್ರದಾಯವಿದೆ. ಸ್ತ್ರೀವೇಷಗಳಾದರೆ ಹುಬ್ಬಿನ ಮೇಲಿನಿಂದ ಸಾಲಾಗಿ ಮುತ್ತರಿಗಳನ್ನಿಡುವ ಸಂಪ್ರದಾಯವಿದೆ. ಕೆಲವು ಪಾತ್ರಗಳಿಗೆ ಗಡ್ಡವನ್ನು ಬರೆಯುವ ಸಂಪ್ರದಾಯವಿದೆ. ಸಾಮಾನ್ಯವಾಗಿ ಗಡ್ಡವನ್ನು ಎಣ್ಣೆಮಸಿಯಲ್ಲಿ ಗೆರೆಯಂತೆ ಬರೆದು ಅದಕ್ಕೆ ಕೆಂಪು ಜೀವರೇಖೆಯನ್ನು ಕೊಡಲಾಗುತ್ತದೆ. ಪುಂಡುವೇಷ, ಸ್ತ್ರೀವೇಷಗಳಿಗೆ ಇವು ಅಗತ್ಯವಿರುವುದಿಲ್ಲ. ಚುಟ್ಟಿ ಇಡುವ ವೇಷಗಳಾದರೆ ಮುಖವರ್ಣಿಕೆಯಲ್ಲಿ ಈ ತೆರನ ವಿನ್ಯಾಸಗಳಿರುವುದಿಲ್ಲ. ವಿಭಿನ್ನ ವೇಷಗಳ ಮುಖವರ್ಣಿಕೆಯನ್ನು ಕುರಿತು ಮುಂದಿನ ಅಧ್ಯಾಯಗಳಲ್ಲಿ ಪ್ರತ್ಯೇಕವಾಗಿಯೇ ಗಮನಹರಿಸಬಹುದು.
ಯಕ್ಷಗಾನದ ಮುಖವರ್ಣಿಕೆಯಲ್ಲಿರುವ ವಿವಿಧ ಬಣ್ಣದ ಗೆರೆಗಳು ಸೌಂದರ್ಯದ ನೆಲೆಯಿಂದಲೇ ರೂಪುಗೊಂಡಿವೆ. ಆದರೂ ಆ ಗೆರೆಗಳಿಗೆ ನಿರ್ದಿಷ್ಟವಾದ  ಅರ್ಥ ಸಂಕೇತಗಳು ಇದೆಯೆಂಬುದು ಗಮನಾರ್ಹ. ಹಣೆಯ ಉದ್ದ ನಾಮವು ವೈಷ್ಣವ ಒಲವನ್ನು ಪ್ರಕಟಿಸುವ ವೇಷಗಳಾದರೆ ಅಡ್ಡ ನಾಮದ ವೇಷಗಳು ಶಿವನ ಒಲವನ್ನು ಹೊಂದಿದವು. ವೈಷ್ಣವ ವಿರೋಧವನ್ನು ಸೂಚಿಸುವ ಸಂದರ್ಭಗಳಲ್ಲಿಯೂ ಅಡ್ಡ ನಾಮಗಳನ್ನು  ಹಾಕಲಾಗುತ್ತದೆ. ಮುಖವರ್ಣಿಕೆಯಲ್ಲಿ ಹಣೆಯ ನಾಮಗಳೇ ಒಟ್ಟು ಪಾತ್ರದ ಸ್ವಭಾವವನ್ನು ನಿರ್ಧರಿಸುವಲ್ಲಿ ಪ್ರಮುಖ ಪಾತ್ರವಹಿಸುತ್ತವೆ. ಹಣೆಯ ಮಧ್ಯೆ ಇಡುವ ಕೆಂಪು ಬೊಟ್ಟು ಶುಭದ ಸಂಕೇತವಾಗಿರುತ್ತದೆ. ಕೆಲವೊಮ್ಮೆ ನಾಮದ ನಡುವೆ ಕೂಡ ಕೆಂಪು ಬೊಟ್ಟು ಇಡಲಾಗುತ್ತದೆ. ಶೈವ ಮತ್ತು ವೈಷ್ಣವ ತತ್ವಗಳ ನಡುವೆ ದ್ವಂದ್ವವನ್ನು ಸೂಚಿಸುವ ಸಂದರ್ಭದಲ್ಲಿ ಉದ್ದ ಮತ್ತು ಅಡ್ಡನೆಯ ಎರಡೂ ಗೆರೆಗಳನ್ನು ಹಣೆಯ ಮೇಲೆ ಬರೆಯಲಾಗುತ್ತದೆ. ಮುಖವರ್ಣಿಕೆಯಲ್ಲಿ ಹಣೆಯ ಬಣ್ಣಕ್ಕೆ ಅಥವಾ ರೇಖೆಗಳಿಗೆ ಪೂರಕವಾಗಿ ಮುಖವಿನ್ಯಾಸ ಗಳನ್ನು ರೂಪಿಸಲಾಗುತ್ತದೆ. ಒಂದು ಗೆರೆಯ ಪಕ್ಕದಲ್ಲಿ ಇನ್ನೊಂದು ಬಣ್ಣದ ಗೆರೆಯನ್ನು ಎಳೆಯುವಾಗ ಕೆಲವು ನಿರ್ದಿಷ್ಟತೆಯನ್ನು ಯಕ್ಷಗಾನದ ಮುಖವರ್ಣಿಕೆಯಲ್ಲಿ ಕಾಯ್ದುಕೊಳ್ಳ ಲಾಗಿದೆ. ಕೆಂಪು ಗೆರೆಯ ಪಕ್ಕದಲ್ಲಿ ಹಳದಿಗೆರೆ, ಅದರ ಪಕ್ಕದಲ್ಲಿ ಬಿಳಿಗೆರೆಯನ್ನು ಎಳೆಯುವುದರ ಮೂಲಕ ಬಣ್ಣಗಳು ಪ್ರಕಾಶಮಾನವಾಗಿ ಕಾಣುವಂತೆ ಮಾಡಲಾಗುತ್ತದೆ. ಹಳದಿ ಬಣ್ಣದ ನಡುವೆ ಕೆಂಪು ಮತ್ತು ಬಿಳಿ ಪ್ರಕಾಶಮಾನವಾಗಿ ಶೋಭಿಸುತ್ತಿದೆಯೆಂಬ ಸೂಕ್ಷ್ಮವನ್ನು ಯಕ್ಷಗಾನ ಮುಖವರ್ಣಿಕೆಯಲ್ಲಿ ಗಮನಿಸಲಾಗಿದೆ. ಮೂಗಿನ ಮೇಲೆ ಬರೆಯುವ ಮುದ್ರೆಗಳು ಹಾಗೂ ಮುಖದ ಮೇಲಿನ ಮುತ್ತರಿಗಳು ಬಿಳಿಯ ಬಣ್ಣದಲ್ಲಿದ್ದು ಇವು ಮುಖದ ಬಣ್ಣವನ್ನು ವಿಶಾಲಗೊಳಿಸುತ್ತವೆ. ಕಣ್ಣರೆಪ್ಪೆಯ ಸಮೀಪ ಇಡುವ ಬಿಳಿಯ ಮುದ್ರೆಗಳು ಒಂದೆಡೆ ವೈಷ್ಣವ ತತ್ವಗಳನ್ನು ಪ್ರತಿಪಾದಿಸಿದರೆ ಇನ್ನೊಂದೆಡೆ ಅದು ಮುಖದ ಸೌಂದರ್ಯವನ್ನು ಹೆಚ್ಚಿಸುತ್ತದೆ.
ಬಣ್ಣದ ವೇಷಗಳಲ್ಲಿ ಸೂಕ್ಷ್ಮವಾದ ಗೆರೆಗಳಿರುವುದಿಲ್ಲ. ಇಲ್ಲಿನ ಚುಟ್ಟಿ ಹಾಗೂ ಬರೆಯುವ ಸುಳಿಗಳು ವೇಷಕ್ಕೆ ಗಾಂಭೀರ್ಯವನ್ನು ತಂದುಕೊಡುತ್ತವೆ. ಎದುರು ವೇಷಗಳಲ್ಲಿ ಬರುವ ಕೆಲವು ಪಾತ್ರಗಳಿಗೆ ಅವುಗಳ ಸ್ವಭಾವಗಳಿಗನುಗುಣವಾಗಿ ಸಂಕೀರ್ಣವಾದ ಗೆರೆಗಳಿರುತ್ತವೆ. ಮುಖದ ಮೇಲೆ ಅರಿಶಿನದ ಗೆರೆಗಳು, ಕಪ್ಪು ಗೆರೆಗಳು ಹಾಗೂ ಕೆಂಪು ಗೆರೆಗಳು ಮುಖವನ್ನು ಭೀಕರವಾಗಿ ಕಾಣಿಸುವಲ್ಲಿ ನೆರವಾಗುತ್ತವೆ. ಸಂಕೀರ್ಣ ಮುಖವರ್ಣಿಕೆಯ ನಡುವೆಯೂ ಕೆಲವು ಸಂಕೇತಗಳನ್ನು ವೇಷಗಳ ಸ್ವಭಾವಕ್ಕಾಗಿ ಉಳಿಸಿಕೊಳ್ಳಲಾಗುತ್ತದೆ. ಅತಿಕಾಯನಂತಹ ವೇಷಗಳಲ್ಲಿ ಹಣೆಯ ಬಿಳಿಯ ನಾಮ ಹಾಗೂ ಹಸಿರು ಮತ್ತು ನೀಲಿ ಬಣ್ಣಗಳ ಮುದ್ರೆಗಳು ವೈಷ್ಣವನೆಂಬುದನ್ನು ಸಂಕೇತಿಸುತ್ತವೆ. ಕಾರ್ತವೀರ್ಯಾರ್ಜುನನಿಗೆ ನಾಮದ ಎರಡೂ ಬದಿಗಳಲ್ಲಿ ಚಕ್ರ ಮುದ್ರೆಯನ್ನು ಬರೆಯುವುದರ ಮೂಲಕ ಸುದರ್ಶನವತಾರಿ ಎಂಬುದನ್ನು ಸಂಕೇತಿಸಲಾಗುತ್ತದೆ. ರಾಮನ ಕಣ್ಣುಗಳ ಕೆಳ ಭಾಗದಲ್ಲಿ ಹಸಿರು ಬಣ್ಣವನ್ನು ಶೃಂಗಾರದ ಸಂಕೇತವಾಗಿ ಹಾಕಲಾಗುತ್ತದೆ. ಸಾಮಾನ್ಯ ಹೆಣ್ಣು ವೇಷಗಳಿಗೆ ಹಸಿರು ಬಣ್ಣವೇ ಮುಖ್ಯ. ಇದು ಶೃಂಗಾರದ ಸಂಕೇತ. ಶೂರ್ಪನಖಿಯಂತವಳು ಕಾಮುಕಿಯಾದ್ದರಿಂದ ಅವಳಿಗೆ ಕಪ್ಪು ಬಣ್ಣವನ್ನು ಬಳಸಲಾಗುತ್ತದೆ. ಈಕೆ ಬಲಶಾಲಿ ಎಂಬುದನ್ನು ತೋರಿಸಲು ಮೂಗಿನ ತುದಿಯಿಂದಲೇ ಹಣೆಯವರೆಗೂ ಸೊಂಡಿಲ ರೂಪದ ನಾಮವನ್ನು ಬರೆಯುತ್ತಾರೆ. ಭೀಮನ ಪಾತ್ರಕ್ಕೆ ಹೀಗೆಯೇ ಸೊಂಡಿಲರೂಪದ ನಾಮವನ್ನು ಹಾಕಲಾಗುತ್ತದೆ. ಇದು ಆನೆಯಷ್ಟು ಬಲಶಾಲಿ ಎಂಬುದನ್ನು ಸಂಕೇತಿಸುತ್ತದೆ. ಭೀಮನಿಗೆ ಹಣೆಯ ಎರಡೂ ಭಾಗಗಳಲ್ಲಿ ಕಣ್ಣುಗಳ ಗುರುತನ್ನು ಬರೆಯಲಾಗುತ್ತದೆ. ಇದು ಸಾವಿರ ಆನೆಗಳ ಬಲಶಾಲಿ ಎಂಬುದರ ಸಂಕೇತ. ಹೀಗೆ ಯಕ್ಷಗಾನದ ಮುಖವರ್ಣಿಕೆಯು ವಿವಿಧ ವಿನ್ಯಾಸಗಳ ಮೂಲಕ ರೂಪುಗೊಂಡು ವೇಷಗಳಿಗೆ ಗಾಂಭೀರ್ಯ ವನ್ನೂ, ಸೌಂದರ್ಯವನ್ನೂ ಏಕಕಾಲಕ್ಕೆ ತಂದು  ಕೊಡುತ್ತದೆ.
ಮುಖವರ್ಣಿಕೆಗೆ ಬಳಸುವ ದ್ರವ್ಯಗಳು ಚರ್ಮದ ಮೇಲೆ ದುಷ್ಪರಿಣಾಮವನ್ನು ಬೀರುವುದಿಲ್ಲ. ಇವು ಹೆಚ್ಚು ಕಾಲ ಕೆಡದಂತೆ ಉಳಿಯಬೇಕಾಗುತ್ತದೆ. ಒಂದು ಬಣ್ಣವನ್ನು ಇನ್ನೊಂದು ಬಣ್ಣದ ಸಮೀಪದಲ್ಲಿ ಹಚ್ಚಿದಾಗ ಅದು ಮೊದಲು ಹಚ್ಚಿದ ಬಣ್ಣದೊಂದಿಗೆ ಮಿಶ್ರವಾಗಬಾರದು. ಮುಖದ ಮೇಲೆ ಭಾವನೆಯನ್ನು ಪ್ರಕಟಿಸುವಾಗ ಮಾಂಸಖಂಡಗಳ ಚಲನೆಗೆ ಅಡ್ಡಿಯಾಗಬಾರದು. ಬೆವರಿನೊಂದಿಗೆ ಕರಗಬಾರದು. ಜೊತೆಗೆ ಹೆಚ್ಚು ಆಕರ್ಷಕವಾಗಿದ್ದು ಸುಲಭ ಲಭ್ಯವಾಗುವ ದ್ರವ್ಯಗಳನ್ನೇ ಯಕ್ಷಗಾನದ ಮುಖವರ್ಣಿಕೆಗೆ ಬಳಸಲಾಗುತ್ತದೆ. ಈ ತೆರನ ಎಚ್ಚರವನ್ನು ಗಮನದಲ್ಲಿಟ್ಟುಕೊಂಡೇ ಯಕ್ಷಗಾನದ ಬಣ್ಣ ಗಳನ್ನು ಆಯ್ಕೆ ಮಾಡಲಾಗಿದೆ.
ಬಣ್ಣಗಳನ್ನು ಮಿಶ್ರ ಮಾಡಲು ಹಾಗೂ ಹಚ್ಚಿದ ಬಣ್ಣವನ್ನು ತೆಗೆಯಲು ತೆಂಗಿನ ಎಣ್ಣೆಯನ್ನು ಬಳಸುತ್ತಾರೆ. ಇದು ಚರ್ಮಕ್ಕೆ ಯಾವುದೇ ರೀತಿಯ ಹಾನಿಯನ್ನು ಉಂಟು ಮಾಡುವುದಿಲ್ಲ. ಬಣ್ಣವನ್ನು ಬರೆಯಲು ಕುಂಚವನ್ನು ಬಳಸುವ ಕ್ರಮ ಹಿಂದೆ ಇದ್ದಿರಲಿಲ್ಲ. ತೆಂಗಿನ ಕಡ್ಡಿಗಳಲ್ಲೇ ಬರೆಯುವ ಸಂಪ್ರದಾಯವಿತ್ತು. ಯಕ್ಷಗಾನದ ವೃತ್ತಿಮೇಳಗಳಲ್ಲಿ ಇದೇ ಸಂಪ್ರದಾಯವು ಇಂದಿಗೂ ರೂಢಿಯಲ್ಲಿದೆ. ಅಡಿಪಾಯದ ಮೂಲ ಬಣ್ಣವನ್ನು ಒಣಗಿಸಲು ಹಾಕುವ ಪೌಡರನ್ನು ತೆಗೆಯಲು ಶೇವಿಂಗ್ ಬ್ರಷ್ ಬಳಸುತ್ತಾರೆ. ಮೀಸೆಯನ್ನು ಅಂಟಿಸಿಕೊಳ್ಳಲು ಸ್ಪಿರಿಟ್ ಗಮ್ ಬಳಸಲಾಗುತ್ತದೆ. ಇದನ್ನು ರಾಳ ಮತ್ತು ಸ್ಪಿರಿಟ್ ಮಿಶ್ರ ಮಾಡಿ ತಯಾರಿಸಲಾಗುತ್ತದೆ. ಈಗ ಮಾರುಕಟ್ಟೆಯಲ್ಲಿ ಸಿದ್ಧ ಮಾದರಿಯಲ್ಲೇ ಇವು ಲಭಿಸುತ್ತವೆ.
ವೇಷ ಹಾಗೂ ಆಭರಣ ಪರಿಕರಗಳು
ಯಕ್ಷಗಾನದ ಬಣ್ಣಗಾರಿಕೆಯಲ್ಲಿ ಭಾವವನ್ನು ಪ್ರಕಟಿಸುವಂತೆ ಉಡುಗೆ ತೊಡುಗೆ ಗಳಲ್ಲಿಯೂ ಆಯಾ ಪಾತ್ರಗಳ ಗುಣಧರ್ಮವನ್ನು ಅನುಸರಿಸಿ ವಿವಿಧ ಕ್ರಮಗಳನ್ನು ಅಳವಡಿಸಲಾಗಿದೆ. ಯಾವುದೇ ಪಾತ್ರ ಪಾತ್ರವಾಗಿ ಪ್ರತ್ಯೇಕವಾಗುವಾಗಲೂ ಎಲ್ಲಾ ಪಾತ್ರಗಳ ತೊಡುಗೆಗಳಲ್ಲಿಯೂ ಸಾಮಾನ್ಯವಾದ ಅನೇಕ  ಸಂಗತಿಗಳಿರುತ್ತವೆ. ವೇಷಭೂಷಣಗಳ ಪ್ರಾಥಮಿಕ ಸಂಗತಿಗಳು ಎಂಬ ನೆಲೆಯಲ್ಲಿ ಇವುಗಳು ವೇಷಗಳಿಗೆ ಇರಲೇಬೇಕು. ಅವುಗಳನ್ನು ಇಲ್ಲಿ ಒಂದೊಂದಾಗಿ ಪರಿಕರಗಳನ್ನು ಗಮನಿಸಬಹುದು.
ಕಾಲುಚೀಲಗಳು (ಶಾಕ್ಸ್) : ಕಾಲುಚೀಲವನ್ನು ಪಾದದ ಮೇಲಿನಿಂದ ಮೊಣಕಾಲಿನವರೆಗೆ ಧಾರಣೆ ಮಾಡಲಾಗುವುದು. ಕಾಲುಚೀಲವೆಂದರೆ ಪಾದವನ್ನು ಮುಚ್ಚದೆ ಮೀನಖಂಡವನ್ನು ಮಾತ್ರ ಮುಚ್ಚುವಂತಿರುವ ಚೀಲಗಳು. ಹಿಂದೆ ಕಾಲುಚೀಲಗಳನ್ನು ಬಳಸುವ ಕ್ರಮ ಇದ್ದಿರಲಿಲ್ಲ.
ಗೆಜ್ಜೆ : ವೇಷಗಳು ಕಾಲಿಗೆ ಕಟ್ಟಿಕೊಳ್ಳುವ ಗೆಜ್ಜೆಸರ. ಇದನ್ನು ಕಾಲ್ಗೆಜ್ಜೆ ಎಂದೂ ಹೇಳಲಾಗುತ್ತದೆ. ಕಂಚು, ಬೆಳ್ಳಿಗಳ ಮಿಶ್ರಣದಿಂದ ಇದನ್ನು ತಯಾರಿಸಲಾಗುತ್ತದೆ. ಗೆಜ್ಜೆ ಗಳನ್ನು ದಾರಗಳಲ್ಲಿ ಪೋಣಿಸಿ ಬಳಸಲಾಗುತ್ತದೆ. ಅಲ್ಲದೆ ಬಟ್ಟೆಗಳಿಗೂ, ಚರ್ಮದ ಮೆತ್ತೆಗಳಿಗೂ ಹೊಲಿದು ಇದನ್ನು ಸಿದ್ಧಪಡಿಸುವುದೂ ಇದೆ. ವೇಷಗಳು ಕುಣಿಯುವಾಗ ತಾಳಕ್ಕೆ ತಕ್ಕ ಹಾಗೆ ನಾದವನ್ನು ಹೊರಡಿಸುವುದರಿಂದ ವೇಷದ ನಡಿಗೆಗೊಂದು ಶ್ರುತಿ ದೊರೆಯುತ್ತದೆ. ಯಕ್ಷಗಾನದ ಎಲ್ಲಾ ವೇಷಗಳು ಧರಿಸುತ್ತವೆ.
ಕಾಲುಚೆಂಡು : ಗೆಜ್ಜೆಯ ಮೇಲ್ಭಾಗಕ್ಕೆ ಕಟ್ಟುವ ಹತ್ತಿಯ ಅಥವಾ ಬಟ್ಟೆಯ ಮೆತ್ತೆಯ ಬಳೆ. ಗೆಜ್ಜೆಯ ಮೇಲೆ ಬೆಂಡೆಕಾಯಿ ಗಾತ್ರದ ಮೂರು ಬಳೆಗಳನ್ನು ಧರಿಸುವುದು ಕ್ರಮ. ಗೆಜ್ಜೆಗೆ ತಾಗಿದಂತೆ ಕೆಂಪು ಅದರ ಮೇಲೆ ಕಪ್ಪು ಮತ್ತೊಂದರ ಮೇಲೆ ಕೆಂಪು ಬಣ್ಣದ ಕಾಲು ಚೆಂಡನ್ನು ಧರಿಸುತ್ತಾರೆ. ಇವು ಕಾಲಿನ ಪ್ರಮಾಣವನ್ನು ದೇಹದೊಂದಿಗೆ ಸರಿದೂಗಿಸುತ್ತವೆ. ಹಾಗೂ ತೊಟ್ಟುಕೊಂಡ ವೇಷಭೂಷಣಗಳ ಜೊತೆ ಹೊಂದಾಣಿಕೆ ಯಾಗುತ್ತದೆ. ಈ ಕಾಲುಚೆಂಡು ಇತ್ತೀಚೆಗೆ ಬಳಕೆಯಾಗುತ್ತಿಲ್ಲ.
ಕಾಲು ಮುಳ್ಳು: ಕಾಲ್ಚೆಂಡಿನ ಮೇಲ್ಗಡೆ ಕಟ್ಟುವ ಮರದ ಕಾಲು ಬಳೆ. ಸಾಮಾನ್ಯವಾಗಿ ಇದರ ಬಣ್ಣ ಬಿಳಿ. ಇದರ ಹೊರಮೈಗೆ ಶಂಕುವಿನಾಕೃತಿಯ ಮುಳ್ಳುಗಳು ಅಥವಾ ಕಮಾನುಗಳಿರುತ್ತವೆ. ಇದು ಕಿರೀಟ, ಭುಜಕೀರ್ತಿಗಳಿಗೆ ಸಂವಾದಿಯಾಗಿ ಕಾಲಿಗೆ ಧರಿಸುವ ಆಭರಣ. ಇವು ಮುಳ್ಳುಗಳಂತಿರದೆ ತುದಿಯಲ್ಲಿ ವೃತ್ತಾಕಾರದಲ್ಲಿರುತ್ತದೆ. ಹಿಂದೆ ಮೂರು ಕಾಲು ಮುಳ್ಳುಗಳನ್ನು ಧರಿಸುವ ಸಂಪ್ರದಾಯವಿತ್ತು. ಭುಜಕೀರ್ತಿ ಮತ್ತು ಕಿರೀಟದೊಂದಿಗೆ ಅಪೂರ್ವ ಸಾಮರಸ್ಯವನ್ನು ಸಾಧಿಸುತ್ತವೆ. ಇದರ ಬಳಕೆ ಕೂಡ ಈಗ ಕಡಿಮೆಯಾಗಿದೆ.
ಕಾಲು ಜಂಗು : ಪುರುಷ ವೇಷಗಳು ಮೊಣಕಾಲಿನ ಕೆಳಗೆ ಸುತ್ತಿದ ಗೆಜ್ಜೆಯ ಪಟ್ಟಿ. ಬಟ್ಟೆಯ ಮೆತ್ತೆಗೆ ಹಲ್ಲೆ ಗೆಜ್ಜೆಗಳನ್ನು ಹೊಲಿದು ತಯಾರಿಸಲಾಗುತ್ತಿದೆ.
ಕಾಲು ಪಟ್ಟೀಸ್ : ಕಾಲಿನ ಮಣಿಗಂಟಿನಿಂದ ಮೊಣಕಾಲಿನವರೆಗೆ ಸುತ್ತುವ ಸುಮಾರು ಮೂರಂಗುಲ ಅಗಲದ ಉದ್ದದ ದಪ್ಪದ ಜರಿಮಣಿಗಳಿರುವ ಬಟ್ಟೆ. ಇದು ಹಿಂದೆ ಇದ್ದಿ ರಲಿಲ್ಲ. ಈ ಕಾಲು ಪಟ್ಟೀಸ್ ನಾಟಕೀಯ ವೇಷಗಳಿಗೆ ಹೆಚ್ಚಾಗಿ ಬಳಕೆಯಾಗುತ್ತಿವೆ.
ಕಾಲ ಕಡಗ : ಕಾಲು ಮುಳ್ಳುಗಳ ಮೇಲೆ ಮತ್ತೆ ಕಾಲು ಚೆಂಡುಗಳನ್ನು ಕಟ್ಟಿ ಅದರ ಮೇಲೆ ಕಟ್ಟುವ ಆಭರಣ. ಇದು ಉರುಟಾಗಿದ್ದು ಸರಳಿನ ಬಳೆಯ ಆಕಾರದಲ್ಲಿರುತ್ತದೆ. ಹಿಂದೆ ಇವುಗಳನ್ನು ಗೋಳಿಮರದ ಬೇರುಗಳಿಂದ ತಯಾರಿಸುತ್ತಿದ್ದರಂತೆ. ಈಗ ಅಲ್ಯುಮಿನಿಯಂನ ರಚನೆಗಳಾಗಿವೆ. ಪುರುಷ ವೇಷಗಳಿಗೆ ಮಾತ್ರ ಇದನ್ನು ಕಟ್ಟಲಾಗುತ್ತದೆ. ಹಿಂದೆ ದೋಣಿಯಾಕೃತಿಯ ಚಿಕ್ಕ ಗಗ್ಗರ ಎಂಬುದನ್ನು ಕಡಗದ ಬದಲಿಗೆ ಕಟ್ಟಲಾಗುತ್ತಿತ್ತಂತೆ. ಇದರ ಒಳಗಡೆ ಕಾಯಿಗಳಿದ್ದು ನಡೆಯುವಾಗ ನಾದವನ್ನು ಹುಟ್ಟಿಸುತ್ತಿದ್ದುವು.
ಇಜಾರು : ಮೊಣಕಾಲಿನವರೆಗೆ ಇಳಿಯುವ ಚಡ್ಡಿ ಅಥವಾ ಚಲ್ಲಣ. ಪುರುಷ ವೇಷಗಳು ಕಚ್ಚೆಯ ಬದಲು ಧರಿಸುವ ಚಲ್ಲಣ. ಈ ಇಜಾರಿನ ಕೆಳ ಪಟ್ಟಿಗಳನ್ನು ಎರಡು ಮೊಣಕಾಲು ಗಳಿಗೆ ಬಂಧಿಸಲಾಗುತ್ತದೆ. ಇಜಾರಿನಲ್ಲಿ ಒಳ ಇಜಾರು ಕಪ್ಪು ಕೋರ ಬಟ್ಟೆಯದ್ದಾಗಿರುತ್ತದೆ. ಹೊರ ಇಜಾರು ಹತ್ತಿ ಬಟ್ಟೆ ಅಥವಾ ವೆಲ್‌ವೆಟ್ ಅಥವಾ ನೈಲಕ್ಸ್ ಬಟ್ಟೆಗಳದ್ದಾಗಿದ್ದು ಕೆಂಪು, ಹಸಿರು, ಕಪ್ಪು ಬಣ್ಣದವುಗಳಾಗಿವೆ. ಪುಂಡು ವೇಷಗಳಿಗೆ ಇತರ ಬಣ್ಣದ ಚೆಡ್ಡಿಗಳನ್ನು ಕೂಡ ಬಳಸಲಾಗುತ್ತದೆ.
ಅಂಡು : ಹೊಟ್ಟೆ ಅಥವಾ ಸೊಂಟದಿಂದ ತೊಡೆಯತನಕ ವೇಷದ ಗಾತ್ರವನ್ನು ಹಿಗ್ಗಿಸಲು ಬಳಸುವ ದಪ್ಪದ ಚಿಂದಿ ಬಟ್ಟೆಗಳ ಗಂಟು. ಹಗುರದ ಕಾರಣಕ್ಕೆ ಈಗ ಪ್ಲಾಸ್ಟಿಕ್ ಗೋಣಿ ಗಳನ್ನು ಬಳಸುತ್ತಾರೆ. ಸೀರೆಗಳು, ಹಳೆಯದಾದ ವೇಷದ ಜವುಳಿ ಇತ್ಯಾದಿಗಳು ಅಂಡು ಕಟ್ಟಲು ಉಪಯೋಗವಾಗುತ್ತದೆ. ಎದೆ ಮತ್ತು ಕುತ್ತಿಗೆಯ ಭಾಗಕ್ಕೆ ಸೀರೆಯನ್ನು ಸುತ್ತುವುದರ ಮೂಲಕ ವೇಷದ ಗಾತ್ರವನ್ನು ಹಿಗ್ಗಿಸಲಾಗುತ್ತದೆ.
ಬಾಲ್‌ಮುಂಡು: ಪುರುಷ ವೇಷಗಳು ಮೊಣಕಾಲಿನಿಂದ ಸ್ವಲ್ಪ ಕೆಳಗೆ ಇಳಿಯುವಂತೆ ಸೊಂಟಕ್ಕೆ ಕಟ್ಟಿಕೊಳ್ಳುವ ಲಂಗದಂತಹ ತೊಡುಗೆ. ಬಾಲದಂತೆ ಇಳಿಬಿಡುವ ತೊಡುಗೆ ಯಾದ್ದರಿಂದ ಈ ಹೆಸರು ಬಂದಿರಬಹುದು. ಇವುಗಳು ಬಿಳಿಬಣ್ಣದವುಗಳಿದ್ದು, ಕೆಳಭಾಗದಲ್ಲಿ ಕೆಂಪು, ಹಸಿರು, ಕಪ್ಪು ಬಣ್ಣಗಳ ಗೋಟುಗಳಿರುತ್ತವೆ.
ಜಟ್ಟಿ : ಸೊಂಟಕ್ಕೆ ಬಿಗಿದು ಕಟ್ಟುವ ಸುಮಾರು ಹನ್ನೆರಡರಿಂದ ಹದಿನೈದು ಅಡಿ ಉದ್ದದ ಬಟ್ಟೆ. ಬಿಳಿ ಬಟ್ಟೆಯನ್ನು ನಾಲ್ಕು ಮಡಿಕೆಯಾಗಿ ಹೊಲಿದ ನಾಲ್ಕೈದು ಇಂಚು ಅಗಲದ ಉದ್ದನೆಯ ಪಟ್ಟಿ. ಅಂಡಿನ ಮೇಲೆ ಇಜಾರನ್ನು ಕಟ್ಟಿ ಅದರ ಮೇಲೆ ಸೊಂಟಕ್ಕೆ ಒಂದು ಸುತ್ತು ಜಟ್ಟಿಯನ್ನು ಕಟ್ಟಿ ನಂತರ ಬಾಲ್‌ಮುಂಡು ಬಿಗಿದು ಅದರ ಮೇಲೆ ಮತ್ತೆ ಆಯವಾಗಿ ಜಟ್ಟಿಯನ್ನು ಸುತ್ತಲಾಗುತ್ತದೆ. ಇದು ಇಡೀ ವೇಷಭೂಷಣದ ಭಾರವನ್ನು ಧರಿಸಲು ಸೊಂಟಕ್ಕೆ ಆಧಾರವಾಗುತ್ತದೆ. ದಟ್ಟಿ ಎಂಬ ಹೆಸರಿನಿಂದಲೂ ಇದನ್ನು ಕರೆಯಲಾಗುತ್ತದೆ.
ವೀರಕಸೆ : ಸೊಂಟದ ಮುಂಭಾಗ ಎರಡು ಕಾಲುಗಳ ನಡುವೆ ಇಳಿಬೀಳುವಂತೆ ದೀರ್ಘವಾದ ಆಯತಾಕಾರದ ಆಭರಣ. ಇದು ಸುಮಾರು ಆರು ಅಥವಾ ಏಳು ಅಂಗುಲ ಅಗಲವಿರುತ್ತದೆ. ಹದಿನೆಂಟು ಅಥವಾ ಇಪ್ಪತ್ತು ಅಂಗುಲ ಉದ್ದವಿರುತ್ತದೆ. ಬಟ್ಟೆಯ ಮೆತ್ತೆಗೆ ಮಣಿಗಳನ್ನು ಹಲ್ಲೆಗಳನ್ನು ಸೇರಿಸಿ ಹೊಲಿದು ತಯಾರಿಸಲಾಗುತ್ತದೆ. ಸುತ್ತಲೂ ಉಣ್ಣೆಯ ಅಟ್ಟೆ ಇದ್ದು ಕೆಳಗೆ ಅಲಂಕಾರಕ್ಕಾಗಿ ಗೊಂಡೆಯೂ ಇರುತ್ತದೆ. ವೀರಗಸೆಯ ಮಧ್ಯದಲ್ಲಿ ಮೇಲಿನಿಂದ ಕೆಳಗಿನವರೆಗೆ ಐದು ‘ತಾವರೆ’ಯ ರಚನೆಯನ್ನು ಹಚ್ಚಿರುತ್ತಾರೆ. ತಾವರೆಯ ಗಾತ್ರವು ಮೇಲಿನಿಂದ ಕೆಳಗೆ ಕಿರಿದಾಗುತ್ತಾ ಬಂದಿರುತ್ತದೆ. ಇದರ ಸುತ್ತ ಚೌಕಬಿಲ್ಲೆ ಮತ್ತು ಮಣಿಗಳು ಅಥವಾ ಭುಜಕೀರ್ತಿಯಲ್ಲಿಯಂತೆ ತುದಿ ಕತ್ತರಿಸಿದ ಶಂಖುವಿನಾ ಕೃತಿಯನ್ನು ಬಳಸಿರುತ್ತಾರೆ. ವೀರಗಸೆಯ ಹೊರಭಾಗದಲ್ಲಿ ಸುತ್ತಲೂ ಕಪ್ಪು ಮತ್ತು ಕೆಂಪು ಬಣ್ಣದ ಉಲ್ಲನ್ ಗೊಂಡೆಗಳಿಂದ ಅಲಂಕರಿಸಿರುತ್ತಾರೆ. ಹೆಣ್ಣು ಬಣ್ಣದ ವೇಷಗಳಿಗೆ ಕೊರಳ ಹಾರವಾಗಿಯೂ ಇದನ್ನು ಉಪಯೋಗಿಸಲಾಗುತ್ತದೆ.
ಮಾರ್ಮಾಲೆ ಅಥವಾ ಮಾರುಮಾಲೆ: ವೀರಕಸೆಯ ಎಡ ಬಲಗಳಲ್ಲಿ ಅಷ್ಟೇ ಉದ್ದಕ್ಕೆ ನೇತು ನಿಲ್ಲುವ ಸರದಂತಹ ಆಭರಣ. ಪಕಡಿ ವೇಷಗಳ ವೀರಕಸೆಯ ಅಕ್ಕಪಕ್ಕದಲ್ಲಿ ಮಾರುಮಾಲೆಗಳಿರುವುದಿಲ್ಲ. ಕಿರೀಟ ವೇಷಗಳಿಗೆ ಮಾತ್ರ ವೀರಕಸೆಯ ಅಕ್ಕಪಕ್ಕದಲ್ಲಿ ಮಾರು ಮಾಲೆಗಳಿರುತ್ತವೆ. ಸಂಪಿಗೆ ಮೊಗ್ಗುಗಳಂತಹ ಮಣಿಗಳ ಸರ. ಇದರ ತುದಿಗೆ ಗೇಣುದ್ದದ ಮರದ ಸಪೂರವಾದ ರೋಲುಗಳಂತಿರುವುದನ್ನು ಕಟ್ಟಿರುತ್ತಾರೆ. ಇದರ ಜೊತೆಗೆ ಚಕ್ತೆಕಡ್ಡಿಸರ ಎಂದು ಹೇಳುವ ಮಾಲೆಯನ್ನು ಬಳಸುತ್ತಿದ್ದರಂತೆ. ಇದನ್ನು ಹೆಸರೇ ಸೂಚಿಸುವಂತೆ ಚಕ್ತೆ (ಚಗತೆ) ಗಿಡದ ಕಾಂಡವನ್ನು ಚಿಕ್ಕಚಿಕ್ಕ ಡಮರಿನ ಆಕಾರದಲ್ಲಿ ಕತ್ತರಿಸಿ ಬೇಗಡೆಯನ್ನು ಅಂಟಿಸಿ ದಾರದಲ್ಲಿ ಪೋಣಿಸಿ ತಯಾರಿಸುತ್ತಿದ್ದರು. ಮಾಲೆಯ ತುದಿಗೆ ಗೊಂಡೆಗಳು ಇರುತ್ತವೆ.ಇವು ಲೋಲಕದಂತೆ ಇದ್ದು ಚಲನೆಯ ಮೂಲಕ ವಿಶಿಷ್ಟ ವಿನ್ಯಾಸವನ್ನು ಕೊಡುತ್ತದೆ.
ಡಾಬು: ವಿವಿಧ ಆಕೃತಿಯ ಸೊಂಟಪಟ್ಟಿಗಳು. ಮರದ ಬಿಲ್ಲೆಯ ಜೋಡಣೆ ಅಥವಾ ಬಟ್ಟೆಯ ಮೆತ್ತೆಗೆ ಮಣಿ, ಜರಿ ಇತ್ಯಾದಿಗಳನ್ನು ಕೂರಿಸಿ ಮಾಡಿದ ಪಟ್ಟಿಗಳು. ಇವುಗಳಲ್ಲಿ ಎರಡು ಬೆರಳುಗಳಷ್ಟು ಹಾಗೂ ಮೂರು ಬೆರಳುಗಳಷ್ಟು ಅಗಲದವೂ ಇರುತ್ತವೆ. ಸುಮಾರು ಇಪ್ಪತ್ತು, ಇಪ್ಪತ್ತೆರಡು ಅಂಗುಲದಷ್ಟು ಉದ್ದವಾಗಿರುತ್ತದೆ.
ಉಲ್ಲನ್ ಡಾಬು : ಸುಮಾರು ಮೂರು ಅಥವಾ ನಾಲ್ಕು ಅಂಗುಲದ ಉಲ್ಲನ್ ಇರುವ ಡಾಬು. ಇದು ಸಪೂರ ಡಾಬುವಿನಷ್ಟೇ ಉದ್ದವಿರುತ್ತದೆ. ಪುಂಡು, ರಾಜ, ಬಣ್ಣದ ವೇಷಗಳ ಹಿಂಬದಿಗೆ ಬಾಲ್‌ಮುಂಡು ಮತ್ತು ಜಟ್ಟಿಯ ಜೋಡಣೆಯ ಮೇಲೆ ಕಟ್ಟ ಲಾಗುತ್ತದೆ.
ದಗಲೆ : ದೊಗಲೆ ಅಥವಾ ಸಡಿಲವಾದ ತುಂಬುತೋಳಿನ ಅಂಗಿ. ಇವುಗಳಿಗೆ ಗುಂಡಿಗಳ ಬದಲಾಗಿ ಕಟ್ಟಲು ದಾರಗಳಿರುತ್ತವೆ. ಪಾತ್ರದ ಗಾತ್ರಕ್ಕೆ ಅನುಗುಣವಾಗಿ ಮುಖ್ಯದಗಲೆಯ ಒಳಗಿನಿಂದ ಹಲವು ಬಿಳಿ ದಗಲೆಗಳನ್ನು ತೊಟ್ಟುಕೊಳ್ಳುವುದಿದೆ. ಪುರುಷವೇಷಗಳಿಗೆ ಮೇಲು ದಗಲೆಗಳಲ್ಲಿ ಮುಖ್ಯವಾಗಿ ನಾಲ್ಕು ಬಣ್ಣದ ದಗಲೆಗಳಿರುತ್ತವೆ. ಕೆಂಪು, ಕಪ್ಪು, ಹಸಿರು ಮತ್ತು ಬಿಳಿ. ಇವುಗಳಲ್ಲಿ ಬಿಳಿ ದಗಲೆ ಎಂದರೆ ಕಪ್ಪು ಅಥವಾ ಕೆಂಪು ದಗಲೆಯ ಒಳಮೈ. ಹಾಗಾಗಿ ಒಳಗೆ ಬಿಳಿ ಕೋರ ಇರುವ ಕಪ್ಪು ಅಥವಾ ಕೆಂಪು ದಗಲೆಯನ್ನು ಉಪಯೋಗಿಸ ಲಾಗುತ್ತದೆ. ಕೆಲವೊಮ್ಮೆ ಬಿಳಿಯ ಕೋರದ ಅಂಗಿಯನ್ನು ಕೂಡ ಬಳಸುವುದಿದೆ. ಪುಂಡು ವೇಷಗಳಿಗೆ ಅರ್ಧತೋಳಿನ ದಗಲೆಗಳಿರುತ್ತವೆ. ಇದಕ್ಕೆ ಚೋಲೆ ಎಂದೂ ಪುಂಡು ರವಕೆ ಎಂದೂ ಹೇಳಲಾಗುತ್ತದೆ. ಸ್ತ್ರೀವೇಷಗಳಿಗೆ ದಗಲೆ ಬದಲಿಗೆ ತುಂಬು ತೋಳಿನ ‘ಕುಪ್ಪಾಯ’(ಕುಪ್ಪಸ)ವನ್ನು ಹಿಂದೆ ಉಪಯೋಗಿಸುತ್ತಿದ್ದರಂತೆ. ವೇಷಗಳ ಸ್ವಭಾವ ಪ್ರಕಟವಾಗುವುದು ಅವು ಧರಿಸುವ ದಗಲೆ ಅಂಗಿಯಿಂದ. ಇವುಗಳಿಗೆ ಗುಂಡಿಗಳಿರುವುದಿಲ್ಲ ಬದಲಿಗೆ ಕಟ್ಟುವ ಕಸೆ ಲಾಡಿಗಳಿರುತ್ತವೆ. ಹಾಗಾಗಿ ಇವುಗಳನ್ನು ‘ಕಸೆ ಅಂಗಿ’ ಎಂದೂ ಕರೆಯುವುದೂ ಇದೆ. ಹತ್ತಿಯಿಂದ ತಯಾರಿಸಿದ ಬಟ್ಟೆಗಳನ್ನು ಮಾತ್ರ ಬಳಸಲಾಗುತ್ತದೆ. ಹತ್ತಿ ಬಟ್ಟೆಯ ಬಣ್ಣವು ಹೊಳೆಯದೆ ಸೌಮ್ಯವಾಗಿರುತ್ತದೆ. ದೇಹದ ಮೇಲೆ ತೊಟ್ಟುಕೊಂಡರೆ ಅನುಕೂಲಕರವಾಗಿ ಹೊಂದಿಕೊಳ್ಳುತ್ತದೆ. ಇದರ ಮೇಲೆ ಕಟ್ಟಿಕೊಳ್ಳುವ ಆಭರಣಗಳು ಜಾರದೆ ಸರಿಯಾಗಿ ನಿಂತುಕೊಳ್ಳುತ್ತವೆ. ಇಷ್ಟೇ ಅಲ್ಲದೆ ಮೈಯ್ಯ ಬೇವರನ್ನು ಹೀರುವ ಗುಣವಿರುವುದರಿಂದ ಹತ್ತಿ ಬಟ್ಟೆಯ ಬಳಕೆ ಆರೋಗ್ಯಕರ ವಾದುದೂ ಹೌದು. ಇತ್ತೀಚಿನ ದಿನಗಳಲ್ಲಿ ವೆಲ್ವೆಟ್ ಮತ್ತು ನೈಲಾನ್ ಬಟ್ಟೆಯ ಬಳಕೆಯೂ ಇದೆ.
ಸೋಗೆವಲ್ಲಿ : ಸೋಗೋಲೆ, ಸೋಗೋಲಿ ಎಂದು ಕರೆಯುತ್ತಾರೆ. ಕಿರೀಟ ವೇಷ, ಬಣ್ಣದ ವೇಷಗಳಿಗೆ ಶಾಲಿನಂತೆ ಹೆಗಲ ಮೇಲೆ ಹಾಕಿ ಇದಿರಿನಿಂದ ಎರಡೂ ಬದಿಗಳಲ್ಲಿ ಪಾದದವರೆಗೆ ಇಳಿಬಿಟ್ಟು ಸೋಗೆಯಂತೆ ನೇತಾಡುವ ವಲ್ಲಿ. ಸುಮಾರು ಎರಡು ಮಾರಿ ಗಿಂತಲೂ ಉದ್ದವಾದ ಸೀರೆಯಷ್ಟು ಅಗಲದ ಎರಡು ಕೋನಗಳಲ್ಲಿ ಬಣ್ಣದ ಗೋಟುಗಳುಳ್ಳ ಬಣ್ಣದ ಬಟ್ಟೆಯನ್ನು ಸೋಗೋಲಿಯಾಗಿ ಬಳಸಲಾಗುತ್ತದೆ.
ಕೈಸರ : ಸರಪಳಿಯಂತೆ ಕಿರೀಟ ವೇಷಗಳು ಮುಂಗೈಯಲ್ಲಿ ತೊಡುವ ಸರ. ಕೈಗೆ ಮಣಿಗಂಟಿನ ಮೇಲೆ ಕೈಕಟ್ಟಿಗೆ ಸಿಕ್ಕಿಸುವ ಸರ. ಬೇಗಡೆ ಹಚ್ಚಿ ಗುಂಡುಗಳನ್ನು ಪೋಣಿಸಿದ ಮರದ ಬಳೆ. ಇದರ ತುದಿಗೆ ಗೊಂಡೆಯೂ ನೇತಾಡುತ್ತಿರುತ್ತದೆ.
ಭುಜಕೀರ್ತಿ : ಭುಜಕೀರ್ತಿ ಪಾತ್ರಗಳ ಭುಜಬಲದ ಸಂಕೇತವಾಗಿದೆ. ವೀರ, ಶೌರ್ಯಗಳನ್ನು ಪ್ರದರ್ಶಿಸುವ  ಪಾತ್ರಗಳಲ್ಲಿ ಭುಜಕೀರ್ತಿಎದ್ದು ಕಾಣುವ ಒಂದು ಆಭರಣ ವಿಶೇಷ. ಇದು ಶಂಕುವಿನಾಕೃತಿಯ ಮುಳ್ಳುಗಳಿಂದ ಕೂಡಿದ ರಚನೆ. ಹಾಗಾಗಿ ಇದನ್ನು ಭುಜಮುಳ್ಳು ಎಂಬ ಹೆಸರಿನಿಂದಲೂ ಕರೆಯುತ್ತಾರೆ. ೧.೫ ಇಂಚು ಎತ್ತರದ ೧೪ ರಿಂದ ೨೦ ಬೆಳ್ಳಿಯ ವರ್ಣ ಅಥವಾ ಸುವರ್ಣವರ್ಣದ ಶಂಕುವಿನಾಕೃತಿಯ ಭುಜಕೀರ್ತಿಯು ವಿಶಿಷ್ಟವಾಗಿ ಶೋಭಿಸುತ್ತದೆ. ಮರದ ಮುಳ್ಳುಗಳಿಗೆ ಬೇಗಡೆ ಹಚ್ಚಿ ವಸ್ತ್ರದ ಮೆತ್ತೆಗೆ ಹೊಲಿದು ಎರಡೂ ಪಾರ್ಶ್ವಕ್ಕೆ ಕುಳಿತುಕೊಳ್ಳುವಂತೆ ಆಯತಾಕೃತಿಯಲ್ಲಿ ಈ ಆಭರಣವನ್ನು ರಚಿಸಲಾಗುತ್ತದೆ. ಬಡಗಿನಲ್ಲಿ ಭುಜಕೀರ್ತಿಯು ತ್ರಿಕೋನಾಕೃತಿಯಲ್ಲಿರುತ್ತದೆ. ಹಿಂದೆ ಜುಮ್ಮನ ಮರ(ಕಾವಟಿ ಮರ zantha kylon-Rhesta)ದ ತೊಗಟೆಯ ಮೇಲಿರುವ ಮುಳ್ಳುಗಳನ್ನು ಬಳಸಿ ಭುಜಕೀರ್ತಿಯನ್ನು ತಯಾರಿಸಲಾಗುತ್ತಿತ್ತು. ಭುಜವನ್ನು ಮುಚ್ಚುವಂತಹ ವಸ್ತ್ರದ ಮೆತ್ತೆಯನ್ನು ಅಥವಾ ಕ್ಯಾನ್‌ವಾಸನ್ನು ಆಯತಾಕೃತಿಯ ಕವಚದ ಒಂದೊಂದು ಪಾರ್ಶ್ವದಲ್ಲೂ ತುದಿ ಕತ್ತರಿಸಿದ ಶಂಖುವಿನ ರಚನೆಗಳಿರುವ ಮರದ ತುಂಡುಗಳನ್ನು ಜೋಡಿಸುತ್ತಾರೆ. ಈ ಶಂಖುವಿನ ಕೊನೆಗೆ ಕನ್ನಡಿಯನ್ನು ಅಂಟಿಸುತ್ತಾರೆ. ಎರಡೂ ಪಾರ್ಶ್ವಗಳ ಮಧ್ಯಭಾಗದಲ್ಲಿ ಕೆಂಪು ಮತ್ತು ಕಪ್ಪು ಉಲ್ಲನ್ ಗೊಂಡೆಗಳ ಪಟ್ಟಿ ಇರುತ್ತದೆ. ಈ ಉಲ್ಲನ್ ಗೊಂಡೆಗಳು ವೆಲ್ವೆಟನ್ನು ಸ್ಪರ್ಶಿಸುವಲ್ಲಿ ಮಣಿಗಳ ಸಾಲು ಇರುತ್ತದೆ. ಪಾತ್ರಗಳಿಗೆ ಅನುಗುಣವಾಗಿ ಭುಜಕೀತಿಯ ಗಾತ್ರದಲ್ಲೂ ವ್ಯತ್ಯಾಸವಿರುತ್ತದೆ.
ದಂಬೆ ಅಥವಾ ಭುಜದಂಬೆ : ಬಣ್ಣದ ವೇಷಗಳು ಭುಜಕೀರ್ತಿಯ ಬದಲಿಗೆ ಬಳಸುವ ಆಭರಣ. ಇದಕ್ಕೆ ಮುಳ್ಳುಗಳಿರುವುದಿಲ್ಲ. ಭುಜದ ಮೇಲೆ ನಿಲ್ಲುವಂತೆ ಮರವನ್ನು ಕೊರೆದು ಟೊಳ್ಳಾಗಿಸಿ ಹೊರಮೈಗೆ ಬೇಗಡೆ ಹಚ್ಚಿ ಇದನ್ನು ತಯಾರಿಸಲಾಗುತ್ತದೆ. ಹೊರಮೈಯಲ್ಲಿ ರೆಕ್ಕೆಯಂತಹ ರಚನೆಗಳು ಮೇಲ್ಭಾಗದಲ್ಲಿ ಗಿಳಿಯ ಮಾದರಿಯ ಕೆತ್ತನೆಗಳನ್ನು ಜೋಡಿಸ ಲಾಗುತ್ತದೆ. ಈಗೀಗ ಮರದ ಬದಲಿಗೆ ವೆಲ್ವೆಟ್ ಬಟ್ಟೆ ಅಂಟಿಸಿದ ರಟ್ಟಿನ ದಂಬೆಗಳು ಕೂಡ ಬಳಕೆಯಾಗುತ್ತಿವೆ.
ಜಾಲರಿ ಡಾಬು : ಇವುಗಳಲ್ಲಿ ಸ್ತ್ರೀ ವೇಷದ ಜಾಲರಿ ಡಾಬು ಮತ್ತು ನಾಟಕೀಯ ವೇಷದ ಜಾಲರಿ ಡಾಬು ಎಂದು ಎರಡು ವಿಧಗಳಿವೆ. ಇದು ಸೊಂಟಕ್ಕೆ ಕಟ್ಟಿಕೊಳ್ಳುವ ಒಂದು ಆಭರಣ.
ತೋಳಕಟ್ಟು : ಭುಜಕೀರ್ತಿಗೆ ತಾಗಿಕೊಂಡಂತೆ ಅದರ ಕೆಳಗೆ ಕಟ್ಟುವ ಅಲಂಕರಿಸಿದ ಪಟ್ಟಿ ತೋಳಕಟ್ಟು. ಇದನ್ನು ಕೇಯೂರ, ತೋಳಭಾಪುರಿ ಎಂಬ ಹೆರುಗಳಿಂದಲೂ ಕರೆಯುತ್ತಾರೆ. ತೋಳಿಗೆ ಕಟ್ಟುವ ಆಭರಣ. ಇದರಲ್ಲಿ ಮೂರು ಅಥವಾ ನಾಲ್ಕು ಆಭರಣಗಳ ಸಾಲು ಇರುತ್ತವೆ. ಮೊದಲ ಮತ್ತು ಕೊನೆಯ ಸಾಲುಗಳು ಅಷ್ಟಪಟ್ಟಿ ಮತ್ತು ಮಣಿಗಳನ್ನು ಹೊಂದಿರುತ್ತದೆ. ಮಧ್ಯದ ಸಾಲಿನಲ್ಲಿ ‘ಚೌಕಹಲ್ಲೆ’ ಎಂಬ ಚೌಕಾಕಾರದ ಮರದ ಬಿಲ್ಲೆಗಳ ರಚನೆಯಿರುತ್ತದೆ. ಪಾತ್ರಗಳಿಗೆ ಅನುಗುಣವಾಗಿ ಬೇರೆ ಬೇರೆ ತೆರನ ತೋಳ್ಕಟ್ಟುಗಳಿವೆ.
ಕೈಕಟ್ಟು : ಕೈಗೆ ಮಣಿಗಂಟಿನಿಂದ ಮೇಲ್ಗಡೆ ಕಟ್ಟುವ ಆಭರಣ. ಇದು ಆಯತ ಅಥವಾ ಅರ್ಧ ವಜ್ರಾಕೃತಿಯಲ್ಲಿರುತ್ತದೆ. ಮರದ ಕಡ್ಡಿ, ಹಲ್ಲೆಗಳನ್ನು ಜೋಡಿಸಿ ಅಥವಾ ಮೆತ್ತೆಗೆ ಮಣಿ, ಹವಳಗಳನ್ನು ಕೂರಿಸಿ ತಯಾರಿಸುವರು. ಇದರಲ್ಲಿ ನಾಲ್ಕರಿಂದ ಆರು ಸಾಲು ಅಷ್ಟಪಟ್ಟಿಗಳಿರುತ್ತವೆ. ನಡುವೆ ಮೂರು ಸಾಲು ಮಣಿ ಹಾಗೂ ಚೌಕಹಲ್ಲೆಗಳಿಂದ ಅಲಂಕರಿಸಿರುತ್ತಾರೆ. ಇದನ್ನು ಕೈಗೆ ಸಿಕ್ಕಿಸಿ ದಾರವನ್ನು ಎಳೆದಾಗ ಎರಡೂ ಬದಿಗಳು ಸೇರಿಕೊಂಡು ಬಿಗಿಯಾಗಿ ನಿಂತುಕೊಳ್ಳುತ್ತವೆ. ಇದರ ಹಲ್ಲೆಗಳ ರಚನೆಗಳು ಸ್ಥಳೀಯವಾಗಿ ದೊರಕುವ ಕಿಸ್ಗಾರ ಎಂಬ ನಾಲ್ಕು ಎಸಳಿನ ಹೂವನ್ನು ಹೋಲುತ್ತದೆ.
ಎದೆ ಪದಕ (ಕೊರಳಾರ) : ಎದೆಯ ಮೇಲೆ ಕಟ್ಟುವ ಪದಕದಂತಿರುವ ಎದೆ ಕವಚ. ಇದನ್ನು ಎದೆಹಾರ, ಎದೆಕವಚ, ಪಡಿಪದಕ, ಎದೆಕಟ್ಟು, ಕಂದಹಾರ ಎಂಬಿತ್ಯಾದಿ ಹೆಸರುಗಳಿಂದಲೂ ಕರೆಯುತ್ತಾರೆ. ಇದರಲ್ಲಿ ನಾಲ್ಕಾರು ಬಗೆಗಳು ಬಳಕೆಯಲ್ಲಿವೆ. ಉರುಟಾದ ದೊಡ್ಡ ಹಲ್ಲೆ(ಜೇನುಗುಟ್ಟು)ಯಂತಿದ್ದು ಮೇಲ್ಭಾಗದಲ್ಲಿ ಎಡ ಬಲಗಳಿಗೆ ಚಿಕ್ಕ ಹಲ್ಲೆಯಾಕೃತಿಯ ಕಿವಿಗಳಿರುತ್ತವೆ. ಇವಲ್ಲದೆ ತ್ರಿಕೋನಾಕೃತಿ, ಆಯತಾಕೃತಿ, ಗೋಲಾಕೃತಿ, ಗೇರುಹಣ್ಣಿನ ಆಕೃತಿಗಳಲ್ಲೂ ಇರುತ್ತವೆ. ಕೆಂಪು ವೆಲ್ವೆಟ್ಟಿನ ಮೇಲೆ ವಿಭಿನ್ನ ರೀತಿಯ ಮಣಿ ಮತ್ತು ಮರದ ಆಭರಣಗಳನ್ನು ಹಾಗೂ ಪದ್ಮಗಳನ್ನು ಜೋಡಿಸಿ ಹಾರದ ಆಕೃತಿಯನ್ನು ವಿನ್ಯಾಸಗೊಳಿಸಿರುತ್ತಾರೆ. ಕೊರಳನ್ನು ಸುತ್ತುವರಿಯುವ ಇದರ ಸುತ್ತಲೂ ಉಲ್ಲನ್ ಗೊಂಡೆಗಳನ್ನು ಹೊಲಿದಿರುತ್ತಾರೆ.
ಅಡ್ಡಿಗೆ (ಗುಂಡಡ್ಡಿಗೆ) : ಗಂಡು ಹಾಗೂ ಹೆಣ್ಣು ವೇಷಗಳ ಕೊರಳಿನ ಆಭರಣ. ಕುತ್ತಿಗೆಗೆ ತಾಗಿಕೊಂಡೆ ನಿಲ್ಲುವ ಆಭರಣವನ್ನು ಅಡ್ಡಿಗೆ ಎಂದು ಹೇಳುವರು. ಇವು ಸರಗಳಿಗಿಂತ ಗಿಡ್ಡವಾಗಿರುತ್ತದೆ. ಇವುಗಳಲ್ಲಿ ಗುಂಡಡ್ಡಿಗೆ, ಗೆಜ್ಜೆ ಅಡ್ಡಿಗೆ, ಹಲ್ಲೆ ಅಡ್ಡಿಗೆ, ಸಂಕಲೆ ಅಡ್ಡಿಗೆ ಎಂಬಿತ್ಯಾದಿ ಪ್ರಭೇದಗಳಿವೆ. ಗುಂಡುಗಳುಳ್ಳದ್ದು ಗುಂಡಡ್ಡಿಗೆ, ಗೆಜ್ಜೆ ಯುಳ್ಳದ್ದು ಗೆಜ್ಜೆ ಅಡ್ಡಿಗೆ.
ಅಗಲಡ್ಡಿಗೆ : ರಾಜ ವೇಷ ಮತ್ತು ಪುಂಡು ವೇಷಗಳಿಗೆ ಎದೆ ಪದಕದ ಮೇಲೆ ಗುಂಡಡ್ಡಿಗೆ ಕೆಳಗೆ ಕಟ್ಟುವ ಆಭರಣ. ಒಂದಿಂಚು ಅಗಲದ ಅರ್ಧಚಂದ್ರಾಕೃತಿಯಲ್ಲಿರುವ ಆಭರಣ ಇದು.
ತುಂಡು ಸೋಗೆವಲ್ಲಿ : ಪಗಡಿ ವೇಷಗಳಿಗೆ ಮುಂಭಾಗದಲ್ಲಿ ಸೊಂಟದಿಂದ ಇಳಿ ಬಿಡುವ ಬಟ್ಟೆಯ ತುಂಡುಗಳು. ಇವು ಎರಡಿದ್ದು ಒಂದೇ ದಾರದಲ್ಲಿ ಬಂಧಿಸಲಾಗಿರುತ್ತದೆ. ಇದಕ್ಕೆ ಸೋಗೆವಲ್ಲಿಯ ಹಾಗೆಯೇ ಬಣ್ಣದ ಗೋಟುಗಳಿವೆ.
ಜಾಕೆಟ್ : ಮಧು ಕೈಟಭರಂತಹ ನಾಟಕೀಯ ವೇಷಗಳಿಗೆ ಜಾಕೆಟನ್ನು ಬಳಸುತ್ತಾರೆ. ಇದನ್ನು ವೆಲ್ವೆಟ್ ಬಟ್ಟೆಯಲ್ಲಿ ಹೊಲಿದು ಭುಜದ ಮೇಲೆ ಮೂರು, ನಾಲ್ಕು ಅಂಗುಲ ಅಂತರದಲ್ಲಿ ಅಗಲವಾದ ಆಯತಾಕಾರದ ಪಟ್ಟಿಗಳಿದ್ದು ಅದಕ್ಕೆ ಜಾಲರಿಯನ್ನು ಹೊಲಿಯ ಲಾಗುತ್ತದೆ. ಹಿಂದಿನ ಕಾಲದಲ್ಲಿ ಜಾಕೆಟ್ಟಿನ ಬಳಕೆಯಿದ್ದಿರಲಿಲ್ಲ. ಇದು ನಾಟಕೀಯ ಪ್ರಭಾವದಿಂದಾಗಿ ಯಕ್ಷಗಾನದಲ್ಲಿ ನುಸುಳಿಕೊಂಡಿದೆ.
ಬೆರಿ ಸಾಲು : ಇದು ಕೂಡ ನಾಟಕೀಯ ವೇಷಗಳ ಹಿಂಬದಿಗೆ ಬೆನ್ನಿನ ಮೇಲೆ ಇಳಿ ಬಿಡುವ ಶಾಲಿನಂತಹ ಬಟ್ಟೆ. ಈ ಶಾಲಿನ ಮೇಲ್ಬದಿಗೆ ಕಾಣುವಂತೆ ನೆರಿಯ ಫ್ರಿಲ್ಲನ್ನು ಹೊಲಿಯಲಾಗುತ್ತದೆ.
ನೆರಿ : ಪುಂಡು ಮತ್ತು ನಾಟಕೀಯ ರಾಜ ವೇಷಗಳಿಗೆ ಬಾಲ್‌ಮುಂಡಿನ ಬದಲಿಗೆ ಸೊಂಟದ ಸುತ್ತ ಕಟ್ಟುವ ವಸ್ತ್ರ. ಈ ನೆರಿಯ ಕೆಳ ಅಂಚಿಗೆ ಆರು ಇಂಚು ಅಗಲದ ಬಣ್ಣದ ಗೋಟನ್ನು ಹೊಲಿಯಲಾಗುತ್ತದೆ.
ದೇವಿ ನೆರಿ : ದೇವಿ ಪಾತ್ರಕ್ಕೆ ಅಗಲ ಲಂಗದ ಐದಾರು ಬಣ್ಣಗಳಿರುವ ಎಂಟು ಅಥವಾ ಹತ್ತು ಇಂಚು ಅಗಲದ ಫ್ರಿಲ್ಲ್‌ಗಳನ್ನು ಹೊಲಿದು ತಯಾರಿಸಿದ ನೆರಿಯನ್ನು ಉಪಯೋಗಿಸ ಲಾಗುತ್ತದೆ. 
ಟೋಪನ್ : ಸ್ತ್ರೀ ವೇಷ, ಮುನಿ ವೇಷ, ನಾಟಕೀಯ ಪುಂಡು ಹಾಗೂ ರಾಜ ವೇಷಗಳಿಗೆ ಟೋಪನ್‌ಗಳನ್ನು ಬಳಸಲಾಗುತ್ತದೆ. ಬಿಳಿ ಟೋಪನ್‌ಗಳು ಕೂಡ ಬಳಕೆಯಲ್ಲಿವೆ. ಸ್ತ್ರೀ ಪಾತ್ರಗಳಿಗೆ ಚವಲಿ ಬಳಸುವ ಸಂಪ್ರದಾಯವಿದೆ.
ಬಟ್ಟೆಯ ಶಾಲು (ಪೀಸು) : ಮುನಿ ವೇಷ, ನಾಟಕೀಯ ವೇಷ ಹಾಗೂ ಮೈಬಿಟ್ಟ ವೇಷಗಳಿಗೆ ಈ ಬಟ್ಟೆಯ ಸಾಲುಗಳನ್ನು ಉಪಯೋಗಿಸಲಾಗುತ್ತದೆ.
ಚೋಲೆಗಳು : ಹನುಮಂತ (ಹಸಿರು) ಜಾಂಬವಂತ (ಬಿಳಿ) ಸಿಂಹ (ಕೇಸರಿ) ಹುಲಿ (ಪಟ್ಟೆಗಳಿರುವ ಬಟ್ಟೆ) ಕರಡಿ (ಕಪ್ಪು) ಇತ್ಯಾದಿ ಪಾತ್ರಗಳಿಗೆ ಇಜಾರು ಮತ್ತು ಅಂಗಿಗಳಿರುವ ಚೋಲೆಗಳನ್ನು ಉಪಯೋಗಿಸಲಾಗುತ್ತದೆ.
ಕೊರಳಿನ ಹಾರ : ರಾಜ ಮತ್ತು ಪುಂಡು ವೇಷಗಳಿಗೆ ದೊಡ್ಡ ಗುಂಡುಗಳಿರುವ ಹಾರಗಳನ್ನು ಬಳಸಿದರೆ, ಸ್ತ್ರೀ ವೇಷಗಳಿಗೆ ಚಿಕ್ಕ ಮಣಿಗಳ ಸರವನ್ನು ಬಳಸಲಾಗುತ್ತದೆ. ಹಾಗೂ ಮದುವೆಯಾದ ಸ್ತ್ರೀ ಪಾತ್ರಗಳು ಕರಿಮಣಿ ಹಾರವನ್ನು ಧರಿಸುತ್ತವೆ. 
ರುದ್ರಾಕ್ಷಿ ಆಭರಣಗಳು : ಮುನಿ ಮತ್ತು ಈಶ್ವರ ಪಾತ್ರಗಳಿಗೆ ರುದ್ರಾಕ್ಷಿಯ ಮಾಲೆಯನ್ನು ಧರಿಸಲಾಗುತ್ತದೆ. ಕೈಕಟ್ಟು, ತೋಳ್ಕಟ್ಟು ಮತ್ತು ಸೊಂಟ ಡಾಬುಗಳಿಗೆ ರುದ್ರಾಕ್ಷಿಯನ್ನು ಹೊಲಿದು ಆಭರಣಗಳನ್ನಾಗಿ ಮಾಡಿ  ಧರಿಸುವ ಕ್ರಮವೂ ಇದೆ.  
ಮೀಸೆ : ಮೀಸೆಗಳಲ್ಲಿ ಮೂರು ವಿಧ. ಕಟ್ಟುವ ಮೀಸೆ, ಬರೆಯುವ ಮೀಸೆ ಹಾಗೂ ಹಚ್ಚುವ ಮೀಸೆ. ಕಟ್ಟುವ ಮೀಸೆ ಕಿರೀಟ ವೇಷಗಳಿಗೆ ಮೂಗಿನ ಅಡಿಯಿಂದ ಕಿವಿಯವರೆಗೆ ಇರುತ್ತದೆ. ಇದರ ದಾರವನ್ನು ತಲೆಯ ಹಿಂಬದಿಗೆ ಕಟ್ಟುವರು. ಬರೆಯುವ ಮೀಸೆಗಳು ಕೋಡಂಗಿ, ಹಾಸ್ಯಗಾರರ ಪಾತ್ರಗಳಿಗೆ ಮಾತ್ರ. ಕಪ್ಪು ಅಥವಾ ಬಿಳಿಯ ಮೀಸೆಗಳನ್ನು ಬರೆಯಲಾಗುತ್ತದೆ. ಹಾಸ್ಯಗಾರನಿಗೆ ಮೂಗಿಗೆ ಸಿಕ್ಕಿಸುವ ಮೀಸೆ ಹಾಗೂ ತೆಂಗಿನ ನಾರಿನ ಹಚ್ಚುವ ಮೀಸೆಯೂ ಬಳಕೆಯಲ್ಲಿತ್ತು. ಈಗ ಹಚ್ಚುವ ಮೀಸೆಯೆಂದರೆ ಆಧುನಿಕ ಕ್ರೇಪ್ ಹೇರನ್ನು ಬಿಡಿಸಿ ಬೇಕಾದ ಆಕಾರ ಕೊಟ್ಟು ಸ್ಪಿರಿಟ್‌ಗಮ್‌ನಿಂದ ಅಂಟಿಸಲಾಗುತ್ತದೆ. ಉಲ್ಲನ್ ಮತ್ತು ಚಾರಿಯ ಮೀಸೆಗಳು ಪರಂಪರೆಯ ಮೀಸೆಗಳಾಗಿವೆ.
ಗಡ್ಡ  : ಮುನಿ ಪಾತ್ರಗಳಿಗೆ ಹಾಗೂ ರಾಜ ಮತ್ತು ಬಣ್ಣದ ವೇಷಗಳಿಗೆ ಬಿಳಿ ಅಥವಾ ಕಪ್ಪು ಗಡ್ಡಗಳನ್ನು ಬಳಸಲಾಗುತ್ತದೆ.
ಕರ್ಣಪತ್ರ : ಕಿವಿ ಕಾಣದಂತೆ ಕಿವಿಯ ಬುಡದಿಂದ ಕಿರೀಟದ ಬುಡದವರೆಗೆ ಎರಡು ಬದಿಗಳಲ್ಲಿ ಕಟ್ಟಿ ತೂಗಿಸುವ ಆಭರಣ. ಇದನ್ನು ಮರದಿಂದ ನಿರ್ಮಿಸಲಾಗುತ್ತದೆ. ಕರ್ಣಪತ್ರದ ಮೇಲೆ ಮತ್ತು ಕೆಳಗೆ ಎರಡು ಪದ್ಮದ ಆಕಾರವಿರುತ್ತದೆ. ಇದಕ್ಕೆ ಕಪ್ಪು ಬಣ್ಣದ ದಾರ ಅಥವಾ ಉಣ್ಣೆಯ ಅಂಚು ಅಥವಾ ಗೊಂಡೆ ಇರುತ್ತದೆ.
ಓಲೆ : ಬಣ್ಣದ ವೇಷಗಳ ಕರ್ಣ ಪತ್ರಗಳನ್ನು ಓಲೆ ಎಂಬ ಹೆಸರಿನಿಂದಲೂ ಕರೆಯುತ್ತಾರೆ. ಇದು ಗಾತ್ರದಲ್ಲಿ ದೊಡ್ಡದಾಗಿದ್ದು ಉರುಟಾಗಿರುತ್ತದೆ. ಕರ್ಣಪತ್ರ ಮತ್ತು ಓಲೆಗಳ ದಾರವು ಗದ್ದದ ಅಡಿಯಲ್ಲಿ ಕುತ್ತಿಗೆಯ ಮೇಲ್ಭಾಗದಲ್ಲಿ ನಿಲ್ಲುತ್ತವೆ. ಇದರ ಕಟ್ಟುವ ಗಂಟು ನೆತ್ತಿಯ ಮೇಲಕ್ಕೆ ಬರುತ್ತದೆ.
ಕೇಸರಿ : ರಾಜ ಮತ್ತು ಬಣ್ಣದ ವೇಷಗಳ ಕಿರೀಟದ ಹಿಂಬದಿಯಲ್ಲಿ ಸೊಂಟದವರೆಗೆ ಇಳಿ ಬಿಟ್ಟಿರುವ ಕೂದಲು. ಇದನ್ನು ಹಿಂದೆ ದಡ್ಡಾಲ, ಪರಂಗಿ ಗಿಡ, ಬೆಂಡೆಕಾಯಿ ಗಿಡದ ಕಾಂಡ ಇತ್ಯಾದಿಗಳನ್ನು ಕೊಳೆ ಹಾಕಿ ಸಿಗುವ ನಾರಿನಿಂದ ತಯಾರಿಸಲಾಗುತ್ತಿತ್ತು ಎಂದು ತಿಳಿದುಬರುತ್ತದೆ. ಸಿಂಹದ ಕೇಸರವನ್ನು ನೆನೆದು ಈ ಹೆಸರಿನಿಂದ ಗುರುತಿಸಿರಬಹುದು.
ಕೆನ್ನೆಪೂ : ಕಿವಿಯ ಮೇಲ್ಭಾಗದಲ್ಲಿ ನಿಲ್ಲುವಂತೆ ಕರ್ಣಪತ್ರದ ಬದಿಗೆ ತುರುಕಿಸುವ ಒಂದು ಆಭರಣ. ಇದು ದೀಪಶಿಖಾಕೃತಿಯಲ್ಲಿದ್ದು ಇದನ್ನು ಸಿಕ್ಕಿಸಲು ಕಡ್ಡಿ ಇರುತ್ತದೆ.
ಚೆನ್ನೆಪೂ : ಕಿವಿಯ ಮೇಲ್ಗಡೆ ಕರ್ಣಪತ್ರದ ಒಳಗಿನಿಂದ ಸಿಕ್ಕಿಸುವ ಚಕ್ರದಂತಹ ಆಭರಣ. ಇದನ್ನು ಸಿಕ್ಕಿಸಿಡಲು ಕಡ್ಡಿಯಿರುತ್ತದೆ.
ಈಗ ಕೆನ್ನೆಪೂ ಮತ್ತು ಚೆನ್ನೆಪೂ ಜೋಡಣೆಯಾಗಿದ್ದು ಕೆನ್ನೆಪೂ ಎಂಬ ಒಂದೇ ಆಭರಣ ಬಳಕೆಯಲ್ಲಿದೆ.
ಕೈಬಳೆ : ಮರದ ಬಳೆಗಳು. ಬಣ್ಣಗಳನ್ನು ಲೇಪಿಸಿ ವಿವಿಧ ಬಣ್ಣಗಳ ಬಳೆಗಳನ್ನು ತಯಾರಿಸಲಾಗುತ್ತದೆ. ಸ್ತ್ರೀ ಪಾತ್ರಕ್ಕೆ ಈ ಬಳೆಗಳನ್ನು ಉಪಯೋಗಿಸಲಾಗುತ್ತದೆ.
ಇವಿಷ್ಟು ಯಕ್ಷಗಾನದ ಪುರುಷ ಪಾತ್ರಗಳ  ವೇಷ ಪರಿಕರಗಳು. ಇವುಗಳನ್ನು ಆಯಾ ಪಾತ್ರದ ಗಾತ್ರ, ಸ್ವಭಾವ, ಗುಣ ಧರ್ಮಗಳನ್ನು ಅನುಸರಿಸಿ ಬಳಸುತ್ತಾರೆ. ಹಾಸ್ಯ ಪಾತ್ರಗಳಿಗೆ ಧರಿಸುವ ನೆರಿಗೆಯುಳ್ಳ ಬಿಳಿ ಅಂಗಿ, ಹಾಸ್ಯ ವೇಷದ ಇಜಾರ ಇತ್ಯಾದಿಗಳೂ ಇರುತ್ತವೆ.
ಸ್ತ್ರೀವೇಷಗಳಿಗೆ ಇಂತಹ ವೇಷ ಪರಿಕರಗಳಿರುವುದಿಲ್ಲ. ಅವುಗಳಿಗೆ ಆಧುನಿಕ ಸ್ತ್ರೀಯರ ವೇಷ ವಿಧಾನಗಳನ್ನು ಬಳಸಲಾಗುತ್ತದೆ. ಕಾಲಿಗೆ ಗೆಜ್ಜೆ, ಕೈಗೆ ಬಳೆಗಳು, ಕಂಟಿ, ಗುಂಡು ಮಣಿ ಸರ, ಚೂಡಾಮಣಿ, ಓಲೆ ಸರಪಳಿ, ಮುಂದಲೆ ಬೊಟ್ಟು ಇತ್ಯಾದಿಗಳನ್ನು ಧರಿಸಿದರೆ ಸ್ತ್ರೀ ವೇಷಗಳು ಸಿದ್ಧವಾಗುತ್ತವೆ. ಸೀರೆ, ಲಂಗ, ರವಕೆ, ಮೊಲೆ ಚೆಂಡು ಅಥವ ಮೊಲೆಕಟ್ಟು ಇತ್ಯಾದಿಗಳು ಸ್ತ್ರೀ ವೇಷದ ವಸ್ತುಗಳಾಗಿವೆ.
ಹಾಸ್ಯದ ಬಟ್ಟೆ  : ಹಾಸ್ಯ ಪಾತ್ರಗಳಿಗೆ ಬಿಳಿ, ಕಪ್ಪು ಮತ್ತು ಇತರೆ ಬಣ್ಣ ಬಣ್ಣದ ಪ್ಯಾಂಟು ಮತ್ತು ಉದ್ದ ಅಂಗಿಗಳನ್ನು ಉಪಯೋಗಿಸಲಾಗುತ್ತದೆ. ಟೊಪ್ಪಿ, ವಾಸ್‌ಕೋಟು, ಬಟ್ಟೆಯ ತುಂಡುಗಳನ್ನು ಹಾಸ್ಯ ಪಾತ್ರಕ್ಕೆ ಉಪಯೋಗಿಸಲಾಗುತ್ತದೆ.
ಚಿಟ್ಟೆ ಪಟ್ಟಿ : ಬಣ್ಣ ಬರೆಯಲು ಕುಳಿತುಕೊಳ್ಳುವಾಗ ಕಟ್ಟುವ ಬಟ್ಟೆಯ ಪಟ್ಟಿ. ಶಿರೋಭೂಷಣವನ್ನು ಕಟ್ಟುವಾಗ ಇದೇ ಚಿಟ್ಟೆ ಪಟ್ಟಿಯನ್ನು ಬಿಚ್ಚಿ ತಲೆಯ ಹಿಂಭಾಗದ ಚಿಟ್ಟೆ ಪಟ್ಟಿಯನ್ನು ತಂದು ಹಣೆಯ ಮೇಲ್ಭಾಗದಲ್ಲಿ ಗಂಟು ಹಾಕಿಕೊಳ್ಳಲಾಗುತ್ತದೆ. ಈ ಗಂಟಿನ ಜತೆಗೆ ಕೂದಲಿದ್ದರೆ ತಲೆಯ ಕೂದಲನ್ನು ಸೇರಿಸಿ ಬಿಗಿಯಾಗಿ ನೂಲು ಸುತ್ತಿ ಗಂಟು ಹಾಕಿ ಉಂಡೆಯಂತೆ ಮಾಡಲಾಗುತ್ತದೆ. ಅದರ ಮೇಲೆ ಮತ್ತೆ ಪಟ್ಟಿಯನ್ನು ಹಾಕಿ  ತಲೆಯ ಹಿಂಭಾಗದಲ್ಲಿ ಮುಡಿಯ ಭಾಗದಲ್ಲಿ ಗಂಟು ಹಾಕಿ ಅಲ್ಲಿಯೂ ಕೂದಲು ಸೇರಿಸಿ ಉಂಡೆಯಂತೆ ಮಾಡಲಾಗುವುದು. ತಲೆಯಲ್ಲಿ ಹಣೆಯ ಮೇಲ್ಭಾಗದಲ್ಲಿ ಮತ್ತು ಹಿಂದೆ ಮುಡಿಯ ಹಿಂಭಾಗದಲ್ಲಿ ಚಿಟ್ಟೆಪಟ್ಟಿಯ ಉಂಡೆಯಂತಿರುವ ಎರಡು ಗಂಟುಗಳಿರುತ್ತವೆ. ಇವು ಕಿರೀಟ ನಿಲ್ಲಲು ಆಧಾರವಾಗಿರುತ್ತವೆ.
ಆಭರಣ ಸಲಕರಣೆಗಳು
ಯಕ್ಷಗಾನದ ಆಭರಣ ತಯಾರಿಕೆಯಲ್ಲಿ ಬಳಸುವ ಸಲಕರಣೆಗಳು ಪ್ರಾದೇಶಿಕ ವಿಶಿಷ್ಟವಾದವುಗಳೇ ಆಗಿವೆ. ಸಮಕಾಲೀನವಾದ ಲಭ್ಯ ಸಲಕರಣೆಗಳೇ ಅನೇಕ ಸಂದರ್ಭಗಳಲ್ಲಿ ಯಕ್ಷಗಾನದ ಆಹಾರ್ಯವನ್ನು ಅಲಂಕರಿಸಿದೆ. ಪ್ರಾಚೀನ ಸಂಪ್ರದಾಯದಲ್ಲಿ ಯಕ್ಷಗಾನದ ವೇಷಭೂಷಣಗಳೆಲ್ಲ ಮಣಿ ಭೂಷಣಗಳೇ ಆಗಿದ್ದುವು. ಜೊತೆಗೆ ಮರದ ಸಾಮಗ್ರಿಗಳು ಕೂಡ ಇದ್ದವು. ಈಗ ಮಣಿಯ ಭೂಷಣಗಳು ಕಡಿಮೆಯಾಗಿದ್ದು ಮರದ ಸಾಮಗ್ರಿಗಳಿಂದ ಮಾಡಿದ ಭೂಷಣಗಳೇ ಹೆಚ್ಚಾಗಿವೆ. ಆಭರಣಗಳ ತಯಾರಿಕೆಗೆ ಬಳಸುವ ಮರಗಳು ಕೆಲವು ವಿಶಿಷ್ಟ ಗುಣಗಳಿಂದ ಕೂಡಿರಬೇಕಾಗುತ್ತದೆ. ಅವು ಹಗುರವಾಗಿರಬೇಕು, ಸೂಕ್ಷ್ಮವಾದ, ನವಿರಾದ ಕೆತ್ತನೆಗಳಿಗೆ ಒಗ್ಗುವಂತಿರಬೇಕು. ಕೆತ್ತನೆಗಳನ್ನು ಮಾಡಬೇಕಾದ ಸಂದರ್ಭಗಳಲ್ಲಿ ಬಿರುಕು ಬಿಡುವ ಅಥವಾ ಒಡೆದು ಹೋಗುವ ಗುಣವನ್ನು ಹೊಂದಿದ ಮರಗಳನ್ನು ಉಪಯೋಗಿಸುವಂತಿಲ್ಲ. ಸಾಕಷ್ಟು ವರ್ಷ ಬಾಳಿಕೆ ಬರುವಂತಿರುವುದೂ ಮುಖ್ಯ. ಇಂತಹ ಅಂಶಗಳನ್ನು ದೃಷ್ಟಿಯಲ್ಲಿರಿಸಿಕೊಂಡು ಕೆಲವೊಂದು ಜಾತಿಯ ಮರಗಳನ್ನು ಆಭರಣಗಳ ತಯಾರಿಕೆಗೆ ಬಳಸಲಾಗುತ್ತದೆ. ಕಮ್ಟೆ, ಹಾಲೆ, ಹಾಲವಾಣ, ಅತ್ತಿ, ಕೊಂಡಮಾವು, ಕುಂಬಳ ಮೊದಲಾದ ಮರಗಳ ಕಾಂಡಗಳನ್ನು ಬಳಸಲಾಗುತ್ತದೆ. ಇವುಗಳಲ್ಲದೆ ಕೆಲವೊಮ್ಮೆ ಹಲಸು, ಸಾಗುವಾನಿ ಮೊದಲಾದ ಮರಗಳ ಕಾಂಡಗಳ ಬಳಕೆಯೂ ಇದೆ.
ಅಂಗಡಿಯಲ್ಲಿ ದೊರೆಯುವ ಬೇಗಡೆಯನ್ನು ಮರದ ಆಭರಣಗಳ ಮೇಲೆ ಅಂಟಿನಿಂದ ಹಚ್ಚಿ ಅಲಂಕಾರಗೊಳಿಸುತ್ತಾರೆ. ಬೇಗಡೆಯು ಮಾರುಕಟ್ಟೆಯಲ್ಲಿ ದೊರೆಯುವ ವಸ್ತು. ಹಿಂದೆ ಸೀಸದಿಂದ ತಯಾರಿಸಿದ ಬೇಗಡೆಗಳನ್ನು ಬಳಸಲಾಗುತ್ತಿತ್ತು. ಈಗ ಅಲ್ಯೂಮಿನಿಯಂ ನಿಂದ ತಯಾರಿಸಿದ ಬೇಗಡೆಗಳನ್ನು ಬಳಸಲಾಗುತ್ತದೆ. ಇದು ತೆಳುವಾದ ಹಾಳೆಯಾದ ಕಾರಣ ಇವುಗಳನ್ನು ತುಂಡುಮಾಡಿ ಹಚ್ಚುವುದು ಸುಲಭ. ಚಿನ್ನದ ಬಣ್ಣದ ಹಾಗೂ ಬೆಳ್ಳಿಯ ಬಣ್ಣದ ಬೇಗಡೆಗಳು ದೊರೆಯುತ್ತವೆ. ಹಾಗಾಗಿ ಮರದ ಆಭರಣವು ಚಿನ್ನದ ಅಥವಾ ಬೆಳ್ಳಿಯ ಆಭರಣವಾಗಿ ಗೋಚರಿಸುವಂತೆ ಮಾಡುವುದು ಸುಲಭ.
ಆಭರಣಗಳ ತಯಾರಿಕೆಯಲ್ಲಿ ನೈಸರ್ಗಿಕ ಅಂಟುಗಳ ಬಳಕೆ ಇತ್ತು. ಈಗ ಫೆವಿಕಾಲ್ ನಂತಹ ಮಾರುಕಟ್ಟೆಯ ಅಂಟುಗಳ ಬಳಕೆಯು ರೂಢಿಗೆ ಬಂದಿದೆ. ಆದರೂ ಆಭರಣದ ಬಾಳಿಕೆ ಮತ್ತು ಸೌಂದರ್ಯದ ದೃಷ್ಟಿಯಿಂದ ನೈಸರ್ಗಿಕ ಅಂಟುಗಳ ಬಳಕೆಯೇ ಹೆಚ್ಚು ಪ್ರಚಲಿತದಲ್ಲಿದೆ. ರಾಸಾಯನಿಕ ಅಂಟುಗಳಲ್ಲಿ ಅಂಟಿಸಿದ ಬೇಗಡೆಗಳನ್ನು ಮತ್ತೆ ಕಿತ್ತು ಹಚ್ಚಲು ಬರುವುದಿಲ್ಲ. ಇವುಗಳಿಗೆ ಅನುಕೂಲವಾಗುವಂತೆ ಹಲಸಿನ ಮೇಣ, ಗೇರುಮರದ ಮೇಣ ಜೇನುಮೇಣ ಅಥವಾ ಇವೆಲ್ಲವುಗಳ ಮಿಶ್ರಣವನ್ನು ಅಂಟಿನ ರೂಪದಲ್ಲಿ ಬಳಸಲಾಗುತ್ತದೆ. ಧೂಪದ ರಾಳವನ್ನು ಸ್ಪಿರಿಟ್‌ನೊಂದಿಗೆ ಬೆರೆಸಿ ಅಂಟನ್ನು ಸಿದ್ಧಮಾಡು ವುದೂ ಇದೆ. ಆಭರಣ ತಯಾರು ಮಾಡುವವರೇ ಈ ಅಂಟನ್ನು ಕೂಡ ತಯಾರಿಸಿ ಕೊಳ್ಳುತ್ತಾರೆ. ಸಾಮಾನ್ಯವಾಗಿ ಅಂಟು ತಯಾರಿಸುವ ಒಂದು ವಿಧಾನವೆಂದರೆ ಮುಕ್ಕಾಲು ಭಾಗ ಜೇನುಮೇಣ, ಕಾಲು ಭಾಗ ಹಲಸಿನ ಮೇಣವನ್ನು ದಪ್ಪನೆಯ ಬಟ್ಟೆಯಲ್ಲಿ ಕಟ್ಟಿ ನೀರಿನಲ್ಲಿ ಕುದಿಸಬೇಕು. ಕುದಿಸಿದಾಗ ಮೇಣಗಳು ಪರಸ್ಪರ ಒಂದಾಗಿ ಬಂಧ ಏರ್ಪಡುತ್ತದೆ. ಹೀಗೆ ಸಿದ್ದಗೊಂಡ ಮಿಶ್ರಣಕ್ಕೆ ಸ್ವಲ್ಪ ಎಣ್ಣೆಯನ್ನು ಸೇರಿಸಿ ಬಳಸಬಹುದು. ಇಂತಹ ನೈಸರ್ಗಿಕವಾದ ಮೇಣದ ಬಳಕೆಯಿಂದ ಮರವು ಕೆಡುವುದಿಲ್ಲ.
ಬಿಡಿಬಿಡಿಯಾದ ಆಭರಣಗಳನ್ನು ಒಂದಕ್ಕೊಂದು ಜೋಡಿಸಲು ದಾರಗಳನ್ನು ಬಳಸುತ್ತಾರೆ ಇದಕ್ಕಾಗಿ ನೈಲಾನ್ ಅಥವಾ ನಾರಿನ ದಾರಗಳು ಸಾಮಾನ್ಯವಾಗಿ ಬಳಕೆಯಲ್ಲಿವೆ.
ಇವಲ್ಲದೆ ಗೊಂಡೆಗಳನ್ನು ತಯಾರಿಸಲು ಕುರಿಯ ಉಣ್ಣೆಯನ್ನು ಅಥವಾ ಉಲ್ಲನ್‌ನನ್ನು ಬಳಸಲಾಗುತ್ತದೆ. ಅಲಂಕಾರಕ್ಕಾಗಿ ಬೆತ್ತ, ನವಿಲುಗರಿಯ ಹೀಲಿ, ಪ್ಲಾಸ್ಟಿಕ್ ಮಣಿಗಳು ಅಲಂಕಾರಿಕ ತಗಡಿನ ಬಿಲ್ಲೆಗಳು ಮೊದಲಾದವುಗಳನ್ನು ಬಳಸಲಾಗುತ್ತದೆ. ಕೇಸರವನ್ನು ಸಿದ್ಧಪಡಿಸಲು ದಡ್ಡಾಲದ ಎಲೆಯನ್ನು ನೀರಿನಲ್ಲಿ ಕೊಳೆ ಹಾಕಿದ ಬಳಿಕ ಉಳಿಯುವ ನಾರುಗಳಿಂದ ಸಿದ್ಧಪಡಿಸಲಾಗುತ್ತದೆ. ಬಿಳಿಯ ಬಣ್ಣದ ಈ ನಾರುಗಳು ನರೆಗೂದಲುಗಳನ್ನು ಹೋಲುತ್ತವೆ. ಬಣ್ಣವನ್ನು ಲೇಪಿಸಿ ಕಪ್ಪು ಕೇಸರವನ್ನು ತಯಾರಿಸಲಾಗುತ್ತದೆ. ಹಿಂದಿನ ಕಾಲದಲ್ಲಿ ಕೆಲವೊಮ್ಮೆ ಬೆಂಡೆಕಾಯಿಯ ಗಿಡದ ನಾರಿನಿಂದಲೂ ಕೇಸರವನ್ನು ಸಿದ್ಧಪಡಿಸ ಲಾಗುತ್ತಿತ್ತಂತೆ. ಈಗೀಗ ಬಟ್ಟೆಯಿಂದ ಹೊಲಿದ ಕೂದಲಿನ ಕೇಸರಿಯನ್ನು ಉಪಯೋಗಿಸ ಲಾಗುತ್ತದೆ.
ಆಭರಣಗಳಲ್ಲಿ ಫಯರ್ ಪಾಲಿಶ್ ಗ್ಲಾಸನ್ನು ಬಳಸಲಾಗುತ್ತದೆ. ಇದು ಕನ್ನಡಿಯಂತೆ ಹೊಳೆಯುವ ವಸ್ತು. ಸುಲ್ತಾನರ ದೌಲತ್ತಿನ ಸಂಕೇತವಾಗಿ ಅರಮನೆಯಲ್ಲಿ ಕಾಣುತ್ತಿದ್ದ ಝೂವರ್‌ಗಳು (ಗೊಂಚಲು ದೀಪ) ಇವೇ ಅಲಂಕಾರಿಕ ಗಾಜಿನವುಗಳು. ಇವುಗಳ ಸಣ್ಣ ತುಣುಕುಗಳನ್ನು ಇಂದಿಗೂ ಕೂಡ ಯಕ್ಷಗಾನದ ವೇಷಭೂಷಣಗಳಲ್ಲಿ ಬಳಸಲಾಗುತ್ತದೆ. ಹೈದರಾಬಾದಿನ ಸಮೀಪದ ಕರೀಂ ನಗರದಿಂದ ಇದನ್ನು ತರಿಸಿಕೊಳ್ಳಲಾಗುತ್ತಿದೆ. ಒಂದು ಮಿಲ್ಲಿ ಮೀಟರಿಗಿಂತಲೂ ಕಡಿಮೆ ದಪ್ಪ ಇದ್ದು ಸುಲಭವಾಗಿ ಮೇಣದಿಂದ ಅಂಟಿಸಬಹುದು. ಸಾಧಾರಣ ಕತ್ತರಿಯಲ್ಲಿ ಇವುಗಳನ್ನು ಬೇಕಾದ ಆಕಾರಕ್ಕೆ ತುಂಡರಿಸಿಕೊಳ್ಳಬಹುದು. ಬಹಳ ವರ್ಷಗಳವರೆಗೆ ದರ್ಪಣ ಸಾಮರ್ಥ್ಯವನ್ನು ಉಳಿಸಿಕೊಳ್ಳುವ ಗುಣ ಇದಕ್ಕಿದೆ. ಸಾಧಾರಣ ಗಾಜಿಗೆ ಬಳಸುವ ಪಾದರಸಕ್ಕಿಂತಲೂ ಇದಕ್ಕೆ ವಿಶೇಷವಾದ ಪಾದರಸ ಮತ್ತು ಸೀಸದ ಲೇಪನವಿರುತ್ತದೆ. ಈ ಎಲ್ಲಾ ಕಾರಣಗಳಿಗಾಗಿ ಇದರ ಬಳಕೆ ಯಕ್ಷಗಾನದಲ್ಲಿ ರೂಢಿಗೆ ಬಂದಿದೆ. ಸಾಮಾನ್ಯ ಕನ್ನಡಿಯನ್ನು ಬಳಸಿದರೆ ವೇಷಗಳು ಪ್ರತಿಫಲನದ ಮೂಲಕ ಪ್ರೇಕ್ಷಕನ ಕಣ್ಣುಗಳಿಗೆ ಅಡ್ಡಿ ಉಂಟುಮಾಡಬಲ್ಲವು. ಫಯರ್ ಪಾಲಿಶ್ ಗ್ಲಾಸುಗಳು ಗೋಲಾಕಾರದ ಬುರುಡೆಯ ಸಣ್ಣ ತುಣುಕುಗಳು. ಅವು ಉಬ್ಬಿರುವುದರಿಂದ ಅವುಗಳ ಮೂಲಕ ಪ್ರತಿಫಲನ ಗೊಂಡ ಬೆಳಕು ಚದುರಿ ಹೋಗುತ್ತವೆ. ಇವುಗಳ ಆಭರಣಗಳು ವಜ್ರದ ಹರಳುಗಳಂತೆ ಶೋಭಿಸುತ್ತವೆ. ಈ ಎಲ್ಲಾ ಕಾರಣಗಳಿಗಾಗಿ ಫಯರ್ ಪಾಲಿಶ್ ಗ್ಲಾಸು ಯಕ್ಷಗಾನದ ವೇಷಭೂಷಣದಲ್ಲಿ ಜಾಗ ಪಡೆದಿದೆ. ಆದರೆ ಪ್ರಾಚೀನ ಕಾಲದಲ್ಲಿ ಜೀರುಂಡೆಯ ರೆಕ್ಕೆಯ ಭಾಗವನ್ನು ಇದರ ಜಾಗದಲ್ಲಿ ಬಳಸಲಾಗುತ್ತಿತ್ತು. ಇಂದು ಅವುಗಳನ್ನು ಸಂಗ್ರಹಿಸುವ ಕೆಲಸ ಪರಿಶ್ರಮದಾಯಕವಾದುದು. ಈ ಕಾರಣಕ್ಕಾಗಿ ಆಧುನಿಕ ಲಭ್ಯ ಸಾಮಗ್ರಿಯಾದ ಫಯರ್ ಪಾಲಿಶ್ ಗ್ಲಾಸು ಹೆಚ್ಚು ಪ್ರಚಲಿತದಲ್ಲಿದೆ.
ಯಕ್ಷಗಾನ ಆಹಾರ್ಯ: ೩. ಯಕ್ಷಗಾನದ ಆಹಾರ್ಯದ ಪರಿಕರಗಳು ಮತ್ತು ಸಂಪ್ರದಾಯ: ವೇಷ ತಯಾರಿಕಾ ವಿಧಾನ
ವೇಷ ತಯಾರಿಕಾ ವಿಧಾನ
ವೇಷಭೂಷಣಗಳ ಮರದ ಮಾದರಿಗಳನ್ನು ಮರಗೆಲಸದ ಕೆತ್ತನೆ ಬಲ್ಲವರಿಂದ ಸಿದ್ಧಪಡಿಸಿಕೊಳ್ಳಲಾಗುತ್ತದೆ. ಒಂದೇ ಮಾದರಿಯ ಅನೇಕ ವಿನ್ಯಾಸಗಳ ಆಭರಣಗಳು ಬೇರೆ ಬೇರೆ ಅಂಗಗಳ ಆಭರಣಕ್ಕೆ ಮತ್ತೆ ಮತ್ತೆ ಬಳಸುವುದಿದೆ. ಮರದ ಕಾಂಡದಿಂದ ತಯಾರಿಸಿದ ಆಕೃತಿಗಳಲ್ಲಿ ಕುಸುರಿ ಕೆಲಸಗಳು ಮತ್ತು ಕನ್ನಡಿಯನ್ನು ಕೂರಿಸಲು ಸ್ವಲ್ಪ ಆಳವನ್ನು, ದಾರವನ್ನು ಪೋಣಿಸಲು ತೂತನ್ನು ಮಾಡಿಕೊಳ್ಳಲಾಗುತ್ತದೆ. ಅಂಟಿನ ನೆರವಿನಿಂದ ಆಳ ಮಾಡಿದ ಜಾಗಕ್ಕೆ ಕನ್ನಡಿಯನ್ನು ಕತ್ತರಿಸಿ ಬೇಕಾದಂತೆ ಬೇಗಡೆಗಳನ್ನು ಹಚ್ಚಿ ದಾರಗಳಿಂದ ಪೋಣಿಸಿ ಹಾರ, ಕೈಕಟ್ಟು, ತೋಳ್ಕಟ್ಟು, ಡಾಬು ಮೊದಲಾದ ಆಭರಣಗಳನ್ನು ತಯಾರಿಸ ಲಾಗುತ್ತದೆ. ಎದೆ ಕವಚ, ಭುಜಕೀರ್ತಿ ಮೊದಲಾದ ವಿಶಾಲವಾದ ಉಡುಗೆಗಳ ತಯಾರಿಕೆಗೆ ಬಟ್ಟೆಗಳನ್ನು ಬಳಸಲಾಗುತ್ತದೆ. ವೆಲ್‌ವೆಟ್ ಬಟ್ಟೆಯ ಹಿಂಭಾಗಕ್ಕೆ ಕ್ಯಾನ್‌ವಾಸ್ ಅಥವಾ ಸೆಣಬಿನ ಚೀಲಗಳನ್ನು ಬೇಕಾದ ಆಕಾರದಲ್ಲಿ ಜೋಡಿಸಿ ಹೊಲಿದುಕೊಳ್ಳಲಾಗುತ್ತದೆ. ಇದಕ್ಕೆ ಪ್ಯಾಡ್ ಎಂದು ಕರೆಯುವರು. ಅದರ ಮೇಲೆ ಮೊದಲೇ ತಯಾರಿಸಿಕೊಂಡ ಆಭರಣಗಳನ್ನು ಬೇಕಾದ ವಿನ್ಯಾಸಗಳಲ್ಲಿ ಜೋಡಿಸಿಕೊಂಡು ವೆಲ್‌ವೆಟ್ ಬಟ್ಟೆಯ ಮೇಲೆ ಹೊಲಿಯಲಾಗುತ್ತದೆ. ಹೀಗೆ ಹೊಲಿಯುವುದರಿಂದ ಅವುಗಳನ್ನು ಬೇಕಾದಂತೆ ಬಿಚ್ಚಿ ಬದಲಿಸಿಕೊಳ್ಳಲು ಅವಕಾಶವಿರುತ್ತದೆ. ವರ್ಷಕ್ಕೊಮ್ಮೆ ಅವುಗಳು ಕೆಟ್ಟು ಹೋದಾಗ ಮತ್ತೆ ಮತ್ತೆ ವಿನೂತನವಾಗಿ ನಿರ್ಮಿಸಲು ಅನುಕೂಲವಾಗುತ್ತದೆ. ಎದೆಪದಕದಂತಹ ಆಭರಣಗಳ ಅಂಚಿನಲ್ಲಿ ಕಪ್ಪು ಅಥವಾ ಕೆಂಪು ಉಲ್ಲನ್ ದಾರಗಳ ಗೊಂಡೆಯನ್ನು ಕಟ್ಟಲಾಗುತ್ತದೆ.
ಕಿತ್ತು ಹೋದ ಬೇಗಡೆಗಳನ್ನು, ಗಾಜುಗಳನ್ನು, ದಾರಗಳನ್ನು ಬೇಕಾದ ಹಾಗೆ ಬಿಡಿಬಿಡಿಯಾಗಿ ಬದಲಿಸಿ ವಿನೂತನಗೊಳಿಸಿಕೊಳ್ಳುವ ರೀತಿಯಲ್ಲಿ ವೇಷಗಳ ತಯಾರಿಕೆ ಇರುತ್ತದೆ. ಇದರಿಂದ ಯಾವುದೇ ಒಂದು ಪುಟ್ಟ ಆಭರಣವು ಮುರಿದು ಹೋದರೆ ಇಡೀ ಎದೆಪದಕವೋ, ಭುಜಕೀರ್ತಿಯೋ ಉಪಯೋಗ ಶೂನ್ಯವಾಗುವುದಿಲ್ಲ. ಮುರಿದವುಗಳನ್ನು ಮಾತ್ರ ಬದಲಿಸಿ ಹೊಸತಾಗಿಸಿಕೊಂಡರೆ ಸಾಕಾಗುತ್ತದೆ. ಆಭರಣ ಗಳನ್ನು ಸಿದ್ಧಪಡಿಸುವ ಕುಶಲಕರ್ಮಿಗಳು ಯಕ್ಷಗಾನದ ವೇಷಭೂಷಣಗಳನ್ನು ತಯಾರಿಸಿಕೊಡುತ್ತಾರೆ. ಆದರೆ ಇವುಗಳನ್ನು ಸಿದ್ಧಪಡಿಸಿ ಮಾರಾಟ ಮಾಡುವ ಮಾರುಕಟ್ಟೆಯ ವ್ಯವಸ್ಥೆ ಇಲ್ಲ. ಈಗೀಗ ಒಂದೆರಡು ಸಂಸ್ಥೆಗಳು ವೇಷಭೂಷಣಗಳನ್ನು ತಯಾರಿಸಿ ಕೊಡುತ್ತವೆ. ಮೇಳಗಳಲ್ಲಿ ವರ್ಷಕ್ಕೊಮ್ಮೆ ಹೊಸ ಪ್ಯಾಡ್‌ಗಳನ್ನು ಹೊಲಿದುಕೊಳ್ಳಲಾಗುತ್ತದೆ. ಹಳೆಯ ಮರದ ಆಭರಣಗಳನ್ನು ಉಪಯೋಗಿಸಿ ಹೊಸದಾಗಿ ತಯಾರಿಸಲಾಗುತ್ತದೆ.
ವೇಷಧಾರಣ ವಿಧಾನ
ಮುಖದ ಬಣ್ಣಗಾರಿಕೆಯಾದ ಮೇಲೆ ವೇಷಧಾರಿಗಳು ಈಗಾಗಲೇ ಧರಿಸಿರುವ ಒಳ ಇಜಾರನ್ನು ಸರಿಯಾಗಿ ಕಟ್ಟಿಕೊಳ್ಳುತ್ತಾರೆ. ಇದು ನರ್ತಿಸಲು ಅನುಕೂಲವಾಗುವಂತೆ ಸಡಿಲವಾಗಿರುತ್ತದೆ. ಬಳಿಕ ಕಾಲು ಚೀಲ ಹಾಕಿ, ಗೆಜ್ಜೆಯನ್ನು ಕಟ್ಟಲಾಗುತ್ತದೆ. ಇಜಾರನ್ನು ಕಾಲಿನ ಮೀನಖಂಡದ ಮೇಲ್ಭಾಗದಲ್ಲಿ ಮೊಣಕಾಲಿನ ಕೆಳಗೆ ಉಲ್ಲನ್ನಿನ ಕಾಲುಚೀಲದ ಮೇಲೆ ಬಿಗಿಯಾಗಿ ಕಟ್ಟುತ್ತಾರೆ. ಆಮೇಲೆ ಮುಖಕ್ಕೆ ಬಣ್ಣ ಬರೆಯುತ್ತಾರೆ. ಕೆಲವರು ಬಣ್ಣ ಬರೆಯುವ ಮೊದಲು ಗೆಜ್ಜೆ ಕಟ್ಟಿದರೆ, ಕೆಲವರು ಆಮೇಲೆ ಕಟ್ಟಿಕೊಳ್ಳುತ್ತಾರೆ. ಸಾಮಾನ್ಯವಾಗಿ ಗೆಜ್ಜೆ ಕಟ್ಟುವ ಮೊದಲು ದೇವರಿಗೆ ನಮಸ್ಕರಿಸುವುದು, ಗುರು ಸಮಾನರಾದ ಹಿರಿಯ ಕಲಾವಿದರಿದ್ದರೆ ಅವರಿಂದ ಮುಟ್ಟಿಸಿಕೊಂಡು ಆಶೀರ್ವಾದ ಪಡೆಯುವುದು ಸಂಪ್ರದಾಯ. ಕೆಲವರು ಹಿರಿಯರ ಕಾಲು ಮುಟ್ಟಿ ನಮಸ್ಕರಿಸಿ ಗೆಜ್ಜೆ ಕಟ್ಟುವ ಕ್ರಮವನ್ನು ಅನುಸರಿಸುತ್ತಾರೆ. ಗೆಜ್ಜೆ ಕಟ್ಟಿದ ಬಳಿಕ ಕಾಲ್ಚೆಂಡು ಹಾಗೂ ಕಾಲ್ಗಡಗಗಳನ್ನು ಕಟ್ಟಿಕೊಳ್ಳುತ್ತಾರೆ. ಈಗೀಗ ಕಾಲ್ಚೆಂಡು, ಕಾಲ್ಗಡಗಗಳು ಬಳಕೆಯಲ್ಲಿಲ್ಲ. ಬದಲಿಗೆ ಕಾಲ್‌ಪಟ್ಟೀಸನ್ನು ಕಟ್ಟುವ ಸಂಪ್ರದಾಯವಿದೆ.
ಕಸೆ ಹಾಕಿ ಅಂಡು ಕಟ್ಟುವುದು ಮುಂದಿನ ಕೆಲಸ. ಇಲ್ಲಿಂದ ಮುಂದೆ ವೇಷಧಾರಿಗೆ ವೇಷ ಕಟ್ಟಿಕೊಳ್ಳಲು ಸಹಾಯಕನೊಬ್ಬನಿರುತ್ತಾನೆ. ಸೊಂಟದ ಗಾತ್ರವನ್ನು ಹಿಗ್ಗಿಸಲು ಮತ್ತು ನಿತಂಬ ಪ್ರದೇಶವನ್ನು ಎತ್ತರವಾಗಿ ಕಾಣುವಂತೆ ಮಾಡಲು ಕಟ್ಟುವ ಹಳೆಯ ಬಟ್ಟೆಯ ಕಂತೆಯನ್ನು ‘ಅಂಡು’ ಎಂದು ಹೇಳಲಾಗುತ್ತದೆ. ವೇಷಧಾರಿಯು ಎರಡೂ ಕೈಗಳಲ್ಲಿ ಎಳೆದು ಹಿಡಿದ ನೂಲಿನ ದಾರಕ್ಕೆ ಬೇಕಾದಷ್ಟು ಹಳೆಯ ಬಟ್ಟೆಗಳನ್ನು ಗೋಣಿ ತಾಟುಗಳನ್ನು ಒಂದರ ಮೇಲೆ ಒಂದರಂತೆ ಹಾಕಲಾಗುತ್ತದೆ. ವೇಷದ ಸ್ವಭಾವ ಮತ್ತು ಗಾತ್ರವನ್ನು ಅನುಸರಿಸಿ ನಿರ್ದಿಷ್ಟ ಪ್ರಮಾಣದಲ್ಲಿ ಅಂಡು ಕಟ್ಟಲಾಗುತ್ತದೆ. ಬಣ್ಣದ ವೇಷಗಳ ಅಂಡು ಎಲ್ಲಕ್ಕಿಂತ ದೊಡ್ಡದಿರುತ್ತದೆ. ನಂತರ ಕಿರೀಟ ವೇಷ ಬಳಿಕ ಪಕಡಿ ವೇಷದ ಅಂಡು, ಸ್ತ್ರೀ ವೇಷದ ಅಂಡು ಎಲ್ಲಕ್ಕಿಂತಲೂ ಚಿಕ್ಕದಿರುತ್ತದೆ. ಇದನ್ನು ಕಸೆ ಹಾಕುವುದು ಎಂದೂ ಹೇಳಲಾಗುತ್ತದೆ.
ಆನಂತರ ಮೈಗೆ ದಗಲೆಯನ್ನು ಹಾಕಿಕೊಳ್ಳಲಾಗುತ್ತದೆ. ಗಾತ್ರವನ್ನು ಅನುಸರಿಸಿ ಒಂದಕ್ಕಿಂತ ಹೆಚ್ಚು ಹಳೆಯ ದಗಲೆಗಳನ್ನು ಹಾಕಿಕೊಳ್ಳುವುದಿದೆ. ತುಂಬು ತೋಳಿನ ಈ ಅಂಗಿಯನ್ನು ಕಿರೀಟ ವೇಷಧಾರಿಗಳು ಧರಿಸುತ್ತಾರೆ. ಪುಂಡುವೇಷಕ್ಕಾದರೆ, ದಗಲೆಯ ಬದಲಿಗೆ ರವಕೆ ಅಥವಾ ಅರ್ಧ ತೋಳಿನ ಅಂಗಿಯನ್ನು ಬಳಸಲಾಗುತ್ತದೆ. ಒಳ ದಗಲೆಗಳನ್ನು ಹಾಕಿದ ಮೇಲೆ ಈ ಮೊದಲು ಹಾಕಿದ ಮೇಲ್‌ಚಡ್ಡಿಯದೇ ಬಣ್ಣದ ದಗಲೆಯನ್ನು ಹಾಕಲಾಗುತ್ತದೆ. ಇಷ್ಟನ್ನೂ ಧರಿಸಿದ ಬಳಿಕ ಸೊಂಟಕ್ಕೆ ಇದುವರೆಗೆ ಧರಿಸಿದ ಅಂಡು, ಚಡ್ಡಿ ಇತ್ಯಾದಿಗಳು ಬಿಗಿಯಾಗಿ ನಿಲ್ಲುವಂತೆ ಒಂದು ಸುತ್ತು ಜಟ್ಟಿಯನ್ನು ಬಿಗಿದು ಗಂಟು ಹಾಕಿಕೊಳ್ಳಲಾಗುತ್ತದೆ. ನಂತರ ಬಾಲ್‌ಮುಂಡು ಕಟ್ಟಿ ಜಟ್ಟಿಯನ್ನು ಅದರ ಮೇಲೆ ಬಿಗಿಯಾಗಿಸುತ್ತ ವೇಷಕ್ಕೆ ತಕ್ಕಂತೆ ಆರರಿಂದ ಹನ್ನೆರಡು ಇಂಚುಗಳವರೆಗೂ ಸುತ್ತಿ ಕೊಳ್ಳಲಾಗುತ್ತದೆ. ವೇಷಗಳ ಸೊಂಟಕ್ಕೆ ಈ ಜಟ್ಟಿಯಿಂದಲೇ ಆಧಾರವು ದೊರೆಯುತ್ತದೆ. ಕೊನೆಗೆ ಉಳಿದ ಜಟ್ಟಿಯ ತುದಿಯನ್ನು ಮೊದಲ ಸುತ್ತಿನ ಒಳಗಡೆ ಸಿಕ್ಕಿಸಿ ಭದ್ರ ಮಾಡ ಲಾಗುತ್ತದೆ. ಕೆಲವರು ಮೊದಲಿಗೆ ಒಂದು ಸುತ್ತು ಕಟ್ಟಿದ ಜಟ್ಟಿಯ ಗಂಟಿನ ತುದಿಯನ್ನು ಉದ್ದಬಿಟ್ಟು ಅದಕ್ಕೆ ಕೊನೆಗೆ ಉಳಿಯುವ ತುದಿಯನ್ನು ಕಟ್ಟಿಬಿಡುತ್ತಾರೆ.
ಆ ಬಳಿಕ ಸೀರೆಯನ್ನು ಕಸೆ ಹಾಕಿ ಉಡಲಾಗುತ್ತದೆ. ಸೀರೆಯನ್ನು ಎರಡು ಪದರುಗಳಾಗಿ ಮಡಚಿ ಇಕ್ಕೆಲಗಳಲ್ಲೂ ಸಮಾನ ಉದ್ದವಿರುವಂತೆ ಸೊಂಟಕ್ಕೆ ಸುತ್ತಿ ಹೊಕ್ಕುಳ ಸಮೀಪ ಗಂಟು ಹಾಕಿ ಉಟ್ಟುಕೊಳ್ಳಲಾಗುತ್ತಿತ್ತು. ನಂತರ ಕಸೆಹಾಕಿ ಉಟ್ಟ ಕೊನೆಯ ತುದಿಯನ್ನು ಹಿಂದಿನಿಂದ ಮುಂದೆ ತಂದು ಕಟ್ಟಿಕೊಳ್ಳಲಾಗುತ್ತಿತ್ತು. ಸೊಂಟಕ್ಕೆ ದಟ್ಟಿಯನ್ನು ಬಿಗಿಯಾಗಿ ಸುತ್ತಿಕೊಂಡ ಬಳಿಕ ತಲೆಯ ಹಿಂಭಾಗ ಕಟ್ಟಿದ ಸೀರೆಯ ತುದಿಯನ್ನು ದಟ್ಟಿಯ ಮೇಲೆ ಇಳಿಬಿಡಲಾಗುತ್ತಿತ್ತು. ಇದರಿಂದ ದಟ್ಟಿಯು ಹೊರಗೆ ಕಾಣಿಸದೆ ಮರೆಯಾಗುತ್ತದೆ. ಕಸೆಯು ಮೊಣಕಾಲಿನವರೆಗೆ ಇದ್ದು ವಜ್ರಾಕೃತಿಯನ್ನು ನಿರ್ಮಿಸುತ್ತದೆ. ಆದರೆ ಇಂದು ಕಸೆ ಉಡುವ ಪದ್ಧತಿ ತೆಂಕು ತಿಟ್ಟಿನಲ್ಲಿ ಮರೆಯಾಗಿದೆ. ಆದರೆ ಬಡಗುತಿಟ್ಟಿನಲ್ಲಿ ಇದೆ. ಇಂದು ತೆಂಕುತಿಟ್ಟಿನಲ್ಲಿ ಕಸೆಯಿಲ್ಲದೆ ಬಾಲ್‌ಮುಂಡು ಎಂಬ ತೊಡುಗೆಯನ್ನೇ ಧರಿಸಲಾಗುತ್ತದೆ. ಮೊಣಕಾಲಿನಿಂದ ಸ್ವಲ್ಪ ಕೆಳಗೆ ಇಳಿಬಿಟ್ಟು ನಿಲ್ಲುವ ತೆಳ್ಳನೆಯ ನೆರಿಗೆಯಿಂದ ಕೂಡಿದ ಬಾಲ್‌ಮುಂಡು ಕುಣಿತದ ಸಂದರ್ಭದಲ್ಲಿ ಗಾಳಿಗೆ ತೇಲುತ್ತಾ ವೇಷಕ್ಕೆ ಭರ್ಜರಿಯಾದ ಆಕೃತಿಯನ್ನು ಕೊಡುತ್ತದೆ. ಬಾಲ್‌ಮುಂಡು ಬಿಳಿಯ ಬಣ್ಣದಾಗಿದ್ದು, ಅದರ ಕೆಳಭಾಗದಲ್ಲಿ ವಿವಿಧ ಬಣ್ಣಗಳ ಗೋಟುಗಳಿರುತ್ತವೆ. ವೇಷದ ದಗಲೆಗಳಿಗೆ ಹೊಂದಿಕೆಯಾಗುವ ಗೋಟುಗಳಿರುವ ಬಾಲ್‌ಮುಂಡುಗಳನ್ನು ಧರಿಸುತ್ತಾರೆ. ಪುಂಡುವೇಷಗಳಿಗೆ ಸಣ್ಣ ಅಳತೆಯ ಬಾಲ್‌ಮುಂಡನ್ನು, ರಾಜ ವೇಷಗಳಿಗೆ ಸ್ವಲ್ಪ ದೊಡ್ಡ ಅಳತೆಯ ಬಾಲ್‌ಮುಂಡನ್ನು ಬಳಸಲಾಗುತ್ತದೆ. ಬಾಲ್‌ಮುಂಡುಗಳು ಸೊಂಟದ ಹಿಂಭಾಗ ಸುತ್ತುವರಿದಿದ್ದು ಮುಂಭಾಗ ದಲ್ಲಿ ಎರಡೂ ಕಾಲುಗಳ ನಡುವೆ ತೆರೆದಿರುತ್ತದೆ. ಇದರಿಂದ ಕುಣಿಯಲು ಯಾವುದೇ ತೊಂದರೆಯಾಗುವುದಿಲ್ಲ. ಕೆಲವು ವೇಷಗಳ ಬಾಲ್‌ಮುಂಡುಗಳು ಸಂಪೂರ್ಣ ಸುತ್ತಿರುತ್ತವೆ. ನಂತರ ಸೊಂಟದ ಹಿಂಭಾಗಕ್ಕೆ ಉಲ್ಲನ್ ಡಾಬನ್ನು ಕಟ್ಟಿಕೊಳ್ಳಲಾಗುತ್ತದೆ. ಕೆಲವು ಮೇಳ ಗಳಲ್ಲಿ ಉಲ್ಲನ್ ಡಾಬು ಇಲ್ಲದೆ ನೇತಾಡುವ ಜರಿ ಪಟ್ಟಿಯನ್ನು ಕಟ್ಟಿ ಅದರ ಮೇಲೆ ಅಗಲ ಡಾಬನ್ನು ಕಟ್ಟುವರು. ನಂತರ ಬಾಲ್‌ಮುಂಡಿನ ಎರಡೂ ತುದಿಗಳ ನಡುವೆ ಮುಂಭಾಗದಲ್ಲಿ ಬಿಟ್ಟ ಜಾಗದಲ್ಲಿ ಅಥವಾ ಎರಡೂ ಕಾಲಿನ ಮಧ್ಯಕ್ಕೆ ವೀರಗಸೆ ನಿಲ್ಲುವಂತೆ ಸೊಂಟಕ್ಕೆ ಕಟ್ಟಲಾಗುತ್ತದೆ. ಕೆಲವು ವೇಷಗಳು ವೀರಗಸೆಯ ಇಕ್ಕೆಲಗಳಲ್ಲೂ ಮಾರು ಮಾಲೆಯನ್ನು ಕಟ್ಟಿಕೊಳ್ಳುವುದೂ ಇದೆ.
ಬಳಿಕ ವೇಷಧಾರಿ ಕೈಕಟ್ಟು, ತೋಳ್ಕಟ್ಟು ಮತ್ತು ಭುಜಕೀರ್ತಿಗಳನ್ನು ಕಟ್ಟಿಸಿಕೊಳ್ಳುತ್ತಾನೆ. ಬಳಿಕ ಎರಡೂ ಹೆಗಲುಗಳಲ್ಲಿ ಇಳಿಬಿಟ್ಟು ಬಾಲ್‌ಮುಂಡಿನಿಂದಲೂ ಕೆಳಗೆ ಜೋಲಾಡುವಂತೆ ಎರಡು ಅಥವಾ ಮೂರು ಸೋಗೆವಲ್ಲಿಗಳನ್ನು ಧರಿಸುತ್ತಾನೆ. ಆ ಬಳಿಕ ಎದೆ ಪದಕವನ್ನು ಕಟ್ಟಿಕೊಳ್ಳಲಾಗುತ್ತದೆ. ಕೊರಳಿಗೆ ಕಟ್ಟಿದ ಎದೆ ಪದಕವು ಕುಣಿಯುವಾಗ ಮೇಲೆ ಹಾರದಂತೆ ಕೆಳಗಿನಿಂದಲೂ ದಾರಕಟ್ಟಿ ಸೊಂಟಕ್ಕೆ ಕಟ್ಟಿಕೊಳ್ಳಲಾಗುತ್ತದೆ. ಬಳಿಕ ಕೊರಳಿಗೆ ಅಗಲಡ್ಡಿಗೆ, ಗುಂಡಡ್ಡಿಗೆ ಮೊದಲಾದವನ್ನು ಕಟ್ಟಲಾಗುವುದು. ಆ ಬಳಿಕ ಕೆಲವರು ಕೊರಳ ಹಾರವನ್ನು ಹಾಕಿಕೊಳ್ಳುವರು. ಪುಂಡು ವೇಷಗಳಿಗೆ ತುಂಡು ಸೋಗೆವಲ್ಲಿಗಳಿದ್ದು ಅದನ್ನು ಸೊಂಟದಿಂದ ಇಳಿಯಬಿಡುತ್ತಾರೆ.
ಇಷ್ಟನ್ನೂ ವೇಷಧಾರಿ ತೊಟ್ಟುಕೊಂಡ ಮೇಲೆ ಮುಂದೆ ಕಿರೀಟ ಕಟ್ಟಿಕೊಳ್ಳಲು ಬೇಕಾದ ಸಿದ್ಧತೆ ಮಾಡಿಕೊಳ್ಳುತ್ತಾನೆ. ಹಣೆಯ ನಾಮದ ಮೇಲೆ ಒಂದು, ಒಂದೂವರೆ ಇಂಚು ಹಿಂದಕ್ಕೆ ಅಥವಾ ನೆತ್ತಿಯ ಮುಂದೆ ಅನೇಕ ಪಟ್ಟಿಗಳಿಂದ ಗಂಟು ಬರುವಂತೆ ಮಾಡ ಲಾಗುತ್ತದೆ. ಈ ಪಟ್ಟಿಗಳ ತುದಿಗಂಟನ್ನು ತಲೆಯ ಕೆಳಗೆ ಕುತ್ತಿಗೆಯ ಹಿಂಭಾಗದಲ್ಲಿ ಕಟ್ಟುತ್ತಾರೆ. ಇದಾದ ಮೇಲೆ ಮೀಸೆ ಹಾಗೂ ಕರ್ಣಪತ್ರವನ್ನು ಕಟ್ಟಿಕೊಳ್ಳಲಾಗುತ್ತದೆ. ಹಿಂದಕ್ಕೆ ಬೆನ್ನಿನ ಮೇಲೆ ಪೂರ್ತಿಯಾಗಿ ಇಳಿಬಿಟ್ಟಂತೆ ಕೇಸರಿಯನ್ನು ನೆತ್ತಿಗೆ ಗಂಟು ಹಾಕಿ ಕಟ್ಟಿಕೊಳ್ಳಲಾಗುತ್ತದೆ. ಆ ಬಳಿಕ ಕಿರೀಟವನ್ನು ಕಟ್ಟಿಕೊಳ್ಳಲಾಗುವುದು. ಚಿಟ್ಟೆಪಟ್ಟಿಯ ಗಂಟುಗಳಿಗೆ ಬಿಗಿಯಾಗಿ ನಿಲ್ಲುವಂತೆ ಕಿರೀಟವನ್ನು ತಲೆಯ ಮೇಲೆ ಇರಿಸಿ ಹಿಂದಕ್ಕೆಳೆದು ಬಿಗಿದು ಕಟ್ಟಲಾಗುತ್ತದೆ. ವೇಷಧಾರಣೆಯ ಕೊನೆಯ ಭಾಗವಾಗಿ ಮತ್ತು ಕರ್ಣಪತ್ರದ ನಡುವೆ ಕಿವಿಯ ಮೇಲ್ಭಾಗದಲ್ಲಿ ಬರುವಂತೆ ‘ಕೆನ್ನೆಪೂ’ವನ್ನು ಇರಿಸಲಾಗುತ್ತದೆ. ಕೆನ್ನೆಪೂವಿನ ಮುಳ್ಳನ್ನು ಎರಡೂ ಕಿವಿಯ ಮೇಲ್ಭಾಗದಿಂದ ತುರುಕಿಸಿ, ಕಡ್ಡಿಯ ಕೊನೆಗಿರುವ ಎರಡೂ ಕೆನ್ನೆಪೂಗಳ ಹಗ್ಗವನ್ನು ಹಿಂಭಾಗದಲ್ಲಿ ಬಿಗಿಯುತ್ತಾರೆ. ಇದು ಕಿರೀಟ ಮತ್ತು ಕರ್ಣಪತ್ರಗಳ ನಡುವೆ ಇರುವ ಜಾಗದಲ್ಲಿ ಬಿಗಿಯಾಗಿ ನಿಂತು ಕರ್ಣಪತ್ರಕ್ಕೆ ಒಂದು ತೆರನ ಆಧಾರ ವಾಗಿರುತ್ತದೆ. ಕೊನೆಯದಾಗಿ ಯಕ್ಷಗಾನ ವೇಷಧಾರಿ ಕೇಸರಿಯನ್ನು ಸೇರಿಸಿಕೊಂಡು ಸಪೂರ ಡಾಬನ್ನು ಮುಂಭಾಗದಲ್ಲಿ ವೀರಕಸೆಯ ಮೇಲಿನ ಅಂಚಿಗೆ ತಾಗಿ ಕಟ್ಟಿಕೊಳ್ಳುತ್ತಾನೆ. ಹೀಗೆ ಒಳ ಇಜಾರು ಧರಿಸುವುದರೊಂದಿಗೆ ಆರಂಭವಾದ ಯಕ್ಷಗಾನದ ವೇಷಗಾರಿಕೆಯು ಸಪೂರ ಡಾಬು ಬಿಗಿಯುವುದರ ಮೂಲಕ ಕೊನೆಗೊಳ್ಳುತ್ತದೆ.
ಈ ತೆರದಲ್ಲಿ ಬಣ್ಣಗಾರಿಕೆ, ವೇಷಭೂಷಣಗಳನ್ನು ತೊಟ್ಟು ಯಕ್ಷಗಾನದ ಪಾತ್ರವೊಂದು ಪೂರ್ಣರೂಪದಲ್ಲಿ ಸಿದ್ಧಗೊಳ್ಳುತ್ತದೆ. ಕಲಾವಿದ ತನ್ನ ಲೌಕಿಕವಾದ ಭೌತಿಕ ಶರೀರವನ್ನು ಸಂಪೂರ್ಣವಾಗಿ ವೇಷದಲ್ಲಿ ಮರೆಮಾಚಿ ಅಲೌಕಿಕ ಪಾತ್ರವಾಗುತ್ತಾನೆ. ಇಲ್ಲಿಂದ ಮುಂದೆ ಪಾತ್ರಧಾರಿಯ ನಡೆ, ನುಡಿ, ಹಾವಭಾವಗಳೆಲ್ಲ ಲೌಕಿಕವನ್ನು ಮೀರಿ ನಿಲ್ಲುವ ಒಂದು ಸ್ಥಿತಿ ಯನ್ನು ಕಾಣಬಹುದು. ಅಂತರಂಗದಲ್ಲಿ ಪಾತ್ರಗಳ ಸ್ವಭಾವವನ್ನೂ ತುಂಬಿ ಭಾವುಕನಾಗುವ ಸ್ಥಿತಿಯನ್ನೂ ಕೂಡ ಇಲ್ಲಿ ಕಲ್ಪಿಸಿಕೊಳ್ಳಬಹುದು. ಲೌಕಿಕವಾದ ಎಲ್ಲ ಸಂಗತಿಗಳನ್ನು ಮರೆಯುವಂತೆ ಮೈಮೇಲಿನ ಇಡೀ ವೇಷಭೂಷಣ ಪ್ರಚೋದಿಸುತ್ತಿರುತ್ತದೆ. ವೇಷತೊಟ್ಟ ಪಾತ್ರಧಾರಿಗೆ ತನ್ನ ಮೈಯ ಉಡುಗೆ ತೊಡುಗೆಗಳು ನೇರವಾಗಿ ಕಾಣುವುದಿಲ್ಲವಾದರೂ ವೇಷಗಳನ್ನು ಕಟ್ಟಿದ ಕಟ್ಟುಗಳು ಪಾತ್ರಧಾರಿಯ ನರನಾಡಿಗಳ ರಕ್ತ ಸಂಚಾರದ ಮೇಲೆ ಪರಿಣಾಮವನ್ನು ಬೀರುತ್ತದೆ. ವೇಷಧಾರಿಯ ಮೈಯ ಮೇಲೆ ಸುಮಾರು ೬೪ ಗಂಟುಗಳಿವೆ ಯೆಂದು ಹೇಳಲಾಗುತ್ತದೆ.
ಹಳೆಯ ನಿಯಮದ ಪ್ರಕಾರವೂ ವೇಷಧಾರಿಯ ಮೈಯ ಮೇಲೆ ಒಟ್ಟು ೬೪ ಕಟ್ಟುಗಳು ಇರಬೇಕಂತೆ. ಹಾಗೆಯೇ ನಾಲ್ಕು ಕುತ್ತುವಿಕೆ ಅಂದರೆ ಒತ್ತಿ ಸುರಿಯುವಿಕೆಗಳೂ ಇರಬೇಕೆಂಬುದು ಪದ್ಧತಿ. ವೇಷ ರಚನೆಯಲ್ಲಿನ ಬದಲಾವಣೆಯ ಕಾರಣಕ್ಕೆ ಬಣ್ಣ, ರಾಜ, ಪುಂಡು ವೇಷಗಳಿಗೆ ಅನುಗುಣವಾಗಿ ಕೆಲವು ಕಟ್ಟುಗಳ ಸಂಖ್ಯೆ ಕಡಿಮೆಯಾಗಿರಬಹುದು.  ಎಂ. ಪ್ರಭಾಕರ ಜೋಶಿಯವರು ಯಕ್ಷಗಾನ ಪದಕೋಶದಲ್ಲಿ ಈ ೬೪ ಕಟ್ಟುಗಳ ಪಟ್ಟಿಯನ್ನು ನೀಡಿದ್ದಾರೆ (೧೯೯೪ : ಪು, ೭, ೮). ಅವುಗಳ ಪ್ರಕಾರ ಅಂಡಿಗೆ, ಕಚ್ಚೆಲಾಡಿಗೆ, ಬಾಲ್‌ಮುಂಡಿಗೆ, ವೀರಕಸೆಗೆ, ಮಾರುಮಾಲೆಗೆ, ಹಾರಕ್ಕೆ, ಮೀಸೆಗೆ, ಕರ್ಣಪತ್ರಕ್ಕೆ, ಕೇದಗೆಗೆ, ಕೇಸರಿಗೆ, ಗಡ್ಡಕ್ಕೆ ತಲಾ ಒಂದರಂತೆ ಒಟ್ಟು ಹನ್ನೊಂದು ಕಟ್ಟುಗಳಿರುತ್ತವೆ. ಗೆಜ್ಜೆಗಳಿಗೆ, ಕಾಲಕಡಗಗಳಿಗೆ, ಮೊಣಕಾಲ ಕೆಳಗೆ ಜಂಗುಗಳಿಗೆ, ಕಚ್ಚೆಗೆ, ಕೈಕಟ್ಟುಗಳಿಗೆ, ತೋಳ್ಕಟ್ಟುಗಳಿಗೆ, ಎದೆ ಪದಕಕ್ಕೆ ಅಡ್ಡಿಗೆಗಳಿಗೆ ತಲಾ ಎರಡರಂತೆ ಹದಿನಾರು ಕಟ್ಟುಗಳಿರುತ್ತವೆ. ಒಳಚಲ್ಲಣಕ್ಕೆ, ದಟ್ಟಿಗೆ, ಡಾಬುಗಳಿಗೆ, ಚಿಟ್ಟೆ ಪಟ್ಟಿಗಳಿಗೆ, ಕಿರೀಟಕ್ಕೆ ತಲಾ ಮೂರು ಕಟ್ಟುಗಳಂತೆ ಒಟ್ಟು ೧೫ ಕಟ್ಟುಗಳಿರುತ್ತವೆ. ಕಾಲುಮುಳ್ಳುಗಳಿಗೆ, ಕಾಲುಚೆಂಡುಗಳಿಗೆ, ದಗಲೆಗಳಿಗೆ, ತಲಾ ಆರು ಕಟ್ಟುಗಳಂತೆ ಒಟ್ಟು ೧೮ ಕಟ್ಟುಗಳಿರುತ್ತವೆ. ಇದಲ್ಲದೆ ಭುಜಮುಳ್ಳುಗಳ ನಾಲ್ಕು ಕಟ್ಟುಗಳೂ ಸೇರಿ ಒಟ್ಟು ೬೪ ಕಟ್ಟುಗಳಾಗುತ್ತವೆ. ನಾಲ್ಕು ಕುತ್ತುಗಳೆಂದರೆ ಕರ್ಣಪತ್ರದ ಮೇಲಿನ ಎಡೆಯಲ್ಲಿ ಕಿವಿಯ ಮೇಲ್ಭಾಗದಲ್ಲಿ ನಿಲ್ಲುವ ಎರಡು ಕೆನ್ನೆಪೂಗಳು ಹಾಗೂ ಎರಡು ಚೆನ್ನೆಪೂಗಳು. ಬಣ್ಣದ ವೇಷಗಳಿಗೆ ಇವುಗಳ ಬದಲಿಗೆ ಓಲೆಗಳನ್ನು ಕಿರೀಟಕ್ಕೆ ಕಟ್ಟುತ್ತಾರೆ. ಕರ್ಣಶಿಖಿ ಪತ್ರಗಳನ್ನು ಓಲೆ ಮತ್ತು ಕಿರೀಟದ ಮಧ್ಯೆ ಕುತ್ತುವುದೂ ಉಂಟು. ಈ ಗಂಟುಗಳು ಪ್ರೇಕ್ಷಕರಿಗೆ ಕಾಣದಂತೆ ಕಟ್ಟಿಕೊಳ್ಳಲಾಗುತ್ತದೆ.
ವೇಷಭೂಷಣದಲ್ಲಿನ ವಿವಿಧ ಆಭರಣಗಳು, ವಸ್ತ್ರಗಳು ಇತ್ಯಾದಿಗಳ ಬಣ್ಣಗಳೆಲ್ಲ ಒಂದಕ್ಕೊಂದು ಪೂರಕವಾಗಿ ಹೊಂದಿಕೊಳ್ಳುತ್ತದೆ. ವಿವಿಧ ವಿಧಾನಗಳ ಸಾಂಗತ್ಯದ ಮೂಲಕವೇ ಆಹಾರ್ಯವು ಹೆಚ್ಚು ಸೌಂದರ್ಯಾತ್ಮಕವಾಗುತ್ತದೆ. ಈ ವೇಷ ವಿಧಾನ ಸಂಪ್ರದಾಯವು ಯಾವುದೇ ಒಂದು ಕಾಲಘಟ್ಟದ ಸೇರ್ಪಡೆಯಾದವೇ ಅಥವಾ ಹಲವು ಕಾಲಘಟ್ಟಗಳ ಕೊಡುಗೆಯಾಗಿಯೊ ಗುರುತಿಸುವ ಸಾಧ್ಯತೆಯಿದೆ. ಸೇಡಿಯಾಪು ಕೃಷ್ಣಭಟ್ಟರು (ರಂಗಸ್ಥಳ, ೧೯೮೦) ಹೇಳುವಂತೆ ತೆಂಕುತಿಟ್ಟಿನ ರಾಜವೇಷಗಳ ವಸ್ತ್ರಾಚ್ಛಾದನ ಪ್ರಕಾರವು ಅದರ ವಿಕಾಸ ಕಾಲವನ್ನು ನಮಗೆ ತಿಳಿಸಬಲ್ಲುದಾಗಿದೆ. ಕೈ ಮೈಗಳನ್ನು ಬಿಗಿದಪ್ಪಿಕೊಂಡರೂ ಅಲ್ಲಲ್ಲಿ ಜೋಲುವ ‘ವಲಿ’ಗಳನ್ನು ಹೊಮ್ಮಿಸುವ ಅಂಗಿ ಸುರಾಲುಗಳು ಮೊಳಕಾಲನ್ನು ಮೀರಿ ಜೋಲುವ ನೆರಿಗೆಯ ‘ಕಟಿಪ್ರವರಣ’ ವಸ್ತ್ರಧಾರಣದ ಈ ಶೈಲಿಗೂ ಮೊಗಲ್ ಚಕ್ರವರ್ತಿಗಳ ಹಾಗೂ ಪ್ರತಾಪಸಿಂಹಾದಿ ನರೇಶರ ಹಳೆಯ ಪ್ರತಿಕೃತಿ(Portrait)ಗಳಲ್ಲಿ ಕಾಣುವ ಪ್ರವರ್ಣ ಸ್ವರೂಪಕ್ಕೆ ಸಾಮ್ಯವು ಸುಸ್ಪಷ್ಟ. ತಾತ್ಪರ್ಯವೆನೆಂದರೆ ತೆಂಕುತಿಟ್ಟಿನ ರಾಜವೇಷಗಳ ಗಡ್ಡಮೀಸೆಗಳ ಮತ್ತು ಉಡುಗೆ ತೊಡುಗೆಗಳ ಸ್ವರೂಪಕ್ಕೆ ಮೂರು ನಾಲ್ಕು ಶತಮಾನಗಳ ಹಿಂದಿನ ನಮ್ಮ ದೇಶದ ರಾಜರ ಗಡ್ಡಮೀಸೆಗಳ ಹಾಗೂ ಉಡುಗೆಗಳ ಸ್ವರೂಪವೇ ಮಾತೃಕೆ ಎಂಬುದನ್ನು ಕಾಣಬಹುದಾಗಿದೆ. ಹೀಗೆ ಸೇಡಿಯಾಪು ಅವರು ಯಕ್ಷಗಾನದ ವೇಷಭೂಷಣಗಳ ಮಾತೃಕೆಗಳನ್ನು ಮೊಗಲ್ ಹಾಗೂ ರಜಪೂತ ಶೈಲಿಯಲ್ಲಿ ಕಾಣುತ್ತಾರೆ.
ಯಕ್ಷಗಾನದ ಆಯುಧಗಳು
ಯಕ್ಷಗಾನವು ಪುರಾಣ ಲೋಕವನ್ನು ಮೂರ್ತಗೊಳಿಸುವ ಒಂದು ಕಲೆಯಾಗಿದ್ದು, ಯಕ್ಷಗಾನ ಪ್ರಸಂಗಗಳಲ್ಲಿ ಯುದ್ಧ ಸನ್ನಿವೇಶಗಳೇ ಹೆಚ್ಚಾಗಿರುತ್ತವೆ. ಪುರಾಣ ಪಾತ್ರಗಳಿಗೆಲ್ಲ ಒಂದೊಂದು ಆಯುಧವನ್ನು ಕಲ್ಪಿಸಲಾಗಿದೆ. ಈ ಆಯುಧಗಳೆಲ್ಲ ಯಕ್ಷಗಾನದಲ್ಲಿ ಯಕ್ಷಗಾನೀಯ ನೆಲೆಯಲ್ಲಿ ಪ್ರತ್ಯಕ್ಷಗೊಳ್ಳುತ್ತವೆ.
ವಜ್ರಾಯುಧ
ಇದು ದೇವೇಂದ್ರನ ಆಯುಧ. ದಧೀಚಿ ಮಹರ್ಷಿಯ ಬೆನ್ನೆಲುಬಿನಿಂದ ನಿರ್ಮಿತ ವಾದುದು ಎಂಬ ಪೌರಾಣಿಕ ಕಥೆಯಂತೆ ಯಕ್ಷಗಾನದಲ್ಲಿಯೂ ಇದನ್ನು ಸಿದ್ಧಪಡಿಸಲಾಗಿದೆ. ಸುಮಾರು ಒಂದು ಮೊಳ ಉದ್ದವಾಗಿರುವ ಯಕ್ಷಗಾನದ ವಜ್ರಾಯುಧವನ್ನು ಮರದಿಂದ ತಯಾರಿಸುತ್ತಾರೆ. ಮರದ ದಂಡದಂತಿದ್ದು, ಮಧ್ಯೆ ಮೂರು ಗಂಟುಗಳನ್ನು ಕೆತ್ತುತ್ತಾರೆ. ಹಳದಿ ಹಾಗೂ ಕೆಂಪು ಬಣ್ಣವನ್ನು ಬಳಿಯುತ್ತಾರೆ. ಕೈಯಲ್ಲಿ ಹಿಡಿಯಲು ‘ಹಿಡಿ’ಯ ರೂಪವನ್ನು ಕೆತ್ತಲಾಗಿದೆ. ಈಗ ಸ್ಟೀಲ್‌ನಿಂದ ರಚಿಸಿದ ವಜ್ರಾಯುಧವನ್ನು ಕೂಡ ಉಪಯೋಗಿಸಲಾಗುತ್ತದೆ.
ಗದೆ
ಭೀಮ ಹಾಗೂ ದುರ‍್ಯೋಧನರಿಗೆ ಆಯುಧ ಗದೆ. ಹಿಂದೆ ಇದನ್ನು ಮರದಿಂದ ತಯಾರಿಸುತ್ತಿದ್ದರು. ಈಗ ಸ್ಟೀಲಿನ ಗದೆಗಳು ಬಂದಿವೆ. ಸುಮಾರು ಒಂದು ಮೊಳ ಉದ್ದದ ಮರದ ಹಿಡಿಗೆ ಹತ್ತು ಇಂಚು ಸುತ್ತಳತೆಯ ಮರದ ಬುರುಡೆಯನ್ನು ಜೋಡಿಸಿ ಗದೆಯನ್ನು ಮಾಡುತ್ತಿದ್ದರು. ಗದೆಗೆ ಯೋಗ್ಯವಾದ ಬಣ್ಣವನ್ನು ಲೇಪಿಸುತ್ತಿದ್ದರು.
ದೊಡ್ಡ ಗದೆ
ಇದು ವಜ್ರಾಯುಧಕ್ಕಿಂತ ದೊಡ್ಡದಾಗಿದ್ದು ತಲೆಯು ದುಂಡಗಾಗಿರುತ್ತದೆ. ಈ ಗದೆಗಳು ಇತ್ತೀಚೆಗೆ ಬಳಕೆಗೆ ಬಂದಿದ್ದು ಭೀಮ, ಕೌರವ, ಯಮ ಮೊದಲಾದ ಪಾತ್ರಗಳು ಹಿಡಿದುಕೊಳ್ಳುತ್ತವೆ. ಇವುಗಳು ಕೂಡ ಹಿಂದೆ ಮರದ ರಚನೆಗಳಾಗಿದ್ದು ಈಗ ಸ್ಟೀಲಿನ ರಚನೆಗಳಾಗಿವೆ.
ಬಿಲ್ಲು ಬಾಣ
ಸಾಮಾನ್ಯವಾಗಿ ರಾಜವೇಷಗಳೆಲ್ಲ ಕೈಯಲ್ಲಿ ಹಿಡಿಯುವ ಆಯುಧ ಬಿಲ್ಲು ಮತ್ತು ಬಾಣ. ಬಿಲ್ಲನ್ನು ಅಡಿಕೆ ಮರ, ಮರ, ಬಿದಿರುಗಳಿಂದ ತಯಾರಿಸುತ್ತಾರೆ. ಯಕ್ಷಗಾನದ ಬಿಲ್ಲು ಬಾಗಿರದೆ ನೇರವಾಗಿರುತ್ತದೆ. ಸುಮಾರು ಐದು ಅಡಿ ಉದ್ದದ ನೇರವಾದ ಬಿದಿರಿಗೆ ಹತ್ತಿಯ ನೂಲನ್ನು ಕಟ್ಟಿ ಬಿಲ್ಲನ್ನು ತಯಾರಿಸುತ್ತಾರೆ. ಬಾಣವೂ ಕೂಡಾ ಬಿದಿರು ಅಥವಾ ಮರದ್ದಾಗಿರುತ್ತದೆ. ಸುಮಾರು ಒಂದು ಅಡಿ ಉದ್ದವಿರುತ್ತದೆ. ಬಿಲ್ಲಿನ ಎರಡೂ ತುದಿಗಳಲ್ಲಿ ಗೆಜ್ಜೆಗಳನ್ನು ಕಟ್ಟಿ, ಎರಡು ಉಲ್ಲನ್ ಗೊಂಡೆಗಳನ್ನು ಕಟ್ಟುತ್ತಾರೆ. ಮಧ್ಯ ಭಾಗದಲ್ಲಿ ಗೊಂಡೆಗಳನ್ನು ಕಟ್ಟುವ ಕ್ರಮವಿದೆ. ಬಿದಿರಿಗೆ ಹಳದಿ ಮತ್ತು ಕೆಂಪು ಬಣ್ಣವನ್ನು ಪಟ್ಟೆಯ ಆಕಾರದಲ್ಲಿ ಬಳಿಯುತ್ತಿದ್ದರು. ಯಕ್ಷಗಾನದ ಬಿಲ್ಲು ನೆಲದಲ್ಲಿ ಊರಿದಾಗ ಪಾತ್ರಧಾರಿಯ ಭುಜಕ್ಕೆ ಸಮವಾಗಿರಬೇಕೆಂದೂ, ಬಾಣವು ತ್ರಿಶೂಲದ ಮಧ್ಯದ ಶೂಲದಾಕಾರವಾಗಿ ಆರೆಂಟು ಇಂಚುಗಳಷ್ಟು ಉದ್ದವಾಗಿರುತ್ತವೆ. ಪುಂಡುವೇಷಗಳು ಹಿಡಿಯುವ ಬಿಲ್ಲುಗಳು ಐದಡಿಗಳಿ ಗಿಂತ ಚಿಕ್ಕದಾಗಿರುತ್ತದೆ.
ಖಡ್ಗ
ರಾಕ್ಷಸ ವೇಷಗಳೂ, ಎದುರು ವೇಷಗಳೂ ಕೈಯಲ್ಲಿ ಹಿಡಿಯುವ ಆಯುಧ ಖಡ್ಗ. ಇದನ್ನು ಹಿಂದೆ ಮರದಿಂದ ತಯಾರಿಸುತ್ತಿದ್ದರು. ಈಗ ಸ್ಟೀಲಿನ ಖಡ್ಗಗಳು ಬಂದಿವೆ. ಇದು ಸುಮಾರು ಒಂದೂವರೆ ಅಡಿಯಿಂದ ಎರಡು ಅಡಿಗಳಷ್ಟು ಉದ್ದವಾಗಿರುತ್ತದೆ. ಮರದ ಖಡ್ಗವಾದರೆ ಅದಕ್ಕೆ ಯೋಗ್ಯವಾದ ಬಣ್ಣವನ್ನು ಬಳಿಯಲಾಗುತ್ತದೆ.
ದಂಡ
ಇದು ಋಷಿಮುನಿಗಳು, ಬ್ರಹ್ಮ ಮೊದಲಾದ ಪಾತ್ರಗಳು ಕೈಯಲ್ಲಿ ಹಿಡಿಯುವ ಆಯುಧ. ಮರದಿಂದ ತಯಾರಿಸುತ್ತಾರೆ. ಸುಮಾರು ಒಂದು ಅಡಿ ಉದ್ದವಾಗಿದ್ದು, ತುದಿಯಲ್ಲಿ ‘U’ ಆಕಾರವಿರುತ್ತದೆ. ಹಳದಿ ಮತ್ತು ಕೆಂಪು ಬಣ್ಣವನ್ನು ಬಳಿಯುತ್ತಾರೆ.
ಚಕ್ರ
ಯಕ್ಷಗಾನದಲ್ಲಿ ಶ್ರೀಕೃಷ್ಣ, ವಿಷ್ಣು ಮೊದಲಾದ ಪಾತ್ರಗಳು ಕೈಯಲ್ಲಿ ಹಿಡಿಯುವ ಆಯುಧ ಚಕ್ರ. ಇದನ್ನು ಮರದಿಂದ ತಯಾರಿಸುತ್ತಾರೆ. ಸುಮಾರು ಆರು ಇಂಚು ಅಗಲವಾದ ಚಕ್ರವನ್ನು ಕುಸುರಿ ಕೆಲಸಗಳಿಂದ, ಬಣ್ಣದ ಬೇಗಡೆಗಳಿಂದ ಅಲಂಕರಿಸುತ್ತಾರೆ. ಸುಮಾರು ಅರ್ಧ ಅಡಿ ಉದ್ದವಾದ ಇದು ಒಂದು  ಹಿಡಿಯಿಂದ ಕೂಡಿರುತ್ತದೆ. ಚಕ್ರವು ಹಳದಿ ಬಣ್ಣ ದಿಂದ ಶೋಭಿಸುವಂತೆ ಬೇಗಡೆಯಿಂದ ಅಲಂಕರಿಸಲಾಗುತ್ತದೆ.
ತ್ರಿಶೂಲ
ಮೂರು ಶೂಲಗಳಿದ್ದು ಈಶ್ವರ ಮತ್ತು ದೇವಿ ಪಾತ್ರಗಳು ಈ ಆಯುಧವನ್ನು ಹಿಡಿಯುತ್ತವೆ.
ಪರಶು
ಕೊಡಲಿಯಾಕಾರದ ಆಯುಧ. ಇದನ್ನು ಗಣಪತಿ, ಪರಶುರಾಮ ಮೊದಲಾದ ಪಾತ್ರಗಳು  ಹಿಡಿದುಕೊಳ್ಳುತ್ತವೆ.
ಅಗಲ ಕತ್ತಿ
ಇದು ಚಂಡ-ಮುಂಡ, ಚಂಡ-ಪ್ರಚಂಡ ಮೊದಲಾದ ಜೊತೆ ಪಾತ್ರಗಳು ಹಾಗೂ ರಾಕ್ಷಸ ಪುಂಡು-ಪಾತ್ರಗಳು ಉಪಯೋಗಿಸುವ ಆಯುಧ.
ಇವಲ್ಲದೆ ಕಮಂಡಲ, ನಾರದನ ಚಿಟಿಕೆ, ಸರ್ಪ, ಪತ್ರ, ಈಶ್ವರನ ಮುಡಿ, ಚಂದ್ರ ಮೊದಲಾದ ವಸ್ತುಗಳು ಕೂಡ ಯಕ್ಷಗಾನದ ಪರಿಕರಗಳಲ್ಲಿ ಸೇರುತ್ತವೆ.
ವೇಷಗಳ ತೂಕ
ಯಕ್ಷಗಾನದಲ್ಲಿ ಬಳಸುವ ಶಿರೋಭೂಷಣಗಳಲ್ಲಿ ಅನೇಕ ಬಗೆಗಳಿವೆ. ಅವುಗಳಿಗೆ ವಿಭಿನ್ನ ವಿನ್ಯಾಸಗಳಿವೆ. ಅವುಗಳ ತೂಕ ಸಹ ಬೇರೆಬೇರೆಯಾಗಿವೆ. ಅವುಗಳನ್ನು ಕೇಶಾವರಿ ತಟ್ಟಿ, ಸಣ್ಣ ಕೇಶಾವರಿ ತಟ್ಟಿ, ಕುತ್ತರಿ ಕಿರೀಟ, ಭೀಮನ ಮುಡಿ, ಹನುಮಂತನ ಕಿರೀಟ, ಪೂಂಬೆ ಕಿರೀಟ, ರಾಜ ಕಿರೀಟ, ಪಕಡಿ ಕಿರೀಟ, ನಾಟಕೀಯ ಕಿರೀಟ, ದೇವಿ ಕಿರೀಟ, ತುರಾಯಿ, ಕೊಂಬುಗಳು ಹೀಗೆ ಹೆಸರಿಸಲಾಗುತ್ತದೆ.
ಯಕ್ಷಗಾನದಲ್ಲಿ ಅತ್ಯಂತ ಭಾರದ ವೇಷಭೂಷಣಗಳನ್ನು ಧರಿಸುವ ವೇಷಗಳೆಂದರೆ ಬಣ್ಣದ ವೇಷಗಳು. ರಾಕ್ಷಸ ಪಾತ್ರಗಳ ಮುಖವನ್ನು ಚುಟ್ಟಿ ಇಡುವ ಮೂಲಕ ಹಿಗ್ಗಿಸುವುದರ ಜತೆಗೆ ಇಡೀ ದೇಹವನ್ನು ವೇಷಭೂಷಣಗಳ ಮೂಲಕ ಹಿಗ್ಗಿಸುತ್ತಾರೆ. ಬಣ್ಣದ ವೇಷಗಳು ಧರಿಸುವ ಕೇಶಾವರಿ ತಟ್ಟೆ ಕಿರೀಟವು ಒಟ್ಟು ೨೪ ಇಂಚುಗಳಷ್ಟು ಅಗಲವಾಗಿದ್ದು, ಮರದಿಂದ ಈ ಕಿರೀಟವನ್ನು ತಯಾರಿಸುತ್ತಾರೆ. ಇದು ಸುಮಾರು ಎರಡರಿಂದ ಎರಡೂವರೆ ಕಿ.ಗ್ರಾಂ. ತೂಕವಿರುತ್ತದೆ. ಕಿರೀಟದ ಅಂಚಿನಲ್ಲಿ ಒಂದು ಇಂಚು ಉಲ್ಲನ್ ಇರುತ್ತದೆ. ಯಕ್ಷಗಾನದ ಎಲ್ಲ ವೇಷಗಳ ಪೃಷ್ಠದ ಭಾಗದಲ್ಲಿ ಅಂಡು ಕಟ್ಟಿ ಹಿಗ್ಗಿಸುವ ಸಂಪ್ರದಾಯವಿದೆ. ರಾಕ್ಷಸ ಪಾತ್ರಗಳಿಗಂತೂ ಗೋಣಿಚೀಲ ಮತ್ತು ಬಟ್ಟೆಗಳನ್ನು ಉಪಯೋಗಿಸಿ ಅಂಡು ಕಟ್ಟುತ್ತಾರೆ. ಸುಮಾರು ಒಂದು ಕೇಜಿಯಷ್ಟು ಅಂಡು ಭಾರವಿರುತ್ತದೆ. ಅದರ ಮೇಲೆ ಬಾಲ್‌ಮುಂಡು ಧರಿಸಿ, ಸುಮಾರು ಐದು ಮಾರು ಉದ್ದದ ದಟ್ಟಿಯನ್ನು ಬಿಗಿಯುತ್ತಾರೆ. ಬಣ್ಣದ ವೇಷಗಳ ಭುಜದಂಬೆ, ಎದೆ ಪದಕ, ವೀರಗಾಸೆಗಳೇ ಸಾಕಷ್ಟು ವಿಸ್ತಾರವಾಗಿದೆ. ಬಣ್ಣದ ವೇಷಗಳು ಮೂರು ನಾಲ್ಕು ಸೋಗೆವಲ್ಲಿಗಳನ್ನು ಧರಿಸುವುದು ಕ್ರಮ. ಹೀಗೆ ಒಬ್ಬ ಬಣ್ಣದ ವೇಷಧಾರಿ ಸುಮಾರು ಹತ್ತು ಕಿ. ಗ್ರಾಂ.ಗಳಷ್ಟು ವೇಷಭೂಷಣಗಳನ್ನು ಧರಿಸಿಕೊಳ್ಳುತ್ತಾನೆ.
ಒಂದು ಕಿರೀಟ ವೇಷವು ಐದರಿಂದ ಏಳು ಕಿ.ಗ್ರಾಂ.ಗಳಷ್ಟು ವೇಷಭೂಷಣಗಳನ್ನು ಧರಿಸುತ್ತದೆ. ರಾಜ ಕಿರೀಟವು ಸುಮಾರು ೩/೪ ಕಿ.ಗ್ರಾಂ. ಭಾರವಿರುವುದು. ಬಣ್ಣದ ವೇಷಕ್ಕೆ ಹೋಲಿಸಿದರೆ ಅಂಡು ಬಟ್ಟೆಯ ಪ್ರಮಾಣವೂ ಕಡಿಮೆ. ಎದೆ ಪದಕ, ಭುಜಕೀರ್ತಿ, ವೀರಗಾಸೆಗಳ ಗಾತ್ರ ಕಿರಿದು.
ಪುಂಡು ವೇಷಧಾರಿಗಳು ಇನ್ನೂ ಕಡಿಮೆ ವೇಷ ಪರಿಕರಗಳನ್ನು ಧರಿಸುತ್ತಾರೆ. ಪಕಡಿ ಕಿರೀಟವು ತುಂಬ ಕಡಿಮೆ ಭಾರವುಳ್ಳದ್ದು. ಬಟ್ಟೆ, ಉಲ್ಲನ್, ಬೇಗಡೆ, ನವಿಲುಗರಿಗಳಿಂದ ಸಿದ್ಧಪಡಿಸಿದ ಇದು ಸುಮಾರು ೫೦೦ ಗ್ರಾಂ ಭಾರವಿರುವುದು. ಪುಂಡುವೇಷಗಳು ಹೆಚ್ಚು ಕುಣಿತವಿರುವ ವೇಷಗಳಾದುದರಿಂದ ವೇಷಭೂಷಣಗಳೆಲ್ಲ ಮಿತವಾಗಿವೆ.
ಯಕ್ಷಗಾನದಲ್ಲಿ ಅತ್ಯಂತ ಕಡಿಮೆ ಭಾರದ ವೇಷಭೂಷಣಗಳನ್ನು ಧರಿಸುವ ವೇಷ ಗಳೆಂದರೆ ಸ್ತ್ರೀವೇಷಗಳು ಮತ್ತು ಹಾಸ್ಯ ವೇಷಗಳು. ಸ್ತ್ರೀವೇಷಗಳು  ಸಾಮಾನ್ಯ ಸ್ತ್ರೀಯರಂತಿರುವುದರಿಂದ ಹೆಚ್ಚು ಭಾರವನ್ನು ಹೊರುವ ಪ್ರಮೇಯವಿಲ್ಲ. ರಾಣಿ ವೇಷಗಳು ಪುಟ್ಟ ಕೇದಗೆ ಕಿರೀಟವನ್ನು ಧರಿಸುತ್ತವೆ. ತೋಳ್ಕಟ್ಟು,  ಕೈಕಟ್ಟು, ಜಾಲರಿ ಡಾಬುಗಳೆಲ್ಲ ಹೆಚ್ಚು ಭಾರವಿರುವ ಪರಿಕರಗಳಲ್ಲ. ಸ್ತ್ರೀವೇಷಗಳ ಹಿಂಭಾಗಕ್ಕೆ ಬಟ್ಟೆ ಕಟ್ಟಿ ನಿತಂಬವನ್ನು ಎತ್ತರಿಸುವ ಕ್ರಮವಿದೆ. ಹಾಸ್ಯ ಪಾತ್ರಗಳಂತೂ ಸರಳವಾದ ವೇಷಗಳು. ಅವು ದಗಲೆ, ಪೈಜಾಮ, ಕಚ್ಚೆಗಳ ಮೂಲಕ ಯಕ್ಷಗಾನದಲ್ಲಿ ಪ್ರಕಟಗೊಳ್ಳುತ್ತವೆ.
ಯಕ್ಷಗಾನದ ವೇಷಗಳ ವರ್ಗೀಕರಣ
ಯಕ್ಷಗಾನದ ವೇಷಗಳು ರೂಪುಗೊಳ್ಳುವುದು ಚೌಕಿಯಲ್ಲಿ. ಯಕ್ಷಗಾನದ ಬಣ್ಣದ ಮನೆ(Green room)ಗೆ ಚೌಕಿ ಎಂದು ಹೆಸರು. ಚೌಕಿಯ ವ್ಯವಸ್ಥೆಯನ್ನು ಗಮನಿಸಿದರೆ ವೇಷಗಳ ಸಾಂಪ್ರದಾಯಕ ವರ್ಗೀಕರಣವನ್ನು ಕಂಡುಕೊಳ್ಳಬಹುದು. ಈ ವರ್ಗೀಕರಣವು ವೇಷಗಳ ವೈವಿಧ್ಯತೆಯನ್ನು ತಿಳಿಸುತ್ತದೆ. ಅಲ್ಲದೆ ವೇಷಗಳ ಪ್ರಾಮುಖ್ಯವನ್ನನುಸರಿಸಿ ಹಿರಿತನದ ಆಧಾರದಲ್ಲಿ ವರ್ಗೀಕರಿಸಿ ಬಣ್ಣದ ಮನೆಯಲ್ಲಿ ಜಾಗವನ್ನು ನಿಗದಿಪಡಿಸಲಾಗಿದೆ. ಆಯತಾಕಾರದ ಚೌಕಿಯ ಅಗ್ರಭಾಗದಲ್ಲಿ ದೇವರನ್ನು ಪ್ರತಿಷ್ಠಾಪಿಸ ಲಾಗುತ್ತದೆ. ಆಮೇಲೆ ಕೆಳಗೆ ಸೂಚಿಸಿದಂತೆ ಚೌಕಿಯ ಬಲದ ಭಾಗದಲ್ಲಿ ಬಣ್ಣದ ವೇಷ, ಎದುರು ವೇಷ, ಮೂರನೆಯ ಕಟ್ಟು ವೇಷ, ಪೀಠಿಕೆ ವೇಷ, ಮುಖ್ಯ ಸ್ತ್ರೀವೇಷ, ಬಾಲಗೋಪಾಲ, ಕೋಡಂಗಿ ಇತ್ಯಾದಿ ಮತ್ತೆ ಎಡಭಾಗದಲ್ಲಿ ಅನುಕ್ರಮವಾಗಿ ಎರಡನೆಯ ಬಣ್ಣ, ಪುಂಡುವೇಷ, ಏಳನೆಯ ಕಟ್ಟು ವೇಷ, ಎರಡನೆಯ ಸ್ತ್ರೀವೇಷ, ಎರಡನೆಯ ಪುಂಡುವೇಷ, ಬಾಲಗೋಪಾಲ, ಕೋಡಂಗಿ ಇತ್ಯಾದಿ ಇವು ಚೌಕಿಯ ಸಾಮಾನ್ಯ ಸಂಪ್ರದಾಯ. ಕೊನೆಯ ಅಡ್ಡಚೌಕಿಯಲ್ಲಿ ದೇವರಿಗೆ ಎದುರಾಗಿ ಹಾಸ್ಯ ಪಾತ್ರಧಾರಿಗೆ ಜಾಗವನ್ನು ನೀಡಲಾಗುತ್ತದೆ. ಇದರಲ್ಲಿ ಅಲ್ಪ ಸ್ವಲ್ಪ ವ್ಯತ್ಯಾಸಗಳೊಡನೆ ಬೇರೆ ಬೇರೆ ಕ್ರಮಗಳನ್ನು ಅನುಸರಿಸಲಾಗುತ್ತದೆ. ಸಂಪ್ರದಾಯದ ಈ ಕ್ರಮಕ್ಕಿಂತ ವ್ಯತ್ಯಾಸವಾದ ಎರಡು ಕ್ರಮಗಳನ್ನು ಕೂಡ ಮುಂದೆ ಗಮನಿಸಬಹುದು.
ಚೌಕಿಯ ಅನುಕ್ರಮ : ತೆಂಕುತಿಟ್ಟು
ದೇವರು
	ಒಂದನೆಯ ಬಣ್ಣ
	ಎರಡನೆಯ ಬಣ್ಣ

	ಎದುರುವೇಷ
	ಪುಂಡುವೇಷ

	ಮೂರನೆಯ ಕಟ್ಟುವೇಷ
	ಏಳನೆಯ ಕಟ್ಟುವೇಷ

	ಪೀಠಿಕೆವೇಷ
	ಎರಡನೆಯ ಸ್ತ್ರೀವೇಷ

	ಮುಖ್ಯಸ್ತ್ರೀವೇಷ
	ಎರಡನೆಯ ಪುಂಡುವೇಷ

	ಬಾಲಗೋಪಾಲ
	ಬಾಲಗೋಪಾಲ

	ಕೋಡಂಗಿ
	ಕೋಡಂಗಿ

	ಇತ್ಯಾದಿ
	ಇತ್ಯಾದಿ


 
ಅಡ್ಡಚೌಕಿ
ಹಾಸ್ಯಗಾರ
ಚೌಕಿ : ತೆಂಕುತಿಟ್ಟು – ಇನ್ನೊಂದು ಕ್ರಮ
ದೇವರು 
	ಒಂದನೇ ಬಣ್ಣ
	ಎರಡನೇ ಬಣ್ಣ

	ಪೀಠಿಕೆವೇಷ
	ಎರಡನೇವೇಷ  (ಎದುರುವೇಷ)

	ಮೂರನೇ ಕಟ್ಟುವೇಷ
	ಮೂರನೇ ಬಣ್ಣ (ಎಡೆಒತ್ತು)

	ಒಂದನೇ  ಪುಂಡುವೇಷ
	ಎರಡನೇ ಪುಂಡುವೇಷ

	ಮುಖ್ಯಸ್ತ್ರೀವೇಷ
	ಎರಡನೇ ಸ್ತ್ರೀವೇಷ

	ಬಾಲಗೋಪಾಲ
	ಬಾಲಗೋಪಾಲ

	ಕೋಡಂಗಿ ವಗೈರೆ
	ಕೋಡಂಗಿ ವಗೈರೆ

	ಹುಡುಗರು
	ಹುಡುಗರು

ಚೌಕಿ ತೆಂಕುತಿಟ್ಟು : ಮತ್ತೊಂದು ಕ್ರಮ
ದೇವರು
	ಎದುರುವೇಷ
	ಬಣ್ಣದವೇಷ

	ಪೀಠಿಕೆವೇಷ
	ಎರಡನೆಯ ಬಣ್ಣದವೇಷ

	ಮೂರನೆಯ ಕಟ್ಟುವೇಷ
	ಐದನೆಯ ಕಟ್ಟುವೇಷ

	ಮುಖ್ಯಸ್ತ್ರೀವೇಷ
	ಏಳನೆಯ ಕಟ್ಟುವೇಷ

	ಪುಂಡುವೇಷ
	ಒತ್ತು ಪುಂಡುವೇಷ

	ಸ್ತ್ರೀವೇಷ
	ಸ್ತ್ರೀವೇಷ

	ಬಾಲಗೋಪಾಲ
	ಬಾಲಗೋಪಾಲ

	ಕೋಡಂಗಿ
	ಕೋಡಂಗಿ

	ಹುಡುಗರು
	ಹುಡುಗರು


 
ಅಡ್ಡಚೌಕಿ
ಹಾಸ್ಯಗಾರ
ಚೌಕಿಯ ಭಾಷೆಯಲ್ಲಿ ಹುಡುಗರೆಂದರೆ, ಅಭ್ಯಾಸಿಗಳು. ಮುಖ್ಯವೇಷಧಾರಿಗಳಲ್ಲಿ ಅವರು ಗಣನೆಗೆ ಬರುವುದಿಲ್ಲ. ಅವರು extras ಅಥವಾ apprentices ಆಗಿರುವರು (ನೋಡಿ : ಪ್ರಭಾಕರ ಜೋಶಿ, ೧೯೯೪).
ಸುಮಾರು ಹದಿಮೂರು ವೇಷಗಳನ್ನು ಇಲ್ಲಿ ಹೆಸರಿಸಲಾಗಿದೆ. ಇವುಗಳಲ್ಲಿ ಮುಖ್ಯ ವಾದುದು ಒಂದನೆಯ ಬಣ್ಣ. ಒಂದನೆಯ ಬಣ್ಣವೆಂದರೆ ಮುಖ್ಯ ಬಣ್ಣದವೇಷ. ಯಕ್ಷಗಾನದಲ್ಲಿ ಬಣ್ಣದ ವೇಷಕ್ಕೆ ಮೊದಲ ಪ್ರಾಶಸ್ತ್ಯ. ಯಕ್ಷಗಾನದಲ್ಲಿ ಕೋಡಂಗಿ ವೇಷದ ಮೂಲಕ ರಂಗ ಪ್ರವೇಶ ಮಾಡಿದ  ಕಲಾವಿದನೊಬ್ಬ ಯಕ್ಷಗಾನದ ಪರಿಪೂರ್ಣ ವೇಷಧಾರಿಯಾಗುವುದು ಬಣ್ಣದ ವೇಷದ ಮೂಲಕ. ಬಣ್ಣದ ವೇಷಧಾರಿಗಳು ಯಕ್ಷಗಾನದ ಅನೇಕ ವರ್ಷಗಳ ಅನುಭವಿ ಕಲಾವಿದರು. ವಯಸ್ಸಿನಲ್ಲಿ ಹಿರಿಯರು. ಯಕ್ಷಗಾನದ ಎಲ್ಲಾ ವೇಷಗಳ ನಡೆಯನ್ನು ಅರಿತವರು. ಈ ಕಾರಣಕ್ಕಾಗಿ ತಂಡದಲ್ಲಿ ಕಲಾವಿದರಾಗಿಯೂ, ವೇಷದ ಕಾರಣಕ್ಕಾಗಿಯೂ ಇವರು ಗೌರವಾರ್ಹರು. ಇಡೀ ಯಕ್ಷಗಾನದಲ್ಲಿಯೇ ಅತ್ಯಂತ ಹೆಚ್ಚು ಸಮಯ ತೆಗೆದುಕೊಂಡು ಬಣ್ಣಗಾರಿಕೆ, ವೇಷ ಇತ್ಯಾದಿಗಳನ್ನು ಮಾಡಿಕೊಂಡು ಕಡಿಮೆ ಸಮಯ ರಂಗದಲ್ಲಿ ಶೋಭಿಸುವ ಪಾತ್ರ ಇವರದು. ಇದಕ್ಕೆ ಚೌಕಿಯಲ್ಲಿ ಶ್ರಮ ಹೆಚ್ಚು. ಈ ಕಾರಣಕ್ಕಾಗಿ ದೇವರ ದೀಪದ ಸಮೀಪ ಕುಳಿತು ತುಂಬಾ ಹೊತ್ತು ಮುಖವರ್ಣಿಕೆ ಯನ್ನು ಮಾಡಲು ಅನುಕೂಲವಾಗುವಂತೆಯೂ ದೇವರ ಸಮೀಪದ ಮೊದಲ ಪ್ರಾಶಸ್ತ್ಯದ ಜಾಗವನ್ನು ಬಣ್ಣದ ವೇಷಕ್ಕೆ ನೀಡಿರಬೇಕು.
ಎರಡನೆಯ ಪ್ರಾಶಸ್ತ್ಯ ಎದುರು ವೇಷಕ್ಕೆ. ಎದುರು ವೇಷವು ಯಕ್ಷಗಾನದ ಪ್ರಸಂಗದ ಬಹುಮುಖ್ಯ ಪಾತ್ರ. ಕರ್ಣ, ಭೀಷ್ಮ, ದುರ್ಯೋಧನ ಪ್ರಸಂಗದ ದೃಷ್ಟಿಯಿಂದ ಎದುರು ವೇಷಗಳೇ ಪ್ರಸಂಗದ ಪ್ರತಿ ನಾಯಕರಾಗಿ ಗುರುತಿಸಬಹುದಾದ ಈ ಪಾತ್ರಗಳ ನಿರ್ವಹಣೆಯ ಮೂಲಕವೇ ಯಕ್ಷಗಾನದ ಪ್ರಯೋಗದ ಮೌಲ್ಯಮಾಪನ ನಡೆಯುತ್ತದೆ. ಯಕ್ಷಗಾನದ ಒಟ್ಟು ಆಶಯ ಸಾತ್ವಿಕ ಪಾತ್ರಗಳ ಜಯವೇ ಆಗಿದೆ. ಆದರೆ ಆಹಾರ್ಯದ ದೃಷ್ಟಿಯಿಂದ ಹೆಚ್ಚು ಪ್ರಾಶಸ್ತ್ಯ ನೀಡಿರುವುದು ಸಾತ್ವಿಕೇತರ ಪಾತ್ರಗಳಿಗೆ. ಅಂದರೆ ಯಕ್ಷಗಾನದ ರಂಗಕರ್ಮಿಗಳೆನಿಸಿದ ಪ್ರಬುದ್ಧ ಕಲಾವಿದರು ನಿರ್ವಹಿಸುವ ಪಾತ್ರಗಳು ಹೆಚ್ಚಾಗಿ ಸಂಘರ್ಷಾತ್ಮಕವಾದವುಗಳು. ಇಂತಹ ಪಾತ್ರ ನಿರ್ವಹಣೆಗೆ ರಂಗಕ್ರಿಯೆಯ ಅನೇಕ ಸಂಪ್ರದಾಯಗಳನ್ನು ತುಂಬಿರಬೇಕು. ಹಾಗೆಯೇ ವೇಷ ವಿಧಾನದ ನೆಲೆಯಿಂದಲೂ ಮುಖವರ್ಣಿಕೆಯ ನೆಲೆಯಿಂದಲೂ ಇಂತಹ ಪಾತ್ರಗಳಿಗೆ ಹೆಚ್ಚಿನ ಶ್ರದ್ಧೆ, ಶ್ರಮ ಅಗತ್ಯ. ಮುಖವರ್ಣಿಕೆಯ ವಿವಿಧ ವಿನ್ಯಾಸಗಳನ್ನು ರೂಪಿಸುವ ಪಾತ್ರಗಳೇ ಅಭಿನಯದ ಎಲ್ಲಾ ಅಂಗಗಳಲ್ಲೂ ಹೆಚ್ಚು ಸೃಜನಶೀಲವಾಗಿರಬೇಕಾಗುತ್ತದೆ. ಇಂತಹ ಪಾತ್ರಗಳು ಯಕ್ಷಗಾನ ದಲ್ಲಿ ಕಲಾವಿದರಿಗೆ ನಿರಂತರ ಸವಾಲುಗಳಾಗಿ ಎದುರಾಗಿವೆ. ಅಭಿನಯದ ಆಂಗಿಕ, ಆಹಾರ್ಯ, ವಾಚಿಕ, ಸಾತ್ವಿಕ ಅಂಗಗಳಲ್ಲೆಲ್ಲ ಈ ಪಾತ್ರಗಳೇ ಹೆಚ್ಚು ಕಲಾವಿದರ ಕಲಾ ಸಾಮರ್ಥ್ಯಕ್ಕೆ ಪಂಥಾಹ್ವಾನ ನೀಡಿವೆ. ಪಾತ್ರಗಳು ಹೆಚ್ಚು ಬೌದ್ದಿಕತೆಯನ್ನು ಪ್ರದರ್ಶಿಸುವವುಗಳಾದರೆ ಅವುಗಳಿಗೆ ವಾಚಿಕಾಂಗದಲ್ಲಿ ಪ್ರಾಮುಖ್ಯ ಲಭ್ಯವಾಗುತ್ತದೆ. ಆದರೆ ಬೌದ್ದಿಕತೆಯ ಜೊತೆಗೆ ಇತರ ಅಭಿನಯಾಂಗಗಳಲ್ಲಿ ಪಾತ್ರ ಮೂರ್ತಗೊಳ್ಳಬೇಕಾದ ಎದುರುವೇಷಗಳ ಚೌಕಿಯ ವ್ಯವಸ್ಥೆಯಲ್ಲೂ ಪ್ರಾಮುಖ್ಯವನ್ನು ನೀಡಿರುವುದನ್ನು ಗಮನಿಸ ಬಹುದು.
ಮುಖವರ್ಣಿಕೆಗೆ ಪ್ರಾಧಾನ್ಯವಿರುವ ಪಾತ್ರಗಳಿಗೆ ದೇವರ ಚೌಕಿಗೆ ಸಮೀಪದಲ್ಲಿಯೇ ಜಾಗ ಕೊಡುವುದಕ್ಕೆ  ಇನ್ನೊಂದು ಕಾರಣವೆಂದರೆ ಸದಾ ಉರಿಯುವ ದೇವರ ದೀಪದ ಬೆಳಕು ಕಲಾವಿದರ ಮುಖವರ್ಣಿಕೆಗೆ ಪೂರಕವಾಗಿರುವುದು. ಆಕಸ್ಮಿಕವಾಗಿ ಬೆಳಕಿನ ವ್ಯವಸ್ಥೆಗೆ ಅಡಚಣೆಯಾದರೂ ಕಲಾವಿದರ ಮುಖವಿನ್ಯಾಸಕ್ಕೆ  ತೊಡಕಾಗುವುದಿಲ್ಲ. ಅದೇನೆ ಇರಲಿ ಒಟ್ಟು ಚೌಕಿ ವ್ಯವಸ್ಥೆಯನ್ನು ನೋಡಿದರೆ ವೇಷಗಳನ್ನು ಸಂಖ್ಯೆಯ ದೃಷ್ಟಿಯಿಂದಲೂ ಪ್ರಾಶಸ್ತ್ಯ ನೀಡಿ ಹೇಳಿರುವುದನ್ನು ಗಮನಿಸಬಹುದು. ಒಂದನೆಯ ವೇಷ, ಎರಡನೆಯ ವೇಷ ಹೀಗೆ ಏಳನೆಯ ವೇಷದವರೆಗೆ ಈ ಸಂಖ್ಯಾವಾಚಕವನ್ನು  ಸೇರಿಸಿ ಹೆಸರಿಸಿರುವುದನ್ನು ಕಾಣಬಹುದು. ಇವುಗಳ ಹಿನ್ನೆಲೆಯನ್ನು ಇಲ್ಲಿ ಚರ್ಚಿಸಬಹುದು.
ಯಕ್ಷಗಾನ ಪ್ರಸಂಗದ ನಾಯಕ ಪಾತ್ರಗಳಾದ ದೇವೇಂದ್ರ, ಶ್ರೀರಾಮ, ಅರ್ಜುನ ಮೊದಲಾದ ಪಾತ್ರಗಳನ್ನು ಪೀಠಿಕೆ ವೇಷಗಳೆಂದು ಗುರುತಿಸಲಾಗುತ್ತದೆ. ಇವು ಪ್ರಸಂಗದ ಆರಂಭದಲ್ಲಿಯೇ ಬರುತ್ತವೆ. ಪ್ರಸಂಗದ ಒಟ್ಟು ಆಶಯಕ್ಕೆ ಅನುಗುಣವಾಗಿ ವಿಜಯಶಾಲಿ ಗಳಾಗುವ ಪಾತ್ರಗಳಿವು. ಈ ನಾಯಕ ಪಾತ್ರಗಳಿಗೆ ಪ್ರತಿಸ್ಪರ್ಧಿಯಾಗಿ ಬರುವ ಪಾತ್ರಗಳಿಗೆ ಎದುರು ವೇಷಗಳು ಎಂದು ಹೆಸರಿಸುವುದು ರೂಢಿ. ಈ ಎದುರು ವೇಷಗಳು ದುಷ್ಟ ಪಾತ್ರಗಳೇ ಆಗಬೇಕೆಂದಿಲ್ಲ. ನಾಯಕ ಸ್ಥಾನದಲ್ಲಿರುವ ಪಾತ್ರಗಳಿಗೆ ಪ್ರತಿಸ್ಪರ್ಧಿಯೆನಿಸುವ ಪಾತ್ರಗಳಿವು. ಭೀಷ್ಮ, ಕರ್ಣ ದುರ್ಯೋಧನಾದಿ ಪಾತ್ರಗಳು ಎದುರು ವೇಷಗಳೆಂಬ ಹೆಸರಿನಿಂದ ಗುರುತಿಸಲಾಗುತ್ತದೆ. ನಾಯಕ ಪಾತ್ರಗಳನ್ನು ಎದುರಿಸುವ ಪಾತ್ರಗಳಾದ್ದರಿಂದ ಎದುರು ವೇಷಗಳೆಂಬ ಹೆಸರು  ಬಂದಿರಬೇಕು ಎಂದು ಸೇಡಿಯಾಪು ಕೃಷ್ಣಭಟ್ಟರು ಮೊದಲಾದವರು ಅಭಿಪ್ರಾಯ ವ್ಯಕ್ತಪಡಿಸಿದ್ದಾರೆ. ನಾಯಕ, ಪ್ರತಿನಾಯಕ ಎಂಬಿತ್ಯಾದಿ ಪಾತ್ರಕಲ್ಪನೆಗಳು ಯಕ್ಷಗಾನದಲ್ಲಿಲ್ಲ. ಪೀಠಿಕೆಯ ವೇಷಗಳಿಗೆ ಮುಖಾಮುಖಿ ಯಾಗುವ ವೇಷಗಳೇ ಎದುರುವೇಷಗಳು. ಎದುರು ವೇಷಗಳಿಗೆ ಮುಖವರ್ಣಿಕೆಯ ರೇಖಾ ವಿನ್ಯಾಸಗಳಲ್ಲಿ ಪ್ರಖರತೆ ಅಧಿಕ. ಪೀಠಿಕೆ ವೇಷಗಳು ಪ್ರಸಂಗದ ಹಿನ್ನೆಲೆಯನ್ನು ಒದಗಿಸಿ ಪ್ರಸಂಗದ ಬೆಳವಣಿಗೆಗೆ ಪೂರಕವಾದ ಆವರಣವನ್ನು ನಿರ್ಮಿಸಿಕೊಡುತ್ತವೆ. ಅಂತಿಮವಾಗಿ ಪೀಠಿಕೆ ವೇಷಗಳ ಆಶಯಗಳಿಗೆ ಜಯ ಲಭಿಸುತ್ತದೆ. ಇಡೀ ಪ್ರಸಂಗದ ಸಾರವನ್ನು ಪ್ರತಿಬಿಂಬಿಸುವ ಪಾತ್ರಗಳು ಪೀಠಿಕೆ ವೇಷಗಳು. ತರುಣ ವೇಷಗಳನ್ನು ಪುಂಡು ವೇಷಗಳೆಂದು ಕರೆಯುತ್ತಾರೆ.
ಸಂಪ್ರದಾಯದ ಪಟ್ಟಿಯನ್ನು ನೋಡಿದರೆ ಇಲ್ಲಿ ಒಂದನೆಯ ಬಣ್ಣ, ಎರಡನೆಯ ಬಣ್ಣ, ಮೂರನೆಯ ಕಟ್ಟು ವೇಷ ಇತ್ಯಾದಿ ಸಂಖ್ಯಾವಾಚಕದ ಮೂಲಕ ವೇಷಗಳನ್ನು ನಿರ್ದೇಶಿಸಿರುವುದನ್ನು ಗಮನಿಸಬಹುದು. ಕೆಲವು ವೇಷಗಳನ್ನು ಹೆಸರಿಸುವುದರ ನಡುವೆ ಕೆಲವೊಂದು ವೇಷಗಳನ್ನು ಸಂಖ್ಯಾವಾಚಕದ ನೆಲೆಯಿಂದ ಸ್ಥಾನ ನಿರ್ದೇಶಿಸಿರುವುದನ್ನು ನೋಡಿದರೆ ಹಿಂದಿನ ಕಾಲದ ವೇಷ ವರ್ಗೀಕರಣ ಹೆಚ್ಚು ವೈಜ್ಞಾನಿಕ ಎಂದೇ ಅನ್ನಿಸುತ್ತದೆ.
ಹಿಂದಿನ ಕಾಲದ ಆಟದ ಮೇಳವೊಂದರಲ್ಲಿ ಏಳು ಮಂದಿ ವೇಷಧಾರಿಗಳಿರುತ್ತಿದ್ದರು. ಜೊತೆಗೆ ಇಬ್ಬರು ಸ್ತ್ರೀ ವೇಷಧಾರಿಗಳು ಹಾಗೂ ಒಬ್ಬ ಹಾಸ್ಯಗಾರರು ಹೀಗೆ ಮುಮ್ಮೇಳದಲ್ಲಿ ಒಟ್ಟು ಹತ್ತು ಮಂದಿ ಕಲಾವಿದರು ಮಾತ್ರ ಇರುತ್ತಿದ್ದರು. ಉಳಿದವರೆಲ್ಲ ಹುಡುಗರು. ಇವರು ಕೋಡಂಗಿ, ನಿತ್ಯವೇಷ ಮೊದಲಾದವುಗಳನ್ನು ನಿರ್ವಹಿಸುವ ಹಾಗೂ ಕಲಿಯುವ ಹುಡುಗರು. ಅವರು ಸಾಂಪ್ರದಾಯಕ ತರಬೇತಿಯನ್ನು ಇಲ್ಲಿಯೇ ಪಡೆಯುತ್ತಿದ್ದರು.
ಮೇಲೆ ಹೇಳಿದ ಏಳು ಮಂದಿ ವೇಷಗಳಿಗೆ ಕಟ್ಟುವೇಷಗಳು ಎಂದೇ ಹೇಳಲಾಗುತ್ತಿತ್ತು. ಇವರು ಬಣ್ಣಕ್ಕೆ ಕುಳಿತುಕೊಳ್ಳುವ ಸ್ಥಾನನಿರ್ಣಯವನ್ನು ಸಂಖ್ಯೆಯ ಮೂಲಕ ನಿರ್ದೇಶಿಸಿರ ಬೇಕು. ಈ ಸ್ಥಾನ ನಿರ್ದೇಶನವು ವೇಷಧಾರಿಯ ಪರಿಣತಿ ಅಥವಾ ಅನುಭವ ಜೇಷ್ಠತೆಯನ್ನೇ ಆಧರಿಸಿ ಮಾಡಲಾಗಿದೆ ಎಂಬುದನ್ನಿಲ್ಲಿ ಗಮನಿಸಬಹುದು. ಅಂದರೆ ಪಾತ್ರಗಳ ಆಹಾರ್ಯದ ನೆಲೆಯಿಂದ ಮುಖವರ್ಣಿಕೆಯಲ್ಲಿ ರೇಖಾ ವಿನ್ಯಾಸಗಳ ಪ್ರಖರತೆಯ ಆಧಾರದಲ್ಲಿಯೇ ಸ್ಥಾನ ನಿರ್ದೇಶನ ಮಾಡಲಾಗಿದೆ. ದೇವರ ಚೌಕಿಯ ಬಲಭಾಗದಲ್ಲಿ ಒಂದರಿಂದ ನಾಲ್ಕನೆಯ ಬಣ್ಣ ಹಾಗೂ ಎಡ ಚೌಕಿಯಲ್ಲಿ ಐದರಿಂದ ಏಳನೆಯ ಬಣ್ಣಗಳಿಗೆ ಸ್ಥಾನ ನಿರ್ದೇಶನ ಮಾಡಲಾಗಿದೆ. ಆ ನಂತರವಷ್ಟೇ ಸ್ತ್ರೀ ಪಾತ್ರಧಾರಿಗಳ ಸ್ಥಾನ ಅಡ್ಡ ಚೌಕಿಯಲ್ಲಿ ಹಾಸ್ಯಗಾರನ ಸ್ಥಾನ.
ಈ ಕೆಳಗಿನ ಕೋಷ್ಟಕದಲ್ಲಿ ಚೌಕಿಯ ಸ್ವರೂಪವನ್ನು ಕಂಡುಕೊಳ್ಳಬಹುದು.

ಹಾಸ್ಯಗಾರ
ಯಕ್ಷಗಾನದ ಪಾತ್ರಗಳೆಲ್ಲ ಬಣ್ಣದ ವೇಷಗಳೇ ಆಗಿವೆ. ಮುಖಕ್ಕೆ ಬಣ್ಣ ಹಾಕುವುದರ ಮೂಲಕವೇ ಪಾತ್ರಗಳಾಗಿ ಬದಲಾಗುವ ಪ್ರಕ್ರಿಯೆ ಇದೆ. ಈ ಕಾರಣದಿಂದ ಯಕ್ಷಗಾನದಲ್ಲಿ ವೇಷ ಮಾಡಲು ಆರಂಭಿಸುವುದೆಂದರೆ ಬಣ್ಣ ಹಾಕಲು ಆರಂಭಿಸುವುದೆಂದೇ ಅರ್ಥ. ಇದನ್ನು ಬಣ್ಣಕ್ಕೆ ಕುಳಿತುಕೊಳ್ಳುವುದು ಎಂದೇ ಹೆಳಲಾಗುತ್ತದೆ. ಈ ಹಿನ್ನೆಲೆಯಲ್ಲಿ ಬಣ್ಣದ ಪ್ರಾಮುಖ್ಯವನ್ನು ಅಥವಾ ಪ್ರಖರತೆಯನ್ನನುಸರಿಸಿ ಸಂಖ್ಯೆಯ ಮೂಲಕ ಸ್ಥಾನ ನಿರ್ಣಯ ಮಾಡಿದುದು ಸಾಧುವೆಂದೆನಿಸುತ್ತದೆ. ಚೌಕಿಯ ಸಂಪ್ರದಾಯದಲ್ಲಿ ಬಣ್ಣದ ವೇಷವು ಉನ್ನತಸ್ಥಾನದಲ್ಲಿದ್ದರೆ ಕೋಡಂಗಿ ವೇಷವು ಕನಿಷ್ಠ ಸ್ಥಾನದಲ್ಲಿ ಕುಳಿತುಕೊಳ್ಳುವ ವ್ಯವಸ್ಥೆ ಇದೆ. ಎಂದರೆ ಯಕ್ಷಗಾನದ ತಿಳುವಳಿಕೆಯಲ್ಲದೆ ವೇಷ ತೊಡಲು ಕಲಿಯುವ ಹಂತದ ಕೋಡಂಗಿಗೂ ಆಹಾರ್ಯದ ಸಕಲವನ್ನು ತಿಳಿದಿರುವ ಉತ್ತುಂಗ ಸ್ಥಾನದಲ್ಲಿರುವ ಬಣ್ಣದ ವೇಷದವರೆಗಿನ ವೇಷಗಳನ್ನು ಅಧ್ಯಯನ ದೃಷ್ಟಿಯಿಂದ ವರ್ಗೀಕರಿಸಬೇಕಾದುದು ಅನಿವಾರ್ಯ. ಹಾಗಾಗಿ ವೇಷಗಳನ್ನು ಅವುಗಳ ಸ್ವರೂಪವನ್ನನುಸರಿಸಿ ಆರು ವಿಭಾಗಗಳಾಗಿ ವರ್ಗೀಕರಿಸಲಾಗಿದೆ.
ಕೋಡಂಗಿ ಬಾಲಗೋಪಾಲರ ವೇಷಗಳೆಲ್ಲ ಯಕ್ಷಗಾನದ ಪೂರ್ವರಂಗದಲ್ಲಿ ಬರುವ ವೇಷಗಳು. ಅವುಗಳನ್ನು ಆಗ ತಾನೆ ಯಕ್ಷಗಾನದಲ್ಲಿ ತರಬೇತು ಹೊಂದುತ್ತಿರುವ ಹುಡುಗರೇ ನಿರ್ವಹಿಸುತ್ತಾರೆ. ಅವರಿಗೆ ಇದುವೇ ಸಾಂಪ್ರದಾಯಕ ತರಬೇತಿ. ಇವುಗಳಲ್ಲದೆ ಸುಬ್ರಾಯ ವೇಷ, ಅರ್ಧನಾರೀಶ್ವರ ಹಾಗೂ ಇನ್ನಿತರ ಕಟ್ಟು ಹಾಸ್ಯಗಳೂ ಬರುತ್ತವೆ. ಈ ಹಿನ್ನೆಲೆಯಲ್ಲಿ ಇವುಗಳನ್ನೆಲ್ಲ ಪೂರ್ವರಂಗದ ವೇಷಗಳು ಎಂದು ಗುರುತಿಸಲಾಗಿದೆ.
ಚೌಕಿ ಸಂಪ್ರದಾಯದಲ್ಲಿ ಪೀಠಿಕೆ ವೇಷಗಳು ಹಾಗೂ ಎದುರು ವೇಷಗಳೂ ಇವೆಲ್ಲ ವೇಷ ಸ್ವರೂಪದ ದೃಷ್ಟಿಯಿಂದ ಒಂದೇ ಸ್ವರೂಪದ ಕಿರೀಟ ವೇಷಗಳು. ಇವುಗಳ ಮುಖಗಳ ರೇಖಾ ವಿನ್ಯಾಸ ಬಣ್ಣಗಳು ಮಾತ್ರ ವ್ಯತ್ಯಾಸಗಳಿವೆ. ಈ ಹಿನ್ನೆಲೆಯಲ್ಲಿ ಇವುಗಳನ್ನು ಕಿರೀಟ ವೇಷಗಳು ಎಂದು ಗುರುತಿಸಿ ಅಧ್ಯಯನ ಮಾಡಲಾಗಿದೆ. ಇವಿಷ್ಟನ್ನು ಹೊರತು ಪಡಿಸಿದರೆ ಉಳಿದಂತೆ ಚೌಕಿ ಸಂಪ್ರದಾಯದಲ್ಲಿ ಹೆಸರಿಸಿದ ಪಕಡಿ ವೇಷಗಳು, ಸ್ತ್ರೀ ವೇಷಗಳು, ಬಣ್ಣದ ವೇಷಗಳು, ಹಾಸ್ಯ ವೇಷಗಳು ಎಂಬ ವರ್ಗೀಕರಣವನ್ನು ಉಳಿಸಿಕೊಂಡು ಅಧ್ಯಯನ ಮಾಡಲಾಗಿದೆ. ಪ್ರಸ್ತುತ ಬರವಣಿಗೆಯಲ್ಲಿ ಪುರುಷ ವೇಷಗಳು ಎಂಬ ಶೀರ್ಷಿಕೆಯಲ್ಲಿ ಕಿರೀಟ ವೇಷಗಳು ಮತ್ತು ಪಕಡಿ ವೇಷಗಳು ಎಂಬ ವಿಭಾಗಗಳಲ್ಲಿ ಅಧ್ಯಯನ ಮಾಡಲಾಗಿದೆ.
ಯಕ್ಷಗಾನ ಆಹಾರ್ಯ: ೩. ಯಕ್ಷಗಾನದ ಆಹಾರ್ಯದ ಪರಿಕರಗಳು ಮತ್ತು ಸಂಪ್ರದಾಯ
ಯಕ್ಷಗಾನ ಆಹಾರ್ಯದಲ್ಲಿ ಬಣ್ಣಗಳು, ವಸ್ತ್ರಗಳು, ಆಭರಣಗಳು ಇತ್ಯಾದಿ ಪ್ರಮುಖ ಪರಿಕರಗಳು ಇವೆ. ಇವುಗಳನ್ನು ಒಂದಕ್ಕೊಂದು ಪೂರಕವಾಗುವಂತೆ ಜೋಡಿಸಿ, ನಿರ್ದಿಷ್ಟವಾದ ವೇಷವೊಂದನ್ನು ರೂಪಿಸಲಾಗುತ್ತದೆ. ಪರಂಪರಾಗತವಾಗಿ ಬಂದ ವಸ್ತು ಪರಿಕರಗಳನ್ನೇ ಸಾಂಪ್ರದಾಯಕ ಚೌಕಟ್ಟಿನಲ್ಲಿ ಸೌಂದರ್ಯಾತ್ಮಕವಾಗಿ ರೂಪಿಸಲಾಗುತ್ತದೆ. ಇಲ್ಲಿ ಬಳಸುವ ಒಂದೊಂದು ಪರಿಕರಗಳೂ ಸಮಕಾಲೀನ ಅಗತ್ಯಗಳಿಗೆ ಅನುಗುಣವಾಗಿ ರೂಪಿಸಿಕೊಂಡವುಗಳೇ ಆಗಿವೆ. ಕಲೆಯ ಆಂತರಂಗಿಕ ಬೇಡಿಕೆಗಳಿಗೆ ಅನುಗುಣವಾಗಿ ಬಾಹ್ಯ ಸಂಗತಿಗಳೂ ಕಲೆಯನ್ನು ಪ್ರಭಾವಿಸಿವೆ ಎನ್ನುವುದು ಗಮನಾರ್ಹ ವಿಷಯ. ಕಲೆ ಆಂತರಿಕವಾಗಿ ವಿಕಾಸಗೊಳ್ಳುತ್ತಾ ಬರುವ ಹಂತದಲ್ಲಿ ಬೇರೆ ಬೇರೆ ವಿದ್ಯಮಾನಗಳಿಗೆ ತೆರೆದುಕೊಂಡು ವಿಸ್ತರಿಸಿಕೊಂಡಿದೆ. ಇದು ಕಾಲಕ್ಕನುಸರಿಸಿದ ಆಧುನಿಕ ಪರಿಕರ ಹಾಗೂ ತಂತ್ರಜ್ಞಾನಗಳ ಬದಲಾವಣೆಯ ಕಾರಣಗಳೂ ಹೌದು. ಜೊತೆಗೆ ಸಮಕಾಲೀನ ಪ್ರೇಕ್ಷಕರನ್ನು ಗಮನ ಸೆಳೆಯುವಂತೆ ಮಾಡುವಲ್ಲಿ ಇಂತಹ ಬದಲಾವಣೆಗಳು ಅನಿವಾರ್ಯವೇ ಆಗುತ್ತವೆ. ದೊಂದಿ ಬೆಳಕಿನಲ್ಲಿ ಬಳಸುತ್ತಿದ್ದ ಬಣ್ಣಗಳು, ವೇಷಗಳು, ವಿದ್ಯುತ್ ಬೆಳಕಿನ ಸಂದರ್ಭದಲ್ಲಿ ಆಕರ್ಷಣೀಯವಾಗಿ ಕಾಣಿಸಲಾರವು. ಈ ಹಿನ್ನೆಲೆಯಲ್ಲಿ ಬಣ್ಣಗಳಲ್ಲಿ ಬದಲಾವಣೆಗಳಾಗಿವೆ. ಮಣಿ ಸಾಮಾನುಗಳಿಂದ ರೂಪುಗೊಳ್ಳುತ್ತಿದ್ದ ಆಭರಣಗಳ ಭಾಗದಲ್ಲಿ ಬಂಗಾರದ ಬಣ್ಣದ ಬೇಗಡೆ ಅಂಟಿಸಿದ ಮರದ ಆಭರಣಗಳು ಸೇರಿಕೊಂಡಿವೆ. ಹತ್ತಿ ಹಾಗೂ ಹೂಗಳ ಬಳಕೆಯ ಜಾಗದಲ್ಲಿ ಉಲ್ಲನ್, ರೇಷ್ಮೆ, ಪ್ಲಾಸ್ಟಿಕ್, ನೈಲಾನ್ ಬಟ್ಟೆಗಳು ಜಾಗ ಪಡೆದಿವೆ. ಇವೆಲ್ಲವು ಗಳನ್ನು ಸ್ವೀಕರಿಸಿ ಕಲೆ ಅಂತರಂಗದಲ್ಲಿ ಬದಲಾವಣೆಗಳಿಗೆ ಸ್ವಂದಿಸಿದೆ. ಈ ಬದಲಾವಣೆಗಳು ಕಾಲದ ಅಗತ್ಯಗಳಿಗೆ ಅನುಗುಣವಾದವುಗಳೇ ಆಗಿರಬಹುದು. ಆದರೆ ಅನೇಕ ವೇಳೆ ಅವುಗಳನ್ನು ಮೀರಿ ಕಲಾವಿದರ ಪ್ರತಿಭೆಗಳು ವಿಭಿನ್ನ ನೆಲೆಗಳಲ್ಲಿ ಆಹಾರ್ಯವನ್ನು ರೂಪಿಸಿ ಬೆಳೆಸಿಕೊಂಡು ಬಂದಿರುವುದನ್ನು ಸಹ ಗಮನಿಸಬಹುದಾಗಿದೆ. ಪ್ರಸ್ತುತ ಅಧ್ಯಾಯದಲ್ಲಿ ಯಕ್ಷಗಾನ ಆಹಾರ್ಯದ ಪರಿಕರಗಳು ಮೂಲಭೂತವಾಗಿ ಯಕ್ಷಗಾನದಲ್ಲಿ ಜಾಗ ಪಡೆದ ಬಗೆ ಹಾಗೂ ಅವುಗಳ ನೆಲೆಗಳ ಕಡೆಗೆ ಗಮನಹರಿಸಲಾಗಿದೆ. ಅವುಗಳಲ್ಲಿ ಬಣ್ಣಗಾರಿಕೆ, ವೇಷಧಾರಣ ವಿಧಾನ, ಆಭರಣ ಪರಿಕರಗಳು ಹಾಗೂ ಅವುಗಳ ಅರ್ಥ ಇತ್ಯಾದಿಗಳನ್ನು ವಿವರವಾಗಿ ಗಮನಿಸಬಹುದು.
ಬಣ್ಣಗಳು
ಬಣ್ಣವು ಕಾಣುವ ಸ್ವರೂಪದಲ್ಲಿದೆಯಾದರೂ ಅದನ್ನು ನಿರ್ದಿಷ್ಟವಾಗಿ ವ್ಯಾಖ್ಯಾನಿ ಸುವುದು ಕಷ್ಟ. ಆದರೆ ಬಣ್ಣಗಳನ್ನು ಗುರುತಿಸಲು ಎಳೆಯ ಮಕ್ಕಳಿಗೂ ಸಾಧ್ಯ. ಪ್ರಕೃತಿಯಲ್ಲಿರುವ ವಿವಿಧ ಬಣ್ಣಗಳನ್ನು ನೋಡಿ ಆನಂದಿಸುವ ಸ್ವಭಾವ ಮನುಷ್ಯರಲ್ಲಿ ಸಹಜವಾಗಿದೆ. ಹಾಗೆಯೇ ತಾನು ಉಪಯೋಗಿಸುವ  ಪ್ರತಿಯೊಂದು ವಸ್ತುವಿನಲ್ಲಿಯೂ ಇರುವ ಬಣ್ಣಗಳ ವ್ಯತ್ಯಾಸವನ್ನು ಮಾನವ ಗುರುತಿಸಬಲ್ಲ. ಬಣ್ಣವನ್ನು ವಿವರಿಸಬೇಕೆಂದಾಗ ಕೆಂಪು ಎಂದರೆ ರಕ್ತದಂತೆ, ಬಿಳಿ ಎಂದರೆ ಹಾಲಿನಂತೆ ಎಂದು ಮಾತ್ರ ಹೇಳಲು ಸಾಧ್ಯವಾಗುತ್ತದೆ. ಆದರೆ ಈ ಬಣ್ಣಗಳನ್ನು ಕಂಡಾಗ ಮನುಷ್ಯನ ಪ್ರಜ್ಞೆಯಲ್ಲಿ ಅದನ್ನು ಮೀರಿದ ಅರ್ಥ, ಸಂಕೇತಗಳ ನೆಲೆಯಿಂದ ದಾಖಲಾಗಿರುತ್ತದೆ. ಅಂದರೆ ಬಣ್ಣವೊಂದರ ಗ್ರಹಿಕೆ ಮೂಲಭೂತವಾಗಿ ಒಂದೇ ಆದರೂ ಅದರ ಕಾರ್ಯ ವಿಧಾನಗಳು ಸ್ಥಳ, ಕಾಲ, ಸಂದರ್ಭಗಳನ್ನನುಸರಿಸಿ ಬೇರೆ ಬೇರೆಯಾಗಿರುತ್ತದೆ. ಹಾಗಾಗಿ ಒಂದು ಬಣ್ಣಕ್ಕೆ ನಿರ್ದಿಷ್ಟ ಅರ್ಥವಿರುವುದಿಲ್ಲ. ಕೆಲವು ವಸ್ತುಗಳಿಗೆ ಬಣ್ಣವೇ ಅಸ್ತಿತ್ವವಾದರೆ ಇನ್ನು ಕೆಲವುಗಳಿಗೆ ವಸ್ತುಗಳ ಅಸ್ತಿತ್ವಕ್ಕೆ ಬಣ್ಣ ಆನುಷಂಗಿಕ. ಆದರೆ ಮನುಷ್ಯ ಅವುಗಳನ್ನು ಮೀರಿದ ಸಾಂದರ್ಭಿಕ ಅರ್ಥ ಸಂಕೇತಗಳನ್ನು ನೀಡಿರುತ್ತಾನೆ. ಇದಕ್ಕೆ ನಿರ್ದಿಷ್ಟ ಸಮಾಜ ಸಾಂಸ್ಕೃತಿಕವಾಗಿ ನೀಡಿದ ಅರ್ಥಗಳೇ ಕಾರಣವಾಗಿರಬಹುದು. ಭಾರತದ ತ್ರಿವರ್ಣ ಧ್ವಜದಲ್ಲಿ ಬಳಸಿದ ಹಸಿರು ಸಮೃದ್ದಿಯ ಸಂಕೇತ. ಬಿಳಿ ಪರಿಶುದ್ಧತೆಯ ಸಂಕೇತ. ಕೇಸರಿ ತ್ಯಾಗದ ಸಂಕೇತವಾಗಿದೆ. ಜನಪದ ಸಂಸ್ಕೃತಿಯಲ್ಲಿ ಕೆಂಪು ಭಯದ ಸಂಕೇತವಾಗಿದ್ದರೆ ಆಧುನಿಕ ದಿನಗಳಲ್ಲಿ ಕೆಂಪು ಕಮ್ಯುನಿಸ್ಟರ ಕ್ರಾಂತಿಯ ಸಂಕೇತವಾಗಿದೆ. ಇವನ್ನೆಲ್ಲ ರಾಜಕೀಯ ನೆಲೆಯ ಅರ್ಥ ಸಂಕೇತಗಳಾಗಿ ನೋಡಬಹುದು. ಆದರೆ ಬಣ್ಣದ ಬಳಕೆಯು ಪ್ರಾಚೀನ ಶಿಲಾಯುಗದ ಕಾಲದಿಂದಲೇ ಆಗಿದೆ ಎಂಬುದನ್ನು ಪ್ರಾಚ್ಯ ಅವಶೇಷಗಳಿಂದ ಗುರುತಿಸಲಾಗಿದೆ. ಹರಪ್ಪ ಮೊಹೆಂಜೋದಾರೋಗಳಲ್ಲಿ ದೊರಕಿದ ವಸ್ತುಗಳಲ್ಲೂ ಬಣ್ಣದ ಬಳಕೆಯಾದ ಬಗೆಗೆ ತಿಳಿದು ಬರುತ್ತದೆ. ಶಿಲಾಯುಗದ ಗುಹೆಗಳಲ್ಲೂ ಬಣ್ಣಗಳನ್ನು ಬಳಸಿದ ಕುರುಹುಗಳು ದೊರೆಯುತ್ತವೆ. ಇಲ್ಲೆಲ್ಲ ಹೆಚ್ಚಾಗಿ ಹಳದಿ, ಕೆಂಪು ಹಾಗೂ ಕಪ್ಪು ಬಣ್ಣಗಳನ್ನೇ ಬಳಸಲಾಗಿದೆ.
ಅಜಂತ ಗುಹೆಗಳಲ್ಲಿನ ಚಿತ್ರಗಳನ್ನು ಕುರಿತಂತೆ ಶಿವರಾಮ ಕಾರಂತರು “ಅವರು ಬಳಸಿದ ಬಣ್ಣಗಳೆಂದರೆ ಕಪ್ಪಿಗೆ ಮಸಿ, ಅರಿಷಿನಕ್ಕೆ ಅರದಾಳ, ನೀಲ, ಕಂದು, ಕೆಂಪು ಮೊದಲಾದ ವುಗಳಿಗೆ ವಿವಿಧ ಜಾತಿಯ ಮೃತ್ತಿಕೆ ಇಲ್ಲವೇ ಕಲ್ಲು ಪುಡಿಗಳು. ಇವೆಲ್ಲಾ ಹೆಚ್ಚಾಗಿ ಕಡುಪು ಬಣ್ಣಗಳು (Dark colours) ಒಂದೂವರೆ ಸಾವಿರ ವರ್ಷಗಳ ಬಳಿಕ ಅವನ್ನು ಕಾಣುತ್ತಿರುವ ನಮಗೆ, ಅವು ಸಾಕಷ್ಟು ಮಾಸಿದುದರಿಂದ ತುಂಬಾ ಹಿತವಾಗಿಯೇ ಕಾಣುತ್ತವೆ” ಎಂದಿದ್ದಾರೆ (ಮಾಲಿನಮಲ್ಯ.ಬಿ, ೧೯೯೪ : ೨೩೮). ದ್ರಾವಿಡರ ಕೇಂದ್ರವಾಗಿದ್ದ ಮೊಹೆಂಜೋದಾ ರೋದಲ್ಲಿ ಬಳಸಿದ ಬಣ್ಣಗಳು ಹಳದಿ ಮಿಶ್ರಿತ ನಸುಕೆಂಪು ಅಥವಾ ಕೆಂಪು ಮತ್ತು ಕೆಲವು ಗೆರೆಗಳು. ಈ ಎಲ್ಲಾ ದೃಷ್ಟಿಯಿಂದ ಶಿಲಾಯುಗದಲ್ಲಿ, ಮೊಹೆಂಜೋದಾರೋ ಹರಪ್ಪಾಗಳಲ್ಲಿ ಕೆಲವು ದ್ರಾವಿಡ ವಾಸ್ತು ಶಿಲ್ಪದಲ್ಲಿ ಕಂಡುಬರುವ ಬಣ್ಣಗಳೆಂದರೆ ಕಂದು, ಹಳದಿ ಮತ್ತು ಕೆಂಪು. ಬಾದಾಮಿಯ ಗುಹೆಗಳಲ್ಲಿ ನೀಲಿ ಮತ್ತು ಹಸಿರು ಬಣ್ಣದ ಪ್ರಯೋಗ ಇದೆ. ಹಾಗಾಗಿ ಮೊದಲ ದ್ರಾವಿಡ ಬಣ್ಣಗಳು ಮೂರು. ೧. ಹಳದಿ ೨. ಕೆಂಪು ೩. ಕಪ್ಪು. ಕಂದು ಬಣ್ಣವು ಕೆಂಪು ಮತ್ತು ಕಪ್ಪಿನ ಮಿಶ್ರಣದಿಂದ ಒದಗುವ ಬಣ್ಣ. ಕಂದು ಬಣ್ಣವನ್ನು ಪ್ರಕೃತಿ ದತ್ತವಾಗಿ ಸ್ವೀಕರಿಸಿದ್ದಿರಬಹುದು. ದ್ರಾವಿಡರು ಉಪಯೋಗಿಸಿದ ಮುಖ್ಯ ಬಣ್ಣಗಳು ಕಪ್ಪು, ಕೆಂಪು ಮತ್ತು ಹಳದಿ (ಕೇಶವಶರ್ಮ, ೨೦೦೪ : ೫).
ವೇದಗಳಲ್ಲಿ ವಿವಿಧ ಕಲೆಗಳ ಬಗೆಗಿನ ಉಲ್ಲೇಖಗಳಿವೆ. ಋಗ್ವೇದದಲ್ಲಿ ಮರದ ಕುಶಲ ಕೈಗಾರಿಕೆ, ಚಿನ್ನದ ಕೆಲಸ, ತುರುಬು ಕಟ್ಟುವುದು, ಸಂಗೀತ, ಶಿಲ್ಪ, ನಾಟ್ಯ, ಕಾವ್ಯ ಇತ್ಯಾದಿ ಕಲೆಗಳ ಕುರಿತು ಹೇಳಿದೆ. ಯಜುರ್ವೇದದಲ್ಲಿ ನಾಟ್ಯಗಳಲ್ಲಿ ಬಳಸುತ್ತಿದ್ದ ಮುಖವರ್ಣಿಕೆಯ ಕುರಿತ ಉಲ್ಲೇಖಗಳನ್ನು ಕಾಣಬಹುದು (ಕೇಶವಶರ್ಮ, ೨೦೦೪:೫). ಆದರೆ ಕಲಾರೂಪಗಳಲ್ಲಿ ಬಳಸುತ್ತಿದ್ದ ಮುಖವರ್ಣಿಕೆಗಳ ಬಗೆಗಿನ ವಿವರಗಳಿಲ್ಲ.
ಭಾರತೀಯ ತತ್ವಜ್ಞಾನದಲ್ಲಿ ಕಲೆಗೆ ಸಂಬಂಧಿಸಿದಂತೆ ೧. ರಸಬ್ರಹ್ಮವಾದ, ೨. ನಾದಬ್ರಹ್ಮವಾದ, ೩. ವಸ್ತು ಬ್ರಹ್ಮವಾದವೆಂದು ತ್ರಿವಿಧಗಳಿವೆ. ಇಲ್ಲಿ ಕಲೆಯನ್ನು ಬ್ರಹ್ಮತ್ವಕ್ಕೆ ಏರಿಸಿದ್ದನ್ನು ಕಾಣಬಹುದು. ಕಲೆಯ ಪರಿಣಾಮ ಕೂಡಾ ಬ್ರಹ್ಮಾನಂದ ಸದೃಶವಾದುದು.
ಸಮಾಜದಲ್ಲಿ ಕಂಡುಬರುವ ಎಲ್ಲಾ ಮನೋಭಾವಗಳನ್ನು ಸತ್ವ, ರಜ, ತಮಗಳೆಂದು ಮೂರು ಗುಣಗಳಾಗಿ ವರ್ಗೀಕರಿಸಲಾಗಿದೆ. ಮೂರು ಗುಣಗಳಿಗೆ ಮೂರು ಬಣ್ಣಗಳನ್ನು ಹೇಳಲಾಗಿದೆ. ಈ ಮೂರು ಬಣ್ಣಗಳಿಗೂ ಬೆಂಕಿ, ನೀರು, ಭೂಮಿಗೂ ಸಂಬಂಧವನ್ನು ಕಲ್ಪಿಸಲಾಗಿದೆ. ಭಾಗವತ, ಪುರಾಣ ಇತ್ಯಾದಿಗಳಲ್ಲಿ ಬರುವ ಬ್ರಹ್ಮ, ವಿಷ್ಣು, ಮಹೇಶ್ವರ ಇವರು ಒಂದೊಂದು ಗುಣದ ಅಧಿದೇವತೆಗಳು. ಸತ್ವವು ಒಳ್ಳೆಯದನ್ನು ಪ್ರತಿನಿಧಿಸುತ್ತದೆ. ರಜೋ ಗುಣವು ಕ್ಷಾತ್ರದ ಪ್ರತಿನಿಧಿ. ಇದು ಸತ್ವ ಹಾಗೂ ತಮೋ ಗುಣವನ್ನು ಒಳಗೊಂಡಿರುತ್ತದೆ. ತಾಮಸವು ಅಂಧಕಾರವನ್ನು ಪ್ರತಿನಿಧಿಸುತ್ತದೆ. ಸಾಂಖ್ಯಕಾರಿಕದ ವಿವರಣೆಯಿಂದ ನಾವು ಇದನ್ನು ಸ್ಪಷ್ಟಪಡಿಸಿಕೊಳ್ಳಬಹುದು.
ಬಿಳಿ       –           ನೀರು    –           ಸತ್ವ      –           ವಿಷ್ಣು ಇದಕ್ಕೆ ಅಧಿದೇವತೆ
ಕೆಂಪು    –           ಅಗ್ನಿ      –           ರಜ       –           ಬ್ರಹ್ಮ ಇದಕ್ಕೆ ಅಧಿದೇವತೆ
ಕಪ್ಪು      –           ಭೂಮಿ –             ತಮ     –           ಶಿವ ಇದಕ್ಕೆ ಅಧಿದೇವತೆ
ದೇವಿ ಭಾಗವತದಲ್ಲಿ ಸತ್ವಗುಣವು ರಜೋಗುಣದ ಸಂಬಂಧಿ, ರಜೋಗುಣವು ಸತ್ವದ ಸಂಬಂಧಿ. ಸತ್ವ ಮತ್ತು ರಜಸ್ಸುಗಳೆರಡೂ ತಮಸ್ಸಿನ ಸಂಬಂಧಿ, ಸತ್ವ ರಜಸ್ಸುಗಳೆರಡೂ ತಮಸ್ಸಿಗೆ ಕಾರಣವಾಗುತ್ತದೆ ಎಂದು ಹೇಳಲಾಗಿದೆ (ಕೇಶವಶರ್ಮ, ೨೦೦೪ : ೭).
ತಮೋಗುಣವು ರಕ್ಕಸರದು. ಕ್ರೌರ್ಯವೇ ಅದರ ಸ್ವಭಾವ ಎಂದು ಮನು ಕೂಡಾ ಹೇಳಿದ್ದಾನೆ. ಸತ್ವಗುಣ ದೇವತೆಗಳದು. ಸಾತ್ವಿಕವೇ ಅದರ ಸ್ವಭಾವ. ಬಣ್ಣಗಳಲ್ಲಿ ಬಿಳಿ ಮತ್ತು ಕಪ್ಪು ವಿರುದ್ಧವಾಗಿ ಪ್ರವರ್ತಿಸು ವವುಗಳು. ಇವುಗಳ ಮಧ್ಯದಲ್ಲಿ ಕೆಂಪು ಬಣ್ಣ ನಿಲ್ಲುತ್ತದೆ. ಸಪ್ತವರ್ಣಗಳ ಮಿಶ್ರಣವೇ ಬಿಳಿ ಬಣ್ಣ.
ಕಪ್ಪು      –  ತಮ, ಕೆಂಪು – (ಕಪ್ಪು-ಬಿಳಿ) ರಜ (ಸತ್ವ-ತಮ)
ಬಿಳಿ       –  ಸತ್ವ ಈ ಬಣ್ಣಗಳ ನಡುವೆ ಉಳಿದೆಲ್ಲಾ ಬಣ್ಣಗಳು ಸೇರುತ್ತವೆ.
ಕೆಂಪು ಬಣ್ಣವು ರಜಸ್ಸಿಗೆ ಸಂಕೇತ. ರಜಸ್ಸಿನಲ್ಲಿ ಸಾತ್ವಿಕ, ತಾಮಸ ಎರಡೂ ಗುಣಗಳು ಸೇರಿರುತ್ತವೆ. ಬಣ್ಣದಲ್ಲಿ ಬಿಳಿ ಹಾಗೂ ಕಪ್ಪು ಎರಡೂ ಬಣ್ಣಗಳ ಅಂಶ ಅಡಕಗೊಂಡಿರುತ್ತದೆ. ಹೀಗೆ ಗುಣ ಮತ್ತು ಬಣ್ಣದ ಸಂಯೋಜನೆಯ ನೆಲೆಯಿಂದಲೇ ಭಾರತೀಯ ಕಲೆಗಳು ಬಣ್ಣಗಳನ್ನು ಬಹುತೇಕ ರೂಪಿಸಿಕೊಂಡಿವೆ. ಭರತಮುನಿಯು ನಾಟ್ಯಶಾಸ್ತ್ರದಲ್ಲಿ ಹೇಳಿದಂತೆ ಶೃಂಗಾರ ರಸದ ಬಣ್ಣ ಕಪ್ಪು (ಶ್ಯಾಮ), ಬಿಳಿ ಬಣ್ಣ ಹಾಸ್ಯದ್ದು, ಕರುಣಕ್ಕೆ ಹರಿತ ವರ್ಣ, ರೌದ್ರಕ್ಕೆ ಕೆಂಪು, ಧೀರತೆಗೆ ಗೌರ (ಹೊಳೆಯುವ  ಬಿಳುಪು), ಭಯಾನಕದ್ದು ಕಪ್ಪು, ಬೀಭತ್ಸದ್ದು, ನೀಲಿ ಅದ್ಭುತದ್ದು ಹಳದಿ. ಹೀಗೆ ಒಂದೊಂದು ರಸಕ್ಕೂ ಒಬ್ಬೊಬ್ಬ ಅಧಿದೇವತೆಯನ್ನು ಹೇಳಿದ್ದಾನೆ. ಶೃಂಗಾರಕ್ಕೆ ವಿಷ್ಣು, ಹಾಸ್ಯ ರಸಕ್ಕೆ ಗಣಪತಿ, ರೌದ್ರ ರಸಕ್ಕೆ ರುದ್ರ, ಕರುಣ ರಸಕ್ಕೆ ಯಮ, ಬೀಭತ್ಸಕ್ಕೆ ಮಹಾಕಾಲ, ಭಯಾನಕಕ್ಕೆ ಕಾಲ, ವೀರಕ್ಕೊಡೆಯನು ಮಹೇಂದ್ರಾ, ಅದ್ಭುತಕ್ಕೊಡೆಯ ಬ್ರಹ್ಮ, ಭರತನು ಮೊದಲಿಗೆ ಶೃಂಗಾರ, ರೌದ್ರ, ಬೀಭತ್ಸ, ವೀರಗಳೆಂಬ ನಾಲ್ಕು ರಸಗಳನ್ನು ಮಾತ್ರ ಅಂಗೀಕರಿಸಿದ್ದ. ಇವುಗಳನ್ನು ಅನುಕ್ರಮವಾಗಿ ಕಪ್ಪು, ಕೆಂಪು, ನೀಲಿ, ಬಿಳುಪು ಬಣ್ಣಗಳನ್ನು ಹೇಳಿದ್ದಾನೆ. ಕಪ್ಪು, ಕೆಂಪು, ಬಿಳಿ ಮಾತ್ರವೇ ಮೂಲ ಬಣ್ಣಗಳು ಎಂಬುದನ್ನು ಗಮನಿಸಬೇಕು. ನೀಲಿ ಬಣ್ಣವು ಬಿಳಿ ಮತ್ತು ಕಪ್ಪು ಬಣ್ಣಗಳ ಮಿಶ್ರಣದಿಂದ ಹಾಗೂ ಹಳದಿ, ಕಪ್ಪು ಬಣ್ಣಗಳ ಮಿಶ್ರಣದಿಂದ ಹಸಿರು ಬಣ್ಣವು ಹುಟ್ಟುತ್ತದೆ.
ಮಾತೃಗುಪ್ತನು ಬಿಳಿ, ನೀಲಿ, ಹಳದಿ, ಕೆಂಪು ಈ ನಾಲ್ಕನ್ನು ಮೂಲ ಬಣ್ಣಗಳೆಂದು ಹೇಳುತ್ತಾನೆ. ಸಾಳ್ವನು ಶೃಂಗಾರಕ್ಕೆ ಹಸಿರು, ಹಾಸ್ಯ, ರೌದ್ರಗಳಿಗೆ ಬಿಳುಪು, ಕರುಣಕ್ಕೆ ಕಪ್ಪು, ಭಯಕ್ಕೆ ಹೊಗೆ ಕಪ್ಪು, ಅದ್ಭುತಕ್ಕೆ ಬಂಗಾರದ ಬಣ್ಣ, ವೀರಕ್ಕೆ ಪ್ರಕಾಶವಾದ ಬಿಳಿ, ಬೀಭತ್ಸ ಹಾಗೂ ಶಾಂತರಸಗಳಿಗೆ ಶುಭ್ರ ಕಪ್ಪು ಬಣ್ಣವನ್ನು ಹೇಳಿದ್ದಾನೆ.
ಶೃಂಗಾರ, ಕರುಣ, ಭಯಾನಕ, ಬೀಭತ್ಸ ರಸಕ್ಕೆ ಸಂಬಂಧಿಸಿದಂತೆ ಸಾಳ್ವ ಮತ್ತು ಭರತರಲ್ಲಿ ಅಭಿಪ್ರಾಯ ಭಿನ್ನತೆಯಿದೆ. ಭರತನು ಶೃಂಗಾರ ರಸಕ್ಕೆ ಕಪ್ಪು ಬಣ್ಣ ಎಂದು ಹೇಳಿದರೆ ಸಾಳ್ವನು ಹಸಿರು ಬಣ್ಣ ಎಂದು ಹೇಳುತ್ತಾನೆ. ಭರತನ ಪ್ರಕಾರ ಕಪ್ಪು ಶೃಂಗಾರಕ್ಕೂ, ಭಯಕ್ಕೂ ಸಂಕೇತವಾಗುತ್ತದೆ. ಇದರ ಭೇದವನ್ನು ಭರತ ಹೇಳಿಲ್ಲ. ಕರುಣ ರಸಕ್ಕೆ ಸಾಳ್ವ ಕಪ್ಪು ಬಣ್ಣವನ್ನು ಹೇಳಿದರೆ ಭರತ ಕಪೋತ ಬಣ್ಣವನ್ನು ಹೇಳಿದ್ದಾನೆ. ಬೀಭತ್ಸ ರಸಕ್ಕೆ ಕೃಷ್ಣ ಶುಭ್ರ ಮತ್ತು ನೀಲಿ ಬಣ್ಣಗಳನ್ನು ಇಬ್ಬರೂ ಹೇಳಿದ್ದಾರೆ.
ನಾಟ್ಯಶಾಸ್ತ್ರದ ರಚನೆಗೆ ನಾಲ್ಕು ವೇದಗಳೇ ಕಾರಣವೆಂದು ಹೇಳಲಾಗಿದೆ. ವೇದಗಳ ವಿಚಾರಗಳು ಶೂದ್ರರಿಗೂ ತಿಳಿಯಬೇಕೆಂಬ ಕಾರಣಕ್ಕೆ ಭರತನು ನಾಲ್ಕು ವೇದಗಳಿಂದ ಒಂದೊಂದು ಅಂಶವನ್ನು ಸ್ವೀಕರಿಸಿ ಐದನೆಯದಾದ ನಾಟ್ಯವೇದವನ್ನು ರಚನೆ ಮಾಡಿದ. ಈ ಹಿನ್ನೆಲೆಯಲ್ಲಿ ನೋಡಿದರೆ ನಾಟ್ಯವು ಶೂದ್ರರಿಗೆ ಸೃಷ್ಟಿಯಾದ ಕಲೆ. ಈ ಕಾರಣಕ್ಕಾಗಿಯೇ ನಾಟ್ಯವು ದ್ರಾವಿಡರು ಪ್ರತಿನಿಧಿಸುವ ಕಲೆಯೆಂದು ಹೇಳುತ್ತಾರೆ. ನಟರಾಜನ ಅರ್ಚನೆ ಕೂಡ ದ್ರಾವಿಡರ ಸಂಕೇತವೇ ಆಗಿದೆ. ದ್ರಾವಿಡರಲ್ಲಿ ಅನೇಕ ಜಾತಿಗಳಾಗಿ ಉಳಿದು ಬಂದಿರುವ ಜನಸಮುದಾಯಗಳು ನಾಟ್ಯ ಪದ್ಧತಿಯನ್ನು ಇಂದಿಗೂ ಉಳಿಸಿಕೊಂಡು ಬಂದಿವೆ. ಆದರೆ ಭರತ ನಿರೂಪಿಸುವ ಅಧಿದೇವತೆಗಳ ಸಂದರ್ಭದಲ್ಲಿ ಆರ್ಯ ದ್ರಾವಿಡ ದೇವತೆಗಳ ಹೆಸರಿದೆಯಾದರೂ ಆರ್ಯರ ದೇವತೆಗಳ ಹೆಸರೇ ಹೆಚ್ಚಾಗಿ ಕಾಣಿಸುತ್ತಿದೆ. ಇಂದಿಗೂ ದ್ರಾವಿಡರ ಮೂಲ ದೇವರುಗಳಾದ ತೆಯ್ಯಂ, ಬೂತೊ ಮೊದಲಾದ ಜನಪದ ಆರಾಧನಾ ನರ್ತನ ಪರಂಪರೆಯನ್ನು ಭರತ ಹೆಸರಿಸುವುದೇ ಇಲ್ಲ. ಭರತನ ಪ್ರಕಾರ ರಸಾನುಭವಕ್ಕೆ ಕಾರಣವಾದ ರಸಗಳು ನಾಲ್ಕು. ಅವು ಶೃಂಗಾರ, ರೌದ್ರ, ವೀರ ಮತ್ತು ಬೀಭತ್ಸ. ಇವುಗಳಲ್ಲಿ ಶೃಂಗಾರದಿಂದ ಹಾಸ್ಯ, ಬೀಭತ್ಸದಿಂದ ಭಯಾನಕವು ಹುಟ್ಟುತ್ತದೆಂದು ಭರತ ಹೇಳುತ್ತಾನೆ. ಹಾಗಾಗಿ ಪ್ರಧಾನ ರಸಗಳು ನಾಲ್ಕು. ಅದಕ್ಕನುಗುಣವಾದ ಪ್ರಮುಖ ಬಣ್ಣಗಳು ನಾಲ್ಕೇ ಇದ್ದಿರಬಹುದೆಂದು ಊಹಿಸುವುದಕ್ಕೆಡೆಯಿದೆ.
ಮಾತೃಗುಪ್ತನೂ ಸಹ ಭರತನು ಹೇಳುವ ಬಣ್ಣವನ್ನೇ ಹೇಳುತ್ತಾನೆ.
ಸೀತೋ ನೀಲಶ್ಚ ಪೀತಶ್ಚ ಚತುರ್ಥೋ ರಕ್ತಮೇವಚ
ಏತೇ ಸ್ವಭಾಜಾ ವರ್ಣಾಯೈ ಕಾರ್ಯತ್ವಂಗ ವರ್ತನಮಂ
ಬಿಳಿ, ನೀಲಿ, ಹಳದಿ, ಕೆಂಪು ಇವು ನಾಲ್ಕು ಮೂಲ ಬಣ್ಣಗಳು. ಈ ಮೂಲ ಬಣ್ಣಗಳಿಂದ ಅನೇಕ ಮಿಶ್ರ ಬಣ್ಣಗಳುಂಟಾಗುತ್ತವೆ. ಹಳದಿ ಮತ್ತು ನೀಲ ಬಣ್ಣಗಳ ಮಿಶ್ರಣದಿಂದ ಕಪೋತವರ್ಣವುಂಟಾಗುತ್ತದೆ ಎಂದು ಹೇಳಿದ್ದಾನೆ.
ಸಾಳ್ವ ಮತ್ತು ಭರತಮುನಿ ಇವರ ಪ್ರಕಾರ ಬಣ್ಣಕ್ಕೆ ರಸಕ್ಕೆ ಅವುಗಳ ಅಧಿ ದೇವತೆಗಳನ್ನು ಈ ಕೆಳಗಿನ ಕೋಷ್ಟಕದಲ್ಲಿ ಗಮನಿಸಬಹುದು.

ಈ ಕೋಷ್ಟಕವನ್ನು ಗಮನಿಸಿದರೆ ಸಾಳ್ವ ಮತ್ತು ಭರತರಲ್ಲಿ ಅಭಿಪ್ರಾಯ ವ್ಯತ್ಯಾಸವಿರುವುದು ತಿಳಿಯುತ್ತದೆ. ಮುಖ್ಯವಾಗಿ ವ್ಯತ್ಯಾಸವನ್ನು ಕಾಣುವುದು ಶೃಂಗಾರ, ಕರುಣ, ಭಯಾನಕ ಹಾಗೂ ಬೀಭತ್ಸ ರಸಗಳ ವಿಷಯದಲ್ಲಿ. ಭರತ ಶೃಂಗಾರಕ್ಕೆ ಕಪ್ಪು ಬಣ್ಣವನ್ನು ಹೇಳಿದರೆ ಸಾಳ್ವ ಹಸಿರು ಬಣ್ಣವನ್ನು ಹೇಳಿದ್ದಾನೆ. ಭರತನ ಪ್ರಕಾರ ಕಪ್ಪು ಬಣ್ಣವು ಶೃಂಗಾರ ಹಾಗೂ ಭಯಾನಕವನ್ನು ಪ್ರತಿನಿಧಿಸುತ್ತದೆ. ಇವುಗಳ ನಡುವೆ ವರ್ಣ ಭೇದವನ್ನು ಹೇಳಿಲ್ಲ. ಕರುಣ ರಸಕ್ಕೆ ಸಾಳ್ವ ಕಪ್ಪು ಬಣ್ಣವನ್ನು ಹೇಳಿದರೆ ಭರತ ಕಪೋತ ಬಣ್ಣವನ್ನು ಹೇಳಿದ್ದಾನೆ. ಬೀಭತ್ಸ ರಸಕ್ಕೆ ಕಪ್ಪು ಶುಭ್ರ ಮತ್ತು ನೀಲಿ ಬಣ್ಣಗಳನ್ನು ಹೇಳಿದ್ದಾನೆ. ಇವುಗಳಲ್ಲಿ ಅಲ್ಪ ಸ್ವಲ್ಪ ವ್ಯತ್ಯಾಸವಿದೆ.
ಜನಪದರಲ್ಲಿ ಬಣ್ಣಗಳು
ಜನಪದರಲ್ಲೂ ಬಣ್ಣಗಳಿಗೆ ವಿವಿಧ ಅರ್ಥಗಳನ್ನು ಕಲ್ಪಿಸಲಾಗಿದೆ. ಅವರ ಪ್ರಕಾರ
ಬಿಳಿ       –           ಪರಿಶುದ್ಧತೆ ಹಾಗೂ ಪಾವಿತ್ರ್ಯ
ಕೆಂಪು    –           ಶುಭದ ಹಾಗೂ ಮಂಗಳಕರ
ಕಪ್ಪು      –           ಅಪಶಕುನ ಹಾಗೂ ದುಃಖ
ಹಸಿರು   –           ಸಮೃದ್ದಿ ಹಾಗೂ ಪ್ರೀತಿ
ನೀಲ     –           ಹೃದಯ ವೈಶಾಲ್ಯ ಹಾಗೂ ಅಗಾಧತೆ
ಈ ಐದು ಬಣ್ಣಗಳನ್ನು ಮಾತ್ರ ಜನಪದರು ವಿವಿಧ ಸಂದರ್ಭಗಳಲ್ಲಿ ಸಾಂಕೇತಿಕವಾಗಿ ಹೆಸರಿಸುವುದನ್ನು ಕಾಣಬಹುದು.
ಬಿಳಿ : ಪರಿಶುದ್ಧತೆಯ ಹಾಗೂ ಪಾವಿತ್ರ್ಯದ ಸಂಕೇತವಾದ್ದರಿಂದಲೇ ಹಾಲಿನ ಬಿಳಿಯನ್ನು ಜನಪದರು ಉಲ್ಲೇಖಿಸುತ್ತಾರೆ. ಹಾಲಿನಂತಹ ಮನಸ್ಸು ತೀರ್ಥದಷ್ಟೇ ಪವಿತ್ರ ಇತ್ಯಾದಿ. ವಿಧವೆಯಾದವಳು ಕೇಶ ಮುಂಡನ  ಮಾಡಿ ಬಿಳಿಯ ಬಟ್ಟೆಯನ್ನು ಉಟ್ಟುಕೊಳ್ಳುವುದಿದೆ. ಆಕೆಗೆ ಇಂದ್ರಿಯ ನಿಗ್ರಹದ ಸಾಮರ್ಥ್ಯವನ್ನು ಕಲ್ಪಿಸಿ ಪರಿಶುದ್ಧತೆಯ ಗುಣವನ್ನು ಆರೋಪಿಸಲಾಗುತ್ತದೆ. ಪಾವಿತ್ರ್ಯದ ಕಾರಣಕ್ಕಾಗಿಯೇ ಬಿಳಿಯ ಮಡಿ ಬಟ್ಟೆ ಮದುವೆ ಯಂತಹ ಮಂಗಳ ಕಾರ್ಯದಲ್ಲಿ ಮದುವೆ ಮಂಟಪದ ಮೇಲ್ಛಾವಣಿಗೆ, ಕಂಬಗಳಿಗೆ ಕಟ್ಟಲಾಗುತ್ತದೆ. ಸಾವು ಸಂಭವಿಸಿದ ಮನೆಗಳಲ್ಲಿ ಸೂತಕ ಕಳೆಯಲು ಬಿಳಿಯ ಮಡಿ ಬಟ್ಟೆಯನ್ನು ಮುಟ್ಟಿಕೊಳ್ಳುವ ಸಂಪ್ರದಾಯ ಜನಪದರಲ್ಲಿದೆ.
ಕೆಂಪು : ಕೆಂಪು ಶುಭದ ಹಾಗೂ ಮಂಗಳಕರ ಸಂಕೇತ. ಅದಕ್ಕಾಗಿಯೇ ಮಂಗಳಕರವಾದ ಕಾರ್ಯಕ್ರಮದಲ್ಲಿ ಕೆಂಪು ಬಟ್ಟೆಯನ್ನು ಧರಿಸುವುದು ಜನಪದರಲ್ಲಿ ಕಾಣಬಹುದು. ತೆಯ್ಯಂ, ಬೂತೊ ಮೊದಲಾದ ದೈವಗಳ ಸಂದರ್ಭದಲ್ಲಿ ಕೆಂಪು ಬಟ್ಟೆ, ಬಣ್ಣಗಳ ಬಳಕೆಯನ್ನು ಕಾಣಬಹುದು. ವಿಧವೆಯಾದವಳು ಕೆಂಪು ಬಟ್ಟೆಯನ್ನು ಉಡುವುದರ ಮೂಲಕ ಅಮಂಗಳತೆ ಯನ್ನು ಅಲ್ಪಮಟ್ಟಿಗೆ ದೂರವಾಗಿಸುತ್ತಾಳೆ ಎಂಬ ನಂಬಿಕೆಯಿದೆ. ಕೆಂಪು ಬಣ್ಣದ ಹೂಗಳು ಪೂಜೆಗೆ ಯೋಗ್ಯ. ಆದರೆ ಮುಡಿಯಬಾರದೆಂಬ ನಂಬಿಕೆ ಇದೆ.
ಕಪ್ಪು : ಕಪ್ಪು ಅಪಶಕುನದ ಹಾಗೂ ದುಃಖದ ಸಂಕೇತ. ಮಂಗಳ ಕಾರ್ಯದಲ್ಲಿ ಕಪ್ಪು ಬಟ್ಟೆಯನ್ನಾಗಲಿ ಬಣ್ಣವನ್ನಾಗಲಿ ಬಳಸುವುದಿಲ್ಲ. ಕಾಗೆ ಕಪ್ಪಾದ್ದರಿಂದ ಅದು ಅಪಶಕುನ. ಬೆಕ್ಕು ಅಪಶಕುನ. ಮನೆಯ ಬೆಕ್ಕು ಅಪಶಕುನವಲ್ಲ. ಆದರೆ ಕಪ್ಪು ಬೆಕ್ಕು ಮನೆಯದ್ದಾದರೂ ಅಪಶಕುನವೇ. ವಿಧವೆಯಾದವಳು ಕಪ್ಪು ಬೊಟ್ಟನ್ನು ದುಃಖದ ಸಂಕೇತವಾಗಿ ಹಚ್ಚಿಕೊಳ್ಳ ಬಹುದು.
ಹಸಿರು : ಹಸಿರು ಸಮೃದ್ದಿ ಹಾಗೂ ಪ್ರೀತಿಯ ಸಂಕೇತ. ಹಸಿರು ಯಾವಾಗಲೂ ಸ್ನೇಹದ ಪ್ರತೀಕ. ಮೈಯ ಮೇಲೆ ಹಚ್ಚೆ ಹಾಕಿಸಿಕೊಳ್ಳುವುದು ಹಸಿರು ಬಣ್ಣದಲ್ಲಿ. ತಮಗೆ ಪ್ರಿಯರಾದವರ ಹೆಸರನ್ನು, ಚಿತ್ರಗಳನ್ನು ಹಚ್ಚೆಯ ರೂಪದಲ್ಲಿ ಹಾಕಿಕೊಳ್ಳುವ ಸಂಪ್ರದಾಯ ಜನಪದರಲ್ಲಿದೆ. ಪ್ರೀತಿಯ ಸಂಕೇತವಾಗಿ ಹೆಣ್ಣು ಮಕ್ಕಳಿಗೆ ಹಸಿರು ಬಳೆಗಳನ್ನು ತೊಡಿಸುವುದಿದೆ. ಸಮೃದ್ದಿಯನ್ನು ಹಾರೈಸಿ ಗರ್ಭಿಣಿಯರಿಗೂ ಹಸಿರು ಬಳೆಗಳನ್ನು ತೊಡಿಸ ಲಾಗುತ್ತದೆ.
ಜನಪದರ ನಂಬಿಕೆಯ ನೆಲೆಯಲ್ಲಿಯೇ ಯಕ್ಷಗಾನದಲ್ಲಿ ಬಣ್ಣಗಳ ಬಳಕೆಯೂ ಇದ್ದಿರಬಹುದು. ಕಾಲಾನಂತರ ವಿವಿಧ ಹಂತಗಳಲ್ಲಿ ಬದಲಾವಣೆಗಳು ಆಗಿರುವ ಸಾಧ್ಯತೆ ಖಂಡಿತವಾಗಿಯೂ ಇದೆ. ಯಾವುದೇ ಕಾಲದ ನಿರ್ದಿಷ್ಟ ಚೌಕಟ್ಟಿನ ಒಳಗಡೆ ಯಕ್ಷಗಾನದ ವೇಷ ವಿಧಾನಗಳು ನೆಲೆ ನಿಂತಿಲ್ಲ ಎಂಬ ವಸ್ತು ಸ್ಥಿತಿಯ ನೆಲೆಯಲ್ಲಿ ಇವುಗಳನ್ನು ಊಹಿಸ ಬಹುದಾಗಿದೆ.
ಯಕ್ಷಗಾನದಲ್ಲಿ ಬಳಸುವ ಬಣ್ಣಗಳು
ಯಕ್ಷಗಾನದ ಮುಖವರ್ಣಿಕೆಯಲ್ಲಿ ಮುಖ್ಯವಾಗಿ ಐದು ಬಣ್ಣಗಳನ್ನು ಮಾತ್ರ ಬಳಸಲಾಗುತ್ತದೆ. ಬಿಳಿ (ಸಫೇದ) ಹಳದಿ (ಅರದಾಳ) ಕೆಂಪು (ಇಂಗಲೀಕ) ಕಪ್ಪು (ಎಣ್ಣೆ ಮಸಿ) ಮತ್ತು ಹಸಿರು.
ಕೆಂಪು : ಕೆಂಪು ಬಣ್ಣವನ್ನು ಪ್ರಕೃತಿಯಲ್ಲಿ ದೊರೆಯುವ ಕೆಂಪು ಬಣ್ಣದ ಕಲ್ಲುಗಳನ್ನು ಪುಡಿ ಮಾಡಿ ಸಿದ್ಧಪಡಿಸಲಾಗುತ್ತದೆ. ಹಿಂದೆ ಹೆಂಚಿನ ಹುಡಿಯನ್ನು ಸಹ ಬಳಸಲಾಗುತ್ತಿತ್ತೆಂದು ತಿಳಿದು ಬರುತ್ತದೆ. ಕುಂಕುಮ, ಇಂಗಲೀಕ, ಕೆಂಪು ವರ್ಣದ್ರವ್ಯಗಳನ್ನು ಕೆಂಪು ಬಣ್ಣಕ್ಕಾಗಿ ಬಳಸಲಾಗುತ್ತದೆ. ಕೆಲವೊಮ್ಮೆ ಅರಿಶಿನ ಮತ್ತು ಸುಣ್ಣವನ್ನು ಬೆರೆಸಿ ಕೆಂಪು ಬಣ್ಣವನ್ನು ಸಿದ್ಧಪಡಿಸಲಾಗುತ್ತಿತ್ತು. ಆಧುನಿಕ ದಿನಗಳಲ್ಲಿ ಸಿದ್ಧ ಬಣ್ಣದ ಪುಡಿಗಳು ಮಾರುಕಟ್ಟೆಯಲ್ಲಿ ದೊರೆಯುತ್ತವೆ.
ಕಪ್ಪು : ಕಪ್ಪು ಬಣ್ಣಕ್ಕೆ ಕಾಡಿಗೆಯನ್ನು ಬಳಸಲಾಗುತ್ತದೆ. ಕಣ್ಣುಗಳಿಗೆ ಹಾನಿ ಇಲ್ಲ ಎಂಬ ಕಾರಣಕ್ಕಾಗಿ ಹರಳೆಣ್ಣೆಯ ದೀಪದ ಮಸಿಯನ್ನು ಸಂಗ್ರಹಿಸಿ ಕಾಡಿಗೆ ಮಾಡಲಾಗುತ್ತದೆ. ಕಪ್ಪು ಬಣ್ಣವು ಕರಿ, ಮಸಿ ಇತ್ಯಾದಿಗಳಿಂದಲೂ ಸಂಗ್ರಹಿಸಲಾಗುತ್ತದೆ.
ಬಿಳಿ : ಬಿಳಿ ಬಣ್ಣಕ್ಕೆ ಅಕ್ಕಿಹಿಟ್ಟನ್ನು ಬಳಸುತ್ತಿದ್ದರೆಂದು ಹೇಳಲಾಗುತ್ತದೆ. ಬಿಳಿ ಬಣ್ಣದಲ್ಲಿ ಹಲ್ಲುಗಳನ್ನು ಬಿಡಿಸಬೇಕಾದ ಸಂದರ್ಭದಲ್ಲಿ ಅಥವಾ ಚುಟ್ಟಿ ಇಡಬೇಕಾದ ಸಂದರ್ಭದಲ್ಲಿ ಅಕ್ಕಿಹಿಟ್ಟಿನ ಜತೆಗೆ ಸುಣ್ಣದ ಪುಡಿಯನ್ನು ನಿರ್ದಿಷ್ಟ ಪ್ರಮಾಣದಲ್ಲಿ ಬಳಸಲಾಗುತ್ತದೆ. ಆಧುನಿಕ ದಿನಗಳಲ್ಲಿ ಸಫೇದ ಎಂಬ ಬಿಳಿ ಬಣ್ಣದ ಪುಡಿಯನ್ನು ಬಳಸಲಾಗುತ್ತದೆ. ಸಫೇದ ಎಂಬುದು ಬಿಳಿ ವರ್ಣದ್ರವ್ಯ(Zine Oxide). ಹಿಂದೆ ಅರದಾಳವನ್ನು ಬಳಸುತ್ತಿದ್ದರಂತೆ. ಈಗ ಗೌರವರ್ಣವನ್ನು ಮೂಲಲೇಪನಕ್ಕಾಗಿ ಹಳದಿ, ಕೆಂಪು ಬೆರೆಸಿ ಸಿದ್ಧಪಡಿಸುವರು. ಅಂಚಿನ ಬಿಳಿಗೆ ಇದನ್ನು ಮಾತ್ರ ಉಪಯೋಗಿಸುವರು.
ಹಳದಿ : ಹಳದಿ ಬಣ್ಣಕ್ಕಾಗಿ ಅರಶಿನ ಪುಡಿಯನ್ನು ಬಳಸಲಾಗುತ್ತಿತ್ತು. ಆಧುನಿಕ ದಿನಗಳಲ್ಲಿ ಅರದಾಳ ಪುಡಿಯನ್ನು ಬಳಸಲಾಗುತ್ತದೆ. ಇದನ್ನು ಅರಿದಾಳ, ಅರ್ದಲ, ಅರ್ದಾಲ, ಅರಿದಾಲ, ಅರದಾಳ ಎಂಬಿತ್ಯಾದಿ ಹೆಸರುಗಳಿಂದ ಕರೆಯಲಾಗುತ್ತದೆ. ಮುಖವರ್ಣಿಕೆಯ ಮೂಲ ಲೇಪನಕ್ಕೆ ಹಳದಿ ಬಣ್ಣದ ಈ ದ್ರವ್ಯ ಬೇಕು. ಯಕ್ಷಗಾನವಲ್ಲದೆ ದೈವದ ಕೋಲಗಳಲ್ಲೂ, ಕಥಕಳಿಯ ಸಂದರ್ಭದಲ್ಲೂ ಈ ಹಳದಿ ಬಣ್ಣದ ಬಳಕೆಯಿದೆ. ಸ್ವಲ್ಪ ನಸುಗೆಂಪು ಛಾಯೆಯುಳ್ಳ ಹಳದಿ ಬಣ್ಣವಿದು. ಇದಕ್ಕೆ ಸ್ವಲ್ಪ ಕೆಂಪು ಬಣ್ಣ ಮಿಶ್ರ ಮಾಡಿ ಬಳಸುವುದೂ ಇದೆ. ಸಾಮಾನ್ಯವಾಗಿ ಅರದಾಳ ವರ್ಣದ್ರವ್ಯವು ಮೂರು ಮೂಲ ಗಳಿಂದ ಲಭಿಸುತ್ತವೆ.
೧. ಖನಿಜ ಅರದಾಳ (Arsenicum Flavum) ಆರ್ಸೆನಿಕ್ ಮತ್ತು ಗಂಧಕಗಳ ಮಿಶ್ರಣ. ಇದಕ್ಕೆ ದುರ್ವಾಸನೆ ಇದೆ. ಇದೇ ಪ್ರಸಿದ್ಧ ಅರದಾಳ. Yellow orpiment. ಕಲ್ಲು ಅರದಾಳ.
೨. ವೃಕ್ಷ ಅರದಾಳ ಅ) ಅರಸಿನ ಗುರ್ಗಿ ಮರ(Garcenia mosella)ದ ತೊಗಟೆ, ಕಾಂಡದಿಂದ. ಆ) Orpine (Sedum Telephium) ಗಿಡದಿಂದ. ಇದರಲ್ಲಿ ನೇರಳೆ, ಹಳದಿ ಜಾತಿಗಳಿವೆ. ಇ) ಮರದರಸಿನ ಬೇರುಗಳಿಂದ. (Morinda umbelata) ಈ) ಹಲಸಿನ ಮರಕ್ಕೆ ಬರುವ ಗಡ್ಡೆ ಅರೆದು ತಯಾರಿಸುವುದು. ೩. ಹಳದಿ ಕಲ್ಲು ವಿಶೇಷತಃ ಹೊಳೆಗಳಲ್ಲಿ, ಹಳ್ಳಗಳಲ್ಲಿ ಲಭ್ಯ.
ಅರದಾಳವನ್ನು ಅರೆದು ಮುಖಕ್ಕೆ ಬಳಿದ ಅನಂತರ ಅದರ ಮೇಲೆ ಯಾವುದೇ ಶುಷ್ಕ ಪೌಡರ್ ವಗೈರೆ ಹಚ್ಚುವ ಕ್ರಮವಿರಲಿಲ್ಲ. ಹಾಗಾಗಿ ಹಿಂದಿನ ಬಣ್ಣಗಾರಿಕೆಗೆ ಹಸಿಬಣ್ಣ ಎನ್ನುವರು. ಮಂದವಾದ ಬೆಳಕಿಗೆ ಇದು ಸುಂದರವಾಗಿ ಕಾಣುವುದು.
ಈ ಅರದಾಳದ ಬಣ್ಣಕ್ಕೆ ‘ಛಾಯ’ (ಗೌರವರ್ಣ) ವೆಂದು ಹೆಸರು. ಇದು ಸಾಮಾನ್ಯ ಮನುಷ್ಯವರ್ಣವೆಂದು ತಾತ್ಪರ್ಯ. ಬಣ್ಣದ ವೇಷ, ಪಚ್ಚೆವೇಷಗಳನ್ನು ಬಿಟ್ಟರೆ ಉಳಿದೆಲ್ಲ ಪಾತ್ರಗಳಿಗೆ ಇದೇ ಮೂಲವರ್ಣ.
ಈಗ ಅರದಾಳಕ್ಕೆ ಬದಲು ಅರಸಿನ, ಬಿಳಿ ಬಣ್ಣಕ್ಕೆ ಸಫೇದ, ಕೆಂಪು ಸೇರಿಸಿ ಎಣ್ಣೆಯಲ್ಲಿ ಕಲಸಿ ಲೇಪಿಸುವರು (ಎಂ. ಪ್ರಭಾಕರ ಜೋಶಿ, ೧೯೯೪ : ೭).
ಹಸಿರು : ಸಾಮಾನ್ಯವಾಗಿ ಹಸಿರು ಬಣ್ಣವನ್ನು ನಿರ್ದಿಷ್ಟ ಗಿಡಗಳ ಎಲೆಗಳಿಂದ ಸಿದ್ಧ ಪಡಿಸುತ್ತಿದ್ದರು. ಹಿಂದೆ ಜಂಗಮ ಅಥವಾ ನೆಲ್ಲಿ ಗಿಡದ ಎಲೆಗಳ ಹುಡಿಯನ್ನು ಬಳಸು ತ್ತಿದ್ದರು. ನೆಲ್ಲಿ ಗಿಡದ ಎಲೆಗಳನ್ನು ನೆರಳಿನಲ್ಲಿ ಒಣಗಿಸಿ, ಪುಡಿಮಾಡಿ ಹಸಿರು ಬಣ್ಣದ ಹುಡಿಯನ್ನು ಸಿದ್ಧಪಡಿಸಲಾಗುತ್ತಿತ್ತು.
ಬಣ್ಣ ಮತ್ತು ಬೆಳಕು
ಹಿಂದೆ ಯಕ್ಷಗಾನದಲ್ಲಿ ಮುಖಕ್ಕೆ ಅರದಾಳವನ್ನು ಅರಿಶಿನ ಮೂಲಲೇಪನವಾಗಿ ಹಚ್ಚುತ್ತಿದ್ದರು. ದೀವಟಿಗೆ ಬೆಳಕಿನಲ್ಲಿ ಅರದಾಳವು ನಸು ಹಳದಿ ಬಣ್ಣದಿಂದ ಶೋಭಿಸುತ್ತಿತ್ತು. ಬೂತದ ಕೋಲದಲ್ಲಿಯೂ ಇದೇ ಬಣ್ಣವನ್ನು ಬಳಸಲಾಗುತ್ತದೆ. ಈಗ ಸಫೇದ ಎಂಬ ಬಿಳಿಯ ಪುಡಿಯು ಮಾರುಕಟ್ಟೆಯಲ್ಲಿ ಸುಲಭವಾಗಿ ದೊರೆಯುತ್ತದೆ. ಹಾಗಾಗಿ ಆಧುನಿಕ ವಿದ್ಯುತ್ ಬೆಳಕಿಗೆ ಅರದಾಳಕ್ಕಿಂತ ಈ ಪುಡಿಯು ಹೆಚ್ಚು ಪ್ರಖರವಾಗಿ ಕಾಣಿಸುತ್ತದೆ. ಕೆಂಪು ಬಣ್ಣಕ್ಕೆ ಹೊಳೆಯಲ್ಲಿ ಸಿಗುವ ಜಾಜಿ ಕಲ್ಲುಗಳನ್ನು ಪುಡಿ ಮಾಡಿ ಬಳಸುತ್ತಿದ್ದರು. ಇಂಗಲೀಕ ಹಿಂದೆ ಇದ್ದಿರಲಿಲ್ಲ. ಕುಂಕುಮ ಕಾಯಿಯನ್ನು ಕೆಂಪು ಬಣ್ಣಕ್ಕೆ ಬಳಸುತ್ತಿದ್ದರು. ಹಸಿರು ಬಣ್ಣವನ್ನು ನೆಲ್ಲಿಕಾಯಿಯ ಎಲೆಯನ್ನು ಒಣಗಿಸಿ ತಯಾರಿ ಸುತ್ತಿದ್ದರು. ಹೊನ್ನೆಣ್ಣೆಯ ದೀಪ ಹೊತ್ತಿಸಿ ಅದರ ಮೇಲೆ ಒಂದು ಬಟ್ಟಲನ್ನು ಕವುಚಿಹಾಕಿ ಮಸಿಯನ್ನು ಸಂಗ್ರಹಿಸುತ್ತಿದ್ದರು. ಇದಕ್ಕೆ ಎಣ್ಣೆ ಮಸಿ ಎಂದೇ ಹೆಸರು. ಹಿಂದೆ ಬಣ್ಣಗಳಿಗೆ ನೀರನ್ನು ಮಿಶ್ರ ಮಾಡಿ ಹಸಿ ಬಣ್ಣವನ್ನು ಹಚ್ಚುವುದಿತ್ತು. ಹಸಿ ಬಣ್ಣವು ದೀವಟಿಗೆಯ ಮಂದಬೆಳಕಿನಲ್ಲಿ ವೇಷದ ವೈಭವವನ್ನು ಹೆಚ್ಚಿಸುವುದಕ್ಕೆ ಕಾರಣವಾಗುತ್ತಿತ್ತು. ಹಸಿ ಬಣ್ಣವು ಹೆಚ್ಚು ಹೊತ್ತು ನಿಲ್ಲುವುದಿಲ್ಲ ಎಂಬ ಕಾರಣಕ್ಕೊ ಬೆವರಿದಾಗ ಅವು ಬಿದ್ದು ಹೋಗುತ್ತವೆ ಎಂಬ ಕಾರಣಕ್ಕೊ ಬಣ್ಣಗಳನ್ನು ಎಣ್ಣೆಯಲ್ಲಿ ಮಿಶ್ರ ಮಾಡಿ ಹಚ್ಚುವ ಸಂಪ್ರದಾಯ ರೂಢಿಗೆ ಬಂದಿರಬೇಕು. ಹಿಂದೆ ಮುಖದ ಕೆನ್ನೆ, ಮೂಗು, ಗದ್ದ ಮೊದಲಾದ ಜಾಗಗಳಿಗೆಲ್ಲ ಛಾಯವರ್ಣವನ್ನು ಕೊಡುವ ಸಂಪ್ರದಾಯವಿರಲಿಲ್ಲವಂತೆ. ದೀವಟಿಗೆ ಬೆಳಕಿಗೆ ಅಂತಹ ಮುಖವರ್ಣಿಕೆ ಕೂಡ ಶೋಭಿಸುತ್ತಿತ್ತು. ಗ್ಯಾಸ್‌ಲೈಟಿನ ಅಥವಾ ವಿದ್ಯುತ್ತಿನ ಪ್ರಖರವಾದ ಬೆಳಕಿಗೆ ಮುಖಗಳು ಪೇಲವವಾಗಿ ಕಾಣುತ್ತಿದ್ದವು. ಆ ಕಾರಣಕ್ಕಾಗಿ ನಾಟಕದ ವೇಷಗಳಂತೆ ಛಾಯವರ್ಣವನ್ನು  ಬಯಲಾಟದ ವೇಷಗಳಿಗೂ ಆರಂಭಿಸಿರಬೇಕು. ಇದೇ ವೇಷಗಳು ದೀವಟಿಗೆಯ ಬೆಳಕಿನಲ್ಲಿ ಮಂಕಾಗಿ ಗೋಚರಿಸುತ್ತವೆ ಎಂದು ಅಭಿಪ್ರಾಯಪಡುವವರೂ ಇದ್ದಾರೆ. ದೀವಟಿಗೆಯ ಬೆಳಕಿನಲ್ಲಿ ಕೆಂಪು, ಹಳದಿ ಕಿರಣಗಳು ತುಂಬಾ ಇವೆ. ದೀವಟಿಗೆಯ ಹಳದಿ ಬಣ್ಣದ ಬೆಳಕಿನ ಕಿರಣಗಳನ್ನು ಪ್ರತಿಫಲಿಸದೆ ಹೀರಿಕೊಳ್ಳುತ್ತವೆ. ಬಿಳಿಬಣ್ಣವು ದೀವಟಿಗೆ ಬೆಳಕಿನ ಕೆಂಪು ಹಳದಿ ಬಣ್ಣಗಳೊಡನೆ ಸೇರಿಕೊಂಡು ಪ್ರತಿಫಲಿಸುತ್ತವೆ. ಈ ಹಿನ್ನೆಲೆಯಲ್ಲಿ ಬಿಳಿಬಣ್ಣದ ಮುಖವು ದೀವಟಿಗೆ ಬೆಳಕಿನಲ್ಲಿ ಗೌರವರ್ಣದ ಛಾಯೆಯನ್ನು ಸಹಜವಾಗಿಯೇ ಕೊಡುತ್ತದೆ. ಬಿಳಿಬಣ್ಣದ ಸೋಗೆವಲ್ಲಿ, ಬಾಲ್‌ಮುಂಡು ಮೊದಲಾದ ವಸ್ತ್ರಗಳು ದೀವಟಿಗೆ ಬೆಳಕಿನಲ್ಲಿ ರೇಶ್ಮೆಬಟ್ಟೆಯ ಕಾಂತಿಯಿಂದ ಶೋಭಿಸುತ್ತವೆ. ನೀಲಬಣ್ಣವು ಕತ್ತಲಿನಲ್ಲಿ ಲೀನವಾಗುತ್ತವೆ. ಆದುದರಿಂದ ಮಂದಬೆಳಕಿನಲ್ಲಿ ನೀಲಬಣ್ಣವು ತನ್ನ ಅಸ್ತಿತ್ವವನ್ನು ಸ್ಥಾಪಿಸಲು ಅಶಕ್ತವಾಗುತ್ತದೆ. ಈ ಕಾರಣಕ್ಕಾಗಿಯೇ ಪ್ರಾಚೀನ ರಂಗಭೂಮಿಯ ಸಂದರ್ಭದಲ್ಲಿ ನೀಲಬಣ್ಣದ ಬಳಕೆ ಯಾಗಿರಲಿಲ್ಲ. ವಿದ್ಯುತ್ ದೀಪದ ಬೆಳಕಿನಲ್ಲಿ ಪ್ರಖರವಾಗಿ ಶೋಭಿಸುವಂತೆ ಮುಖದ ಬಣ್ಣವನ್ನು ಹಾಗೂ ವೇಷಭೂಷಣಗಳಿಗೆ ಬೇಗಡೆ, ಕನ್ನಡಿಚೂರುಗಳು ಮೊದಲಾದ ಹೊಳೆಯುವ ವಸ್ತುಗಳನ್ನು ಬಳಸತೊಡಗಿದರು. ಅದಕ್ಕೂ ಪೂರ್ವದಲ್ಲಿ ಯಕ್ಷಗಾನದ ಅನೇಕ ವೇಷಪರಿಕರಗಳು ಮರದ ಸಾಮಗ್ರಿಗಳೇ ಆಗಿದ್ದವು. ಅವೆಲ್ಲ ತೊಡುಗೆಯಾಗಿ ಪಾತ್ರವನ್ನು ಹಾಗೂ ಪಾತ್ರದ ಗಾತ್ರವನ್ನು ಪೋಷಿಸುತ್ತಿದ್ದವು. ಅವು ಬೆಳಕಿನಲ್ಲಿ ಹೊಳೆದು ಕಣ್ಣುಕುಕ್ಕುವಂತೆ ಮಾಡಬೇಕಾಗಿಯೂ ಇರಲಿಲ್ಲ. ಪಾತ್ರಗಳು ಆಹಾರ್ಯದ ಮೂಲಕ ಹಾಗೂ ಇತರ ಅಭಿನಯಗಳ ಮೂಲಕ ರಂಗದಲ್ಲಿ ವಿಜೃಂಭಿಸುವ ಪ್ರಯತ್ನವನ್ನೇ ಮಾಡುತ್ತಿದ್ದವು. ಆದರೆ ವಿದ್ಯುತ್‌ದೀಪದ ಬೆಳಕಿನಲ್ಲಿ ಪಾತ್ರಗಳ ಅಂಗಾಂಗಗಳು ಬಟ್ಟಬಯಲಾದುವು. ಆಗ ಅವುಗಳ ಸೌಂದರ್ಯದ ಕಡೆಗೆ ಹೊಸನೆಲೆಯಿಂದ ಯೋಚಿಸಲು ಸಾಧ್ಯವಾಯಿತು. ಈ ಕಾರಣಕ್ಕಾಗಿಯೇ ಬಣ್ಣ ಹಾಗೂ ಬೆಳಕಿಗೆ  ಸಂಬಂಧವನ್ನು ಕಲ್ಪಿಸುತ್ತ ಯಕ್ಷಗಾನದ ವೇಷಭೂಷಣಗಳು ಹೊಸ ಆವಿಷ್ಕಾರಗಳನ್ನು ರೂಢಿಸಿಕೊಂಡಿವೆ.
ಬಣ್ಣ ಮತ್ತು ಅರ್ಥ
ಯಕ್ಷಗಾನದ ಬಣ್ಣಗಳನ್ನು ಪಾತ್ರಗಳ ಸ್ವಭಾವಕ್ಕನುಗುಣವಾಗಿ ಸ್ಥೂಲವಾಗಿ ವಿಂಗಡಿಸುವುದಿದೆ. ಅವುಗಳಲ್ಲಿ ಮುಖ್ಯವಾಗಿ ಸಾತ್ವಿಕ, ರಾಜಸ ಮತ್ತು ತಾಮಸ ಎಂಬ ಮೂರು ಪಾತ್ರ ಸ್ವಭಾವಗಳನ್ನು ಕಾಣಬಹುದು. ಸಾತ್ವಿಕ ಪಾತ್ರಗಳಲ್ಲಿ ವೇಷಭೂಷಣಗಳಲ್ಲಿ ಕೆಂಪು, ಹಸಿರು ಬಣ್ಣಗಳು ಬಳಕೆಯಾದರೂ ಮೇಲ್ನೋಟಕ್ಕೆ ಸಾತ್ವಿಕ ಪಾತ್ರಗಳೆಲ್ಲ ಬಿಳಿ ಬಣ್ಣದ ಪಾತ್ರಗಳೇ. ರಾಜಸ  ಸ್ವಭಾವದ ಪಾತ್ರಗಳಲ್ಲಿ ಕೆಂಪು ಕಪ್ಪು ಬಣ್ಣದ ವೇಷಭೂಷಣ ಗಳು ಬಳಕೆಯಾದರೂ ಮೇಲ್ನೋಟಕ್ಕೆ ಕೆಂಪು, ಬಣ್ಣವೇ ಎದ್ದು ಕಾಣುತ್ತದೆ. ತಾಮಸ ಪ್ರವೃತ್ತಿಯ ಪಾತ್ರಗಳಲ್ಲಿ ಕೆಂಪು ಕಪ್ಪು ಬಣ್ಣಗಳಲ್ಲಿ ಕಪ್ಪು ಬಣ್ಣವೇ ಎದ್ದು ಕಾಣುವಂತಿರುತ್ತದೆ.
ಕಾಡಿನಲ್ಲಿ ಸಂಚರಿಸುವ ಶೂರ್ಪನಖಿ, ವಿದ್ಯುಲ್ಲೋಚನ, ಬಕಾಸುರ, ಹಿಡಿಂಬೆ ಮೊದಲಾದ ಪಾತ್ರಗಳಲ್ಲಿ ಹಸಿರು ಬಣ್ಣವನ್ನು ಸಾಮಾನ್ಯವಾಗಿ ಬಳಸಲಾಗುತ್ತದೆ. ಹಸಿರು ಬಣ್ಣಕ್ಕೆ ಸಾಳ್ವ ಕವಿ ಹೇಳುವಂತೆ ಶೃಂಗಾರದ ಭಾವವಿರುವುದಾದರೂ ಈ ಪಾತ್ರಗಳಲ್ಲಿ ಕೂಡಾ ಶೃಂಗಾರ ಸ್ವಭಾವವನ್ನು ಕಾಣಬಹುದು. ಆದರೆ ಈ ಪಾತ್ರಗಳ ವೇಷಭೂಷಣಗಳ ಬಣ್ಣ ಹಸುರಾಗುವುದಕ್ಕೆ ಯಕ್ಷಗಾನದ ದೃಷ್ಟಿಯಿಂದ ನೋಡಿದರೆ ಅವುಗಳು ಕಾಡಿನಲ್ಲಿ ಸಂಚರಿಸುವ ಪಾತ್ರಗಳೆಂಬುದೇ ಆಗಿದೆ. ಅಂದರೆ ತಾಮಸ ಪ್ರವೃತ್ತಿಯ ಪಾತ್ರಗಳು ಎಂದೇ ಅರ್ಥ.
ಯಕ್ಷಗಾನದಲ್ಲಿ ಬಳಸುವ ಬಣ್ಣಗಳಿಗೆ ನಿರ್ದಿಷ್ಟವಾದ ಅರ್ಥಗಳಿವೆ. ಆದರೆ ಈ ಅರ್ಥಗಳು ಜನಪದ ಬಣ್ಣಗಳ ನೆಲೆಯಿಂದ ರೂಪುಗೊಂಡುದು ಅಲ್ಲ. ಹಾಗೂ ಭಾರತೀಯ ತತ್ವಶಾಸ್ತ್ರದ ನೆಲೆಯಿಂದಲೂ ರೂಪುಗೊಂಡವುಗಳೂ ಅಲ್ಲ. ಆದರೆ ಇವೆರಡರ ಪ್ರಭಾವಗಳು ನಿಚ್ಚಳವಾಗಿಯೇ ಯಕ್ಷಗಾನದ ಆಹಾರ್ಯದ  ಬಣ್ಣಗಳಲ್ಲಿ ಗೋಚರಿಸುತ್ತವೆ. ಈ ಹಿನ್ನೆಲೆಯಲ್ಲಿ ಶಾಸ್ತ್ರಗ್ರಂಥಗಳು ಉಲ್ಲೇಖಿಸಿದ ಬಣ್ಣಗಳಿಗೂ ಹಾಗೂ ಅವುಗಳ ಅರ್ಥ ಗಳಿಗೂ ಕೆಲವೊಮ್ಮೆ ನೇರ ಸಂಬಂಧಗಳು ಕಾಣುತ್ತವೆ. ಕೆಲವೊಮ್ಮೆ ಇದಕ್ಕೆ ವ್ಯತಿರಿಕ್ತವಾದ ದೃಷ್ಟಾಂತಗಳು ಇವೆ. ಯಕ್ಷಗಾನದ ಆಹಾರ್ಯಕ್ಕೆ ಸಂಬಂಧಿಸಿ ಹೇಳುವಾಗ ಅದು ಯಾವತ್ತೂ ಒಂದು ನಿರ್ದಿಷ್ಟ ಚೌಕಟ್ಟಿನ ಒಳಗಡೆಯೇ ರೂಪುಗೊಂಡಿದೆ ಎಂದು ಹೇಳಲಾಗದು. ಅದು ಕಾಲಕಾಲಕ್ಕೆ ವಿವಿಧ ಕಲಾವಿದರ ಪ್ರತಿಭೆಗಳ ಚೌಕಟ್ಟಿನಲ್ಲಿ ವಿನೂತನವಾಗಿ ಗೋಚರಿಸುತ್ತ ಬಂದಿದೆ. ರಂಗಭೂಮಿಯ ಸಂದರ್ಭದಲ್ಲಿ ಕಾಲಕಾಲಕ್ಕೆ ಬದಲಾದ ಬೆಳಕಿನ ವ್ಯವಸ್ಥೆಯ ಹಿನ್ನೆಲೆಯಿಂದಲೂ ಆರ್ಹಾಯದ ಬಣ್ಣಗಳಲ್ಲಿ ಬದಲಾವಣೆಗಳಾಗುತ್ತಾ ಬಂದಿವೆ. ಹೊನ್ನೆಣ್ಣೆ ದೊಂದಿಯ ಮಂದ ಬೆಳಕಿನಲ್ಲಿ ಯಕ್ಷಗಾನ ನಡೆಯುತ್ತಿದ್ದಾಗ ಬಳಸುತ್ತಿದ ಬಣ್ಣಗಳಲ್ಲಿ ಪೆಟ್ರೋಮ್ಯಾಕ್ಸಿನ ಲೈಟಿಗೂ ಬಳಸುತ್ತಿದ್ದ ಬಣ್ಣಗಳಲ್ಲಿ ವ್ಯತ್ಯಾಸಗಳನ್ನು ಮಾಡುವುದು ಅನಿವಾರ್ಯವೇ ಆಗಿತ್ತು. ಆ ನಂತರ ವಿದ್ಯುತ್ ದೀಪಗಳ ಬೆಳಕಿನಲ್ಲಿ ಯಕ್ಷಗಾನದ ಆಹಾರ್ಯದ ಬಣ್ಣಗಳಲ್ಲಿ ಬದಲಾವಣೆ ಸಾಕಷ್ಟು ಆಗಿದೆ. ಈ ಹಿನ್ನೆಲೆಯಿಂದ ನೋಡಿದರೆ ಬಣ್ಣ ಮತ್ತು ಬೆಳಕಿನ ಸಂಯೋಜನೆ ಕೂಡ ಯಕ್ಷಗಾನದ ಆಹಾರ್ಯದ ಮೇಲೆ ಸ್ಪಷ್ಟವಾದ ಪ್ರಭಾವವನ್ನು ಬೀರಿದೆ. ಅದರ ಜೊತೆಗೂ ಯಕ್ಷಗಾನದ ಪಾತ್ರ ಹಾಗೂ ಅವುಗಳ ಸ್ವಭಾವವನ್ನು ಲಕ್ಷಿಸಿ  ಪಾತ್ರಗಳ ಬಣ್ಣದ ಆಯ್ಕೆ ಕೂಡ ನಡೆದಿದೆ.
ಕೆಂಪು, ಹಳದಿ, ನೀಲಿ ಬಣ್ಣಗಳು ಬೆಳಕಿಗೆ ಹೆಚ್ಚು ಪ್ರಖರವಾಗಿ ಪ್ರತಿಸ್ಪಂದಿಸುವ ಗುಣವನ್ನು ಹೊಂದಿವೆ. ಈ ಕಾರಣಕ್ಕಾಗಿ ಪ್ರಕೃತಿಯಿಂದ ದೊರೆಯುವ ಹಸಿರು ಬಣ್ಣ ಯಕ್ಷಗಾನದ ಆಹಾರ್ಯದಲ್ಲಿ ವಿರಳವಾಗಿದೆ. ಯಕ್ಷಗಾನದ ಪಾತ್ರಗಳ ಮುಖವರ್ಣಿಕೆಯ ಬಣ್ಣಗಳಿಗೂ ವೇಷಭೂಷಣಗಳ ಬಣ್ಣಗಳಿಗೂ ನೇರವಾದ ಸಂಬಂಧವಿದೆ. ವೇಷಗಳ ಮಾದರಿ ಮತ್ತು ಬಣ್ಣ ಯಕ್ಷಗಾನದ ಪಾತ್ರಗಳ ಸ್ವಭಾವವನ್ನು ಆಧರಿಸಿಯೇ ರೂಪು ಗೊಂಡಿದೆ.
ಈ ಕೆಳಗಿನ ಪಟ್ಟಿಕೆಯಲ್ಲಿ ವೇಷಗಳಿಗೆ ತೊಡುವ ದಗಲೆ ಹಾಗೂ ಮುಖವರ್ಣಿಕೆಯ ಬಣ್ಣವನ್ನು ಗಮನಿಸಬಹುದಾಗಿದೆ.
ಯಕ್ಷಗಾನ ಆಹಾರ್ಯ: ೩. ಯಕ್ಷಗಾನದ ಆಹಾರ್ಯದ ಪರಿಕರಗಳು ಮತ್ತು ಸಂಪ್ರದಾಯ: ಕೆಲವು ವೇಷಗಳ ಬಣ್ಣಗಳು
ಕೆಲವು ವೇಷಗಳ ಬಣ್ಣಗಳು

ಶೃಂಗಾರ ವೇಷಗಳಿಗೆ ಹಸಿರು ಬಣ್ಣವನ್ನು ಬಳಸುವುದಾದರೂ ಕೆಲವೊಮ್ಮೆ ರಾವಣ ನಂತಹ ರಾಕ್ಷಸ ಪಾತ್ರಗಳಿಗೆ ಕಣ್ಣಿನಸುತ್ತ ಹಸಿರು ಬಣ್ಣವನ್ನು ಬರೆದು ಶೃಂಗಾರದ ಭಾವವನ್ನು ಸೂಚಿಸಬೇಕು. ರಾಕ್ಷಸೀಯ ಪಾತ್ರಗಳಿಗೆ ಕಪ್ಪು ಬಣ್ಣದ ವೇಷಭೂಷಣಗಳು ಹಾಗೂ ಕಪ್ಪು ನೀಲಿ ಬಣ್ಣಗಳನ್ನು ಬಳಸಿದಾಗಲೂ ಶೃಂಗಾರ ಭಾವವನ್ನು ಪ್ರಕಟಪಡಿಸಲು ಹಸಿರು ಬಣ್ಣವನ್ನು ಬಳಸುವುದಿದೆ. ಆದರೆ ಅತಿಕಾಯನಂತಹ ಪಾತ್ರಗಳಿಗೆ ವೈಷ್ಣವನೆಂಬ ಕಾರಣಕ್ಕೆ ನೀಲವರ್ಣವನ್ನು ಹಾಕಲಾಗುತ್ತಿತ್ತು. ಕೆಲವೊಮ್ಮೆ ಹಸಿರು ಬಣ್ಣವನ್ನು ಕೂಡ ಹಾಕಲಾ ಗುತ್ತದೆ. ಇಲ್ಲಿ ಹಸಿರು ಶೃಂಗಾರದ ಸಂಕೇತವಾಗುವುದಿಲ್ಲ. ಕೃಷ್ಣನನ್ನು ನೀಲವರ್ಣದಲ್ಲಿ ನೀಲಮೇಘಶ್ಯಾಮನಾಗಿ ಚಿತ್ರಿಸುವುದಿದೆ. ಆತ ಶೃಂಗಾರ ಪ್ರಿಯನೆಂಬ ಕಾರಣಕ್ಕೆ ಹಸಿರು ಬಣ್ಣವನ್ನೂ ಸಹ ಬಳಸಲಾಗುತ್ತದೆ. ಹಾಗಾಗಿ ಒಂದು ಪಾತ್ರದ ಸ್ವಭಾವ ಮತ್ತು ಬಣ್ಣದ ಅರ್ಥ ಈ ಹಿನ್ನೆಲೆಯಲ್ಲಿ ನಿರ್ದಿಷ್ಟವಾದ ಚೌಕಟ್ಟು ಯಕ್ಷಗಾನದ ಆಹಾರ್ಯದ ಸಂದರ್ಭದಲ್ಲಿ ಕಂಡುಬರುವುದಿಲ್ಲ. ಒಂದು ಪಾತ್ರದ ಸ್ವಭಾವವನ್ನು ಒಂದು ನಿರ್ದಿಷ್ಟ ಬಣ್ಣದ ಮೂಲಕ ಪ್ರಕಟಪಡಿಸುವ ನಿಯಮವನ್ನು ಹೇಳಿದರೆ ಇದಕ್ಕೆ ವಿರೋಧಾಭಾಸವಾದ ವೇಷಗಳು ಸಹ ಯಕ್ಷಗಾನದಲ್ಲಿ ಕಾಣಿಸುತ್ತವೆ. ಮೇಲ್ನೋಟಕ್ಕೆ ಸತ್ವ, ರಜ, ತಮಗಳೆಂಬ ಮೂರು ಗುಣಗಳಿಗೆ ಬಿಳಿ, ಕೆಂಪು, ಕಪ್ಪು ಬಣ್ಣಗಳನ್ನು ಹೊಂದಿಸಿಕೊಂಡಿರುವುದು ಮಾತ್ರ ಕಾಣುವ ಸ್ಪಷ್ಟ ವಿಚಾರ. ಇಲ್ಲಿ ಶೃಂಗಾರದ ಸ್ವಭಾವವನ್ನು ಹೇಳಲು ಹಸಿರು ಬಣ್ಣವನ್ನು ಔಚಿತ್ಯವರಿತು ಬಳಸುವುದನ್ನು ಕಾಣಬಹುದು. ಹಾಗೇ ಹಸಿರು ಬಣ್ಣ ಹಾಕಿಕೊಂಡ ಪಾತ್ರಗಳಿಗೆಲ್ಲ ಶೃಂಗಾರ ಸ್ವಭಾವವನ್ನು ಆರೋಪಿಸು ವಂತೆಯೂ ಇಲ್ಲ. ಮುಂಗೋಪವನ್ನು ಸೂಚಿಸುವುದಕ್ಕೆ ಮೂಗಿನ ತುದಿಗೆ ಕೆಂಪನ್ನು ಸವರುವುದಿದೆ. ಕೆಲವೊಮ್ಮೆ ಕೆನ್ನೆಯ ಮೇಲೆ ಮುಂಗೋಪದ ಕೆಂಪು ವಿಸ್ತರಿಸಿ ಕಾಣಿಸುವುದಿದೆ. ದೂರ್ವಾಸನಂತಹ ಪಾತ್ರಗಳ ಮುಖವರ್ಣಿಕೆಯಲ್ಲಿ ಇದನ್ನು ಕಾಣಬಹುದು. ದುಡುಕಿನ ಸ್ವಭಾವವನ್ನು  ಹೊಂದಿರುವ ಪಾತ್ರಗಳಾದರೆ ಕಣ್ಣಿನ ಕೆಳಭಾಗದಲ್ಲಿ ಕೆಂಪು ಬಣ್ಣ ಸವರುವುದಿದೆ. ಕಿರಾತನ ಜಂಭವನ್ನು ಹಾಗೂ ಗಂಧರ್ವರ ದುಡುಕು ಸ್ವಭಾವವನ್ನು ಮುಖವರ್ಣಿಕೆಯಲ್ಲಿ ಆ ಮೂಲಕ ಸೂಚಿಸು ವುದಿದೆ. ದುಡುಕು ಸ್ವಭಾವದ ಉನ್ಮತ್ತ ಪಾತ್ರಗಳನ್ನು ಚಿತ್ರಿಸುವಾಗ ಕಣ್ಣಿನ ಸುತ್ತಲೂ ಕೆಂಪು  ಬಣ್ಣವನ್ನು ಸವರಲಾಗುತ್ತದೆ. ಪರಶುರಾಮ, ಅಶ್ವತ್ಥಾಮ ಮೊದಲಾದ ಪಾತ್ರಗಳನ್ನು ಚಿತ್ರಿಸುವಾಗ ಕಣ್ಣಿನ ಸುತ್ತಲೂ ಕೆಂಪು ಬಣ್ಣವನ್ನು ಸವರುವುದಿದೆ.
ಶೂರ್ಪನಖಿಯಂತಹ ಹೆಣ್ಣು ಬಣ್ಣವು ಸ್ವಭಾವದಿಂದ ಶೃಂಗಾರವಾದರೂ ಆಕೆಯನ್ನು ಕಾಮುಕಿಯೆಂದು ಚಿತ್ರಿಸಿ ಕಪ್ಪು ಬಣ್ಣವನ್ನು ಬಳಸಲಾಗುತ್ತದೆ. ಶೂರ್ಪನಖಿಯ ಪಾತ್ರಕ್ಕೆ ಮೂಗಿನಿಂದ ಆರಂಭವಾದ ನಾಮ ಹಣೆಯವರೆಗೂ ವಿಸ್ತರಿಸುತ್ತದೆ. ಆನೆಯ ಸೊಂಡಿಲಿನಂತೆ ಗೋಚರಿಸುವ ಈ ಆಕಾರವು ಆನೆಯ ಬಲದ ಸಂಕೇತವೆಂದು ಹೇಳಲಾಗುತ್ತದೆ. ಭೀಮನ ಪಾತ್ರದ ಚಿತ್ರಣದ ಸಂದರ್ಭದಲ್ಲಿ ಹಣೆಯಲ್ಲಿ ಎರಡು ಆನೆಯ ಕಣ್ಣುಗಳನ್ನು ಹೋಲುವ ಚಿತ್ರಣಗಳನ್ನು ಬರೆಯಲಾಗುತ್ತದೆ. ಈ ಚಿತ್ರಣದಲ್ಲಿ ಕೆಂಪು ಬಣ್ಣ ಬಲಕ್ಕೆ ಸಂಕೇತವಾಗುತ್ತದೆ. ಈ ಸಂಕೇತಗಳು ಅರ್ಥ ಸ್ಪರಿಸುವುದು ಇಲ್ಲಿ ಬಣ್ಣಗಳ ನೆಲೆಯಿಂದಲ್ಲ. ಬದಲಾಗಿ ಅಲ್ಲಿನ ಚಿತ್ರಣದ ಆಕಾರದ ನೆಲೆಯಿಂದ ಎಂಬುದು ಗಮನಾರ್ಹ. ಇವನ್ನೆಲ್ಲ ಗಮನಿಸಿದರೆ ಇಲ್ಲಿ ಬಣ್ಣ ಬಳಕೆಯು ಬಣ್ಣಗಳ ಅರ್ಥಗಳನ್ನು ಅವಲಂಬಿಸಿಲ್ಲವೆನ್ನುವುದು ಸ್ಪಷ್ಟವಾಗುತ್ತದೆ. ಪಾತ್ರಗಳು ತೊಡುವ ಅಂಗಿ ಮತ್ತು ಇಜಾರು ಒಂದೇ ಬಣ್ಣವನ್ನು ಹೊಂದಿರುತ್ತದೆ. ಇದು ಬಣ್ಣಗಳ ಹೊಂದಾಣಿಕೆಗಳಿಗಿಂತಲೂ ಸೌಂದರ್ಯದ ನೆಲೆಯಿಂದ ವಾಸ್ತವ ಚಿಂತನೆಗೆ ಪೂರಕವಾದುದೆಂದೆನಿಸುತ್ತದೆ. ಮನುಷ್ಯನ ಮುಖದ ಬಣ್ಣ, ಮೈಯ ಬಣ್ಣ, ತೋಳುಗಳ ಬಣ್ಣ ಹಾಗೂ ಕಾಲುಗಳ ಬಣ್ಣ ಬೇರೆ ಬೇರೆಯಾಗಿರುವುದಿಲ್ಲ. ಹಾಗೆಯೇ ಒಂದು ಪಾತ್ರದ ಸಂದರ್ಭದಲ್ಲಿ ಮುಖಕ್ಕೆ ಹಾಕಿದ ಬಣ್ಣ ಮೂಲಭೂತವಾಗಿ ಆ ಪಾತ್ರದ ಮೈಬಣ್ಣವನ್ನೇ ಸೂಚಿಸುತ್ತದೆ. ಇದಕ್ಕೆ ಸಮೀಪವರ್ತಿಯಾಗಿ ಹೊಂದಾಣಿಕೆಯಾಗುವ ಬಣ್ಣವನ್ನೇ ಮುಖ ಬರವಣಿಗೆಯಲ್ಲಿ ಬಳಸಲಾಗುತ್ತದೆ. ಆ ಕಾರಣಕ್ಕಾಗಿಯೇ ಎದೆ ಪದಕ, ಭುಜಕೀರ್ತಿ, ತೋಳುಪಟ್ಟಿ ಇತ್ಯಾದಿ ಆಭರಣಗಳನ್ನು ಕಟ್ಟಿದ ಬಳಿಕವೂ ಹೊರಗೆ ಕಾಣುವ ಅಂಗಿಯ ಬಣ್ಣವು ಪಾತ್ರದ ಮೈಯ ಬಣ್ಣವನ್ನು ಪ್ರತಿನಿಧಿಸುತ್ತದೆ. ರಂಗದಲ್ಲಿ ಪಾತ್ರ ಕುಣಿಯುವಾಗ ಬಾಲಮುಂಡಿನ ಕೆಳಗೆ ತೊಡೆ ಹಾಗೂ ಕಾಲುಗಳನ್ನು ಇಜಾರಿನ ಬಣ್ಣ ಪ್ರತಿನಿಧಿಸುತ್ತದೆ. ಹಾಗಾಗಿ ರಕ್ತಮಾಂಸಲವಾದ ಮೈ ಒಂದೇ ಬಣ್ಣವನ್ನು ಪ್ರತಿನಿಧಿಸುವಂತೆ ಯಕ್ಷಗಾನದ ಮುಖ ಬಣ್ಣ, ಅಂಗಿ, ಇಜಾರು ಇಷ್ಟು ಒಂದೇ ಬಣ್ಣವನ್ನು ಹೊಂದಿರುತ್ತದೆ. ಇವುಗಳಿಗೆ ಹೊರತಾದ ವೇಷ ವಿಧಾನಗಳು ಮಖವರ್ಣಿಕೆಯ ರೇಖಾ ವಿನ್ಯಾಸಗಳು ಇವೆಲ್ಲ ಪಾತ್ರಗಳ ಸ್ವಭಾವವನ್ನು ಅನುಸರಿಸಿ ರೂಪುಗೊಂಡಿರುತ್ತದೆ. ಅವು ಪಾತ್ರದ ಸ್ವಭಾವ, ಪಾತ್ರಗಳ ಪ್ರವೃತ್ತಿ, ಪಾತ್ರಗಳ ಸ್ಥಾನಮಾನ ಇವುಗಳನ್ನು ಅವಲಂಬಿಸಿ ವಿಭಿನ್ನವಾಗುತ್ತಿರುತ್ತವೆ.
ಯಕ್ಷಗಾನದಲ್ಲಿ ಸ್ವಭಾವದ ದೃಷ್ಟಿಯಿಂದ ಹೇಳುವಾಗ ಪೀಠಿಕೆ ವೇಷಗಳೆಂದು, ಎದುರು ವೇಷಗಳೆಂದು ಎರಡು ವಿಧಾನಗಳಿವೆ. ಪೀಠಿಕೆ ವೇಷಗಳು ಸಾಮಾನ್ಯವಾಗಿ ಸತ್ವಗುಣಗಳನ್ನು ಪ್ರತಿಪಾದಿಸುವ ಪಾತ್ರಗಳು. ಎದುರು ವೇಷಗಳೆಂದರೆ ತಮ ಮತ್ತು ರಜೋಗುಣಗಳನ್ನು ಮೈಗೂಡಿಸಿಕೊಂಡವು. ಸಾಮಾನ್ಯವಾಗಿ ಪೀಠಿಕೆ ವೇಷದ ಮುಖದ ತಳಪಾಯದ ಮಿಶ್ರಣದಲ್ಲಿ ಹಳದಿಯ ಅಂಶ ಹೆಚ್ಚಾಗಿ ಇರುತ್ತದೆ. ಹಸಿರು ಅಂಗಿ ಹಾಗೂ ಇಜಾರನ್ನು ಧರಿಸುವುದು ಶೃಂಗಾರದ ಪ್ರತೀಕವೆಂದು ಹೇಳಲಾಗುತ್ತದೆ. ಭರತನ ಪ್ರಕಾರ ಶೃಂಗಾರಕ್ಕೆ ಕಪ್ಪು ವರ್ಣ. ಲಾಕ್ಷಣಿಕರ ಪ್ರಕಾರ ಹಸಿರು. ಭರತ ಹೇಳುವಂತೆ ಹಳದಿ ಬಣ್ಣ ಅದ್ಭುತ ರಸಕ್ಕೆ ಪ್ರಚೋದಕ. ಮನಃಶಾಸ್ತ್ರಜ್ಞರ ಪ್ರಕಾರ ಹಳದಿ ಬಣ್ಣವು ಕ್ರೀಡಾ ಮನೋಭಾವ, ಎಲ್ಲರೊಂದಿಗೂ   ಬೆರೆಯುವ ಸ್ವಭಾವ, ಸಂತೋಷಚಿತ್ತ, ನಗುಮುಖ, ವಿಶ್ರಾಂತಿ ರಹಿತ ಎಂಬರ್ಥದಲ್ಲಿ ಸಂಕೇತಿಸುತ್ತದೆ. ಪೀಠಿಕೆ ವೇಷಗಳು ಹೆಚ್ಚಾಗಿ ರಂಗದಲ್ಲಿ ಸಾಯುವುದಿಲ್ಲ. ಅವುಗಳಲ್ಲಿ ಶೃಂಗಾರದ ಭಾವವೂ ಇರುತ್ತದೆ. ಶೃಂಗಾರ ವೇಷಗಳನ್ನು ಈ ಹಿನ್ನೆಲೆಯಿಂದ ನೋಡಿದರೆ ಮನಃಶಾಸ್ತ್ರಜ್ಞರು ಹೇಳುವ ಅಭಿಪ್ರಾಯಕ್ಕೂ ಈ ವೇಷಗಳ ಪ್ರವೃತ್ತಿಗೂ ಹೆಚ್ಚಿನ ಸಂಬಂಧವನ್ನು ಕಲ್ಪಿಸಬಹುದು.
ಸಾಮಾನ್ಯವಾಗಿ ಪೀಠಿಕೆ ವೇಷಗಳು ವೈಷ್ಣವ ನಾಮವನ್ನೇ ಹೊಂದಿರುತ್ತದೆ. ವಿಷ್ಣು ಪಾರಮ್ಯವನ್ನು ಶ್ರುತಪಡಿಸುವ ಪ್ರಸಂಗಗಳಲ್ಲಿ ಇವು ರಂಗಭೂಮಿಯಲ್ಲಿ ಕೊನೆಯವರೆಗೂ ಉಳಿಯುವ ಪಾತ್ರಗಳಾಗಿವೆ. ಇವುಗಳ ನಾಮ ನಡುವೆ ಕೆಂಪಾಗಿದ್ದು ಅದರ ಸುತ್ತಲೂ ಹಳದಿ ಬಣ್ಣವಿರುತ್ತದೆ. ನಂತರ ಬಿಳಿ ಚುಕ್ಕಿ, ನಂತರ ಕೆಂಪು ಗೆರೆಗಳಿರುತ್ತವೆ. ಕಣ್ಣಿನ ಕೊನೆಗೆ ಬಿಳಿಯ ಮುದ್ರೆ ಇದ್ದು ಸುತ್ತಲೂ ಕೆಂಪು ಗೆರೆಗಳಿರುತ್ತವೆ. ಭರತನ ಪ್ರಕಾರ ಬಿಳಿ ಬಣ್ಣವು ಹಾಸ್ಯಕ್ಕೆ ಸಂಕೇತ. ಮನಃಶಾಸ್ತ್ರಜ್ಞರ ಹಾಗೂ ಜನಪದ ನಂಬಿಕೆ ಪ್ರಕಾರ ಬಿಳಿ ಗಂಭೀರ, ಪಾವಿತ್ರ್ಯ ಹಾಗೂ ಪರಿಶುದ್ಧತೆಯನ್ನು ಸಂಕೇತಿಸುತ್ತದೆ. ಯಕ್ಷಗಾನದ ರಂಗದ ದೃಷ್ಟಿಯಿಂದ ನೋಡಿದರೆ ಎಲ್ಲಾ ವೇಷಗಳಿಗೂ ನಾಮ ಕೆಂಪು ಮತ್ತು ಬಿಳಿ ಮಾತ್ರವೇ ಆಗಿರುತ್ತದೆ. ಕಾರಣವೇನೆಂದರೆ ಉಳಿದ ಬಣ್ಣಗಳಲ್ಲಿ ಯಾವುದಾದರೂ ಒಂದು ತಳಹದಿಯ ಬಣ್ಣವಾಗಿ ಬಳಸಿರುತ್ತಾರೆ. ಉಳಿದ ಬಣ್ಣಗಳ ಹಿನ್ನೆಲೆಯಲ್ಲಿ ಬಿಳಿ ಬಣ್ಣವು ಹೆಚ್ಚು ಪ್ರಕಾಶ ಮಾನವಾಗಿ ಕಾಣಿಸುತ್ತದೆ. ಗಾಂಭೀರ್ಯದ ಸಂಕೇತವಾದ ಬಿಳಿಯ ಬಣ್ಣವು ಯಕ್ಷಗಾನದಲ್ಲಿ ಪೂರಕ ಬಣ್ಣವಾಗಿ ವೇಷವನ್ನು ವೈಭವೀಕರಿಸುತ್ತದೆ.
ಸಾಮಾನ್ಯವಾಗಿ ಎದುರು ವೇಷಗಳಲ್ಲಿ ಹಸಿರು, ಕೆಂಪು ಮತ್ತು ನೀಲಿ ತಳಹದಿಯ ಬಣ್ಣವಾಗಿರುತ್ತದೆ. ಲಾಕ್ಷಣಿಕರ ಪ್ರಕಾರ ಹಸಿರು ಶೃಂಗಾರದ ಸಂಕೇತ. ಆದರೆ ಈ ವೇಷಗಳು ಕೆಲವೊಮ್ಮೆ ಸತ್ವ, ರಜ ಎರಡೂ ಪ್ರವೃತ್ತಿಗಳಲ್ಲಿ ಕಾಣಿಸುತ್ತವೆ. ಅತಿಕಾಯ ಋತುಪರ್ಣ ದಂತಹ ವೇಷಗಳು ಈ ಸ್ವಭಾವದವುಗಳೇ. ಕೆಲವೊಮ್ಮೆ ತಾಮಸ ಮತ್ತು ರಾಜಸ ಪ್ರವೃತ್ತಿಯ ಸ್ವಭಾವಗಳನ್ನು ಪ್ರತಿನಿಧಿಸುತ್ತವೆ. ಇಂತಹ ಸಂದರ್ಭಗಳಲ್ಲಿ ಕಣ್ಣಸುತ್ತ ಕೆಂಪು ಬಣ್ಣವನ್ನು ಹೆಚ್ಚಾಗಿ ಬಳಸುವುದಿದೆ. ಕರ್ಣ, ಕೌರವ ಇತ್ಯಾದಿ ಪಾತ್ರಗಳನ್ನು ಈ ಹಿನ್ನೆಲೆಯಲ್ಲಿ ಹೆಸರಿಸಬಹುದು. ಅಪಾಯಕಾರಿ ಮನೋಭಾವ, ಪ್ರೀತಿಸುವ ಪ್ರವೃತ್ತಿ, ಸಾಧುತನ, ಭಾವುಕತೆಯಂತಹ ಸಂಕೀರ್ಣ ಮನೋವೃತ್ತಿಗಳು ಈ ಪಾತ್ರಗಳಲ್ಲಿರುತ್ತವೆ. ಅಪಾಯಕಾರಿ ಮನೋಭಾವಕ್ಕೆ ಹಸಿರು ಬಣ್ಣವಾದರೆ ಕೆಂಪು ಬಣ್ಣ ಅದಕ್ಕೆ ಪೂರಕವಾಗುತ್ತದೆ. ಈ ಎರಡೂ ಬಣ್ಣಗಳು ದ್ವಂದ್ವ ಮನೋವೃತ್ತಿಯನ್ನು ಸಂಕೇತಿಸುತ್ತವೆ. ಒಂದು ನೆಲೆಯಿಂದ ಸತ್ವ ಗುಣದ ಪಾತ್ರಗಳನ್ನು ವಿರೋಧಿಸುವ ರಾಜಸ ಪ್ರವೃತ್ತಿಯನ್ನು ಹೊಂದಿವೆ. ಇನ್ನೊಂದೆಡೆ ತನ್ನನ್ನೇ ತಾನು ತೋರಿಸಿಕೊಳ್ಳಲಾಗದ ತಮೋಗುಣದ ಅಂಧ ಪ್ರವೃತ್ತಿಯು ಈ ಪಾತ್ರಗಳಲ್ಲಿ ರುತ್ತದೆ. ಒಂದು ರೀತಿಯಲ್ಲಿ ಎರಡು ಬಣ್ಣಗಳ ರೇಖಾ ವಿನ್ಯಾಸಗಳು ದ್ವಂದ್ವ ವ್ಯಕ್ತಿತ್ವವನ್ನು ಸೂಚಿಸುವಂತೆ ತೋರುತ್ತವೆ.
ಎದುರು ವೇಷಗಳಲ್ಲಿ ಇನ್ನೊಂದು ವರ್ಗದ ವೇಷಗಳನ್ನು ಸಹ ಗುರುತಿಸಬಹುದು. ಇಲ್ಲಿ ಹಸಿರು ಬಣ್ಣ ಗೌಣವಾಗಿ ಕೆಂಪು ಬಣ್ಣವೇ ಅಧಿಕವಾಗಿರುತ್ತದೆ. ಮೇಲ್ನೋಟಕ್ಕೆ ಕೆಂಪು ಮುಖವರ್ಣಿಕೆಯಲ್ಲಿ ಈ ಪಾತ್ರಗಳು ಪ್ರಕಟವಾಗುತ್ತದೆ. ಭಾರತೀಯ ತತ್ವಶಾಸ್ತ್ರಜ್ಞರ ಪ್ರಕಾರ ಕೆಂಪು ರಜೋಗುಣಕ್ಕೆ ಹಾಗೂ ರೌದ್ರಕ್ಕೆ  ಸಂಕೇತ. ಮನಃಶಾಸ್ತ್ರಜ್ಞರ ಪ್ರಕಾರ ವಿರೋಧಿಸುವ ಮನೋಭಾವ, ಆತ್ಮರತಿ ಹಾಗೂ ಸ್ವಾಭಿಮಾನದ ಸಂಕೇತ. ಇಂದ್ರಜಿತು, ರಕ್ತಬೀಜನಂತಹ ಪಾತ್ರಗಳನ್ನು ಇಲ್ಲಿ ಹೆಸರಿಸಬಹುದು. ಇವು ಯಕ್ಷಗಾನದಲ್ಲಿ ಆತ್ಮಾಭಿಮಾನದ ದುರಹಂಕಾರದ ಪಾತ್ರಗಳಾಗಿವೆ. ಬಣ್ಣದ ವೇಷಗಳ ಬಿಳಿಯ ಚುಟ್ಟಿಗಳು ಪಾತ್ರಕ್ಕೆ ಭೀಕರತೆಯನ್ನು ತಂದುಕೊಡುತ್ತದೆ. ಒಂದು ರೀತಿಯಲ್ಲಿ ಅತಿಮಾನುಷ ವ್ಯಕ್ತಿತ್ವಗಳನ್ನು ಪ್ರತಿನಿಧಿಸುವಲ್ಲಿ ಇದು ನೆರವಾಗುತ್ತದೆ. ರಾಮನಂತಹ ಪಾತ್ರಗಳಲ್ಲಿ  ಹಸಿರು ಹಾಗೂ ಹಳದಿ ಬಣ್ಣಗಳ ಮಿತಬಳಕೆಯೂ ಇರುತ್ತದೆ. ಭರತ ಹೇಳುವ ಅದ್ಭುತ ರಸಕ್ಕೆ ಇದು ಪ್ರಚೋದಕ ಎನ್ನಬಹುದು. ಮನಃಶಾಸ್ತ್ರಜ್ಞರು ಹೇಳುವ ವಾದವನ್ನು ಇದಕ್ಕೆ ಅನ್ವಯಿಸುವಂತಿಲ್ಲ.
ರಾಮ, ಕೃಷ್ಣ, ಕಾರ್ತವೀರ್ಯ, ಶಿಶುಪಾಲ ಮೊದಲಾದ ವೇಷಗಳಿಗೆ ಹಿಂದೆ ಹಸಿರು ಬಣ್ಣವನ್ನು ಬಳಸಲಾಗುತ್ತಿತ್ತಂತೆ. ಇತ್ತೀಚಿಗೆ ನೀಲ ಬಣ್ಣವನ್ನು ಬಳಸುತ್ತಾರೆ. ಬಿಳಿ ಮತ್ತು ಕಪ್ಪು ಬಣ್ಣವನ್ನು ಮಿಶ್ರ ಮಾಡಿದಾಗ ನೀಲಿ ಬಣ್ಣ ದೊರೆಯುತ್ತದೆ. ಅಥವಾ ಬಿಳಿ ಬಣ್ಣಕ್ಕೆ ನೀಲಿ ಬಣ್ಣವನ್ನು ಮಿಶ್ರ ಮಾಡುವ ಪದ್ಧತಿಯೂ ಇದೆ. ಭಯಾನಕಕ್ಕೂ ಕಪ್ಪು ಬಣ್ಣವನ್ನೇ ಭರತ ಸೂಚಿಸಿದ್ದಾನೆ. ನೀಲಿ ಬೀಭತ್ಸಕ್ಕೆ ಸಂಕೇತವೆಂದು ಭರತನ ಅಭಿಪ್ರಾಯ. ನೀಲಿ ಮತ್ತು ಕಪ್ಪುಗಳ ನಡುವೆ ಭರತ ಹೇಳುವ ಶೃಂಗಾರದ ಬಣ್ಣವಿದೆ. ಅದುವೇ ಯಕ್ಷಗಾನದಲ್ಲಿ ಬಳಸುವ ನೀಲಿ ಇರಬಹುದು. ಆದರೆ ಭರತ ಹಸಿರು ಬಣ್ಣವನ್ನು ಹೆಸರಿಸುವುದೇ  ಇಲ್ಲ. ನೀಲಿ ಬಣ್ಣವು ಪ್ರೀತಿ, ನಿರ್ಭಯ, ಶ್ರೇಷ್ಠತೆ, ಸಾಧು ಮನೋಭಾವ, ಪ್ರಶಾಂತತೆಯ ಪ್ರತೀಕವೆಂಬುದು ಮನಃಶಾಸ್ತ್ರಜ್ಞರ ಅಭಿಪ್ರಾಯ. ಹಾಗಾಗಿ ನೀಲಿ ಬಣ್ಣವೇ ಕೃಷ್ಣನಂತಹ ವೇಷಗಳಿಗೆ ಸರಿ ಎಂದು ತರ್ಕಿಸುವವರೂ ಇದ್ದಾರೆ (ಕೇಶವಶರ್ಮ, ೨೦೦೪ : ೬೭). ವಾಸ್ತವವಾಗಿ ಯಕ್ಷಗಾನದಲ್ಲಿ ರಾಮ, ಕೃಷ್ಣ ಮೊದಲಾದ ವೇಷಗಳಿಗೆ ಹಸಿರು ಅಥವಾ ನೀಲಿ ಬಣ್ಣಗಳ ಬಳಕೆ ಇರಲಿಲ್ಲ. ಉಳಿದ ಪಾತ್ರಗಳಿಗೆ ಬಳಸುವ ಬಂಗಾರದ ಬಣ್ಣದ ಮೂಲಲೇಪನವನ್ನು ಹಾಕಲಾಗುತ್ತಿತ್ತು. ಬಡಗುತಿಟ್ಟಿನಲ್ಲಿ ರಾಮ, ಕೃಷ್ಣ ಇನ್ನಿತರ ಪಾತ್ರಗಳಿಗೆ ಹಸಿರು ಅಥವಾ ನೀಲಿಯನ್ನು ಬಳಸುವ ಕ್ರಮವಿಲ್ಲ.
ರಾಕ್ಷಸ ವೇಷಗಳಿಗೆ ಹಸಿರು, ಕಪ್ಪು ಅಥವಾ ನೀಲಿ ಬಣ್ಣಗಳಿರುತ್ತವೆ. ಭರತನ ಪ್ರಕಾರ ಕಪ್ಪು ಬಣ್ಣ ಬೀಭತ್ಸ ರಸಕ್ಕೆ ಪ್ರೇರಕ. ಹೊU ಕಪ್ಪು ಬೀಭತ್ಸಕ್ಕೂ ಪ್ರತಿನಿಧಿಯಾಗಿದೆ. ಸ್ತ್ರೀ ವೇಷಗಳಿಗೆ ಗೌರವರ್ಣವಿರುತ್ತದೆ. ಇದು ಸಂತೋಷದ ಸಂಕೇತವೆಂಬುದು ಮನಃಶಾಸ್ತ್ರಜ್ಞರ ಅಭಿಪ್ರಾಯ. ವರಾಹನಂತಹ ವೇಷ ಕಪ್ಪು ತಳಹದಿಯಾಗಿರುವುದರಿಂದ ಅದು ಬೀಭತ್ಸ ರಸಕ್ಕೆ ಪ್ರೇರಕವಾಗಿರುತ್ತದೆ.
ಯಕ್ಷಗಾನದಲ್ಲಿ ಬಣ್ಣಗಳ ಆಯ್ಕೆ ಮಾಡುವ ಸಂದರ್ಭದಲ್ಲಿ ಈಗಾಗಲೇ ವಿವರಿಸಿರುವಂತೆ ಶಾಸ್ತ್ರಗಳು ಹೇಳಿರುವ ಮೂರು ಗುಣಗಳನ್ನು ದೃಷ್ಟಿಯಲ್ಲಿರಿಸಿಕೊಳ್ಳ ಲಾಗುತ್ತದೆ. ಸತ್ವಗುಣ, ರಜೋಗುಣ ಮತ್ತು ತಮೋಗುಣಗಳೆಂದು ಅವುಗಳನ್ನು ಹೆಸರಿಸಲಾಗಿದೆ. ಸತ್ವಗುಣವು ಶಾಂತ ಸ್ವಭಾವ, ರಜೋಗುಣವು ವೀರ ಸ್ವಭಾವ ಹಾಗೂ ತಮೋಗುಣವು ರಾಕ್ಷಸ ಸ್ವಭಾವದ್ದು. ಇವುಗಳನ್ನು ಅನುಸರಿಸುವ ಬಣ್ಣಗಳು ಕ್ರಮವಾಗಿ ಹಸಿರು, ಕೆಂಪು ಮತ್ತು ಕಪ್ಪು. ಪೀಠಿಕೆಯ ಸಾತ್ವಿಕ ಪಾತ್ರಗಳೆಲ್ಲ ಹಸಿರು ಬಣ್ಣದ ದಗಲೆಯನ್ನು ತೊಟ್ಟುಕೊಳ್ಳುವುದು ಸಂಪ್ರದಾಯ. ಪೀಠಿಕೆ ವೇಷದ ಪಾತ್ರಗಳೆಲ್ಲ ಯಕ್ಷಗಾನದಲ್ಲಿ ಸಾತ್ವಿಕ ಪಾತ್ರಗಳೇ ಆಗಿವೆ. ದಶರಥ, ರಾಮ, ಕೃಷ್ಣ, ಧರ್ಮರಾಯ, ದೇವೇಂದ್ರ ಇತ್ಯಾದಿ ಪಾತ್ರಗಳು ಸಾತ್ವಿಕ ಸ್ವಭಾವದವುಗಳು. ಈ ವೇಷಗಳಿಗೆ ವಿರೋಧ ಸ್ಥಾನದಲ್ಲಿ ನಿಲ್ಲುವ ಅಥವಾ ಎದುರು ವೇಷಗಳು ವೀರಸ್ವಭಾವದವುಗಳಾದ್ದರಿಂದ ಕೆಂಪು ದಗಲೆಯನ್ನು ಧರಿಸುತ್ತಾರೆ. ಈ ಪಾತ್ರಗಳು ವೀರರಸ ಪ್ರಧಾನವಾದವುಗಳು ಮತ್ತು ಹೆಚ್ಚು ಕ್ರಿಯಾಶೀಲವಾದ ಪಾತ್ರಗಳು. ವರ್ಣಗಳ ದೃಷ್ಟಿಯಿಂದಲೂ ಕೆಂಪು ಕ್ರಿಯಾಶೀಲವಾಗಿದ್ದು ಹಸಿರಿನ ವಿರುದ್ಧ ವರ್ಣವಾಗಿದೆ (ಎ.ಎಸ್.ವಿಶ್ವನಾಥ, ೨೦೦೩). ತಾಮಸ ಸ್ವಭಾವವನ್ನು ಪ್ರಕಟಿಸುವ ರಾಕ್ಷಸನ ಪಾತ್ರಗಳು ಧರಿಸುವ ದಗಲೆಯ ಬಣ್ಣ ಕಪ್ಪು ಇದು ಯಕ್ಷಗಾನದ ವೇಷಗಳ ಸ್ಥೂಲವಾದ ವರ್ಣ ವಿಭಜನೆಯ ನಿಯಮ. ರಾವಣನಂತಹ ಪಾತ್ರ ಪೂರ್ತಿ ತಾಮಸ ಸ್ವಭಾವದ್ದಲ್ಲ. ಅದು ಶೃಂಗಾರವನ್ನೂ, ಶೌರ್ಯವನ್ನೂ ಪ್ರಕಟಿಸುವ ಪಾತ್ರವಾದ ಕಾರಣಕ್ಕಾಗಿ ಕೆಂಪು ದಗಲೆಯನ್ನೇ ಧರಿಸುತ್ತದೆ.
ಬಣ್ಣಗಾರಿಕೆ
ಯಕ್ಷಗಾನದಲ್ಲಿ ಮುಖಕ್ಕೆ ಬಣ್ಣ ಹಚ್ಚುವ ಮತ್ತು ಅದರ ಮೇಲೆ ವಿವಿಧ ವಿನ್ಯಾಸಗಳಲ್ಲಿ ಬರೆಯುವುದನ್ನು ಬಣ್ಣಗಾರಿಕೆ ಎಂದು ಕರೆಯಲಾಗುತ್ತದೆ. ಬಣ್ಣಗಾರಿಕೆಯಲ್ಲಿ ಮುಖ್ಯವಾಗಿ ಎರಡು ಹಂತಗಳಿವೆ. ಮೊದಲನೆಯದು ಮೂಲ ಲೇಪನ. ಎರಡನೆಯದು ರೇಖೆಗಳ ಬರವಣಿಗೆ. ಯಕ್ಷಗಾನದಲ್ಲಿ ಪಾತ್ರದ ಮುಖವರ್ಣಿಕೆ ಅಥವಾ ಕಾಂತಿಯು ಮೂಲ ಲೇಪನವನ್ನು ಅವಲಂಬಿಸಿರುತ್ತದೆ. ಮುಖವರ್ಣಿಕೆಯು ಸುಂದರವಾಗಿ ಕಾಣಬೇಕಾದರೆ ಮೂಲ ಲೇಪನವನ್ನು ಸರಿಯಾಗಿ ಮಾಡಿಕೊಂಡಿರಬೇಕಾಗುತ್ತದೆ. ಯಕ್ಷಗಾನದ ಕಲಾವಿದನು ಪಾತ್ರವಾಗುವ ಪ್ರಕ್ರಿಯೆ ಆರಂಭವಾಗುವುದೇ ಮುಖಕ್ಕೆ ಮೂಲಲೇಪನವನ್ನು ಹಚ್ಚಿಕೊಳ್ಳುವುದರ ಮೂಲಕ. ಮೂಲ ಲೇಪನವು ಬಿಳಿ, ಹಳದಿ, ಕೆಂಪು ಮಿಶ್ರಣದ ಗೌರವರ್ಣದಿಂದ ಕೂಡಿರುತ್ತದೆ. ಕೆಲವು ವೇಷಗಳಿಗೆ ಹಸಿರು ಬಣ್ಣವನ್ನು ಬಳಿಯುತ್ತಾರೆ. ಹಸಿ ಬಣ್ಣ, ರಾಕ್ಷಸ ಮತ್ತು ಹಾಸ್ಯ ವೇಷಗಳನ್ನು ಹೊರತು ಪಡಿಸಿ ಸಾಮಾನ್ಯವಾಗಿ ಎಲ್ಲ ವೇಷಗಳಿಗೂ ಮೂಲ ಲೇಪನ ಇರುತ್ತದೆ.
ಮೂಲ ಲೇಪನ
ಸಾಮಾನ್ಯವಾಗಿ ಬಣ್ಣ ಹಚ್ಚಲು ಕುಳಿತುಕೊಳ್ಳುವ ಮೊದಲು ಕಲಾವಿದರು ಉಡುಗೆ ತೊಡುಗೆಗಳನ್ನು ಕಳಚಿಟ್ಟು ಹಳೆಯ ಇಜಾರನ್ನು (ಚಡ್ಡಿ) ತೊಟ್ಟುಕೊಳ್ಳುತ್ತಾರೆ. ಸಾಮಾನ್ಯವಾಗಿ ಈ ಇಜಾರು ಕಪ್ಪು ಬಣ್ಣದ್ದಾಗಿರುತ್ತದೆ. ಕೆಲವೊಮ್ಮೆ ಹಳತಾದ ಇತರೇ ಬಣ್ಣಗಳ ಇಜಾರ(ಮೇಲ್ ಇಜಾರ)ನ್ನು ಧರಿಸುವುದಿದೆ. ಭಾರತದ ಹೆಚ್ಚಿನ ರಂಗಭೂಮಿಯ ಸಂದರ್ಭದಲ್ಲೂ ವೇಷಧಾರಣೆಯ ಮೊದಲಿಗೆ ಇಜಾರವನ್ನು ತೊಟ್ಟುಕೊಳ್ಳುವ ಸಂಪ್ರದಾಯವಿರುವುದನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು. ಸಾಮಾನ್ಯವಾಗಿ ಬಣ್ಣ ಹಚ್ಚು ವುದರ ಮೊದಲು ಮುಖವನ್ನು ನೀರಿನಿಂದ ತೊಳೆಯುವುದೂ ಇದೆ. ಬಣ್ಣ ಹಾಕುವ ಸಂದರ್ಭದಲ್ಲಿ ಹಣೆಗೆ ಕೂದಲು ಬೀಳದಿರಲು ‘ಚಿಟ್ಟೆಪಟ್ಟಿ’ಯನ್ನು ಕಟ್ಟಿಕೊಳ್ಳುತ್ತಾರೆ. ‘ಚಿಟ್ಟೆಪಟ್ಟಿ’ ಎಂದರೆ ಸಾಮಾನ್ಯವಾಗಿ ಒಂದೂವರೆಯಿಂದ ಎರಡೂವರೆ ಇಂಚು ಅಗಲವಿರುವ ಕಪ್ಪು ಬಣ್ಣದ ಕೋರ ಬಟ್ಟೆಯ ಪಟ್ಟಿ. ಇದನ್ನು ಹಣೆಯ ಮೇಲ್ಭಾಗದಿಂದ ಕೂದಲನ್ನು ಹಿಂಬದಿಗೆ ಸರಿಸಿ ಕಿವಿಯ ಮೇಲ್ಗಡೆಯಿಂದ ಹಾದು ಹಿಂಭಾಗದಲ್ಲಿ ಕಟ್ಟಿಕೊಳ್ಳಲಾಗುತ್ತದೆ. ಹಣೆ ಮತ್ತು ತಲೆಯ ಭಾಗವನ್ನು ಬೇರ್ಪಡಿಸುವ ಪಟ್ಟಿಯಾದುದರಿಂದ ಅದಕ್ಕೆ ಚಿಟ್ಟೆಪಟ್ಟಿ ಎಂಬ ಹೆಸರು ಬಂದಿರಬಹುದು (ಚಿಟ್ಟೆ ಎಂದರೆ ಮನೆಯ ಮುಂಭಾಗದಲ್ಲಿ ಅಂಗಳವನ್ನು ಉಳಿದ ಜಾಗಗಳಿಂದ ಪ್ರತ್ಯೇಕಿಸುವ ಮಣ್ಣಿನ ದಿನ್ನೆ). ಹಿಂದಿನ ಕಾಲದಲ್ಲಾದರೆ ಬಹುಶಃ ಚಿಟ್ಟೆಪಟ್ಟಿ ಕಟ್ಟುವ ಪದ್ಧತಿ ಇದ್ದಿರಲಾರದು, ಏಕೆಂದರೆ ಕಲಾವಿದರು ಸ್ವತಃ ತಾವೇ ಉದ್ದವಾಗಿ ನೀಳವಾದ ಕೂದಲನ್ನು ಹೊಂದಿರುತ್ತಿದ್ದರು ಎಂಬುದು ಕೆಲವರ ಅಭಿಪ್ರಾಯ. ತಲೆ ಗೂದಲನ್ನು ಹಿಮ್ಮುಖವಾಗಿ ಬಾಚಿ ಕಟ್ಟಿಕೊಂಡರೆ ಕೂದಲು ಮುಖದ ಮೇಲೆ ಬೀಳುವ ಪ್ರಮೇಯವೇ ಇರುತ್ತಿರಲಿಲ್ಲ.
ಆರಂಭದಲ್ಲಿ ತಳಪಾಯದ ಬಣ್ಣ(ಛಾಯ ಬಣ್ಣ)ವನ್ನು ಮುಖಕ್ಕೆ ಹಚ್ಚಿಕೊಳ್ಳಲಾಗುತ್ತದೆ. ಇದು ಸಾಮಾನ್ಯವಾಗಿ ಬಂಗಾರದ ಬಣ್ಣದಲ್ಲಿರುತ್ತದೆ. ಸಫೇದ, ಅರದಾಳ, ಇಂಗಲೀಕ ಬಣ್ಣಗಳನ್ನು ಪ್ರಮಾಣಕ್ಕನುಸರಿಸಿ ಕೈಯಲ್ಲಿ ತೆಗೆದುಕೊಂಡು, ತೆಂಗಿನೆಣ್ಣೆಯಲ್ಲಿ ಹದವಾಗಿ ಬೆರೆಸಲಾಗುತ್ತದೆ. ೪:೨:೧ ಅಥವಾ ೪: ೧: ೧/೨ರಂತೆ ಕ್ರಮವಾಗಿ ಬಿಳಿ, ಹಳದಿ ಮತ್ತು ಕೆಂಪನ್ನು ತೆಂಗಿನೆಣ್ಣೆಯಲ್ಲಿ ಬೆರೆಸಿ ದೊರೆಯುವ  ಬಂಗಾರ ಬಣ್ಣದ ಮಿಶ್ರಣವನ್ನು ಸ್ತ್ರೀ, ಪುಂಡು, ರಾಜ, ಪೋಷಕ ಪಾತ್ರಗಳನ್ನು ಮಾಡುವವರು ಮುಖಕ್ಕೆ ಹಚ್ಚಿಕೊಳ್ಳುತ್ತಾರೆ. ಮುಖಕ್ಕೆ ಪೂರ್ತಿ ಹಚ್ಚಿಕೊಂಡು, ಎರಡೂ ಅಂಗೈಗಳಿಂದ ಹಿತವಾಗಿ ಬಡಿದು ಮುಖಕ್ಕೆ ಹೊಂದಿಸಿ ಹೊಳಪು ಬರಿಸಲಾಗುತ್ತದೆ. ವೇಷಧಾರಿಯು ಮುಖಕ್ಕೆ ಬಣ್ಣ ಹಚ್ಚಲು ಆರಂಭಿಸುವಾಗ ಮೊತ್ತ ಮೊದಲಿಗೆ ದೇವರನ್ನು ನೆನೆದು ಮಾಡಿ ಹಣೆಗೆ ನಾಮ ಹಾಕಿ ಆ ಬಳಿಕ ಮುಖಕ್ಕೆ ಬಣ್ಣ ಹಚ್ಚಿಕೊಳ್ಳುವುದು ಸಂಪ್ರದಾಯ. ಇಲ್ಲಿ ಬಣ್ಣ ಮಿಶ್ರಣ ಮಾಡುವಾಗ ಬಹಳ ಎಚ್ಚರಿಕೆ ವಹಿಸಲಾಗುತ್ತದೆ. ಮೊದಲಿಗೆ ಅಂಗೈಗೆ ಸಫೇದು ತೆಗೆದು ತೆಂಗಿನೆಣ್ಣೆ ಸೇರಿಸಿ ಬೆರಳಿನಿಂದ ಚೆನ್ನಾಗಿ ತಿಕ್ಕಿ ಮಿಶ್ರ ಮಾಡಲಾಗುತ್ತದೆ. ಸಾಮಾನ್ಯವಾಗಿ ಸಫೇದಿನ ಪ್ರಮಾಣಕ್ಕಿಂತ ಸ್ವಲ್ಪ ಕಡಿಮೆ ಹಳದಿ ಹಾಗೂ ಅದಕ್ಕಿಂತ ಕಡಿಮೆ ಕೆಂಪು ಬಣ್ಣವನ್ನು ಸೇರಿಸಿ ಚೆನ್ನಾಗಿ ತಿಕ್ಕಿ ಮಿಶ್ರ ಮಾಡಲಾಗುತ್ತದೆ. ಮುಖದ ಮೇಲೆ ಎಲ್ಲೂ ಎಡೆ ಇಲ್ಲದಂತೆ ಒಂದೇ ಪ್ರಮಾಣದಲ್ಲಿ ಪೂರ್ಣವಾಗಿ ತಳಪಾಯದ ಬಣ್ಣ ಬಳಿದು ಹೊಳಪು ಬಂದ ಮೇಲೆ ಪೌಡರ್ ಹಾಕಬೇಕು. ಹೆಚ್ಚಿನ ಪೌಡರಿನ ಅಂಶವನ್ನು ನಿವಾರಿಸಲಾಗುತ್ತದೆ. ಕೆಲವೊಮ್ಮೆ ನೀರು ಹಾಕಿ ಮುಖವನ್ನು ಬಟ್ಟೆಯಿಂದ ಒತ್ತಿ ನೀರಪಸೆಯನ್ನು ತೆಗೆಯಲಾಗುತ್ತದೆ. ಪೌಡರನ್ನು ತೆಗೆದ ಮೇಲೆ ನೀರ ಪಸೆ ಹಚ್ಚದಿದ್ದರೆ ರಂಗದಲ್ಲಿ ಮುಖವು ಬೆವರಿದಾಗ ಹೆಚ್ಚಿನ ಶೋಭೆಯು ಬರುತ್ತದೆ ಎಂಬ ಮಾತಿದೆ. ಹಾಗಾಗಿ ಹೆಚ್ಚಿನವರು ಪೌಡರ್ ಹಾಕಿ ತೆಗೆದ ಮೇಲೆ ನೀರ ಪಸೆ ಹಾಕುವುದಿಲ್ಲ. ತಳಪಾಯದ ಬಣ್ಣದ ಮೇಲೆ ಪಾತ್ರಗಳ ಸ್ವಭಾವಕ್ಕೆ ಅನುಗುಣವಾಗಿ ಸೂಕ್ಷ್ಮವಾದ ಬಣ್ಣದ ರೇಖೆಗಳ ಬರವಣಿಗೆಯನ್ನು ಮಾಡಲಾಗುತ್ತದೆ. ತಳಪಾಯದ ಬಣ್ಣ ಹೊಳಪಾಗಿದ್ದಲ್ಲಿ ಬಣ್ಣಗಾರಿಕೆಯ ಸೊಗಸು ಹೆಚ್ಚಾಗಿರುತ್ತದೆ. ಪಾತ್ರಗಳ ಸ್ವಭಾವಗಳಿಗೆ ಅನುಗುಣವಾಗಿ ತಳಪಾಯದ ಬಣ್ಣದಲ್ಲಿ ಕೆಂಪು, ಅರಿಶಿನ ಬಣ್ಣಗಳ ಮಿಶ್ರಣವನ್ನು ಹೆಚ್ಚು ಕಡಿಮೆ ಮಾಡುವುದಿದೆ. ತಳಪಾಯದ ಬಣ್ಣ ಹಾಕುವುದೇ ಯಕ್ಷಗಾನ ಬಣ್ಣಗಾರಿಕೆಯ ಮೊದಲ ಹಂತ. ಇದಕ್ಕೆ ಗ್ರೌಂಡು ಮಾಡುವುದು ಎಂದೂ ಹೇಳುತ್ತಾರೆ. ಬಣ್ಣದ ವೇಷಗಳಿಗೆ ತಳಪಾಯದ ಬಣ್ಣ ಅಗತ್ಯವಿಲ್ಲ. ಹಿಂದೆ ಸ್ತ್ರೀವೇಷಗಳಿಗೂ ತಳಪಾಯದ ಬಣ್ಣವನ್ನು ಹಾಕದೆ ಬರಿಯ ಗೆರೆಯಲ್ಲಿ ಬಣ್ಣ ತುಂಬಿಸುವ ಕ್ರಮವಿತ್ತಂತೆ. ಅತಿಕಾಯ, ಇಂದ್ರಜಿತು ಮೊದಲಾದ ಪಾತ್ರಗಳಿಗೂ ತಳಪಾಯದ ಬಣ್ಣವಿಲ್ಲದೆ ಬಣ್ಣಗಾರಿಕೆ ಮಾಡುವ ಕ್ರಮವಿದೆ. ಹಾಗಾಗಿ ತಳಪಾಯದ ಬಣ್ಣ ಯಕ್ಷಗಾನದ ಬಣ್ಣಗಾರಿಕೆಯಲ್ಲಿ ಕಡ್ಡಾಯವಲ್ಲ. ಅದು ಆಯಾ ವೇಷಗಳನ್ನು ಅವಲಂಬಿಸಿರುತ್ತದೆ.
ತಳಪಾಯದ ಬಣ್ಣವು ಮುಖಕ್ಕೆ ಸರಿಯಾಗಿ ಅಂಟಿಕೊಳ್ಳಲು ಬಣ್ಣಗಳನ್ನು ತೆಂಗಿನೆಣ್ಣೆ ಬೆರೆಸಿ ಮಿಶ್ರಣ ಮಾಡಲಾಗುತ್ತದೆ. ಮುಖಕ್ಕೊಂದು ಕಾಂತಿ ಬರಲು  ಎಣ್ಣೆಯಲ್ಲಿ ಬಣ್ಣ ಬೆರೆಸುವುದು ಅಗತ್ಯ. ಹಿಂದಿನ ಕಾಲದಲ್ಲಿ ನೀರಿನಲ್ಲಿ ಬೆರೆಸಿ ಬಣ್ಣ ಹಾಕುವ ಸಂಪ್ರದಾಯವೂ ಇತ್ತಂತೆ. ನೀರಿನಲ್ಲಿ ಬೆರೆಸಿ ಬಣ್ಣ ಹಾಕಿದರೆ   ಬೆವರಿದಾಗ ಬಣ್ಣ ಹೋಗುತ್ತದೆ. ನೀರಿನಿಂದ ಬಣ್ಣ ಹಾಕಿದ ಮುಖಗಳಿಗೆ ಕಳೆ ಇರುವುದಿಲ್ಲ. ಈ ವಿಚಾರವನ್ನು ಒಪ್ಪದ ಕಲಾವಿದರೂ ಇದ್ದಾರೆ. ಎಣ್ಣೆಯಲ್ಲಿ ಬಣ್ಣವನ್ನು ಹಾಕಿದರೆ ಪೌಡರ್ ಹಾಕಿ ಎಣ್ಣೆಯ ಅಂಶವನ್ನು ನಿವಾರಿಸಿ ಹೊಳೆಯುವಂತೆ ಮಾಡಲಾಗುತ್ತದೆ. ನೀರಿನಲ್ಲೇ ಬಣ್ಣ ಹಾಕಿದರೆ ಒಣಗಿದಾಗ ಬಿದ್ದು ಹೋಗುವ ಸಾಧ್ಯತೆ ಇದೆ. ಈಗಲೂ ಕೆಲವೊಮ್ಮೆ ರಂಗಸ್ಥಳದಲ್ಲಿ ಕಡಿಮೆ ಕೆಲಸವಿರುವ ಪಾತ್ರಗಳು ನೀರಲ್ಲಿ ಬೆರೆಸಿದ ಬಣ್ಣವನ್ನು ಹಚ್ಚಿಕೊಳ್ಳುವುದಿದೆ.
ತೆಯ್ಯಂ ಮತ್ತು ಬೂತೊಕೋಲಗಳಲ್ಲೂ ‘ಅರ್ದಲ’(ಅರದಾಳ)ವನ್ನು ಎಣ್ಣೆಯಲ್ಲಿ ಮಿಶ್ರಣ ಮಾಡಿ ಮುಖಕ್ಕೆ ತಳಪಾಯದ ಬಣ್ಣವನ್ನು ಹಚ್ಚುವುದು ಪದ್ಧತಿ. ಇವು ಪೂರ್ಣ  ಧಾರ್ಮಿಕ ಕಲೆಯಾದ್ದರಿಂದ ಬಣ್ಣಕ್ಕೆ ಕುಳಿತುಕೊಳ್ಳುವ ಮೊದಲು ಸ್ನಾನ ಮಾಡುವುದು ಆಚರಣೆಯ ಭಾಗ. ಬಳಿಕ ಕೆಂಪು ಬಣ್ಣದ ಇಜಾರವನ್ನು ತೊಟ್ಟು ಬಣ್ಣಕ್ಕೆ ಕುಳಿತುಕೊಳ್ಳ ಲಾಗುತ್ತದೆ. ಬೂತೊಕೋಲದ ಸಂದರ್ಭದಲ್ಲಿ ಇದನ್ನು ‘ಅರ್ದಲಕ್ಕೆ ಕುಳಿತುಕೊಳ್ಳುವುದು’ ಎಂದೇ ಹೇಳುತ್ತಾರೆ.
ತಳಪಾಯದ ಬಣ್ಣವನ್ನು ಪೂರ್ಣಗೊಳಿಸಿದ ಮೇಲೆ ಪಾತ್ರಧಾರಿಗಳು ತೆಂಗಿನ ಗರಿಯ ಹಸಿಕಡ್ಡಿಗಳನ್ನು ಬಳಸಿ ಹುಬ್ಬು, ಕಣ್ಣು, ಮುದ್ರೆ, ನಾಮ ಮುಂತಾದ ಸೂಕ್ಷ್ಮ ಬರವಣಿಗೆಗಳನ್ನು ಮಾಡುತ್ತಾರೆ. ನಾಲ್ಕು, ಐದು ಇಂಚು ಉದ್ದದ ತೆಂಗಿನ ಗರಿಯ ಹಸಿ ಕಡ್ಡಿಗಳನ್ನು ಗೆರೆ ಎಳೆಯಲು ಹಾಗೂ ಚುಟ್ಟಿ ಇಡಲು ಉಪಯೋಗಿಸುತ್ತಾರೆ. ಕಡ್ಡಿಯು ದುಂಡಾಗಿರಬೇಕು ಎಂಬ ಕಾರಣಕ್ಕಾಗಿ ಸಾಮಾನ್ಯವಾಗಿ ಫಲ ಬಿಟ್ಟ ತೆಂಗಿನ ಮರದ ಕಡ್ಡಿಗಳನ್ನು ಬಳಸಲಾಗುತ್ತದೆ. ಒಣಗಿದ ಕಡ್ಡಿಯಾದರೆ ಒಂದು ತುದಿಯನ್ನು ಉರಿಸಿ ಆರಿಸಿ ಕೈಯಲ್ಲಿ ತುದಿಯನ್ನು ಒರೆಸಲಾಗುತ್ತದೆ. ಇದರಿಂದ ಕಡ್ಡಿಯ ತುದಿಯು ದುಂಡಗಾ ಗುತ್ತದೆ. ಬೊಟ್ಟು, ಗೆರೆ, ಚುಟ್ಟಿಗಳ ಆಕಾರವೂ ದುಂಡಗೆ ಇಡುವಲ್ಲಿ ಕಡ್ಡಿಗಳು ನೆರವಾಗುತ್ತವೆ.
ಈ ಬರವಣಿಗೆಗೆ ಬಳಸುವ ಬಣ್ಣ ಆಯಾ ಪಾತ್ರಗಳ ಸ್ವಭಾವಕ್ಕನುಗುಣವಾಗಿ ಆಯ್ಕೆ ಮಾಡಲಾಗುತ್ತದೆ. ಈಗ ತೆಂಗಿನ ಗರಿಯ ಕಡ್ಡಿಗಳ ಜಾಗದಲ್ಲಿ  ಪುಟ್ಟ ಬ್ರಶ್‌ಗಳನ್ನೂ ಬಳಸಲಾಗುತ್ತದೆ. ಪರಂಪರಾಗತವಾಗಿ ಬಣ್ಣಗಾರಿಕೆಯಲ್ಲಿ ತೆಂಗಿನ ಗರಿಯ ಕಡ್ಡಿಗಳೇ ಬಳಕೆಯಲ್ಲಿವೆ. ನಾಮ, ಮುದ್ರೆಯಂತಹ ಸೂಕ್ಷ್ಮ ಬರವಣಿಗೆಗೆ ಇದು ಸಹಕಾರಿ.
ಮುಖವರ್ಣಿಕೆ
ಮೂಲ ಲೇಪನವನ್ನು ಮುಖಕ್ಕೆ ಹಚ್ಚಿಕೊಂಡ ಬಳಿಕ ಮುಖವರ್ಣಿಕೆಯ ಕೆಲಸ ಆರಂಭವಾಗುತ್ತದೆ. ಮುಖವರ್ಣಿಕೆಯಲ್ಲಿ ನಾಮ, ಗೆರೆ, ಮುದ್ರೆ, ಮುತ್ತರಿ, ಹುಬ್ಬು, ಚುಟ್ಟಿ, ತುಟಿ, ಗಡ್ಡ, ಚಿಹ್ನೆ, ಗೀರುಗಂಧ, ವರ್ಣಛಾಯೆ, ಸುಳಿ, ಹತ್ತಿಗೊಂಡೆ ಹೀಗೆ ವಿವಿಧ ಅಂಗಗಳಿರುತ್ತವೆ.
ನಾಮವೆಂದರೆ ಹಣೆಯಲ್ಲಿ ಹಾಕುವ ಚಿಹ್ನೆ. ಇದರಲ್ಲಿ  ಉದ್ದನಾಮ ಮತ್ತು ಅಡ್ಡನಾಮವೆಂದು ಎರಡು ವಿಧ. ಉದ್ದನಾಮ ಅಥವಾ ಊರ್ಧ್ವ ಪುಂಡ್ರವು ವೈಷ್ಣವದ ಸಂಕೇತ ಆಗಿದೆ. ಅಡ್ಡನಾಮ ಅಥವಾ ತ್ರಿಪುಂಡ್ರವು ಶೈವದ ಸಂಕೇತವಾಗಿದೆ. ಸಾಮಾನ್ಯವಾಗಿ ಇದನ್ನು ಸಾತ್ವಿಕ ಪಾತ್ರಗಳಿಗೆ ಮಾತ್ರ ಹಾಕಲಾಗುತ್ತದೆ.
ಚಿಹ್ನೆಗಳೆಂದರೆ ಕಮಲ, ತ್ರಿದಳಾಕೃತಿ (ಕಳಾವರ್), ಚಕ್ರ, ಹೂವು, ಅಶ್ವತ್ಥದ ಎಲೆ, ವಜ್ರಾಕೃತಿ, ಕಣ್ಣು, ಶಿವಲಿಂಗ, ಉರುಟು ಬೊಟ್ಟು, ಅರ್ಧಚಂದ್ರಾಕಾರದ ಬೊಟ್ಟು, ಮೀಸೆ ಇವುಗಳು ಸೇರುತ್ತವೆ. ಇವುಗಳಲ್ಲಿ ಶಿವಲಿಂಗ, ಕಳಾವರ್, ಅಶ್ವತ್ಥದ ಎಲೆ ಮೊದಲಾದವು ಗಳನ್ನು ರಾಕ್ಷಸ ಪಾತ್ರಗಳಿಗೆ ಹಾಗೂ ವಜ್ರಾಕೃತಿಯನ್ನು ವರಾಹನಿಗೆ ಹಾಕಲಾಗುತ್ತದೆ.
ಮುದ್ರೆ ಎಂದರೆ ಬಿಳಿಯ ಬೊಟ್ಟುಗಳ ಸಮೂಹ. ಇದು ವೈಷ್ಣವದ ಸಂಕೇತವೂ ಹೌದು. ಸಾತ್ವಿಕತೆಯ ಪ್ರತೀಕವೂ ಹೌದು. ಕಡೆಗಣ್ಣ ಪಕ್ಕದಲ್ಲಿ ಮೂರು ಬೊಟ್ಟುಗಳು ಅಥವಾ ದಳಗಳು, ಕೆನ್ನೆಯಲ್ಲಿ ನಕ್ಷತ್ರಾಕಾರದ ಚುಕ್ಕಿಗಳು ಇವುಗಳನ್ನು ಮುದ್ರೆಗಳು ಎಂದು ಹೇಳಲಾಗುತ್ತದೆ. ಸಾಮಾನ್ಯವಾಗಿ ಸಾತ್ವಿಕ ಪಾತ್ರಗಳಾದ ದೇವರುಗಳು, ದೇವತೆಗಳು, ರಾಜರುಗಳಿಗೆ, ಸ್ತ್ರೀಯರಿಗೆ ಈ ತೆರನ ಮುದ್ರೆಗಳನ್ನು ಹಾಕಲಾಗುತ್ತದೆ.
ಗೀರು ಎಂದರೆ ಮುಖದಲ್ಲಿ ಉಗ್ರ ಸ್ವಭಾವವನ್ನು ಪ್ರಕಟಿಸಲು ಎಳೆಯುವ ಗೆರೆಗಳು. ರಾಕ್ಷಸ ಪಾತ್ರಗಳಿಗೆ ಕೆಂಪು ಬಣ್ಣವನ್ನು ಮುಖದಲ್ಲಿ ಪ್ರಖರವಾಗಿ ಎದ್ದು ಕಾಣುವಂತೆ ಗೀರಿನ ರೂಪದಲ್ಲಿ ವಿನ್ಯಾಸಗೊಳಿಸ ಲಾಗುತ್ತದೆ. ಗೀರುಗಂಧವೆಂದರೆ ಹಣೆಯಲ್ಲಿ ಬರೆಯುವ ಅಡ್ಡನಾಮ ಅಥವಾ ತ್ರಿಪುಂಡ್ರ. ರಾಕ್ಷಸ ಪಾತ್ರಗಳು ಅಡ್ಡನಾಮವನ್ನು ಹಣೆಯಲ್ಲಿ ವಕ್ರವಾಗಿ ಅಥವಾ ಅರ್ಧಚಂದ್ರಾಕಾರವಾಗಿ ಬರೆದು ಅದರ ಸುತ್ತಲೂ ಗೀರುಗಳನ್ನು ಬರೆದಾಗ ಪಾತ್ರಗಳಲ್ಲಿ ಉಗ್ರ ಸ್ವರೂಪ ಪ್ರಕಟವಾಗುತ್ತದೆ. ಋಷಿ ಮುನಿಗಳು ಹಣೆಯಲ್ಲಿ ಅಡ್ಡನಾಮ ವನ್ನು ಬರೆಯುತ್ತಾರೆ. ಆದರೆ ಅದು ವಕ್ರವಾಗಿರದೆ ನೇರವಾಗಿಯೇ ಇರುತ್ತದೆ. ಇದು ಶೈವ ಭಕ್ತಿಯ ಸಂಕೇತ. ಮುಖವರ್ಣಿಕೆಯಲ್ಲಿ ವರ್ಣಛಾಯೆ, ಮುತ್ತರಿ, ಸುಳಿಗಳು, ಹತ್ತಿ ಉಂಡೆಗಳು ವಿವಿಧ ಸ್ವಭಾವಗಳ ಸಂಕೇತಗಳಾಗಿವೆ.
ವರ್ಣಛಾಯೆ
ವರ್ಣಛಾಯೆ ಎಂದರೆ ಗುಣ ಸ್ವಭಾವವನ್ನು ಚಿತ್ರಿಸಲು ಕೊಡುವ ಬಣ್ಣ. ಮುದ್ರೆ ಹಾಗೂ ನಾಮಗಳ ಸುತ್ತ ಕಣ್ಣಿನ ಕೆಳಭಾಗದಲ್ಲಿ ಬಣ್ಣಗಳನ್ನು ಲೇಪಿಸುವುದರ ಮೂಲಕ ಪಾತ್ರಗಳ ಸ್ವಭಾವವನ್ನು ಪ್ರಕಟಿಸುವುದಿದೆ. ದೂರ್ವಾಸ, ಜಮದಗ್ನಿ ಮೊದಲಾದಂತಹ ಋಷಿಗಳಿಗೆ ಕಣ್ಣ ಕೆಳಗೆ ಕೆಂಪು ವರ್ಣ ಛಾಯೆಯನ್ನು ಕೊಡುವುದರ ಮೂಲಕ ಅವರ ರಾಜಸ ಗುಣವನ್ನು ಪ್ರಕಟಿಸಲಾಗುತ್ತದೆ.
ಮುತ್ತರಿ
ಮುತ್ತರಿಗಳೆಂದರೆ ಮುದ್ರೆ ಹಾಗೂ ನಾಮಗಳ ಸುತ್ತಲೂ ಇಡುವ ಚಿಕ್ಕ ಚಿಕ್ಕ ಬಿಳಿಯ ಚುಕ್ಕಿಗಳ ಸಾಲು. ಸಾತ್ವಿಕ ವೇಷಗಳ ನಾಮಗಳ ಸುತ್ತಲೂ ಸ್ತ್ರೀ ವೇಷಗಳ ಕೆನ್ನೆಯ ಚಕ್ರದ ಸುತ್ತಲೂ ಕೆಲವೊಮ್ಮೆ ಹುಬ್ಬಿನ ಹೊರಭಾಗದಲ್ಲಿ ಹಾಗೂ ಹೆಣ್ಣು ಬಣ್ಣದ ಮುಖದ ಹೊರವಲಯದಲ್ಲಿ ಮುತ್ತರಿಗಳನ್ನು ಇಡಲಾಗುತ್ತದೆ.
ಸುಳಿಗಳು
ಸುಳಿಗಳು ಎಂದರೆ ಮುಖದಲ್ಲಿ ವಕ್ರವನ್ನು ಹಾಗೂ ವೈಶಿಷ್ಟ್ಯವನ್ನು ಸೂಚಿಸಲು ಹಾಕಲಾಗುತ್ತದೆ. ಇದು ವಾನರ ಪಾತ್ರಗಳಿಗೆ ಮೀಸಲು. ವಾಲಿಗೆ ನಾಲ್ಕು ಸುಳಿಯಾದರೆ ಹನುಮಂತನಿಗೆ ಆರು ಸುಳಿ. ವಲೀ ಮುಖವನ್ನು ಸೂಚಿಸಲು ಈ ಸುಳಿ ನೆರವಾಗುತ್ತದೆ. ರಾಕ್ಷಸ ಪಾತ್ರಗಳಿಗೂ ಸುಳಿಗಳನ್ನು ಬಳಸಲಾಗುತ್ತದೆ. ಇವುಗಳನ್ನು ಚೇಳಿನ ಸುಳಿ, ಮೊಲದ ಸುಳಿ ಎಂಬಿತ್ಯಾದಿ ಬೇರೆ ಬೇರೆ ಹೆಸರುಗಳಿಂದ ಕರೆಯಲಾಗುತ್ತದೆ.
ಹತ್ತಿಯ ಉಂಡೆಗಳು
ಹತ್ತಿಯ ಉಂಡೆಗಳನ್ನು ಮುಖ ವಿನ್ಯಾಸದಲ್ಲಿ ಬಳಸಲಾಗುತ್ತದೆ. ಬಣ್ಣದ ವೇಷಗಳಿಗೆ ರೌದ್ರ ಭಾವವನ್ನು ಹೆಚ್ಚಿಸಲು ಮೂಗಿನ ತುದಿಯಲ್ಲಿ ಹತ್ತಿಯ ಉಂಡೆಗಳನ್ನು ಅಂಟಿಸಲಾಗುತ್ತದೆ. ಕೆಲವೊಂದು ವಿಶಿಷ್ಟ ಪಾತ್ರಗಳಿಗೆ ಹಣೆಯ ಇಕ್ಕೆಲಗಳಲ್ಲೂ ಚುಟ್ಟಿಗೆ ಸೇರಿಸಿದಂತೆ ಹತ್ತಿಯ ಉಂಡೆಗಳನ್ನು ಇಡುವುದೂ ಇದೆ.
ಯಕ್ಷಗಾನ ಆಹಾರ್ಯ: ೪. ಪೂರ್ವರಂಗದ ವೇಷಗಳು
ಯಕ್ಷಗಾನದ ಪೂರ್ವರಂಗವು ಅನೇಕ ನಿರ್ದಿಷ್ಟ ವೇಷಗಳಿಂದ ಕೂಡಿದ್ದು, ಅವು ಪ್ರದರ್ಶನದ ನಿಗದಿತ ಸಮಯದಲ್ಲಿ ಕುಣಿಯುತ್ತವೆ. ಪೂರ್ವರಂಗದ ವೇಷಗಳನ್ನು ಕ್ರಮವಾಗಿ ಹೀಗೆ ದಾಖಲಿಸಬಹುದು. ಕೋಡಂಗಿ ವೇಷಗಳು, ಬಾಲಗೋಪಾಲ ವೇಷಗಳು, ಷಣ್ಮುಖ ಸುಬ್ರಾಯ ವೇಷ, ಅರ್ಧನಾರಿ ವೇಷ, ಮುಖ್ಯ ಸ್ತ್ರೀವೇಷ, ಹೊಗಳಿಕೆಯ ವೇಷ ಮತ್ತು ಪೀಠಿಕೆ ಸ್ತ್ರೀವೇಷ(ಕಚ್ಚೆ ಸ್ತ್ರೀವೇಷ). ಈ ವೇಷಗಳು ನಿತ್ಯವೂ ರಂಗಸ್ಥಳಕ್ಕೆ ಬಂದು ಕುಣಿದು ಹೋಗುವ ಸಂಪ್ರದಾಯವಿತ್ತು. ಆದುದರಿಂದ ಇವುಗಳಿಗೆ ನಿತ್ಯವೇಷಗಳೆಂಬ ಹೆಸರೂ ಇದೆ. ಈಗ ಬಾಲಗೋಪಾಲ ವೇಷಗಳನ್ನು ಮಾತ್ರ ಪೂರ್ವರಂಗದಲ್ಲಿ ಹೆಚ್ಚಾಗಿ ತೆಗೆದುಕೊಳ್ಳುವುದರಿಂದ ಇವುಗಳನ್ನು ಮಾತ್ರ ನಿತ್ಯವೇಷಗಳೆಂದು ಸೀಮಿತ ಅರ್ಥದಲ್ಲಿ ಹೇಳಲಾಗುತ್ತಿದೆ. ಪೂರ್ವರಂಗವು ಹ್ರಸ್ವವಾಗಿದ್ದು, ಕೆಲವು ಮೇಳಗಳಲ್ಲಿ ಪೂರ್ವರಂಗವು ಬಾಲಗೋಪಾಲ, ಸ್ತ್ರೀವೇಷ ಮತ್ತು ಹೊಗಳಿಕೆ ವೇಷಗಳಿಗೆ ಮಾತ್ರ ಸೀಮಿತವಾಗಿದೆ. ಆದ್ದರಿಂದ ನಿತ್ಯವೇಷ ಎಂಬ ಹೆಸರು ಈ ವೇಷಗಳಿಗೂ ಅನ್ವಯವಾಗುತ್ತದೆ. ಕೊಕ್ಕೆ ಚಿಕ್ಕ, ಮಲಯಾಳ ಮಂತ್ರವಾದಿ ಮೊದಲಾದ ಹಾಸ್ಯ ಪಾತ್ರಗಳೂ ಹಿಂದೆ ಪೂರ್ವರಂಗದ ವೇಷ ಗಳಾಗಿದ್ದುವು ಎಂದು ಹಿರಿಯರು ಹೇಳುತ್ತಾರೆ.
ಯಕ್ಷಗಾನ ಪ್ರಸಂಗಗಳು ಆರಂಭವಾಗುವುದಕ್ಕೆ ಮೊದಲು ಸಾಂಪ್ರದಾಯಕವಾದ ಸಭಾ ಲಕ್ಷಣಗಳಿವೆ. ಇವುಗಳು ಆಚರಣೆಯ ಭಾಗವಾಗಿ ಪರಂಪರಾಗತವಾಗಿ ಉಳಿದುಕೊಂಡು ಬಂದಿವೆ. ಪೂರ್ವರಂಗ ಎನ್ನುವುದು ಕೇವಲ ಆಚರಣೆಯ ಸಂಪ್ರದಾಯ ಆಗಿಲ್ಲ. ಅದಕ್ಕೂ ಮಿಗಿಲಾಗಿ ಯಕ್ಷಗಾನದ ವೇಷಧಾರಿಗಳಿಗೆ ಇದು ತರಬೇತಿ ರಂಗ. ಯಾವುದೇ ಕಲೆ ಇರಲಿ, ಅಲ್ಲಿ ಕಲಾಭ್ಯಾಸಿಗಳಿಗೆ ಪ್ರತ್ಯೇಕವಾದ ತರಬೇತಿ ನೀಡುವ ವ್ಯವಸ್ಥೆ ಇರುತ್ತದೆ. ಅಲ್ಲೆಲ್ಲ ತರಬೇತಿ ಎನ್ನುವುದು ಕೇವಲ ಗುರುಶಿಷ್ಯರಿಗೆ ಮಾತ್ರ ಸೀಮಿತವಾದ ವ್ಯವಸ್ಥೆ ಆಗಿರುತ್ತದೆ. ಆದರೆ ಯಕ್ಷಗಾನದ ಪೂರ್ವರಂಗದಲ್ಲಿ ತರಬೇತಿ ಹೊಂದುವವರು ಗುರುಗಳ ಸೂಚನೆಯ ಮೇರೆಗೆ ಪ್ರೇಕ್ಷಕರ ಮುಂದೆ ಅಭ್ಯಾಸ ಮಾಡಬೇಕಾಗಿತ್ತು. ಇಲ್ಲಿ ಹೇಳಿಕೊಡುವ ಗುರು ಎಂದರೆ ತಂಡದ ಹಿರಿಯ ಹಾಗೂ ಇತರೆ ಸಹ ಕಲಾವಿದರು. ವೇಷಧಾರಿಯಾಗಬೇಕಾದ ಕಲಾವಿದನಿಗೆ ಬಣ್ಣಗಾರಿಕೆ, ನೃತ್ಯ, ಕುಣಿತಗಳ ಅಭ್ಯಾಸಗಳನ್ನು ಮಾಡಲು ಯಕ್ಷಗಾನ ತರಬೇತಿ ಕೇಂದ್ರಗಳು ಹಿಂದೆ ಇದ್ದಿರಲಿಲ್ಲ. ಮೇಳಗಳನ್ನು ಹೊಸದಾಗಿ ಸೇರುವ ಹುಡುಗರು ಮೇಳದ ಸಾಮಾನು ಸರಂಜಾಮುಗಳನ್ನು ಹೊರುವ, ಆಟದ ರಂಗಸ್ಥಳ ಸಿದ್ಧಪಡಿಸುವ ಇತ್ಯಾದಿ ಹತ್ತು ಹಲವು ಸಣ್ಣಪುಟ್ಟ ಕೆಲಸಗಳನ್ನು ನಿರ್ವಹಿಸುವುದರ ಜೊತೆಗೆ ಕಲಾಸಕ್ತ ರಾದವರು ಪೂರ್ವರಂಗದಲ್ಲಿ ಒಂದೊಂದೆ ವೇಷಗಳನ್ನು ಧರಿಸಿ, ಕುಣಿದು ವರ್ಷಗಳ ಕಾಲ ನಿರಂತರ ಪರಿಶ್ರಮದಿಂದ ಕಲಾವಿದರಾಗಿ ರೂಪುಗೊಳ್ಳುತ್ತಿದ್ದರು. ನೋಡಿ, ನೋಡಿದ್ದನ್ನು ಮಾಡುತ್ತಾ ಪ್ರಾಯೋಗಿಕವಾಗಿ ಪೂರ್ವರಂಗದಲ್ಲಿ ತರಬೇತಿ ಹೊಂದಿ ಯಕ್ಷಗಾನದ ಸರ್ವಾಂಗೀಣ ಕಲಾವಿದರಾಗಿ ಹೆಸರು ಮಾಡಿದವರೇ ಅನೇಕರು.
ಹೀಗೆ ಮೇಳಕ್ಕೆ ಹೊಸದಾಗಿ ಬಂದು ಸೇರುವ ಹುಡುಗರು ಕಿರಾತರಂತಹ ಪಾತ್ರಗಳ ಜೊತೆಯಲ್ಲಿ ಬೇಟೆಗಾರರಾಗಿ, ಅತಿಕಾಯ, ಇಂದ್ರಜಿತು ಮೊದಲಾದವರೊಡನೆ ಹೋರಾಡುವ ಕಪಿ ಸೇನೆಯ ಸದಸ್ಯರಾಗಿ ಮುಖಕ್ಕೆ ಬಣ್ಣ ಹಚ್ಚಿ ರಂಗಸ್ಥಳಕ್ಕೆ ಬರುತ್ತಿದ್ದರು. ಕಲಿಕೆಯ ಹಂತಕ್ಕೆ ಬಂದಾಗ ಪೂರ್ವರಂಗದಲ್ಲಿ ಮೊದಲು ಕೋಡಂಗಿ ನಂತರ ಬಾಲಗೋಪಾಲರು, ಸುಬ್ರಾಯ (ಷಣ್ಮುಖ ಸುಬ್ರಾಯ), ಅರ್ಧನಾರಿ ಮೊದಲಾದ ವೇಷಗಳನ್ನು ಹಂತ ಹಂತವಾಗಿ ನಿರ್ವಹಿಸುವುದು ಸಂಪ್ರದಾಯ. ಹಿರಿಯ ವೇಷಧಾರಿಗಳ ಕುಣಿತವನ್ನು ನೋಡಿ ತಾವೂ ಕುಣಿಯುತ್ತಾ ತಮ್ಮ ಕಲಿಕೆಯನ್ನು ಮುಂದುವರಿಸಬೇಕಾಗಿತ್ತು. ಪ್ರತಿಭಾವಂತ ಹುಡುಗರನ್ನು ಗುರುತಿಸಿ ಹಿರಿಯ ಕಲಾವಿದರು ವಿಶೇಷ ಗಮನವನ್ನು ಕೊಟ್ಟು ಅವರಿಗೆ ಹೆಚ್ಚಿನ ತರಬೇತಿ ಯನ್ನು ಕೊಡುವುದೂ ಇತ್ತು. ಹೀಗೆ ಪರಿಣತಿ ಪಡೆದ ಬಳಿಕ ಎರಡನೆಯ ಸ್ತ್ರೀ ವೇಷವನ್ನು ಮಾಡುವ ಅವಕಾಶವಿರುತ್ತಿತ್ತು. ನಂತರ ಎರಡನೆಯ ಪುಂಡುವೇಷ, ಮುಖ್ಯ ಸ್ತ್ರೀ ವೇಷ, ಒಂದನೆಯ ಪುಂಡುವೇಷಗಳನ್ನು ಮಾಡುವ ಹಂತದವರೆಗೆ ತಲುಪುತ್ತಿದ್ದರು. ನೃತ್ಯಾಭ್ಯಾಸವನ್ನು ಪೂರ್ಣಗೊಳಿಸಿದ ಸಮರ್ಥನಾದ ಕಲಾವಿದ ಮುಖ್ಯ ಸ್ತ್ರೀ ವೇಷವನ್ನು ಮಾಡುವ ಅವಕಾಶ ಪಡೆಯುತ್ತಿದ್ದನು. ಈ ಹಂತದಲ್ಲಿ ನೃತ್ಯಾಭ್ಯಾಸ ಎಲ್ಲವೂ ಮುಗಿದಿರುತ್ತದೆ. ಇಲ್ಲಿಂದ ಮುಂದೆ ಆತ ಯಕ್ಷಗಾನದ ಎಲ್ಲಾ ತೆರನ ವೇಷವನ್ನು ನಿರ್ವಹಿಸಲು ಸಮರ್ಥನಾಗುತ್ತಿದ್ದ. ಕಲಾವಿದರ ಆಸಕ್ತಿ, ಮನೋಧರ್ಮಗಳಿಗೆ ಅನುಗುಣವಾಗಿ ಆತ ಸ್ತ್ರೀ ವೇಷಧಾರಿಯಾಗಿಯೇ ಮುಂದುವರಿಯಬಹುದು. ಪೀಠಿಕೆ ವೇಷಧಾರಿಯೂ ಆಗಬಹುದು. ಎದುರು ವೇಷಗಳನ್ನು ಮಾಡಬಹುದು. ನಂತರ ಬಣ್ಣದ ವೇಷಧಾರಿಯೂ ಆಗಬಹುದು. ಹೀಗೆ ಸಾಂಪ್ರದಾಯಿಕ ಪೂರ್ವರಂಗದ ಮೂಲಕ ಬಂದ ಹುಡುಗರು ಕೋಡಂಗಿಯಿಂದ ಆರಂಭಿಸಿ ಬಣ್ಣದ ವೇಷದವರೆಗೆ ವಿವಿಧ ಹಂತಗಳನ್ನು ದಾಟಿ ಪರಿಪೂರ್ಣ ವೇಷಧಾರಿಗಳಾಗಿ ರೂಪುಗೊಳ್ಳುತ್ತಾರೆ. ಬಣ್ಣದ ವೇಷಧಾರಿಯಾದವನಿಗೆ ಯಕ್ಷಗಾನದ ಯಾವುದೇ ಪಾತ್ರವನ್ನು ನಿರ್ವಹಿಸಲು ಬೇಕಾದ ಸಾಮರ್ಥ್ಯ ಅನುಭವ ಇರುತ್ತದೆ. ಈ ಹಿನ್ನೆಲೆಯಲ್ಲಿ ಯಕ್ಷಗಾನ ಪೂರ್ವರಂಗದ ವೇಷಗಳಿಗೆ ಮಹತ್ವವಿದೆ. ಯಕ್ಷಗಾನ ಕಲಾವಿದರ ರಂಗಪರಿಣತಿಗಾಗಿಯೆ ಈ ಪೂರ್ವರಂಗ ರೂಪಿಸಿದ್ದಾದರೂ ಅಲ್ಲಿನ ಧಾರ್ಮಿಕ ಅಂಶಗಳನ್ನು ಅಲ್ಲಗಳೆಯುವಂತಿಲ್ಲ. ಪೂರ್ವರಂಗದ ಒಂದೊಂದೇ ವೇಷವನ್ನು ವಿವರವಾಗಿ  ನೋಡಬಹುದು.
ಕೋಡಂಗಿ
ಕೋಡಂಗಿ ಎಂದರೆ ರೂಢಿಯಲ್ಲಿ ಅವಿವೇಕಿ ಎಂದರ್ಥವಿದೆ. ಆದರೆ ಯಕ್ಷಗಾನದಲ್ಲಿ ಕೋಡಂಗಿ ಎಂದರೆ  ಏನೂ ತಿಳಿಯದವರು ಎಂದೇ ಅರ್ಥ. ಏನೂ ತಿಳಿಯದವರು ಎಂದರೆ ಯಕ್ಷಗಾನದ ಬಗೆಗೆ ಏನೂ ತಿಳಿಯದವರು ಅಥವಾ ವಿವೇಕವಿಲ್ಲದವರು ಎಂಬರ್ಥದಲ್ಲಿಯೇ ಈ ಪದ ಪ್ರಯೋಗಕ್ಕೆ ಬಂದಿರಬೇಕು. ಕೋಡಂಗಿಯ ವೇಷವೆಂದರೆ ಮುಖಕ್ಕೆ ಬಿಳಿಗೆರೆ ಯನ್ನೆಳೆದು ನೀಳವಾದ ಅಂಗಿಯೊಂದರಿಂದಲೇ ಇಡೀ ದೇಹವನ್ನು ಆವರಿಸುವ ವೇಷ. ಹಾಗಾಗಿ ಕೊಡಿ ಎಂದರೆ ತುದಿ ಎಂದರ್ಥ. ಅಂಗಾಂಗಗಳ ತುದಿಯ ತನಕ ಬರುವ ಅಂಗಿಯುಳ್ಳವನಾದ್ದರಿಂದ ಅವನು ಕೋಡಂಗಿ ಎಂದು ತಾಳ್ತಜೆ ಕೃಷ್ಣಭಟ್ಟರು (೧೯೭೪ : ೩೩) ಅಭಿಪ್ರಾಯ ಪಟ್ಟಿದ್ದಾರೆ. ಈ ಅಭಿಪ್ರಾಯ ಸಾಧುವಾದುದಲ್ಲ. ಯಕ್ಷಗಾನದ ಎಲ್ಲಾ ವೇಷಗಳನ್ನು ಪಾತ್ರಗಳ ಮನೋಧರ್ಮ ಅಥವಾ ಸ್ವಭಾವದ ನೆಲೆಯಿಂದಲೇ ಹೆಸರಿಸಲಾಗಿದೆ. ಪುಂಡುವೇಷ, ಎದುರು ವೇಷ, ಪೀಠಿಕೆ ವೇಷ ಇತ್ಯಾದಿ. ದಕ್ಷಿಣ ಕನ್ನಡ, ಕಾಸರಗೋಡು ಮೊದಲಾದ ಪ್ರದೇಶಗಳಲ್ಲಿ ಕೊಂಗಿ ಎಂಬ ಪದವಿದೆ. ಕೊಂಗಿ ಎಂದರೆ ಅವಿವೇಕಿ ವರ್ತಿಸು, ಡೊಂಕು ನಡೆಯುಳ್ಳವನು ಎಂದರ್ಥವಿದೆ. ಕೋಂಗಿ ಮಾಡುವವನೇ ಕೋಡಂಗಿ. ಕೋಡಂಗಿಯ ಕುಣಿತಗಳು ಅಂಕುಡೊಂಕಿನ ವರ್ತನೆಯಿಂದ ಕೂಡಿದವುಗಳು. ಆ ಕಾರಣಕ್ಕಾಗಿ ಅವನನ್ನು ಕೋಡಂಗಿ ಎಂದು ಕರೆದಿರಬಹುದು. ಕೋಡಂಗಿ ತೊಡುವ ಅಂಗಿಗೆ ಡವರಂಗಿ ಎಂದು ಹೆಸರು. ಈ ಡವರಂಗಿಯ ಅಂಚಿಗೆ ಕೆಂಪು, ಕಪ್ಪು ಅಥವಾ ಹಸಿರು ಬಣ್ಣದ ಪಟ್ಟೆಗಳಿರುತ್ತವೆ. ಹಿಂದಿನ ಕಾಲದಲ್ಲಿ ಸೈನಿಕರು ಈ ತೆರನ ಅಂಗಿಗಳನ್ನು ಧರಿಸುತ್ತಿದ್ದರಂತೆ. ಅಂಗಿಯ ಮೇಲೆ ಅಲ್ಲಲ್ಲಿ ಸರಪಳಿ ಬಿಗಿದು ಅಲಂಕಾರ ಮಾಡಿಕೊಳ್ಳುತ್ತಿದ್ದರಂತೆ. ದಳಾಯ್ತರ ಅಂಗಿಯೇ ಬೇರೆ ತೆರನಾಗಿದ್ದುದರಿಂದ ನೀಳವಾದ ಅಂಗಿಗಳಿಗೆ ದಳಾಯ್ತರ ಅಂಗಿಗಳೆಂದೇ ಹೆಸರಾಯಿತು. ಕೋಡಂಗಿಯು ಹಾಸ್ಯರಸದ ಪ್ರತೀಕವಾದ್ದರಿಂದ ಆ ವೇಷಕ್ಕೆ ಬಿಳಿ ಗೆರೆ ಮತ್ತು ಬಿಳಿ ಅಂಗಿಗಳೂ ಶಾಸ್ತ್ರ ದೃಷ್ಟಿಯಿಂದಲೂ ಸಮ್ಮತಿಸಬಹುದಾಗಿದೆ. ಹಾಸ್ಯರಸಕ್ಕೆ ಅಧಿದೇವತೆ ಗಜಮುಖ. ‘ಹಾಸ್ಯಕ್ಕಧೀಶಂ ಗಜಾಸ್ಯಂ’ (ರಸ ರತ್ನಾಕರ) ಹಾಸ್ಯದ ಬಣ್ಣ ಬಿಳಿ. ಹಾಗಾಗಿ ಗಣಪತಿಯ ಆರಾಧನೆಗೆಂದು ಬರುವ  ಕೋಡಂಗಿ ಹಾಕುವ ಬಿಳಿ ಬಣ್ಣಕ್ಕೂ, ಬಿಳಿ ವೇಷಕ್ಕೂ ಒಂದಕ್ಕೊಂದು ಸಂಬಂಧವಿದೆ. ಸಾಮಾನ್ಯವಾಗಿ ಎರಡು ಕೋಡಂಗಿ ವೇಷ ಗಳನ್ನು ಇಲ್ಲಿ ಕಾಣಬಹುದು. ಅಂದರೆ ಆಟದ ಅಭ್ಯಾಸಕ್ಕೆ ಬರುವ ಹುಡುಗರ ಸಂಖ್ಯೆ ಅಧಿಕವಿದ್ದಾಗ ಒಂದಕ್ಕಿಂತ ಹೆಚ್ಚು ಕೋಡಂಗಿ ವೇಷಗಳನ್ನು ಮಾಡಲಾಗುತ್ತದೆ. ಕೋಡಂಗಿ ಮನ ಬಂದಂತೆ ಕುಣಿಯಬಹುದು. ಮನಬಂದಂತೆ ವರ್ತಿಸಬಹುದು. ಈ ನೆಲೆಯಲ್ಲಿ ನೋಡಿದರೆ ಕೋಡಂಗಿಯ ವರ್ತನೆ ಕೋಡಗ ಸಮಾನ. ಕೋಡಗವೇ ಕೋಡಂಗಿಯಾಗಿ ರೂಢಿಗೆ ಬಂದಿದೆ ಎಂಬ ಅಭಿಪ್ರಾಯವನ್ನು ಕೂಡಾ ಗಮನಿಸಬಹುದು. ಕೋಡಂಗಿ ಮತ್ತು ಕೋಡಗಗಳ ನಡುವಿನ ಪದ ಸಾಮ್ಯದಿಂದಲೂ ಈ ಅಭಿಪ್ರಾಯವನ್ನು ಸಮರ್ಥಿಸಬಹುದು. ಹಾಸ್ಯಗಾರರನ್ನು ಹನುಮನಾಯಕನೆಂದು ಕರೆಯುತ್ತಾರೆನ್ನುವ ಸಂಗತಿ ಕೂಡಾ ಇದಕ್ಕೆ ಪೂರಕವಾಗಬಹುದು. ಸಂಸ್ಕೃತ ನಾಟಕಗಳಲ್ಲೂ ವಿದೂಷಕನಿಗೆ ಕಪಿ, ವಾನರ ಎಂಬಿತ್ಯಾದಿ ವಿಶೇಷಣಗಳ ಬಳಕೆಯಿದೆ (ಕುಕ್ಕಿಲ ಕೃಷ್ಣಭಟ್, ಮಂದಾರ: ೧೯೮೬). ನಾಟ್ಯಶಾಸ್ತ್ರ ಸಂಪ್ರದಾಯದಲ್ಲಿ ಕೋಡಂಗಿಗಳೆಂದರೆ ಪಾರಿಪಾರ್ಶ್ವಕರೆಂದೂ, ಸ್ತುತಿಪಾಠಕರೆಂದೂ ಮೂಲ ಪರಿಕಲ್ಪನೆಯೆಂಬುದು ಕುಕ್ಕಿಲ ಕೃಷ್ಣಭಟ್ಟರ ಅಭಿಪ್ರಾಯ. ಒಟ್ಟಿನಲ್ಲಿ ಕೋಡಂಗಿ ಎಂದರೆ ಹಾಸ್ಯಗಾರ ಮತ್ತು ವೇಷಧಾರಿಗಳ ಪ್ರಾಥಮಿಕ ಹಂತವಾಗಿದೆ.
ಕೋಡಂಗಿ ವೇಷಕ್ಕೆ ಮುಖದಲ್ಲಿ ಮೂಲಲೇಪನವಿರುವುದಿಲ್ಲ. ಕೋಡಂಗಿ ವೇಷವನ್ನು ಹಾಕುವವರು ಸಾಮಾನ್ಯವಾಗಿ ಪೆಟ್ಟಿಗೆ ಹೊರುವ ಹುಡುಗರು ಅಥವಾ ನಾಟ್ಯಾಭ್ಯಾಸ ಮಾಡುವ ಹುಡುಗರಾಗಿರುತ್ತಾರೆ. ಹಿಂದೆ ಮೇಳಗಳಲ್ಲಿ ಕೋಡಂಗಿ ವೇಷವನ್ನು ಕಟ್ಟಿ ಕುಣಿಯುವ ಮೂಲಕವೇ ಯಕ್ಷಗಾನ ನಾಟ್ಯಾಭ್ಯಾಸಕ್ಕೆ ಕಾಲಿರಿಸುತ್ತಿದ್ದರು. ಯಕ್ಷಗಾನದ ಮೊದಲ ಪಾಠಗಳು ಕೋಡಂಗಿ ವೇಷದಿಂದಲೇ ಆರಂಭ.
ಕೋಡಂಗಿಯದು ಸರಳ ವೇಷ. ಹಣೆಗೆ ಉದ್ದ ಬಿಳಿ ನಾಮವನ್ನು ಬರೆಯುತ್ತಾರೆ. ನಾಮದ ಮಧ್ಯದಲ್ಲಿ ಕೆಂಪು ಗೀಟು ಇರುತ್ತದೆ. ಬಿಳಿಬಣ್ಣದ ಮೀಸೆ ಬರೆಯುವುದೂ ಇದೆ. ಕಾಡಿಗೆ ಮಸಿಯಿಂದ ಮೀಸೆ, ಹುಬ್ಬುಗಳನ್ನು ಬರೆಯುವ ಕ್ರಮ ಕೋಡಂಗಿ ವೇಷಗಳಿಗಿಲ್ಲ. ಬಿಳಿ ಪೈಜಾಮ ಮತ್ತು ನಿಲುವಂಗಿ ಉಡುಗೆಗಳು. ಸೊಂಟಕ್ಕೆ ಒಂದು ಕೆಂಪು ವಸ್ತ್ರವನ್ನು ಬಿಗಿಯಾಗಿ ಬಲಬದಿಗೆ ಕಟ್ಟಿಕೊಳ್ಳುತ್ತಾರೆ. ಉರುಳು ಗಂಟನ್ನು ಹಾಕಿ ಎರಡು ತುದಿಗಳನ್ನು ಕೆಳಕ್ಕೆ ಬಿಡುತ್ತಾರೆ. ತಲೆಗೆ ಕೆಂಪು ಬಣ್ಣದ ವಸ್ತ್ರವನ್ನು ಹಿಂದಕ್ಕೆ ಇಳಿಬಿಟ್ಟು ಮುಂಡಾಸು ಕಟ್ಟುತ್ತಾರೆ. ಕಾಲಿಗೆ ಗೆಜ್ಜೆ ಹಾಗೂ ಕೊರಳಿಗೆ ಅಡ್ಡಿಗೆಯನ್ನು ಧರಿಸುತ್ತಾರೆ. ತಲೆಯ ಮುಂಡಾಸಿಗೆ ಮಾವಿನೆಲೆಯನ್ನು ಸಿಕ್ಕಿಸುವುದೂ ಇದೆ. ಹಾಗಾಗಿ ಈ ವೇಷಕ್ಕೆ ಸ್ಥಳೀಯ ಭಾಷೆಯಲ್ಲಿ ‘ಕುಕ್ಕುತಪ್ಪಿ(ಮಾವಿನ ಸೊಪ್ಪಿ)ನ ವೇಷ’ ಎಂಬ ಹೆಸರೂ ಇದೆ. ‘ಡವುರು ವೇಷ’ವೆಂದೂ ಇದನ್ನು ಕರೆಯುತ್ತಾರೆ.
ಕೋಡಂಗಿ ವೇಷಗಳನ್ನು ಒಬ್ಬರಿಗಿಂತ ಹೆಚ್ಚು ಮಂದಿ ಹುಡುಗರು ಮಾಡುವ ಸಂದರ್ಭದಲ್ಲಿ ಇವುಗಳನ್ನು ಎರಡು ವರ್ಗಗಳಾಗಿ ವಿಂಗಡಿಸುತ್ತಾರೆ. ಎಡದ ಕೋಡಂಗಿ ಹಾಗೂ ಬಲದ ಕೋಡಂಗಿ ಎಂದೇ ಇವುಗಳನ್ನು ಗುರುತಿಸಲಾಗುತ್ತದೆ. ಎಡದ ಕೋಡಂಗಿ ಎಂದರೆ ಆರಂಭದ ಹಂತ. ಬಲದ ಕೋಡಂಗಿಗಳು ಸ್ವಲ್ಪ ಕುಣಿತದಲ್ಲಿ ಪಳಗಿದ ಹುಡುಗರು. ಹೀಗೆ ವಿಭಾಗಿಸಿದ ಕೋಡಂಗಿ ವೇಷಗಳು ನಿರ್ದಿಷ್ಟ ಪಡಿಸಿದ ಭಾಗಗಳಲ್ಲಿಯೇ ಕುಣಿಯ ಬೇಕೆಂಬುದು ಕಟ್ಟು ನಿಟ್ಟಾದ ನಿಯಮ. ಎಡಭಾಗದಲ್ಲಿರುವ ಚೆಂಡೆ ವಾದಕನಿಗೆ ಕುಣಿಯು ವವನ ಕಾಲುಗಳು ಕಾಣಿಸುವಂತೆ ಹೊಸತಾಗಿ ಸೇರಿಕೊಂಡವ ಎಡಭಾಗದಲ್ಲಿ ನಿಲ್ಲುವ ನಿಯಮ ರೂಪಿಸಿರಬೇಕು. ಇದರಿಂದ ಕಲಿಯುವ ಹುಡುಗರಿಗೆ ಕುಣಿತದ ಸಂದರ್ಭದಲ್ಲಿ ಹಾಗೂ ಅನಂತರ ಸೂಚನೆಗಳನ್ನು ಕೊಡಲು ಚಂಡೆವಾದಕರಿಗೆ ಸಾಧ್ಯವಾಗುವಂತೆಯೂ ಈ ವ್ಯವಸ್ಥೆಯನ್ನು ಮಾಡಿರಬೇಕು. ಚೆಂಡೆವಾದಕರೆಂದರೆ ಪರಿಪೂರ್ಣ ತಾಳಜ್ಞಾನವನ್ನು ನಡೆದ ಮದ್ದಳೆವಾದಕರು. ಚೆಂಡೆ ಬಾರಿಸುವವರನ್ನು ಮದ್ದಳೆಗಾರರು ಎಂದೇ ರೂಢಿಯಲ್ಲಿ ಹೇಳಲಾಗುತ್ತದೆ.
ಬಾಲಗೋಪಾಲ ವೇಷಗಳು
ಯಕ್ಷಗಾನದ ಪೂರ್ವರಂಗದಲ್ಲಿ ಬರುವ ಬಾಲಗೋಪಾಲ ವೇಷಗಳು ನಿತ್ಯ ವೇಷಗಳೆಂದೇ ಪ್ರಸಿದ್ಧವಾಗಿವೆ. ಕೋಡಂಗಿ ಕುಣಿತದ ನಂತರ ಗಣಪತಿ ಸ್ತುತಿಯೊಂದಿಗೆ ರಂಗಸ್ಥಳಕ್ಕೆ ಬಂದು ಕುಣಿಯುವ ಪಕಡಿ ಧರಿಸಿದ ಪುಂಡುವೇಷಗಳು ಇವು. ಯಕ್ಷಗಾನ ಪದ್ಯದ ಸೂಚನೆಯಂತೆ ಈ ವೇಷಗಳು ಬಲರಾಮ ಹಾಗೂ ಕೃಷ್ಣನನ್ನು ಪ್ರತಿನಿಧಿಸುತ್ತವೆ. ಆದರೆ ಎರಡೂ ವೇಷಗಳು ಮುಖವರ್ಣಿಕೆ ವೇಷಭೂಷಣಗಳಲ್ಲಿ ಸಮಾನವಾಗಿವೆ. ಸಾಮಾನ್ಯವಾಗಿ ಒಂದೇ ಎತ್ತರದ, ಪ್ರಾಯದ ಹುಡುಗರು ಈ ವೇಷಗಳನ್ನು ಧರಿಸುತ್ತಾರೆ.
ಬಾಲಗೋಪಾಲ ವೇಷಗಳಿಗೆ ಗೌರವರ್ಣವನ್ನು ತಳಪಾಯದ ಬಣ್ಣವಾಗಿ ಲೇಪಿಸುತ್ತಾರೆ. ಊರ್ಧ್ವ ಪುಂಡ್ರ ನಾಮವನ್ನು ಹಣೆಯಲ್ಲಿ ಬರೆಯುತ್ತಾರೆ. ಕಣ್ಣಿನ ಇಕ್ಕೆಲಗಳಲ್ಲಿ ಹಾಗೂ ಗಲ್ಲದಲ್ಲಿ ಬಿಳಿ ಬಣ್ಣದ ಮುದ್ರೆಗಳನ್ನು ಬರೆಯುತ್ತಾರೆ.
ಅಡೂರು ಶ್ರೀಧರರಾಯರ ಅಭಿಪ್ರಾಯದಂತೆ ಬಾಲಗೋಪಾಲ ವೇಷಗಳಲ್ಲಿ ಒಂದು ಕೃಷ್ಣನ ಮುಖವರ್ಣಿಕೆಯನ್ನು ಮಾಡಬೇಕು. ಅಂದರೆ ಒಂದು ವೇಷವು ಹಸಿರು ಬಣ್ಣವನ್ನು ಮೂಲಲೇಪನವಾಗಿ ಬಳಸಿ, ಕೃಷ್ಣನಿಗೆ ಬರೆಯುವಂತೆ ಹಣೆಯಲ್ಲಿ ಕಸ್ತೂರಿ ತಿಲಕವಿರುವ ನಾಮವನ್ನು ಬರೆಯಬೇಕು. ಇನ್ನೊಂದು ವೇಷವು ಬಲರಾಮನ ವೇಷವಾಗಿದ್ದು, ಗೌರವರ್ಣದಲ್ಲಿ ಊರ್ಧ್ವಪುಂಡ್ರ ಬರೆಯಬಹುದು.
ಬಾಲಗೋಪಾಲ ವೇಷಗಳು ಪುಂಡು ವೇಷದ ವೇಷಭೂಷಣಗಳನ್ನೇ ಧರಿಸುತ್ತವೆ. ಬಾಲಮುಂಡಿನ ಅಂಚು ಕೆಂಪು ಬಣ್ಣದಿಂದ ಕೂಡಿರುತ್ತದೆ. ಬಾಲಮುಂಡಿನ ಅಂಚಿನ ಬಣ್ಣ ಹಾಗೂ ರವಕೆಯ ಬಣ್ಣ ಸಮಾನವಾಗಿರುತ್ತದೆ. ಕೆಂಪು ಇಜಾರು ಧರಿಸುತ್ತಾರೆ. ಭುಜಕೀರ್ತಿ ಧರಿಸುವುದಿಲ್ಲ. ಭುಜದ ಬಳಿಯಲ್ಲಿ ದಪ್ಪ ನೆರಿಗೆಗಳಿರುತ್ತವೆ. ಎದೆ ಪದಕ, ವೀರಗಾಸೆಗಳು ಕೆಂಪು ಉಲ್ಲನ್‌ನಿಂದ ಕೂಡಿವೆ. ಕಾಲಿಗೆ ಗೆಜ್ಜೆ, ಕಾಲ್ಚೆಂಡು, ಕಡಗ, ಕೈಗಳಿಗೆ ಕೈಕಟ್ಟು, ತೋಳ್ಕಟ್ಟುಗಳಿರುತ್ತವೆ. ತಲೆಗೆ ಕೆಂಪು ಉಲ್ಲನ್ ಅಂಚಿರುವ ಪಕಡಿಯನ್ನು ಧರಿಸುತ್ತಾರೆ. ಪಕಡಿಯ ತುದಿಯಲ್ಲಿ ನವಿಲುಗರಿ ಇರುತ್ತದೆ.
ಸುಬ್ರಾಯ ವೇಷ
ಸುಬ್ರಾಯ ವೇಷ, ಸುಬ್ಬರಾಯ, ಷಣ್ಮುಖ ಅಥವಾ ಷಣ್ಮುಖ ಸುಬ್ರಾಯ ಎಂಬಿತ್ಯಾದಿ ಹೆಸರುಗಳಿಂದ ಯಕ್ಷಗಾನದಲ್ಲಿ ಪ್ರಚಲಿತದಲ್ಲಿದ್ದ ವೇಷವು ಅತ್ಯಂತ ಪ್ರಾಚೀನವಾದು ದೆಂದೆನಿಸುತ್ತದೆ. ಈ ಹಿಂದೆಯೇ (ನೋಡಿ ಅಧ್ಯಾಯ ೨) ಚರ್ಚಿಸಿದಂತೆ ಇದು ನಾಗಾರಾಧನೆಗೆ ಸಂಬಂಧಿಸಿದ ವೇಷ ವಿಧಾನ. ನಾಗನ ಹೆಡೆಯಾಕಾರದ ತುರಾಯಿ, ಸ್ವಲ್ಪ ದೊಡ್ಡ ಹುಡುಗರಾದರೆ ಕಿರೀಟ ಧರಿಸಿ ಸುಬ್ರಾಯ ವೇಷವನ್ನು ಮಾಡುತ್ತಿದ್ದರು. ಕೆಲವರ ಪ್ರಕಾರ ಸುಬ್ರಾಯ ವೇಷವು ಕಿರೀಟ ಧರಿಸಿಯೇ ಮಾಡುವ ಸಂಪ್ರದಾಯ ಯಕ್ಷಗಾನದಲ್ಲಿದ್ದುದು. ಕಿರೀಟ ಧರಿಸುವ ಈ ವೇಷಕ್ಕೆ ಮೀಸೆಯಿರುತ್ತಿರಲಿಲ್ಲವಂತೆ. ನಾಗನನ್ನು ಸಂಕೇತಿಸುವ ವೇಷ ಇದಾದ್ದರಿಂದ ಪುರುಷ ವೇಷದ ಲಕ್ಷಣವಾದ ಮೀಸೆಯನ್ನು ಕೈಬಿಟ್ಟಿರಬೇಕು.
ಸುಬ್ರಾಯ ವೇಷವು ಪೂರ್ವರಂಗದ ಒಂದು ಪ್ರಮುಖ ವೇಷ. ಮೊದಲನೆಯದು ಧಾರ್ಮಿಕವಾಗಿ ಯಕ್ಷಗಾನದಲ್ಲಿ ನಾಗಾರಾಧನೆಯನ್ನು ಪ್ರತಿನಿಧಿಸುವ ವೇಷ. ಎರಡನೆಯದಾಗಿ ಪೂರ್ವರಂಗದಲ್ಲಿ ಇದನ್ನು ಬಿಟ್ಟರೆ ಕಿರೀಟ ಧರಿಸುವ ವೇಷಗಳಿಲ್ಲ. ಪೂರ್ವರಂಗದಲ್ಲಿ ತರಬೇತಿ ಹೊಂದಿ ಪಳಗಿದ ಹುಡುಗರು ಸುಬ್ರಾಯ ವೇಷದ ಮೂಲಕ ಕಿರೀಟ ಧಾರಣೆ ಮಾಡುತ್ತಾರೆ. ಕಿರೀಟ ಧರಿಸಿ ಕುಣಿಯುವುದಕ್ಕೆ ಅನುಕೂಲವಾಗುವಂತೆ ಈ ವೇಷವನ್ನು ಪೂರ್ವರಂಗದಲ್ಲಿ ರೂಪಿಸಿರಬೇಕು. ಧಾರ್ಮಿಕ ಕಾರಣಕ್ಕಾಗಿ ಪರಂಪರೆಯಿಂದ ಬಂದ ಸುಬ್ರಾಯ ವೇಷವು ಹೆಸರಿಗಿಂತ ತನ್ನ ವೇಷ ಹಾಗೂ ಕುಣಿತದ ಕಾರಣಕ್ಕಾಗಿ ವಿಶಿಷ್ಟವಾಗಿದೆ. ಯಕ್ಷಗಾನದಲ್ಲಿ ಕಿರೀಟ ಇಡುವ ಎಲ್ಲಾ ವೇಷಗಳಿಗೂ ಮೀಸೆಯಿರುತ್ತದೆ. ಕಿರೀಟ ಇಟ್ಟು ಮೀಸೆಯಿಲ್ಲದಿರುವ ವೇಷವೆಂದರೆ ಪೂರ್ವರಂಗದ ಸುಬ್ರಾಯ ವೇಷ ಮಾತ್ರ. ಹಿಂದೆ ಯಕ್ಷಗಾನದ ಪೂರ್ವರಂಗದಲ್ಲಿ ಷಣ್ಮುಖ ಸುಬ್ರಾಯನ ವೇಷವಿತ್ತು. ಕೆಲವು ಮೇಳಗಳಲ್ಲಿ ಈ ವೇಷಕ್ಕೆ ಪಕಡಿಯನ್ನು ಧರಿಸುತ್ತಿದ್ದರು. ಕೆಲವರು ಕೋಲು ಕಿರೀಟವನ್ನು ಧರಿಸುತ್ತಿದ್ದರಂತೆ.
ಸುಬ್ರಾಯ ವೇಷದ ಮುಖವರ್ಣಿಕೆಯಲ್ಲಿ ತಳಪಾಯದ ಬಣ್ಣವು ಗೌರವರ್ಣವಾಗಿದೆ. ಹಣೆಗೆ ಮೂರು ಪಟ್ಟಿಗಳ  ಲಿಂಗನಾಮವನ್ನು ಹಾಕುತ್ತಾರೆ. ಮಧ್ಯೆ ಕೆಂಪು ಬೊಟ್ಟು ಇರುತ್ತದೆ. ಕಣ್ಣಿನ ಅಂಚಿನಲ್ಲಿ ಹಾಗೂ ಗಲ್ಲದಲ್ಲಿ ಮುದ್ರೆ ಬರೆಯುತ್ತಾರೆ. ಕೋಲು ಕಿರೀಟವನ್ನು ಧರಿಸಿದರೂ ಮೀಸೆ ಕಟ್ಟಿಕೊಳ್ಳುವುದಿಲ್ಲ.
ಈ ವೇಷವು ದಗಲೆಯನ್ನು ಧರಿಸುವುದಿಲ್ಲ. ಬದಲಾಗಿ ಎರಡು ಸೋಗೆವಲ್ಲಿಗಳನ್ನು ಕತ್ತರಿಹಾಕಿ ಕಟ್ಟಿಕೊಳ್ಳುತ್ತಾರೆ. ಅವುಗಳ ಮೇಲೆ ಎದೆಪದಕವನ್ನು ಧರಿಸುತ್ತಾರೆ. ಕೊರಳಿಗೆ ಅಡ್ಡಿಗೆ, ಭುಜಗಳಿಗೆ ಭುಜ ಕೀರ್ತಿಗಳು, ಕೈಗಳಿಗೆ ತೋಳ್ಕಟ್ಟು, ಕೈಕಟ್ಟುಗಳನ್ನು ಧರಿಸುತ್ತಾರೆ. ಸೊಂಟದಲ್ಲಿ ಹಸಿರು ಅಂಚಿನ ಬಿಳಿ ಬಾಲ್‌ಮುಂಡು ಧರಿಸಿ, ಡಾಬು ಬಿಗಿಯುತ್ತಾರೆ. ವೀರಗಸೆ, ಕಾಲಿಗೆ ಗೆಜ್ಜೆ, ಕಡಗ, ಕಾಲ್ಚೆಂಡುಗಳನ್ನು ಇತರ ವೇಷಗಳಂತೆಯೇ ಧರಿಸುತ್ತಾರೆ. ತೀರ್ಥ ಯಾತ್ರೆ ಮುಗಿಸಿ ಬರುವ ಬಲರಾಮನಿಗೂ ಇದೇ ರೀತಿಯ ವೇಷಧಾರಣ ಕ್ರಮವಿದೆ ಎಂಬುದನ್ನು ಇಲ್ಲಿ  ನೆನಪಿಸಿಕೊಳ್ಳಬಹುದು.
ಇದು ಶಿವಕುಮಾರನಾದ ಷಣ್ಮುಖ ಸುಬ್ರಾಯನ ವೇಷವಾದರೂ ಕರಾವಳಿಯ ನಾಗಾರಾಧನೆಯ ಪ್ರಭಾವವನ್ನು ಗುರುತಿಸಿಕೊಳ್ಳಲು ಸಾಧ್ಯವಿದೆ. ಮೀಸೆಕಟ್ಟದೆ ಧರಿಸುವ ಕಿರೀಟ, ದಗಲೆ ಧರಿಸದೆ ಇತರೆ ವೇಷಭೂಷಣಗಳಿಂದ ಶೋಭಿಸುವ ಸುಬ್ರಾಯ ವೇಷವು ನಾಗನ ರೂಪವನ್ನು ಹೋಲುತ್ತದೆ.
ಅರ್ಧನಾರೀ ವೇಷ
ಯಕ್ಷಗಾನದ ಪೂರ್ವರಂಗದಲ್ಲಿ ಅಪೂರ್ವವಾಗಿ ಕಾಣಿಸಿಕೊಳ್ಳುವ ಒಂದು ವೇಷ ಅರ್ಧನಾರೀ ವೇಷ. ಒಬ್ಬನೇ ಕಲಾವಿದ ಅರ್ಧಭಾಗ ಗಂಡಾಗಿಯೂ, ಅರ್ಧಭಾಗ ಹೆಣ್ಣಾಗಿಯೂ ವೇಷಧಾರಣೆ ಮಾಡಿಕೊಂಡು ಕುಣಿಯುವ ಕಲಾ ನೈಪುಣ್ಯವನ್ನು ಈ ವೇಷದಲ್ಲಿ ಕಾಣಬಹುದು. ಹೆಸರೇ ಸೂಚಿಸುವಂತೆ ಒಂದು ಭಾಗದಲ್ಲಿ ಪಾರ್ವತಿಯ ವೇಷ ಭೂಷಣಗಳನ್ನೂ, ಇನ್ನೊಂದು ಭಾಗದಲ್ಲಿ ಈಶ್ವರನ ವೇಷಭೂಷಣಗಳನ್ನೂ ಧರಿಸುತ್ತಾರೆ. ಸ್ತ್ರೀ ವೇಷದ ಹಾವಭಾವಗಳನ್ನೂ, ಗಂಡುವೇಷದ ಗಂಡುಗಲಿತನವನ್ನೂ ಸಮರ್ಥವಾಗಿ ಅಭಿನಯಿಸುವ ಕಲಾವಿದರಿಗೆ ಮಾತ್ರ ಈ ವೇಷದ ನಿರ್ವಹಣೆ ಸಾಧ್ಯ.
ಅರ್ಧನಾರೀ ವೇಷದ ಮುಖವರ್ಣಿಕೆಯು ವಿಶೇಷವಾಗಿದೆ. ಮುಖವನ್ನು ಎರಡು ಭಾಗಗಳಾಗಿ ವಿಭಾಗಿಸಿಕೊಂಡು ಬಣ್ಣವನ್ನು ಲೇಪಿಸುತ್ತಾರೆ. ಮೂಲ ಲೇಪನ ಗೌರವರ್ಣ ವಾಗಿದ್ದರೂ, ಹೆಣ್ಣಿನ ಮುಖವರ್ಣಿಕೆಯಲ್ಲಿ ಸೌಮ್ಯಬಣ್ಣವನ್ನೂ, ಗಂಡಿನ ಮುಖವರ್ಣಿಕೆ ಯಲ್ಲಿ ಸ್ವಲ್ಪ ಕಡು ಬಣ್ಣವನ್ನು ಬಳಸುತ್ತಾರೆ. ಹಣೆಯ ಒಂದು ಭಾಗದಲ್ಲಿ ಶಿವನ ಹಣೆಗಣ್ಣು ಹಾಗೂ ಶಿವನಾಮಗಳಿದ್ದರೆ, ಅದಕ್ಕೆ ಹೊಂದಿಕೊಂಡಂತೆ ಪಾರ್ವತಿಯ ಉರುಟು ಬೊಟ್ಟು ಶೋಭಿಸುತ್ತದೆ. ಶಿವನಿಗೆ ದಪ್ಪ ಹುಬ್ಬು ಬರೆದರೆ, ಪಾರ್ವತಿಗೆ ಪುಟ್ಟ ನೀಳ ಹುಬ್ಬನ್ನು ಬರೆಯುತ್ತಾರೆ. ಶಿವನ ಕಣ್ಣನ್ನು ಕಪ್ಪು, ಕೆಂಪು ರೇಖೆಗಳ ಮೂಲಕ ಪ್ರಖರಗೊಳಿಸುತ್ತಾರೆ. ಪಾರ್ವತಿಯ ಕಣ್ಣುಗಳು ನೀಳವಾಗಿ ಸೌಮ್ಯವಾಗಿರುತ್ತದೆ. ಮೂಗಿಗೆ ನತ್ತು ಧರಿಸಿದ ಭಾಗ ಹೆಣ್ಣಾದರೆ, ಶಿವನಿಗೆಂದು ಭಾಗದಲ್ಲಿ ಮೀಸೆಯನ್ನು ಅಂಟಿಸುತ್ತಾರೆ.  ಪಾರ್ವತಿಯ ಕಿವಿಗಳಿಗೆ ಬುಗುಡಿ, ಓಲೆ ಧರಿಸಿದರೆ, ಶಿವನ ಭಾಗದಲ್ಲಿ ಕುಡುಕ ಧರಿಸುತ್ತಾರೆ.
ಪಾರ್ವತಿಯ ಭಾಗದಲ್ಲಿ ಅರ್ಧಭಾಗಕ್ಕೆ ಬಿಳಿ ಸೀರೆ ಧರಿಸಿ ಕೆಂಪು ರವಕೆ ತೊಡುತ್ತಾರೆ. ಕೈಕಟ್ಟು, ತೋಳ್ಕಟ್ಟು, ಕೊರಳಿಗೆ ಅಡ್ಡಿಗೆಯನ್ನು ಧರಿಸುತ್ತಾರೆ. ಎದೆಯ ಭಾಗದಲ್ಲಿ  ಮೊಲೆಕಟ್ಟನ್ನು ಧರಿಸಿ, ಮುತ್ತಿನ ಹಾರವನ್ನು ಧರಿಸುತ್ತಾರೆ. ಸೊಂಟಕ್ಕೆ ಜಾಲರಿಗಳಿರುವ ಸೊಂಟಪಟ್ಟಿ ಇರುತ್ತದೆ. ಶಿವನ ಅರ್ಧಭಾಗದಲ್ಲಿ ಕೊರಳಿಗೆ ಸರ್ಪಾಭರಣ, ರುದ್ರಾಕ್ಷಿ, ಅಡ್ಡಿಗೆ, ಹುಲಿಚರ್ಮಾಂಬರದ ಉಡುಗೆ ಇರುತ್ತದೆ. ತೋಳುಗಳಿಗೆ ಕಪ್ಪು ಉಲ್ಲನ್ ದಾರವನ್ನು ಕಟ್ಟುತ್ತಾರೆ. ಅರ್ಧನಾರೀಶ್ವರ ವೇಷದ ಶಿರೋಭೂಷಣವೂ ವಿಶಿಷ್ಟವಾಗಿದೆ. ಶಿವನ ಭಾಗದಲ್ಲಿ ಜಟೆಯನ್ನು ಮುಡಿಯ ಆಕಾರದಲ್ಲಿ ಕಟ್ಟಿ, ಚಂದ್ರಕಲೆಯನ್ನು ಧರಿಸುತ್ತಾರೆ. ಜಟೆಯ ತುದಿಗೆ ರುದ್ರಾಕ್ಷಿ ಅಥವಾ ಸರ್ಪಾಭರಣವಿರುತ್ತದೆ. ಪಾರ್ವತಿಯ ಭಾಗದಲ್ಲಿ ಅರ್ಧ ಬೈತಲೆ ತೆಗೆದು ನೀಳವಾದ ಕೂದಲನ್ನು ಇಳಿ ಬಿಡುತ್ತಾರೆ. ಅರ್ಧಭಾಗಕ್ಕೆ ಪುಟ್ಟ ಕಿರೀಟವನ್ನು ಧರಿಸಿ, ಹೂವು ಮುಡಿಯುತ್ತಾರೆ. ಹಣೆಯ ಮೇಲ್ಭಾಗದಲ್ಲಿ ಮುತ್ತು ಬೈತಲೆ, ಬೈತಲೆ ಪದಕ ಶೋಭಿಸುತ್ತದೆ.  ಹೀಗೆ ಒಬ್ಬನೇ ವ್ಯಕ್ತಿ ಶಿವ ಹಾಗೂ ಪಾರ್ವತಿಯ ವೇಷವನ್ನು ಧರಿಸಿಕೊಂಡು ಭಿನ್ನ ಭಾವಗಳನ್ನು ಪ್ರದರ್ಶಿಸುವ ಕಲಾವಂತಿಕೆ ಎಲ್ಲರಿಂದಲೂ ಸಾಧ್ಯವಿಲ್ಲ. ಆದುದರಿಂದಲೇ ಯಕ್ಷಗಾನ ಪೂರ್ವರಂಗದಿಂದ ಅರ್ಧನಾರೀಶ್ವರನ ವೇಷ ಈಗ ಮಾಯವಾಗಿದೆ. ಅರ್ಧನಾರೀಶ್ವರ ವೇಷದ ಆಹಾರ್ಯ ಕ್ರಮವು ಯಕ್ಷಗಾನ ರಂಗದಲ್ಲಿಯೇ ಅಪೂರ್ವ ಹಾಗೂ ಶ್ರಮದಾಯಕ.
ಈ ಹಿಂದೆಯೇ ಚರ್ಚಿಸಿದಂತೆ ಅರ್ಧನಾರೀ ವೇಷವೇ ಅರ್ಧನಾರೀಶ್ವರ ವೇಷವಾಗಿ ಪರಿವರ್ತನೆ ಹೊಂದಿದ ತರುವಾಯ ರೂಪುಗೊಂಡ ವೇಷದ ವಿವರಗಳಿವು. ಪಾರ್ವತಿಯ ಸಂಬಂಧಿ ಹಾಡುಗಳಿಗೆ ಸ್ತ್ರೀ ಭಾಗವನ್ನು ತೋರಿಸಿ ಕುಣಿಯುವುದು, ಶಿವನ ಪಾತ್ರದ ಪದ್ಯಗಳಿಗೆ ತಿರುಗಿ ಮತ್ತೊಂದು ಭಾಗವನ್ನು ತೋರಿಸಿ ಕುಣಿಯುವುದು ಪದ್ಧತಿ. ತೆರೆಯ ಹಿಂದೆಯೇ ಅರ್ಧನಾರೀಶ್ವರ ವೇಷ ಕುಣಿಯುವುದು ಸಂಪ್ರದಾಯ.
ಮುಖ್ಯ ಸ್ತ್ರೀ ವೇಷಗಳು
ಯಕ್ಷಗಾನದ ಪೂರ್ವರಂಗದಲ್ಲಿ ಎರಡು ಸ್ತ್ರೀ ವೇಷಗಳು ಬಂದು ಕುಣಿಯುತ್ತವೆ. ಇವುಗಳಿಗೆ ನಿತ್ಯ ಸ್ತ್ರೀ ವೇಷಗಳೆಂದೂ, ಪೀಠಿಕೆ ಸ್ತ್ರೀ ವೇಷಗಳೆಂದೂ ಹೇಳುತ್ತಾರೆ. ಈ ಸ್ತ್ರೀ ವೇಷಗಳೇ ಮುಂದೆ ಪ್ರಸಂಗದ ಸ್ತ್ರೀ ಭೂಮಿಕೆಗಳಲ್ಲಿ ಅಭಿನಯಿಸುತ್ತವೆ.
ಈ ವೇಷಗಳ ಮುಖಕ್ಕೆ ಗೌರವರ್ಣವನ್ನು ಮೂಲ ಲೇಪನವಾಗಿ ಹಚ್ಚಿಕೊಳ್ಳುತ್ತಾರೆ. ಹುಬ್ಬು ಹಾಗೂ ಕಣ್ಣಿನ ಭಾಗದಲ್ಲಿ ಕಾಡಿಗೆ ಹಚ್ಚಿ ನೀಳವಾಗಿ ಬರೆಯುತ್ತಾರೆ. ಹಣೆಗೆ ಉರುಟು ಬೊಟ್ಟು ಇಡುತ್ತಾರೆ. ಹುಬ್ಬಿನ ಮೇಲ್ಭಾಗದಲ್ಲಿ ಬಿಳಿ, ಕೆಂಪು ಬಣ್ಣಗಳ ಮುತ್ತರಿ ಸಾಲುಗಳನ್ನು ಇಡುತ್ತಾರೆ. ಗಲ್ಲದಲ್ಲಿ ದೃಷ್ಟಿಬೊಟ್ಟು ಇಡುತ್ತಾರೆ.
ಹನ್ನೆರಡು ಮೊಳದ ಸೀರೆಯನ್ನು ಉಡುತ್ತಾರೆ. ಹಿಂದೆ ಕಪ್ಪು ಬಣ್ಣದ ಸೀರೆಯನ್ನು ಉಡುತ್ತಿದ್ದರು ಎಂದು ಹಿರಿಯರು ಹೇಳುತ್ತಾರೆ. ಈಗ ಬಣ್ಣ ಬಣ್ಣದ ಸೀರೆಗಳನ್ನು ಉಡುತ್ತಾರೆ. ಅದಕ್ಕೆ ಒಪ್ಪುವ ಬಣ್ಣದ ರವಕೆಗಳು, ಸೊಂಟಕ್ಕೆ ಸೊಂಟಪಟ್ಟಿ, ಜಾಲರಿಗಳು, ಕೈಗೆ ತೋಳ್ಕಟ್ಟು, ಕೈಕಟ್ಟು, ಕಿವಿಗೆ ಓಲೆ, ಬುಗುಡಿ, ಮೂಗಿಗೆ ನತ್ತು, ಕೊರಳಿಗೆ ಅಡ್ಡಿಗೆ, ಕೊರಳ ಹಾರ, ಪದಕಗಳು ಇತರ ವೇಷಭೂಷಣಗಳಾಗಿವೆ. ಕಾಲಿನಲ್ಲಿ ಗೆಜ್ಜೆಯನ್ನು ಕಟ್ಟಿಕೊಳ್ಳುತ್ತಾರೆ.
ತಲೆಯಲ್ಲಿ ಉದ್ದವಾದ ಜವರಿಯನ್ನು ಬಳಸಿ ಜಡೆಯನ್ನು ಹೆಣೆದುಕೊಳ್ಳುತ್ತಾರೆ. ಹಿಂಭಾಗದಲ್ಲಿ ಉರುಟಾಗಿ ಮುಡಿಕಟ್ಟಿ, ಹೂವು ಮುಡಿದು, ಕೇದಗೆಯಂತಹ ಪುಟ್ಟ ಕಿರೀಟವನ್ನು ಧರಿಸುತ್ತಾರೆ. ಹಣೆಯ ಅಂಚಿನಲ್ಲಿ ಕೂದಲಿಗೆ ಹೊಂದಿಕೊಂಡಂತೆ ಮುತ್ತು ಬೈತಲೆ ಎಂಬ ಆಭರಣವನ್ನು ಹಾಗೂ ಬೈತಲೆ ಪದಕವನ್ನು ಧರಿಸುತ್ತಾರೆ.
ಹೊಗಳಿಕೆ ವೇಷ
ಮುಖ್ಯ ಸ್ತ್ರೀವೇಷಗಳ ಕುಣಿತದ ನಡುವೆ ರಂಗಸ್ಥಳವನ್ನು ಪ್ರವೇಶಿಸುವ ಪುರುಷವೇಷವೇ  ಹೊಗಳಿಕೆ ವೇಷ. ಮೇಳದ ಯಜಮಾನರನ್ನೂ, ಆಟ ಆಡಿಸುವವರನ್ನೂ, ಸ್ಥಳದೇವರನ್ನೂ,  ಹೊಗಳುವ ಕಾರಣದಿಂದ ಹೊಗಳಿಕೆ ವೇಷ ಎಂಬ ಹೆಸರು ಬಂದಿರಬಹುದು.
ಹೊಗಳಿಕೆ ವೇಷದ ಬಣ್ಣಗಾರಿಕೆ ಹಾಗೂ ವೇಷಭೂಷಣಗಳು ಸರಳವಾಗಿವೆ. ಮುಖಕ್ಕೆ ಗೌರವರ್ಣವನ್ನು ಲೇಪಿಸುತ್ತಾರೆ. ಹಣೆಯಲ್ಲಿ ಬಿಳಿ ಬಣ್ಣದ ಊರ್ಧ್ವನಾಮ ಹಾಗೂ ಕಣ್ಣಿನ ಅಂಚಿನಲ್ಲಿ ಮುದ್ರೆಗಳಿರುತ್ತವೆ. ತಲೆಗೊಂದು ಕೆಂಪು ರುಮಾಲಿನ ಬಾಲ ಬಿಟ್ಟ ಮುಂಡಾಸು. ಬಿಳಿ ಬಣ್ಣದ ಪೈಜಾಮವನ್ನು ಧರಿಸಿ, ಅದೇ ಬಣ್ಣದ ಅಂಗಿ ಧರಿಸುತ್ತಾರೆ. ಇದರ ಮೇಲೊಂದು ಕಪ್ಪು ಬಣ್ಣದ ಮೇಲಂಗಿ, ಕೊರಳಿಗೆ ಅಡ್ಡಿಗೆ, ಕಾಲಿಗೆ ಗೆಜ್ಜೆ ಕಟ್ಟುತ್ತಾರೆ. ಕೈಯಲ್ಲಿ ಕರವಸ್ತ್ರವಿರುತ್ತದೆ. ಸೊಂಟಕ್ಕೆ ಕೇಸರಿ ಬಣ್ಣದ ವಸ್ತ್ರವನ್ನು ಕಟ್ಟುತ್ತಾರೆ.
ಕಸೆ ಸ್ತ್ರೀ ವೇಷಗಳು : ಎರಡು ವೀರಗಚ್ಚೆಯ ಅಥವಾ ಕಸೆ ಸ್ತ್ರೀ ವೇಷಗಳು ಪೂರ್ವರಂಗದಲ್ಲಿ ಬರುತ್ತವೆ. ಕಸೆ ಎಂದರೆ ಎರಡು ಕಾಲುಗಳು ಮುಚ್ಚುವಂತೆ ಹಾಕುವ ಸೀರೆಯ ಕಚ್ಚೆ ಎಂದರ್ಥ. ಇದು ಮುಖ್ಯ ಸ್ತ್ರೀ ವೇಷದಿಂದ ಭಿನ್ನವಾಗಿದ್ದು ವೀರರಸದ ಭಾವವನ್ನು ಪ್ರಕಟಿಸುತ್ತವೆ. ಇವು ಪುಂಡುವೇಷಗಳಂತೆ ವೀರ ಪ್ರಕಟಣೆಯ ವೇಷಗಳು. ಇವುಗಳನ್ನು ಚಂದಭಾಮಾ ಸ್ತ್ರೀ ವೇಷಗಳೆಂಬ ಹೆಸರಿನಿಂದಲೂ ಕರೆಯುತ್ತಾರೆ. ಕೆಲವರ ಅಭಿಪ್ರಾಯದಂತೆ ಮೂರು ಸ್ತ್ರೀ ವೇಷಗಳಿರುತ್ತವೆ. ಈ ವೇಷಗಳು ಅರ್ಧನಾರೀ ವೇಷಗಳಿಂದ ಮೊದಲು ರಂಗಸ್ಥಳಕ್ಕೆ ಬರುತ್ತವೆ ಎಂಬುದೊಂದು ಅಭಿಪ್ರಾಯವಿದೆ. ಹೊಗಳಿಕೆ ವೇಷದ ನಂತರ ಬರುತ್ತದೆ ಎಂಬುದು ಇನ್ನೊಂದು ಅಭಿಪ್ರಾಯ. ಎರಡನೆ ಅಭಿಪ್ರಾಯವೇ ಸರಿಯೆಂದು ಮತ್ತು ಇದೇ ಕ್ರಮ ರೂಢಿಯಲ್ಲಿದೆ. ಬಾಲಗೋಪಾಲರ ವೇಷದಿಂದ ಆರಂಭಿಸಿ ಮುಖ್ಯ ಸ್ತ್ರೀವೇಷ ಹಾಗೂ ಹೊಗಳಿಕೆ ವೇಷಗಳು ಕುಣಿಯುವ ತನಕ ಮದ್ದಳೆಯ ಬಳಕೆ ಮಾತ್ರ ಇದೆ. ಆಮೇಲೆ ಚಂಡೆಯಿಂದ ಪೀಠಿಕೆ ಬಾರಿಸಿ ಕಸೆ ಸ್ತ್ರೀವೇಷಗಳನ್ನು ಕುಣಿಸಲಾಗುತ್ತದೆ. ಪ್ರಸಂಗದಲ್ಲಿ ಬರುವ ಪ್ರಮೀಳೆ, ಮೀನಾಕ್ಷಿ ಮೊದಲಾದ ವೀರ ಸ್ತ್ರೀಯರ ವೇಷಗಳೂ ಇದೇ ಮಾದರಿಯಲ್ಲಿರುತ್ತವೆ. ಈ ವೇಷಗಳು ಪೂರ್ವರಂಗದಲ್ಲಿ ಬರಲು ಯಾವುದೇ ಧಾರ್ಮಿಕ ಉದ್ದೇಶವಿದ್ದಂತಿಲ್ಲ. ಲೌಕಿಕವಾದ ಭಾವ ಪ್ರಕಟ ಮಾಡುವುದ ರೊಂದಿಗೆ ಅಬ್ಬರದಿಂದ ಕುಣಿದು ವಿಜೃಂಭಿಸುಮದು ಈ ಪಾತ್ರಗಳ ಉದ್ದೇಶ.
ಯಕ್ಷಗಾನದ ಪೂರ್ವರಂಗದ ಸಂಪ್ರದಾಯದಲ್ಲಿ ಪಾರಂಪರಿಕವಾದ ಪ್ರಾಚೀನ ಧಾರ್ಮಿಕ ಅವಶಿಷ್ಟಗಳನ್ನು ಕಾಣಬಹುದು. ಒಟ್ಟು ಪೂರ್ವರಂಗದ ಎಲ್ಲಾ ಪ್ರಕ್ರಿಯೆಗಳು ಒಂದು ತೆರನ ಧಾರ್ಮಿಕ ಕ್ರಿಯೆಗಳೇ ಹೌದು. ಪ್ರಸಂಗದ ಕಥಾ ಭಾಗವನ್ನು ಹೊರತುಪಡಿಸಿ ಆರಂಭದ ನಾಂದೀ ರೂಪದ ರಂಗಕ್ರಿಯೆಗಳೇ ಯಕ್ಷಗಾನದ ಪೂರ್ವರಂಗ. ಕೋಡಂಗಿ ಚೌಕಿಯಿಂದ ದೀಪದೊಡನೆ ರಂಗ ಪ್ರವೇಶ ಮಾಡುವ, ಕಿರೀಟವನ್ನು ಸಿಂಹಾಸನದಲ್ಲಿ ಇರಿಸಿ ಆಡಿಸುವ ಭಾಗಗಳೆಲ್ಲವೂ ಇಲ್ಲಿಯೇ ಬರುತ್ತದೆ. ಪೂರ್ವರಂಗದ ವೇಷಗಳಲ್ಲಿ ವೈವಿಧ್ಯಗಳಿವೆ. ಇವು ಗಳಲ್ಲಿ ಮುಖ್ಯವಾಗಿ ಎರಡು ವರ್ಗದ ವೇಷಗಳನ್ನು ಕಾಣಬಹುದು. ಮೊದಲನೆಯ ವರ್ಗ ವೆಂದರೆ ಯಕ್ಷಗಾನದ ಕಲಾ ಜಗತ್ತಿಗೆ ಸೇರಿದ ಲೌಕಿಕ ವೇಷಗಳು. ಎರಡನೆಯ ವರ್ಗವೆಂದರೆ ಯಕ್ಷಗಾನದ ಸಾಂಸ್ಕೃತಿಕ ಅವಶಿಷ್ಟಗಳೆನ್ನಬಹುದಾದ ಧಾರ್ಮಿಕ ವೇಷಗಳು. ಯಕ್ಷಗಾನ ಕಲಾಜಗತ್ತಿಗೆ ಸೇರಿದ ಲೌಕಿಕ ಪಾತ್ರಗಳೆಂದರೆ ಕೋಡಂಗಿ, ಸ್ತ್ರೀ ವೇಷಗಳು ಹಾಗೂ ಮಂತ್ರವಾದಿ, ಪುರೋಹಿತ ಮೊದಲಾದ ಕಟ್ಟು ಹಾಸ್ಯ ವೇಷಗಳು. ಸುಬ್ರಾಯ, ಅರ್ಧನಾರೀಶ್ವರ, ಬಾಲಗೋಪಾಲರು ಎಂಬೀ ವೇಷಗಳು ಪರಂಪರೆಯ ಸಾಂಸ್ಕೃತಿಕ  ಅವಶಿಷ್ಟ್ಯಗಳಲ್ಲಿ ಸೇರುತ್ತವೆ.
ಲೌಕಿಕವೆನ್ನುವ ಪಾತ್ರಗಳೆಲ್ಲ ಯಕ್ಷಗಾನವು ಪ್ರಜ್ಞಾಪೂರ್ವಕವಾದ ಕಲೆ ಎಂಬ ನೆಲೆಯಲ್ಲಿ ರೂಪುಗೊಂಡವುಗಳು. ಕೋಡಂಗಿ ಯಕ್ಷಗಾನದ ಕಲಿಕೆಯ ಭಾಗವಾಗಿ ರೂಪುಗೊಂಡುದು. ಅದು ವೇಷ ವಿಧಾನದಲ್ಲಿ ಮೊದಲ ಹಂತ ಎಂಬ ಕಾರಣಕ್ಕಾಗಿಯೋ ಸಾಂಪ್ರದಾಯಕ ತರಬೇತಿಗಾಗಿಯೋ ರೂಪು ಪಡೆದುದು. ಸ್ತ್ರೀ ವೇಷಗಳು ಕಲಿಕೆಯ ಪರಿಣತಿಯನ್ನು ಸಾಬೀತುಪಡಿಸುವುದಕ್ಕಾಗಿ ಜಾಗ ಪಡೆದವುಗಳು. ಕಟ್ಟು ಹಾಸ್ಯಗಳೆಲ್ಲ ಕೇವಲ ಪ್ರೇಕ್ಷಕ ರಂಜನೆಯ ಸಲುವಾಗಿಯೇ ರೂಪುಗೊಂಡವುಗಳಾಗಿವೆ. ಆದರೆ ಇವ್ಯಾವುವೂ ಯಕ್ಷಗಾನದ ಪ್ರಾಚೀನತಮ ಎನ್ನಬಹುದಾದ ಸ್ವರೂಪದ ಸಂದರ್ಭದಲ್ಲಿಯೇ ರೂಪುಗೊಂಡವುಗಳಲ್ಲ. ಇವೆಲ್ಲ ಕಾಲಾನಂತರ ಬೆಳವಣಿಗೆಯ ಯಾವುದೋ ಕಾಲಘಟ್ಟದಲ್ಲಿ ಪರಿಷ್ಕರಣ ಹಂತದಲ್ಲಿ ರೂಪುಗೊಂಡವುಗಳು. ಆದರೆ ಧಾರ್ಮಿಕ ಎನ್ನಬಹುದಾದ ವೇಷಗಳೆಲ್ಲ ಯಕ್ಷಗಾನದ ಪ್ರಾಚೀನತಮ ವೇಷಗಳಾಗಿವೆ. ಅವುಗಳೆಲ್ಲ ಆಟದ ಸಂಪ್ರದಾಯ ರೂಪುಗೊಳ್ಳುವಾಗಲೋ ಅಥವಾ ಯಕ್ಷಗಾನದ ಧಾರ್ಮಿಕತೆಯ ಸಂದರ್ಭದಲ್ಲಿಯೋ ರೂಪುಗೊಂಡವುಗಳಾಗಿವೆ. ಅವೆಲ್ಲ ಇಂದಿಗೂ ಉಳಿದುಕೊಂಡಿದೆಯೆಂದರೆ ಅದು ಒಂದು ನಂಬಿಕೆಯ ಭಾಗವಾಗಿ ಮಾತ್ರ. ಸಂಪ್ರದಾಯದ ಹೆಸರಿನಲ್ಲಿಯೇ ಉಳಿದ ಸಾಂಸ್ಕೃತಿಕ ಅವಶಿಷ್ಟಗಳಿವು. ಇಲ್ಲಿ ಸುಬ್ರಾಯ ವೇಷ, ಬಾಲಗೋಪಾಲರ ವೇಷ ಹಾಗೂ ಅರ್ಧನಾರೀಶ್ವರ ವೇಷ ಇತ್ಯಾದಿಗಳೆಲ್ಲ ಸಾಂಸ್ಕೃತಿಕ ಸಂಗತಿಗಳ ಪಳೆಯುಳಿಕೆಗಳಾಗಿಯೇ ಗೋಚರಿಸುತ್ತವೆ.
ಸುಬ್ರಾಯ ಅಥವಾ ಸುಬ್ಬರಾಯ ವೇಷವು ಯಕ್ಷಗಾನದ ನಾಗಾರಾಧನೆಯ ನೆಲೆಯನ್ನು ಪ್ರತಿನಿಧಿಸುತ್ತದೆ. ಆಟದ ಸಂಪ್ರದಾಯವು ಆರಂಭವಾದಾಗಿನ ಧಾರ್ಮಿಕ ನಂಬಿಕೆಯನ್ನು ಸಂಕೇತಿಸುವ ಸಲುವಾಗಿ ಈ ವೇಷವು ಜಾಗ ಪಡೆದಿದೆ. ನಾಗಾರಾಧನೆಯ ಭಾಗವಾಗಿದ್ದ ಯಕ್ಷಗಾನವು ಸುಬ್ರಾಯನನ್ನು ಷಣ್ಮುಖಸುಬ್ರಾಯ ಎಂದು ಹೆಸರಿಸುವಲ್ಲಿ ಶೈವ ಪ್ರಭಾವವನ್ನು ಗುರುತಿಸಬಹುದು. ಅರ್ಧನಾರೀಶ್ವರ ಎಂಬ ವೇಷ ಕೂಡಾ ಯಕ್ಷಗಾನದ ಶೈವ ಹಿನ್ನೆಲೆಯನ್ನು ಸಂಕೇತಿಸುತ್ತದೆ. ಬಾಲಗೋಪಾಲರ ವೇಷಗಳು ಯಕ್ಷಗಾನದ ವೈಷ್ಣವ ಪ್ರಭಾವವನ್ನು ಸೂಚಿಸುತ್ತವೆ. ಇವುಗಳನ್ನು ಬಲರಾಮ ಕೃಷ್ಣರು ಎಂದೇ ಹೇಳಲಾಗುತ್ತದೆ. ಇದಕ್ಕೂ ಭಿನ್ನವಾಗಿ ಇವು ರಾಮ ಕೃಷ್ಣರ ವೇಷಗಳೆಂದು ಹೇಳುವವರೂ ಇದ್ದಾರೆ. ‘ರಾಮಕೃಷ್ಣರು ಬಂದರು ಬಾಗಿಲ  ತೆರೆಯಿರೋ’ ಎಂಬ ಯಕ್ಷಗಾನದ ಹಾಡೂ ಇದನ್ನೇ ಸಮರ್ಥಿಸುತ್ತದೆ. ಅಂದರೆ ಇದು ಭಾಗವತ ಪಂಥದ ಪ್ರಭಾವವನ್ನು ಸೂಚಿಸುತ್ತದೆ. ರಾಮ ಮತ್ತು ಕೃಷ್ಣರ ಪ್ರಾತಿನಿಧ್ಯವನ್ನು ಸಂಕೇತಿಸುವಂತೆ ಈ ವೇಷಗಳು ಯಕ್ಷಗಾನದಲ್ಲಿ ಜಾಗ ಪಡೆದಿವೆ. ಈ ಧಾರ್ಮಿಕವಾದ ವೇಷ ವಿಧಾನಗಳನ್ನು ನೋಡಿದರೆ ಯಕ್ಷಗಾನವು ಬೆಳೆದು ಬಂದ ದಾರಿಯನ್ನು ಖಚಿತಪಡಿಸಿಕೊಳ್ಳಬಹುದು. ನಾಗಾರಾಧನೆ, ಶೈವಾರಾಧನೆ, ವೈಷ್ಣವಾರಾಧನೆ, ವೈದಿಕ ಹಾಗೂ ಭಾಗವತ ಮನೋಧರ್ಮದ ಭಕ್ತಿ ಪರಂಪರೆಗಳ ಮೂಲಕ ಯಕ್ಷಗಾನವು ಹಾದು ಬಂದಿದೆ. ಯಕ್ಷಗಾನವು ಧಾರ್ಮಿಕವಾಗಿ ನಿರ್ದಿಷ್ಟವಾದ ಒಂದು ಕಾಲಘಟ್ಟದ ಕೊಡುಗೆಯಲ್ಲ. ಅದು ಇತಿಹಾಸದ ವಿಭಿನ್ನ ಕಾಲಘಟ್ಟಗಳಲ್ಲಿ ಭಕ್ತಿ ಪರಂಪರೆಯ ಸಂದೇಶವನ್ನು ಸಾರುವ ಉದ್ದೇಶಕ್ಕಾಗಿಯೇ ಪರಿಷ್ಕಾರಗೊಳ್ಳುತ್ತಾ ಬಂದಿದೆ. ಈ ಕಾರಣಕ್ಕಾಗಿ ಕಾಲದ ಧಾರ್ಮಿಕ ಅಗತ್ಯಗಳನ್ನು ಮೀರಿ ಬಂದಾಗಲೂ ಪಾರಂಪರಿಕ ಎನ್ನುವ ಅವಶಿಷ್ಟಗಳು ಉಳಿದುಕೊಂಡವು. ಅವು ತಮ್ಮ ನಿರ್ದಿಷ್ಟ ಅರ್ಥ ಸಂಕೇತಗಳನ್ನು ಮೀರಿ ಕಲಾತ್ಮಕ ನೆಲೆಯಿಂದ ಉಳಿದುಕೊಂಡು ಬಂದಿವೆ.
ಯಕ್ಷಗಾನ ಆಹಾರ್ಯ: ೫. ಪುರುಷ ವೇಷಗಳು
ಪಕಡಿ ವೇಷಗಳು ಅಥವಾ ಪುಂಡುವೇಷಗಳು
ಯಕ್ಷಗಾನದಲ್ಲಿ ತರುಣ ವೇಷಗಳನ್ನು ಪುಂಡುವೇಷಗಳೆಂದು ಕರೆಯುತ್ತಾರೆ. ಈ ವೇಷಗಳು ಶೌರ್ಯದ, ಆವೇಶದ ಕುಣಿತಗಳಿಗೆ ಪ್ರಸಿದ್ಧವಾಗಿವೆ. ಆದುದರಿಂದ ಹೆಚ್ಚು ಭಾರವಾದ ವೇಷಭೂಷಣಗಳನ್ನೂ, ಶಿರೋಭೂಷಣವನ್ನೂ ಧರಿಸುವುದಿಲ್ಲ. ಪಕಡಿ ಎಂಬ ಶಿರೋಭೂಷಣವನ್ನು ಧರಿಸುವುದರಿಂದ ಪಕಡಿ ವೇಷಗಳೆಂದೂ ಇವುಗಳನ್ನು ಗುರುತಿಸಲಾಗುತ್ತದೆ.
ಯಕ್ಷಗಾನ ಪೂರ್ವರಂಗದ ಬಾಲಗೋಪಾಲ ವೇಷಗಳು ಪುಂಡುವೇಷಗಳ ಮಾದರಿ ಗಳಾಗಿವೆ. ದೇವೇಂದ್ರನ ಜೊತೆಗಿರುವ ಅಗ್ನಿ, ವಾಯು, ವರುಣಾದಿ ದಿಕ್ಪಾಲಕರು ಪುಂಡು ವೇಷದ ಮೂಲಕ ಪ್ರಕಟಗೊಳ್ಳುತ್ತಾರೆ. ಶ್ರೀಕೃಷ್ಣ, ಅಭಿಮನ್ಯು, ಸುಧನ್ವ, ಬಭ್ರುವಾಹನ ಮೊದಲಾದ ವೇಷಗಳು ಪ್ರಖ್ಯಾತ ಪುಂಡುವೇಷಗಳಾಗಿವೆ. 
ಸಾಮಾನ್ಯವಾಗಿ ಪುಂಡುವೇಷಗಳಿಗೆ ಗೌರವರ್ಣವನ್ನು ಮೂಲಬಣ್ಣವಾಗಿ ಲೇಪಿಸುತ್ತಾರೆ. ಪಾತ್ರದ ಸ್ವಭಾವಕ್ಕೆ ಹೊಂದಿಕೊಂಡಂತೆ ಹಣೆಯಲ್ಲಿ ವಿವಿಧ ಆಕೃತಿಯ ನಾಮಗಳನ್ನು ಬರೆಯುತ್ತಾರೆ. ಕಣ್ಣಿನ ಕೊನೆ ಹಾಗೂ ಗಲ್ಲದಲ್ಲಿ ಮುದ್ರೆ ಬರೆಯುವ ಕ್ರಮವಿದೆ. ಪುಂಡು ವೇಷಕ್ಕೆ ಮೀಸೆ ಇರಿಸುವ ಕ್ರಮವಿಲ್ಲ. ಆದರೆ ಸ್ವಲ್ಪ ದೊಡ್ಡ ಗಾತ್ರದ ಪಕಡಿಯನ್ನು ಧರಿಸುವ ಕೀಚಕ, ವಿಭೀಷಣ, ಶಲ್ಯ ಮೊದಲಾದ ಪಾತ್ರಗಳಿಗೆ ಮೀಸೆ ಕಟ್ಟುವ ಪದ್ಧತಿ ಇದೆ.
ಪುಂಡುವೇಷಗಳು ಧರಿಸುವ ದಗಲೆಗೆ ಪುಂಡು ರವಕೆ ಎಂದು ಹೆಸರು. ಈ ಪುಂಡು ರವಕೆಗೆ ಭುಜದಲ್ಲಿ ದಪ್ಪವಾದ ನೆರಿಗೆಗಳಿರುತ್ತವೆ. ರವಕೆಯ ಬಣ್ಣಕ್ಕೆ ಅನುಗುಣವಾಗಿ ಇಜಾರು ಇರುತ್ತದೆ. ಬಾಲ್‌ಮುಂಡಿನ ಗೋಟುಗಳಲ್ಲಿ ಎರಡು ಅಥವಾ ಮೂರು ಬಣ್ಣಗಳಿವೆ. ಕೊರಳಿಗೆ ಅಡ್ಡಿಗೆ, ಎದೆಗೆ ಎದೆಪದಕ, ಕಾಲಿಗೆ ಗೆಜ್ಜೆ, ಕಾಲಕಡಗ, ಜಂಗು ಧರಿಸುತ್ತಾರೆ. ಸೊಂಟಕ್ಕೆ ವೀರಕಸೆ ಮತ್ತು ಡಾಬು, ಹಿಂದೆ ಬಾಲ್‌ಮುಂಡು ಮತ್ತು ಜಟ್ಟಿ ಕೂಡುವಲ್ಲಿಗೆ ಉಲ್ಲನ್ ಡಾಬು ಅಥವಾ ಅಗಲ ಡಾಬು ಧರಿಸುತ್ತಾರೆ. ಭುಜಕೀರ್ತಿಯನ್ನು ಧರಿಸುವುದಿಲ್ಲ. ಕರ್ಣಪತ್ರ ಕಟ್ಟಿ ಅಶ್ವತ್ಥ ಎಲೆಯಾಕಾರದ ಪಕಡಿ ಕಿರೀಟವನ್ನು ಹಿಂದಕ್ಕೆ ಎಳೆದು ಕಟ್ಟಲಾಗುತ್ತದೆ. ಈ ಕಿರೀಟವು ಹಿಂದೆ ಬಾಗಿದಿದ್ದರೆ ಚಂದ ಕಾಣುವುದಿಲ್ಲ. ಅದಕ್ಕಾಗಿ ಹಿಂದಕ್ಕೆ ಬಾಗಿಸಿ ಪಕಡಿ ಕಟ್ಟಿದ ಮೇಲೆ ಕೆನ್ನೆಪೂ ಧರಿಸಿ ಬಿಗಿಗೊಳಿಸಲಾಗುತ್ತದೆ. ಪುಂಡುವೇಷದಲ್ಲಿ ಸಾತ್ವಿಕ ಪಾತ್ರಗಳು, ಎದುರು ವೇಷಗಳೂ ಇವೆ. ಪುಂಡುವೇಷಗಳಲ್ಲಿ ಒಂದನೆಯ ಪುಂಡು, ಎರಡನೆಯ ಪುಂಡು, ಮೂರನೆಯ ಪುಂಡು ಎಂಬ ವಿಧಗಳಿವೆ. ಒಂದನೆಯ ಪುಂಡಿಗೆ ಕೃಷ್ಣ, ರಾಮನಂತಹ ಸಾತ್ವಿಕ ಪಾತ್ರಗಳು ಬರುತ್ತವೆ. ಎರಡನೆಯ ಪುಂಡಿಗೆ ಅಭಿಮನ್ಯು, ಬಬ್ರುವಾಹನಂತಹ ಪಾತ್ರಗಳು ಸೇರುತ್ತವೆ. ಮೂರನೆಯ ಪುಂಡಿಗೆ ಅಗ್ನಿ ಇತ್ಯಾದಿ ಪಾತ್ರಗಳನ್ನು ಸೇರಿಸಲಾಗುತ್ತದೆ.
ಶ್ರೀಕೃಷ್ಣ
ಶ್ರೀಕೃಷ್ಣನ ಮುಖಕ್ಕೆ ಹಸಿರು ಬಣ್ಣವನ್ನು ತಳಪಾಯದ ಬಣ್ಣವಾಗಿ ಲೇಪಿಸುತ್ತಾರೆ. ಹಣೆಯಲ್ಲಿ ಕಸ್ತೂರಿ ತಿಲಕವನ್ನು ಒಳಗೊಂಡ ಉದ್ದ ನಾಮವನ್ನು ಹಾಕುತ್ತಾರೆ. ಕಣ್ಣಿನ ಕೊನೆ ಹಾಗೂ ಗಲ್ಲದಲ್ಲಿ ಬಿಳಿ ಮತ್ತು ಕೆಂಪು ಬಣ್ಣದ ಚಕ್ರ ಮುದ್ರೆಗಳನ್ನು ಬರೆಯುತ್ತಾರೆ. ಕಣ್ಣಿಗೆ ಮತ್ತು ಹುಬ್ಬಿಗೆ ಕಾಡಿಗೆ ಬಳಿಯುತ್ತಾರೆ. ಶ್ರೀಕೃಷ್ಣನು ಸ್ತ್ರೀಲೋಲ ಎಂಬುದನ್ನು ಸೂಚಿಸುವುದಕ್ಕೋ ಎಂಬಂತೆ ಹಿಂದೆ ಆ ಪಾತ್ರದ ಮೂಗಿಗೆ ಬುಲಾಕನ್ನು ಧರಿಸುವ ಪದ್ಧತಿ ಇತ್ತು.
ಕೃಷ್ಣನಿಗೆ ಹಸಿರು ಬಣ್ಣದ ರವಕೆ ಮತ್ತು ಮೇಲ್‌ಇಜಾರು ಇದ್ದು, ಅದೇ ಬಣ್ಣದ ಅಂಚಿನ ಫ್ರಿಲ್ ಬಾಲ್‌ಮುಂಡನ್ನು ಕಟ್ಟುತ್ತಾರೆ. ಎದುರಿಗೆ ಹಳದಿ ಬಣ್ಣದ ಫ್ರಿಲ್ ಇರುವ ತುಂಡು ಸೋಗೆವಲ್ಲಿಯನ್ನು ಕಟ್ಟಲಾಗುತ್ತದೆ. ಇದು ಕೃಷ್ಣನ ಪೀತಾಂಬರಕ್ಕೆ ಸಂಕೇತ. ಅದರ ಮೇಲೆ ವೀರಗಸೆ ಮತ್ತು ಸಪೂರ ಡಾಬುಗಳನ್ನು ಕಟ್ಟುಲಾಗುವುದು. ವೀರಗಸೆಯ ಉಲ್ಲನ್ ಸಂಪೂರ್ಣ ಕೆಂಪು ಬಣ್ಣದಿಂದ ಅಥವಾ ಕೆಂಪು ಕಪ್ಪು ಮಿಶ್ರಣದಿಂದ ಕೂಡಿರುತ್ತದೆ. ಕಾಲಿಗೆ ಗೆಜ್ಜೆ, ಕಾಲ್ಚೆಂಡು, ಜಂಗು ಕಟ್ಟುತ್ತಾರೆ. ತಲೆಗೆ ಕರ್ಣಪತ್ರ, ಪಕಡಿಯನ್ನು ಧರಿಸಿ, ಕೆನ್ನೆಪೂಗಳನ್ನು ಚುಚ್ಚುತ್ತಾರೆ. ಪಕಡಿಯ ಅಂಚಿನ ಉಲ್ಲನ್ ಕೆಂಪು ಬಣ್ಣ ಮತ್ತು ಕೆಂಪು ಕಪ್ಪು ಮಿಶ್ರಣದಿಂದ ಕೂಡಿರುತ್ತದೆ. ಶ್ರೀಕೃಷ್ಣನು ಕೈಯಲ್ಲಿ ಚಕ್ರವನ್ನು ಹಿಡಿದಿರುತ್ತಾನೆ. ಹಿಂದಿನ ಕಾಲದಲ್ಲಿ ಶ್ರೀಕೃಷ್ಣನ ವೇಷವೂ ಇತರ ಪುಂಡುವೇಷಗಳಂತೆಯೇ ಇದ್ದಿತ್ತಂತೆ. ಕಂಪನಿ ನಾಟಕಗಳ ಹಾಗೂ ಕ್ಯಾಲೆಂಡರ್ ಚಿತ್ರಗಳ ಪ್ರಭಾವದಿಂದ ಕೃಷ್ಣನಿಗೆ ನೀಲವರ್ಣ ಬಳಸುವ ಕ್ರಮವು ರೂಢಿಯಾಯಿತು. ಸಾಮಾನ್ಯವಾಗಿ ತೆಂಕುತಿಟ್ಟಿನಲ್ಲಿ ಶ್ರೀಕೃಷ್ಣ ಮತ್ತು ವಿಷ್ಣುವಿನ ಪಾತ್ರ ಒಂದೇ ಆಗಿರುತ್ತದೆ. ಈ ವೇಷಗಳನ್ನು ಪ್ರತ್ಯೇಕಿಸಲು ಮುಖ್ಯ ಗುರುತೊಂದಿದೆ. ಹಣೆಯಲ್ಲಿ ನಾಮದ ನಡುವೆ ಕಪ್ಪು ಬೊಟ್ಟಿದ್ದರೆ ಕೃಷ್ಣ. ಉದ್ದನೆಯ ಕೆಂಪುರೇಖೆ ಮಾತ್ರ ಇದ್ದರೆ ಅದು ವಿಷ್ಣು.
ವಿಠಲಶಾಸ್ತ್ರಿಗಳು ಸೃಷ್ಟಿಸಿದ ಕೃಷ್ಣನ ವೇಷ ಇನ್ನೊಂದು ಹೊಸ ಪರಂಪರೆಯನ್ನೇ ಬೆಳೆಸಿತು ಎಂದು ಶೇಣಿ ಗೋಪಾಲಕೃಷ್ಣಭಟ್ಟರು ಹೇಳಿದ್ದಾರೆ (೧೯೮೧ : ೨೩). ಹಿಂದಿನ ದಿನಗಳಲ್ಲಿ ಪಾರಿಜಾತ ಪ್ರಸಂಗದ ಕೃಷ್ಣನೋ, ಕೃಷ್ಣಾರ್ಜುನ ಕಾಳಗದ ಕೃಷ್ಣನೋ ಎಂಬ ವ್ಯತ್ಯಾಸವಿಲ್ಲದೆ ಕೃಷ್ಣನ ಒಡ್ಡೋಲಗವೆಂಬ ಹೆಸರಿನ ಒಂದು ದೃಶ್ಯವಿರುತ್ತಿತ್ತು. ಕೃಷ್ಣನ ವೇಷವು ಮೀಸೆ ಕಟ್ಟಿದ ಪುಂಡುವೇಷವೇ ಆಗಿತ್ತು. ಹೆಗಲಿನಿಂದ ಇಳಿಯಬಿಟ್ಟ ಒಂದು ಸೋಗೆ ವಲ್ಲಿಯೂ, ಮೀಸೆಯ ಮೇಲೆ ಮೂಗಿನ ತುದಿಯಲ್ಲಿ ಧರಿಸಿದ ಬುಲಾಕು ಎಂಬ ಆಭರಣವೂ, ಮುಖಕ್ಕೆ ಹಚ್ಚಿದ ಪಚ್ಚೆ ಬಣ್ಣವೂ ಮುಖ್ಯವಾಗಿತ್ತು. ದ್ವಾರಕೀಶನಾಗಿ, ಲೀಲಾ ಪುರುಷೋತ್ತಮನೆನಿಸಿ, ದುಷ್ಟನಿಗ್ರಹ, ಶಿಷ್ಟಪಾಲನೆಯ ಕರ್ಮದೀಕ್ಷೆಯನ್ನು ವಹಿಸಿಕೊಂಡ ಕೃಷ್ಣನು ಭಾಗವತರು ಹಾಡುವ “ಕಸ್ತೂರೀ ತಿಲಕಂ ಲಲಾಟ ಫಲಕೇ ಗೋಪಸ್ತ್ರೀ ಪರಿವೇಷ್ಟ್ಯಿತಂ…” ಎಂಬ ಶ್ಲೋಕದ ‘ಗೋಪಾಲ ಚೂಡಾಮಣಿಯಾಗಿ, ರಂಗಸ್ಥಳದಲ್ಲಿ ತೆರೆಯವರು ಬಿಲ್ಲುಗಳಿಂದ ತೆರೆಯನ್ನು ಆಧರಿಸಿ ಎತ್ತಿ ಹಿಡಿದು ತಯಾರಿಸುವ ರಂಗದೊಳಗಿನ ರಂಗಮಂಚದಲ್ಲಿ, ಇದ್ದಷ್ಟು ಸ್ತ್ರೀವೇಷಗಳಿಂದ ಕೂಡಿ ಪ್ರತ್ಯಕ್ಷನಾಗುವುದು ಪದ್ಧತಿಯಾಗಿತ್ತು.
ಬಭ್ರುವಾಹನ / ಅಭಿಮನ್ಯು
ಬಭ್ರುವಾಹನ, ಅಭಿಮನ್ಯು ಮೊದಲಾದ ಪಾತ್ರಗಳು ಪುಂಡುವೇಷಗಳಾಗಿವೆ. ಈ ಪಾತ್ರಗಳ ಮುಖವರ್ಣಿಕೆಯಲ್ಲಿ ವೈಶಿಷ್ಟ್ಯವಿದೆ. ಬಭ್ರುವಾಹನನಿಗೆ ವಜ್ರಾಕೃತಿಯನ್ನು ಬರೆದು ಬಿಳಿಬಣ್ಣದ ಅಡ್ಡಗೆರೆಯನ್ನು ಬರೆಯಲಾಗುತ್ತದೆ. ಧರಿಸುವ ರವಕೆಯ ಮತ್ತು ಇಜಾರಿನ ಬಣ್ಣ ಕೆಂಪು ಅಥವಾ ಕಪ್ಪು. ಪಕಡಿಯ ಉಲ್ಲನ್ ಹಾಗೂ ವೀರಗಸೆಯ ಉಲ್ಲನ್ ಕಪ್ಪು ಮತ್ತು ಕೆಂಪು ಮಿಶ್ರಬಣ್ಣದಿಂದ ಕೂಡಿರುತ್ತದೆ. ಅಭಿಮನ್ಯುವಿಗೆ ಹಣೆಯಲ್ಲಿ ವಜ್ರಾಕೃತಿಯನ್ನು ಬರೆದು, ಗೀರುಗಂಧದ ಗೆರೆಗಳನ್ನು ಬಿಡಿಸುತ್ತಾರೆ.
ಸುಧನ್ವ, ಜಯಂತ ಮೊದಲಾದ ಪಾತ್ರಗಳು ಹಣೆಯಲ್ಲಿ ಪುಂಡ್ರಾವನ್ನು ಬರೆಯುವ ಸಾತ್ವಿಕ ವೇಷಗಳಾಗಿವೆ. ಸರ್ಪಾಸ್ತ್ರ, ತಕ್ಷಕ ಮೊದಲಾದ ಸರ್ಪ ವೇಷಗಳನ್ನು ಪಕಡಿ ಕಿರೀಟವಿಟ್ಟು ಪುಂಡುವೇಷಗಳಾಗಿ ರೂಪಿಸುತ್ತಾರೆ. ಇವುಗಳ ಮುಖವರ್ಣಿಕೆ ಹಾವಿನ ಹೆಡೆಯ ಚಿತ್ರದಂತೆ ಸಂಕೀರ್ಣವಾಗಿದೆ. ಇವುಗಳು ಧರಿಸುವ ಪಕಡಿಗಳು ಕೆಂಪು ಮತ್ತು ಕಪ್ಪು ಬಣ್ಣದ ಉಲ್ಲನ್‌ನಿಂದ ಕೂಡಿವೆ. ಕೊಕ್ಕು ಧರಿಸಿದ ಪಕ್ಷಿ ಪಾತ್ರವನ್ನು ಕೂಡಾ ಪುಂಡುವೇಷವಾಗಿ ಮಾಡುವ ಸಂಪ್ರದಾಯವಿದೆ.
ಕೀಚಕ / ವಿಭೀಷಣ (ರಾಜಪಕಡಿ ವೇಷಗಳು)
ಕೊರಳಿನಿಂದ ಕೆಳಗೆ ರಾಜವೇಷಗಳಂತೆ ಕಂಡು ತಲೆಗೆ ಪಕಡಿಯನ್ನು ಧರಿಸುವುದರಿಂದ ಇದಕ್ಕೆ ರಾಜಪಕಡಿ ಎಂದು ಕರೆದಿರಬಹುದೆಂದು ಅನಿಸುತ್ತದೆ. ಈ ವೇಷಗಳ ನಡೆಯಲ್ಲಿ ರಾಜವೇಷಗಳ ಗತ್ತುಗಾರಿಕೆಯೇ ಇದೆ. ಕೀಚಕ, ವಿಭೀಷಣ ಮೊದಲಾದ ಪಾತ್ರಗಳು ಈ ಸಾಲಿನ ವೇಷಗಳಾಗಿವೆ. ಮೀಸೆ ಧರಿಸುವುದು ಇಲ್ಲಿ ವಿಶೇಷವಾಗಿದೆ. ದಪ್ಪ ಉಲ್ಲನ್ ಮೀಸೆಯನ್ನು ಧರಿಸುವ ಈ ಪಾತ್ರಗಳ ಪಕಡಿಯೂ ದೊಡ್ಡ ಗಾತ್ರದವು. ರಾಜವೇಷದ ವೇಷಭೂಷಣಗಳನ್ನು ಧರಿಸುವುದು ವಿಶೇಷ.
ಕೀಚಕನ ಮುಖವರ್ಣಿಕೆಯಲ್ಲಿ ಶೃಂಗಾರ ಸೂಚಕವಾದ ಹಸಿರು ಬಣ್ಣವನ್ನು ಬರೆಯುತ್ತಾರೆ. ಸೋಗೆವಲ್ಲಿಯನ್ನು ಧರಿಸಿ ಅದರ ಮೇಲೆ ಡಾಬು ಕಟ್ಟಿಕೊಳ್ಳುತ್ತಾರೆ. ಎದೆ ಪದಕ, ಕಾಲಿನ ತೊಡುಗೆಗಳು ಇರುತ್ತವೆ. ಅಕ್ರೂರ, ಶಲ್ಯ ಮೊದಲಾದ ಪಾತ್ರಗಳಿಗೂ ಇದೇ ಬಗೆಯ ವೇಷ ವಿಧಾನವಿದೆ.
ಕಿರಾತ (ಓರೆ ಪಕಡಿ ವೇಷ)

ಓರೆ ಪಕಡಿಯು ಕಿರಾತನಿಗೆ ಸೀಮಿತವಾಗಿದೆ. ಮುಖವರ್ಣಿಕೆಯಲ್ಲಿ ಹಸಿ ಬಣ್ಣ ಅಥವಾ ಬಣ್ಣದ ಸಾಲಿಗೆ ಸೇರುವ ಕಿರಾತ ವೇಷವು ಕೊರಳಿನಿಂದ ಕೆಳಗೆ ರಾಜವೇಷದಂತಿರುತ್ತದೆ. ಮೇಲೆ ಕರ್ಣಪಟ್ಟಿ ಕಟ್ಟಿ ದೊಡ್ಡದಾದ ಓರೆಪಕಡಿಯನ್ನು ಕಟ್ಟಲಾಗುತ್ತದೆ. ಆ ಪಕಡಿಯ ಹಿಂದಿನ ಬಟ್ಟೆಗೆ ಹುಲಿ ಚರ್ಮದಂತೆ ಚುಕ್ಕೆಗಳಿರುತ್ತದೆ. ಓರೆ ಪಕಡಿ ಇಲ್ಲದೇ ಇದ್ದಾಗ ಕಿರಾತ ವೇಷಕ್ಕೆ ದೊಡ್ಡ ಪಕಡಿಯನ್ನೇ ಓರೆಯಾಗಿ ಕಟ್ಟುವ ಕ್ರಮವೂ ಇದೆ. ಈ ವೇಷಕ್ಕೆ ಸೋಗೆ ವಲ್ಲಿಯನ್ನು ವಕ್ರವಾಗಿ ಕಟ್ಟಲಾಗುತ್ತದೆ. ಮೈಯ ಸುತ್ತ ಮಾವಿನ ಸೊಪ್ಪು ಕಟ್ಟಿ ಕಿರಾತ ಎಂಬುದನ್ನು ಸಂಕೇತಿಸಲಾಗುತ್ತದೆ.
 
ಕಿರೀಟ ವೇಷಗಳು
ಯಕ್ಷಗಾನದಲ್ಲಿ ಕಿರೀಟವೆನ್ನುವುದು ಅಧಿಕಾರದ ಹಾಗೂ ಹಿರಿತನದ ಸಂಕೇತ. ವಯಸ್ಸಿನಲ್ಲಿ ಹಿರಿತನವನ್ನು ಹಾಗೂ ಪಾತ್ರದ ಘನತೆಯನ್ನು ಕಿರೀಟದ ಮೂಲಕವೇ ಸೂಚಿಸಲಾಗುತ್ತದೆ. ಯುವಕರಲ್ಲದ ಎಲ್ಲಾ ಪಾತ್ರಗಳಿಗೂ ಯಕ್ಷಗಾನದಲ್ಲಿ ಕಿರೀಟಗಳೇ ಶಿರೋಭೂಷಣಗಳಾಗಿವೆ. ಕಿರೀಟ ವೇಷಕ್ಕೆ ರಾಜವೇಷ ಎಂಬ ಪರ್ಯಾಯ ಹೆಸರೂ ಇದೆ. ಈ ರಾಜವೇಷಕ್ಕೆ ಉಪಯೋಗಿಸುವ ರಾಜ ಕಿರೀಟಕ್ಕೆ ಪೂಂಬೆ ಕಿರೀಟ ಎಂಬ ಹೆಸರೂ ಇದೆ. ಇದರ ಮುಗುಳಿಗೆ ಬಾಳೆಗೊನೆ ಮೂತಿಯ ಆಕಾರವಿರುವುದರಿಂದ ಈ ಹೆಸರು ಬಂದಿರಬಹುದು. ಸ್ಥಳೀಯ ಭಾಷೆಯಲ್ಲಿ ಬಾಳೆಮೂತಿಗೆ ಪೂಂಬೆ ಎಂಬ ಹೆಸರೇ ಇದೆ.
ರಾಜ ಪಾತ್ರಗಳಿಗೆ ಕಿರೀಟವೇ ಶಿರೋಭೂಷಣ. ಕಿರೀಟವೆಂಬುದು ರಾಜವೇಷದ ಸಂಕೇತವೂ ಹೌದು. ರಾಜರಲ್ಲದವರೂ ಯಕ್ಷಗಾನದಲ್ಲಿ ಕಿರೀಟವನ್ನೇ ಶಿರೋಭೂಷಣವಾಗಿ ಧರಿಸುತ್ತಾರೆ. ಉದಾಹರಣೆಗೆ ಅತಿಕಾಯ, ಇಂದ್ರಜಿತು, ಅರ್ಜುನಾದಿ ವೇಷಗಳ ಶಿರೋಭೂಷಣವೂ ಕಿರೀಟವೇ ಆಗಿದೆ. ಯಕ್ಷಗಾನದ ಕಿರೀಟದಲ್ಲಿ ಮುಖ್ಯವಾಗಿ ಮೂರು ವಿಭಾಗಗಳಿವೆ. ಇದರಲ್ಲಿ ಮುಖ್ಯವಾದ ಭಾಗ ಕಲಶ. ಎರಡು ಬದಿಯಲ್ಲಿ ಕಿವಿಗಳು ಮತ್ತು ಕಲಶದ ಮೇಲ್ಭಾಗದಲ್ಲಿ ನವಿಲುಗರಿಯ ಗುಚ್ಛ. ಇದನ್ನು ನೋಡಿದರೆ ಸುಂದರವಾಗಿ ಅಲಂಕರಿಸಿದ ಕಲಶ ಅಥವಾ ಚೆಂಬಿನಂತೆ ಕಾಣುತ್ತದೆ. ಇದರ ಕಲಶದ ಭಾಗದಲ್ಲಿ ಬಾಯಿ, ಕಂಠ, ಹೊಟ್ಟೆ ಮತ್ತು ಟೊಳ್ಳಾಗಿರುವ ಒಳ ಭಾಗವಿರುತ್ತದೆ. ಟೊಳ್ಳಾದ ಭಾಗವು ತಲೆಯ ಮೇಲೆ ಕುಳಿತುಕೊಳ್ಳಲು ಅನುಕೂಲವಾದ ಆಕಾರದಲ್ಲಿರುತ್ತದೆ. ಕಲಶದಲ್ಲಿ ಸುಂದರವಾದ ಅಲಂಕೃತ ಆಕೃತಿಗಳಿರುತ್ತವೆ. ಮಣಿ ವಸ್ತುಗಳು, ಕನ್ನಡಿ ಮೊದಲಾದವುಗಳಿಂದ ಇಡೀ ಕಿರೀಟವನ್ನು ಅಲಂಕರಿಸಲಾಗುತ್ತದೆ.
ಹಿಂದೆ ಯಕ್ಷಗಾನಗಳಲ್ಲಿ ಪೂಜೆಗಾಗಿ ಗಣಪತಿಯ ವಿಗ್ರಹವನ್ನು ಇಡುತ್ತಿರಲಿಲ್ಲವಂತೆ. ಕಿರೀಟವನ್ನೇ ಗಣಪತಿಯ ಸಂಕೇತವಾಗಿ ಇಡಲಾಗುತ್ತಿತ್ತು. ಇಂತಹ ಕಿರೀಟಗಳ ಕಲಶದ ಕೆಳ ಭಾಗದಲ್ಲಿ ಗಣಪತಿಯ ಸೂಕ್ಷ್ಮ ಕೆತ್ತನೆಗಳಿರುತ್ತಿದ್ದವು. ಈ ಕಿರೀಟಗಳನ್ನು ರಾಮ ಲಕ್ಷ್ಮಣರ ಕಿರೀಟವೆಂದೇ ಹೇಳಲಾಗುತ್ತಿತ್ತು. ಪ್ರಸಂಗಗಳಲ್ಲಿ ರಾಮಲಕ್ಷ್ಮಣರ ಪಾತ್ರಗಳು ಇದೇ ಕಿರೀಟವನ್ನು ಧರಿಸುತ್ತಿದ್ದುವಂತೆ. ಆರುಗೇಣು ಉದ್ದದ ದೇಹದಲ್ಲಿ ಒಂದು ಗೇಣು ಉದ್ದದ ಮುಖ, ಒಂದು ಗೇಣು ಮುಖಕ್ಕೆ ಒಂದು ಗೇಣುದ್ದದ ಕಿರೀಟ ಇದು ಅಳತೆಯ ಪ್ರಮಾಣ.
ಕಿರೀಟ ವೇಷಗಳಲ್ಲಿ ಪೀಠಿಕೆ ವೇಷ ಗಳೆಂದು ಎದುರು ವೇಷಗಳೆಂದು ಎರಡು ವಿಧ. ಯಕ್ಷಗಾನದಲ್ಲಿ ಪೀಠಿಕೆ ವೇಷ ಗಳೆಂದರೆ ಬಹುತೇಕ ಪ್ರಸಂಗದ ನಾಯಕ ಪಾತ್ರಗಳೆಂದೇ ಅರ್ಥ. ದುಷ್ಟರನ್ನು ಶಿಕ್ಷಿಸುವಲ್ಲಿ, ಶಿಷ್ಟರನ್ನು ರಕ್ಷಿಸುವಲ್ಲಿ ಇವುಗಳ ಪಾತ್ರ ಹಿರಿದು. ಸಾಮಾನ್ಯವಾಗಿ ಸಾತ್ವಿಕ ಸ್ವಭಾವದ ಈ ಪಾತ್ರಗಳು ಪ್ರಸಂಗದಲ್ಲಿ ಕೊನೆಗೆ ಗೆಲುವನ್ನು ಸಾಧಿಸುತ್ತವೆ. ದುಷ್ಟ ಶಕ್ತಿಗಳ ಅಥವಾ ದುಷ್ಟ ಸ್ವಭಾವದ ಪಾತ್ರಗಳನ್ನು ವಿರೋಧಿಸಿ ನಿಂತು ಕೊನೆಗೆ ದೈವಕೃಪೆ ಯಿಂದ ರಕ್ಷಣೆಗೊಳ್ಳುವ ಪಾತ್ರಗಳಿವು. ಸಾಮಾನ್ಯವಾಗಿ ಪೀಠಿಕೆ ವೇಷಗಳ ಮುಖವರ್ಣಿಕೆ, ಕುಣಿತ ಇವುಗಳೆಲ್ಲ ಸೌಮ್ಯವಾಗಿರ ಬೇಕೆಂಬುದು ಸಂಪ್ರದಾಯ. ಇವುಗಳ ಮುಖವರ್ಣಿಕೆಗಳಲ್ಲೂ ಸೌಮ್ಯಸ್ವಭಾವವೇ ಪ್ರಕಟವಾಗುವಂತಿರಬೇಕು. ಸಾತ್ವಿಕ ವರ್ಣಗಳಲ್ಲೇ ಇವುಗಳ ಮುಖವರ್ಣಿಕೆಯು ಇರುತ್ತದೆ. ಆಟದಲ್ಲಿ ಮೊದಲು ಒಡ್ಡೋಲಗ ಕೊಡುವ ಅಥವಾ ರಂಗಕ್ಕೆ ಬರುವ ವೇಷಗಳಿವು. ಪ್ರಸಂಗಕ್ಕೆ ಪೀಠಿಕೆಯ ರೂಪದಲ್ಲಿ ಬರುವ ಪಾತ್ರಗಳಾದ್ದರಿಂದ ಇವುಗಳನ್ನು ಪೀಠಿಕೆ ವೇಷಗಳೆಂದು ಕರೆದಿರಬಹುದು. ಇವುಗಳಲ್ಲಿ ಪ್ರಮುಖವಾಗಿ ಬರುವ ವೇಷಗಳೆಂದರೆ ಕಿರೀಟ ಧರಿಸಿದ ರಾಜವೇಷಗಳು. ಮೀಸೆ ಕಟ್ಟುವ ವೇಷಗಳಾದ್ದರಿಂದ ಇವುಗಳನ್ನು ಕಟ್ಟುವೇಷಗಳೆಂದೂ ಹೇಳಲಾಗುತ್ತದೆ. ಯಾವುದೇ ಪ್ರಸಂಗಕ್ಕೆ ಸಂಬಂಧಿಸಿದಂತೆ ಬರುವ ಪೀಠಿಕಾಪಾತ್ರಗಳನ್ನು ಈ ವೇಷಗಳು ಸೂಚಿಸುತ್ತವೆ. ಮುಖ್ಯವಾಗಿ ಯಕ್ಷಗಾನ ಪ್ರಸಂಗಗಳ ಪೀಠಿಕೆ ವೇಷಗಳೆಂದರೆ ಶ್ರೀರಾಮ, ದೇವೇಂದ್ರ, ಅರ್ಜುನ, ನಳ ಇತ್ಯಾದಿ ಪಾತ್ರಗಳು.
ಪೀಠಿಕೆ ವೇಷದ ಬಣ್ಣಗಾರಿಕೆ
ಮುಖಕ್ಕೆ ಮೊದಲಿಗೆ ನಸುಕೆಂಬಣ್ಣ ಕಾಣುವ ಬಂಗಾರ ಬಣ್ಣದ ಛಾಯಬಣ್ಣವನ್ನು ಮೂಲಲೇಪನವಾಗಿ ಹಚ್ಚಿಕೊಳ್ಳುತ್ತಾರೆ. ಹಣೆಗೆ ವೈಷ್ಣವನಾಮವನ್ನು (ಊರ್ಧ್ವಪುಂಡ್ರ) ಬರೆಯುತ್ತಾರೆ. ಹುಬ್ಬಿನ ಮಧ್ಯೆ ಹಣೆಗೆ ಕೆಂಪು ಗೀಟು ಎಳೆದು, ಅದಕ್ಕೆ ತೆಳ್ಳಗಿನ ಕಪ್ಪು ಗೆರೆ ಹಾಕಿ ಅರಶಿನ ಬಣ್ಣದ ‘U’ ಆಕಾರ ಬರೆಯುತ್ತಾರೆ. ಇದಕ್ಕೂ ತೆಳ್ಳಗಿನ ಕಪ್ಪು ಗೆರೆಯನ್ನು ಎಳೆಯಲಾಗುತ್ತದೆ. ಸಾಮಾನ್ಯವಾಗಿ ಕಾಣದಂತಿರುವ ಈ ಕಪ್ಪು ಗೆರೆಗಳನ್ನು ಎಳೆಯುವುದರಿಂದ ಬಣ್ಣಗಳು ಪರಸ್ಪರ ಮಿಶ್ರವಾಗುವುದಿಲ್ಲ. ಕೆಲವರು ಸಾತ್ವಿಕ ನೆಲೆಯಿಂದ ಕಪ್ಪು ಗೆರೆಗಳನ್ನು ಎಳೆಯದೆಯೇ ನಾಮಗಳನ್ನು ಹಾಕುತ್ತಾರೆ. ಇದುವೇ ಪರಂಪರೆಯ ಶುದ್ಧವಾದ ಕ್ರಮವಂತೆ. ಹೊರಭಾಗದಲ್ಲಿ ಸ್ವಲ್ಪ ದಪ್ಪಗೆ ಬಿಳಿಬಣ್ಣವನ್ನು ಹಳದಿ ನಾಮದ ಹೊರ ಅಂಚಿಗೆ ಸರಿಯಾಗಿ ಎಳೆಯುತ್ತಾರೆ. ಭ್ರೂಮಧ್ಯದ ಕೆಳಗೆ ಮೂಗಿನ ಮೇಲೆ ಒಂದು ವೃತ್ತಾಕಾರದ ಚಕ್ರ ಮುದ್ರೆ ಬರೆಯುವುದೂ ಇದೆ. ಹುಬ್ಬಿಗೆ ಕಾಡಿಗೆ ಹಾಗೂ  ಕಣ್ಣಿಗೆ ಕಾಡಿಗೆಯ ಸಪೂರ ಗೆರೆಗಳನ್ನು ಎಳೆಯುತ್ತಾರೆ. ಕಣ್ಣಿನ ಕೊನೆಗಳಲ್ಲಿ ಬಿಳಿಗೆರೆಗಳನ್ನು ಬರೆದು, ಚಿಬುಕದಲ್ಲಿ ಚಕ್ರಮುದ್ರೆ ಯನ್ನು ಬರೆಯುತ್ತಾರೆ. ಚಕ್ರ ಮುದ್ರೆಯು ಕೆಂಪು ಬೊಟ್ಟು, ಅದರ ಸುತ್ತಲೂ ಅರಶಿನ ವೃತ್ತ, ಅದರ ಸುತ್ತಲೂ ದಪ್ಪ ಬಿಳಿ ವೃತ್ತ ಇದಕ್ಕೆ ತಾಗಿಕೊಂಡಂತೆ ಮುದ್ರೆ, ಆ ಮುದ್ರೆಯ ಸುತ್ತಲೂ ಕೆಂಪು ಅಂಚನ್ನು ಒಳಗೊಂಡಿರುತ್ತದೆ. ಗಲ್ಲದಲ್ಲಿಯೂ ಇದೇ ರೀತಿಯ ಮುದ್ರೆ ಬರೆಯುವ ಕ್ರಮವಿದೆ. ಗಲ್ಲದ ಕೊನೆಯಲ್ಲಿ ಕಾಡಿಗೆಯಲ್ಲಿ ಗಡ್ಡ ಬರೆಯುತ್ತಾರೆ. ಇದಕ್ಕೆ ಕೆಂಪು ಅಂಚು ಇರುತ್ತದೆ.
ವೇಷವಿಧಾನ
ಪೀಠಿಕೆ ವೇಷಗಳು ಸಾಮಾನ್ಯವಾಗಿ ಹಸಿರು ದಗಲೆಯನ್ನು ಹಾಕಿಕೊಳ್ಳುತ್ತವೆ. ದಗಲೆಯ ಬಣ್ಣ, ಚಲ್ಲಣದ ಬಣ್ಣ ಮತ್ತು ಬಾಲ್‌ಮುಂಡಿನ ಅಂಚಿನ ಬಣ್ಣ ಒಂದೇ ಆಗಿರಬೇಕೆಂಬುದು ನಿಯಮ. ಬಾಲ್‌ಮುಂಡು ಬಿಳಿ ಬಣ್ಣದ್ದಾಗಿದ್ದು, ಹಸಿರು ಮತ್ತು ಹಳದಿ ಗೋಟುಗಳಿಂದ ಕೂಡಿರುತ್ತದೆ. ಸಾಮಾನ್ಯವಾಗಿ ಹಳದಿ ಮತ್ತು ಬಿಳಿಬಣ್ಣದ ಸೋಗೆವಲ್ಲಿಗಳನ್ನು ಧರಿಸುತ್ತಾರೆ.
ಕೊರಳಿಗೆ ಬಿಳಿಯ ಕಾಯಿಗಳಿರುವ ಗುಂಡಡ್ಡಿಗೆಯನ್ನು ಮತ್ತು ಅಗಲಡ್ಡಿಗೆಯನ್ನು ಧರಿಸುತ್ತಾರೆ. ಎದೆಪದಕದ ಅಂಚು ಕೆಂಪು ಉಲ್ಲನ್‌ನಿಂದ ಅಥವಾ ಕೆಂಪು ಕಪ್ಪು ಮಿಶ್ರಣದ ಉಲ್ಲನ್‌ನಿಂದ ಕೂಡಿರುತ್ತದೆ.  ಭುಜಕೀರ್ತಿ(ಅಂಚಿಗೆ ಉಲ್ಲನ್ ಇದೆ), ತೋಳ್ಕಟ್ಟು, ಕೈಕಟ್ಟು ಕೆಂಪು ಬಣ್ಣದ್ದಾಗಿರುತ್ತವೆ. ವೀರಗಸೆಯ ಉಲ್ಲನ್ ಮತ್ತು ಗೊಂಡೆಯ ಬಣ್ಣ ಕೆಂಪು ಅಥವಾ ಕೆಂಪು ಕಪ್ಪು ಮಿಶ್ರಣದ ಉಲ್ಲನ್‌ನಿಂದ ಕೂಡಿರುತ್ತದೆ. ಎರಡು ಡಾಬು, ಎರಡು ಜತೆ ಮಾರುಮಾಲೆ, ಒಂದೊಂದು ಜತೆ ಕಾಲುಮುಳ್ಳು, ಕಾಲು ಕಡಗ, ನೂರು ಗೆಜ್ಜೆಗಳಿರುವ ಒಂದು ಜತೆ ಗೆಜ್ಜೆ, ಐವತ್ತು ಗೆಜ್ಜೆಗಳಿರುವ ಕಾಲುಜಂಗು ಧರಿಸುತ್ತಾರೆ. ಆರು ಕಟ್ಟುದಿಂಬುಗಳಲ್ಲಿ ನಾಲ್ಕು ಕೆಂಪು ಹಾಗೂ ಎರಡು ಕಪ್ಪು ಬಣ್ಣದಿಂದ ಕೂಡಿರಬೇಕು. ಒಟ್ಟಿನಲ್ಲಿ, ಪೀಠಿಕೆ ವೇಷಗಳ ವೇಷವಿಧಾನವು ಕೆಂಪು ಬಣ್ಣದಿಂದ ಶೋಭಿಸುತ್ತದೆ.
ಶಿರೋಭೂಷಣ
ಪೀಠಿಕೆ ವೇಷದ ಕೋಲು ಕಿರೀಟವು ಕೆಂಪು ಸಕಲಾತಿಯಿಂದ ಕೂಡಿದ್ದು, ಕೆಂಪು ಉಲ್ಲನ್ ಗೊಂಡೆಗಳಿರುತ್ತವೆ. ಒಂದು ಜತೆ ಕರ್ಣಪತ್ರವನ್ನು ಕಿವಿಯ ಇಕ್ಕೆಡೆಗಳಲ್ಲಿ ಧರಿಸುತ್ತಾರೆ. ಅವುಗಳ ಉಲ್ಲನ್ ಬಣ್ಣ ಕೆಂಪು. ಕೆನ್ನೆಪೂ ಒಂದು ಜತೆಯನ್ನು ಧರಿಸಿ, ಕಿರೀಟವನ್ನು ಬಿಗಿಯಾಗಿ ಇರಿಸುತ್ತಾರೆ. ಪೀಠಿಕೆ ವೇಷಗಳು ಉಲ್ಲನ್ ಮೀಸೆಯನ್ನು ಕಟ್ಟಿಕೊಳ್ಳುತ್ತವೆ. ಕಿರೀಟದ ಹಿಂಭಾಗದಲ್ಲಿ ಕೇಸರವನ್ನು ಇಳಿಬಿಡಲಾಗುತ್ತದೆ.
ಪೀಠಿಕೆ ವೇಷದ ಶಿರೋಭೂಷಣದ ತುದಿಯಲ್ಲಿ ಬೆಳ್ಳಿಯ ಅರಳೋಲೆಗಳನ್ನು ಪೋಣಿ ಸುತ್ತಾರೆ. ಇದು ಪೀಠಿಕೆ ವೇಷಗಳಿಗಿರುವ ಅನನ್ಯತೆಯಾಗಿದೆ. ಪೀಠಿಕೆ ವೇಷದ ಕಿರೀಟವನ್ನು ಸಾಮಾನ್ಯವಾಗಿ ಚೌಕಿಯಲ್ಲಿ ಪೂಜೆಗೆ ಇಡುತ್ತಾರೆ. ನಂತರ ಅದನ್ನು ಅಕ್ಷತೆ ಹಾಕಿ ಪುರೋಹಿತರು ಪೀಠಿಕೆ ಪಾತ್ರ ಧರಿಸುವ ಕಲಾವಿದನ ತಲೆಗೆ ಇಡುತ್ತಾರೆ. ಕಲಾವಿದನು ಎಡ ಮೊಣಕಾಲನ್ನು ಊರಿ, ಕಿರೀಟವನ್ನು ಮುಟ್ಟಿ ನಮಸ್ಕರಿಸಿ ತಲೆಗಿರಿಸಿಕೊಳ್ಳುತ್ತಾನೆ.
ಧರ್ಮರಾಯನ ಕಿರೀಟ (ಚಿಕ್ಕ ಕೇಶಾವರಿ)
ಯಕ್ಷಗಾನದಲ್ಲಿ ಧರ್ಮರಾಯನ ಕಿರೀಟ ಎಂದು ಸಾಮಾನ್ಯವಾಗಿ ಕರೆಯುವ ಶಿರೋಭೂಷಣವಿದೆ. ಇದನ್ನು ಚಿಕ್ಕ ಕೇಶಾವರಿ ಎಂದೂ ಹೇಳಲಾಗುತ್ತದೆ. ಏಕೆಂದರೆ ಈ ಕಿರೀಟದ ಮುಗುಳಿಗೆ ಚಿಕ್ಕ ವೃತ್ತಾಕಾರದ ತಟ್ಟೆ ಅಥವಾ ತಟ್ಟಿಯನ್ನು ಬಂಧಿಸಿರುತ್ತದೆ. ನೋಡಲು ಆಕಾರದಲ್ಲಿ ಬಣ್ಣದ ವೇಷದ ಕೇಶಾವರಿ ಕಿರೀಟದಂತೆ ಕಂಡರೂ ಅದಕ್ಕಿಂತಲೂ ತುಂಬಾ ಚಿಕ್ಕದಾಗಿದೆ. ಈ ಕಿರೀಟವನ್ನು ತೊಡುವ ವೇಷಗಳು ರಾಜವೇಷದ ವಿಭಾಗದಲ್ಲಿಯೇ ಸೇರುತ್ತವೆ. ವೇಷ ವಿಧಾನವೆಲ್ಲ ಹಿಂದೆ ಹೇಳಿದ ಕಿರೀಟ ವೇಷಗಳದ್ದೇ ಆಗಿರುತ್ತದೆ. ಆದರೆ ಶಿರೋಭೂಷಣ ಮಾತ್ರ ಉರುಟಾಗಿರುತ್ತದೆ. ಸಣ್ಣ ಅಟ್ಟೆಯಿರುವ ವೃತ್ತಾಕಾರದ ಕಿರೀಟದ ಸುತ್ತಲೂ ಉಲ್ಲನ್‌ಗೊಂಡೆ ಇರುವುದಿಲ್ಲ. ಕಿರೀಟದ ಮೇಲ್ತುದಿಯಲ್ಲಿ ಒಂದು ಸತ್ತಿಗೆ ಇರುತ್ತದೆ. ಯಕ್ಷಗಾನದಲ್ಲಿ ಸಾಮಾನ್ಯವಾಗಿ ಇದನ್ನು ಧರ್ಮರಾಯನು ಧರಿಸುವುದರಿಂದ ಧರ್ಮರಾಯನ ಕಿರೀಟ ಎಂಬ ಹೆಸರು ಬಂದಿರಬೇಕು. ಧರ್ಮರಾಯ ಮಾತ್ರವಲ್ಲದೆ ಮಯೂರಧ್ವಜ, ಭೀಮಕ, ದಶರಥ, ಶಲ್ಯಪರ್ವದ ಶಲ್ಯ ಮೊದಲಾದ ಪಾತ್ರಗಳು ಇದೇ ಕಿರೀಟವನ್ನು ಧರಿಸುತ್ತವೆ.
ಈ ಕಿರೀಟದ ವ್ಯಾಸವು ೧೮ ಇಂಚು ಇರುತ್ತದೆ. ಧರ್ಮಿಷ್ಠರೂ, ಪ್ರಾಜ್ಞರೂ ಆದ ಚಕ್ರವರ್ತಿಗಳು ರಾಜರ್ಷಿಗಳು ಈ ಕಿರೀಟವನ್ನು ಧರಿಸುವುದು ಕ್ರಮ. ಧರ್ಮರಾಯ, ಮಯೂರಧ್ವಜ, ಭೀಮಕ ಇವರಿಗೆ ಕೆಂಪು ದಗಲೆ ಹಾಗೂ ಕೆಂಪು ಇಜಾರು ಇರುತ್ತದೆ. ದಶರಥನಿಗಾದರೆ ಬಿಳಿ ದಗಲೆ ಮತ್ತು ಬಿಳಿ ಇಜಾರು ಧರಿಸುವ ಕ್ರಮವಿದೆ.
ಮುಖವರ್ಣಿಕೆಯಲ್ಲಿ ಧರ್ಮರಾಯ ಮತ್ತು ಮಯೂರಧ್ವಜರಿಗೆ ವೈಷ್ಣವನಾಮ, ಚಕ್ರ, ಮುದ್ರೆ ಇರುತ್ತದೆ. ಭೀಮಕ ಮಹಾರಾಜನಿಗೆ ಅಡ್ಡನಾಮ ಹಾಗೂ ವೃದ್ಧಾಪ್ಯವನ್ನು ತೋರಿಸುವಂತೆ ಮುಖವರ್ಣಿಕೆಯಲ್ಲಿ ಬದಲಾವಣೆ ಮಾಡುತ್ತಾರೆ. ಧರ್ಮರಾಯನ ಮುಖವರ್ಣಿಕೆಯಲ್ಲಿ ಕೆಲವರು ಮೂಗಿನ ಮೇಲಿನಿಂದಲೇ ‘V’ ಆಕಾರದ ನಾಮವನ್ನು ಆರಂಭಿಸಿ ಹಣೆಗೆ ವಿಸ್ತರಿಸುತ್ತಾರೆ. ಈ ನಾಮ ವಿನ್ಯಾಸದ ನಡುವೆ ತಿಲಕವಿಡುತ್ತಾರೆ. ಸಾಮಾನ್ಯವಾಗಿ ಕೆಲವರು ಇದರ ಜೊತೆಗೆ ಅಡ್ಡನಾಮವನ್ನೂ ಹಾಕುವುದಿದೆ. ಧರ್ಮರಾಯನ ಕಿರೀಟದ ವಿನ್ಯಾಸಕ್ಕೆ ಒಂದು ರೀತಿಯಲ್ಲಿ ಹೊಂದಿಕೆಯಾಗುವಂತೆ ಹಣೆಯ ಅಡ್ಡನಾಮ, ಉದ್ದನಾಮ ಅದರ ನಡುವೆ ತಿಲಕವಿರಿಸಿದ್ದನ್ನು ಕಾಣಬಹುದು. ಧರ್ಮರಾಯ ಗಡ್ಡಕಟ್ಟಿ ಕೊಳ್ಳುವುದರ ಮೂಲಕ ಭೀಮಕ ಮೊದಲಾದ ಪಾತ್ರಗಳನ್ನು ಮಾಡಲಾಗುತ್ತದೆ.
ಎದುರು ವೇಷ
ಎದುರು ವೇಷವೆಂದರೆ ಪ್ರಸಂಗದ ಪ್ರಧಾನ ಪಾತ್ರದ ವಿರುದ್ಧವಾದ ಪಾತ್ರ. ಅಂದರೆ ಪ್ರಸಂಗದ ಪ್ರತಿನಾಯಕ ಪಾತ್ರ ಎಂದೇ ಅರ್ಥ. ಪೀಠಿಕೆ ವೇಷಗಳು ನಾಯಕನ ಪಾತ್ರಗಳಾಗಿಯೂ ಅವುಗಳಿಗೆ ವಿರೋಧಿ ಸ್ಥಾನದಲ್ಲಿ ಪ್ರತಿನಾಯಕರಾಗಿ ಬರುವ ಎಲ್ಲ ಪಾತ್ರಗಳು ಎದುರು ವೇಷಗಳ ಗುಂಪಿನಲ್ಲಿ ಸೇರುತ್ತವೆ. ಕರ್ಣಪರ್ವ ಪ್ರಸಂಗದಲ್ಲಿ ಅರ್ಜುನ ಪೀಠಿಕೆ ವೇಷವಾದರೆ ಕರ್ಣನದು ಎದುರು ವೇಷ. ಹೀಗೆ ಕೌರವ, ಕಾರ್ತವೀರ್ಯ, ತಾಮ್ರ ಧ್ವಜ, ಅತಿಕಾಯ, ಸುಲೋಚನ ಮೊದಲಾದವುಗಳೆ ಎದುರು ವೇಷಗಳ ಪಾತ್ರಗಳು.
ನಾಯಕ ಪಾತ್ರದ ಮುಖ್ಯಧೋರಣೆಯನ್ನು ವಿರೋಧಿಸುವ ಕಾರಣಕ್ಕೆ ವಿರೋಧ ಎಂಬರ್ಥದಲ್ಲಿ ಎದುರು ವೇಷ ಎಂಬ ಹೆಸರು ಬಂದಿರಬಹುದು. ಇದನ್ನು ಇದಿರುವೇಷ ಎಂದೂ ಕರೆಯುವುದಿದೆ. ಸೇಡಿಯಾಪು ಕೃಷ್ಣಭಟ್ಟರು ಹೇಳುವಂತೆ ಇದಿರು, ಎದುರು ಎಂಬುದಕ್ಕೆ ಎರಡು ಬಗೆಯುವುದು ಅಥವಾ ಎರಡಾಡುವುದು ಎಂಬ ಅರ್ಥವಿದೆ. ಎರಡಾಡುವ ಕಾರಣಕ್ಕೆ ಪ್ರತಿನಾಯಕ ವೇಷಕ್ಕೆ ಈ ಹೆಸರು ಬಂದಿರಬಹುದು. ಬಡಗುತಿಟ್ಟಿ ನಲ್ಲಿ ಈ ವೇಷಕ್ಕೆ ಎರಡನೇ ವೇಷ ಎಂದು ಕರೆಯುತ್ತಾರೆ.
ಎದುರುವೇಷ ಬಣ್ಣಗಾರಿಕೆ
ಎದುರು ವೇಷಗಳು ಯಕ್ಷಗಾನದಲ್ಲಿ ಪ್ರತಿನಾಯಕ ಪಾತ್ರಗಳಾಗಿರುವುದರಿಂದ ಅವುಗಳ ಸ್ವಭಾವಕ್ಕನು ಗುಣವಾಗಿ ಮುಖವರ್ಣಿಕೆಯೂ, ಉಗ್ರವಾಗಿರುತ್ತದೆ. ಮುಖವರ್ಣಿಕೆಗೆ ಹೆಚ್ಚಾಗಿ ಕೆಂಪು, ಹಳದಿ, ಮತ್ತು ಕಪ್ಪು ಬಣ್ಣಗಳನ್ನೇ ಬಳಸುತ್ತಾರೆ. ರೇಖೆಗಳು ಸಾಮಾನ್ಯವಾಗಿ ವಕ್ರವಾಗಿದ್ದು, ತಮ್ಮ ಸ್ವಭಾವವನ್ನು ಪ್ರತಿಬಿಂಬಿಸುವಂತಿರುತ್ತವೆ. ಮುಖವರ್ಣಿಕೆಯಲ್ಲಿ ಹಳದಿ ಮತ್ತು ಕೆಂಪು ಬಣ್ಣಗಳು ಎದ್ದು ಕಾಣುತ್ತವೆ. ಹುಬ್ಬು ವಕ್ರವಾಗಿ ದಪ್ಪವಾಗಿರುತ್ತವೆ. ಸಾಮಾನ್ಯವಾಗಿ ಅಡ್ಡನಾಮ, ಉರುಟುಬೊಟ್ಟು ಅಥವಾ ಇಸ್ಪೀಟು ಎಲೆಯ ಆಟಿನ್ ಆಕಾರದ ನಾಮಗಳನ್ನೇ ಬರೆಯುತ್ತಾರೆ. ಉದ್ದನಾಮದ ಎದುರು ಪಾತ್ರಗಳಿಗೆ ಕೆಂಪು ನಾಮ ಎಳೆದು ನಂತರ ಕಪ್ಪು, ಹಳದಿ, ಕಪ್ಪು, ಬಿಳಿ, ಬಿಳಿ ಮುತ್ತರಿ, ಕೆಂಪು ಗೆರೆಗಳನ್ನು ಎಳೆಯಲಾಗುತ್ತದೆ. ಹೀಗೆ ಎಳೆಯುವ ಆಕಾರವು ಸಾತ್ವಿಕ ಪಾತ್ರದಂತೆಯೇ ಇರುತ್ತದೆ. ದಕ್ಷ, ಗದಾಪರ್ವದ ಕೌರವ ಮೊದಲಾದ ಪಾತ್ರಗಳು ಉದ್ದ ಮತ್ತು ಅಡ್ಡನಾಮಗಳನ್ನು ಹಾಕುವ ಕ್ರಮವಿದೆ. ಹಸಿಬಣ್ಣದ ಪಾತ್ರಗಳು ಕೂಡಾ ಎದುರು ವೇಷಗಳ ಸಾಲಿಗೆ ಸೇರುತ್ತವೆ.
ಎದುರು ವೇಷದ ವೇಷವಿಧಾನ
ಎದುರು ವೇಷಗಳು ಹಾಕಿಕೊಳ್ಳುವ ದಗಲೆಯಲ್ಲಿ ಸೀಮಿತವಾದ ಕೆಲವು ಪಾತ್ರಗಳಿಗೆ ಕೆಂಪು ದಗಲೆ, ಕೆಂಪು ಇಜಾರು ಧರಿಸುವುದನ್ನು ಹೊರತುಪಡಿಸಿದರೆ ಉಳಿತಂದೆ ಎಲ್ಲಾ ವೇಷಗಳಿಗೆ ಧರಿಸುವ ದಗಲೆಯ ಮತ್ತು ಇಜಾರಿನ  ಬಣ್ಣ ಕಪ್ಪು. ಭುಜಕಿರೀಟ, ಎದೆಪದಕ, ಡಾಬು, ವೀರಗಾಸೆ ಎಲ್ಲವೂ ಕೆಂಪು ಬಣ್ಣದವುಗಳು. ಸಾಮಾನ್ಯವಾಗಿ ಬಿಳಿ ಮತ್ತು ಕಪ್ಪು ಬಣ್ಣದ ಸೋಗೆವಲ್ಲಿಗಳನ್ನು ಧರಿಸುತ್ತಾರೆ. ಉಳಿದಂತೆ ಕಿರೀಟ ವೇಷದ ಎಲ್ಲ ವೇಷಭೂಷಣ ಗಳನ್ನು ಧರಿಸುತ್ತಾರೆ.
ಶಿರೋಭೂಷಣ
ಎದುರು ವೇಷಗಳು ಕಿರೀಟ ವೇಷಗಳೇ ಆಗಿವೆ. ಅಂದರೆ ಕೋಲು ಕಿರೀಟ ಅಥವಾ ಪೂಂಬೆ ಕಿರೀಟವನ್ನು ಧರಿಸುತ್ತವೆ. ಆದರೆ ಕಿರೀಟದ ಸಕಲಾತಿ ಅಥವಾ ವೆಲ್ವೆಟ್ ಹಾಗೂ ಉಲ್ಲನ್ ಗೊಂಡೆಗಳು ಕಪ್ಪು ಬಣ್ಣ ಅಥವಾ ಕಪ್ಪು ಕೆಂಪು ಮಿಶ್ರ ಬಣ್ಣದಿಂದ ಕೂಡಿರುತ್ತವೆ. ಪೀಠಿಕೆ ವೇಷದ ಕಿರೀಟದಲ್ಲಿರುವಂತೆ ಅರಳೋಲೆ ಎದುರು ವೇಷದ ಕಿರೀಟದಲ್ಲಿರುವುದಿಲ್ಲ. ಕಿರೀಟ ಹಿಂಭಾಗದಲ್ಲಿ ಕಪ್ಪು ಕೇಸರ ಹಾಗೂ ಉಲ್ಲನ್ ಮೀಸೆ ಕಟ್ಟಲಾಗುತ್ತದೆ.
ಕರ್ಣ
ಕರ್ಣನ ಪಾತ್ರಧಾರಿಯು ಮುಖಕ್ಕೆ ಮೂಲಲೇಪನವನ್ನು ಹಚ್ಚಿಕೊಂಡು, ಉದ್ದ ಮತ್ತು ಅಡ್ಡನಾಮವನ್ನು ಬಿಳಿ ಬಣ್ಣದಲ್ಲಿ ಬರೆಯುತ್ತಾನೆ. ಹಣೆಯ ಮಧ್ಯೆ ಕೆಂಪು ಬಣ್ಣದ ಉರುಟುಬೊಟ್ಟು ಶೋಭಿಸುತ್ತದೆ. ಈಗೀಗ ಎದುರು ವೇಷದ ಉದ್ದ ನಾಮವನ್ನೇ ಹಾಕುವ ಪದ್ಧತಿ ರೂಢಿಗೆ ಬಂದಿದೆ. ಕಣ್ಣಿನ ಕೊನೆಯಲ್ಲಿ ಬಿಳಿಗೆರೆಗಳಿಂದ ಕೂಡಿದ ಚಕ್ರಮುದ್ರೆಯನ್ನು ಬರೆಯುತ್ತಾರೆ. ಮುದ್ರೆ, ಗಡ್ಡ ಬರವಣಿಗೆಗೆ ಹಾಗೂ ನಾಮ ಬರವಣಿಗೆಗೆ ಕೆಂಪು, ಕಪ್ಪು, ಮತ್ತು ಬಿಳಿ ಬಣ್ಣಗಳನ್ನು ಹೆಚ್ಚು ಬಳಸುತ್ತಾರೆ. ದಪ್ಪವಾದ ಹುಬ್ಬು ಹಾಗೂ ಕಪ್ಪು ಉಲ್ಲನ್ ಮೀಸೆ ಕರ್ಣನ ಪಾತ್ರವನ್ನು ಕಳೆಗಟ್ಟಿಸುತ್ತದೆ.
ಸಾಂಪ್ರದಾಯಕವಾಗಿ ತೆಂಕುತಿಟ್ಟಿನಲ್ಲಿ ಕುರುಕ್ಷೇತ್ರ ಪ್ರಸಂಗಗಳನ್ನಾಡುವಾಗ ದ್ರೋಣ ಪರ್ವದ ದ್ರೋಣನ ಪಾತ್ರವನ್ನು ನಿರ್ವಹಿಸಿದ ಪಾತ್ರಧಾರಿಯೇ ಕರ್ಣ ಪರ್ವದ ಕರ್ಣನ ಪಾತ್ರವನ್ನು ನಿರ್ವಹಿಸಬೇಕಾಗುತ್ತದೆ. ಅಂತಹ ಸಂದರ್ಭಗಳಲ್ಲಿ ಹಣೆಯಲ್ಲಿ ಮೂರು ಅಡ್ಡನಾಮಗಳು ‘V’ ಆಕಾರದ ಉದ್ದನಾಮ ನಡುವೆ ತಿಲಕವನ್ನು ಇಟ್ಟುಕೊಳ್ಳಲಾಗುತ್ತದೆ. ಕಣ್ಣಂಚಿನಲ್ಲಿ ಮುದ್ರೆಗಳನ್ನು ಇರಿಸಲಾಗುತ್ತದೆ. ದ್ರೋಣ ಮತ್ತು ಕರ್ಣನ ಪಾತ್ರ ನಿರ್ವಹಿಸಲು ಬೇರೆ ಬೇರೆ ವೇಷಧಾರಿಗಳಿದ್ದಾಗ ಅಡ್ಡನಾಮ ಇಲ್ಲದೆ ಊಧತ್ರಿಪುಂಡ್ರ, ಮೂಗಿನ ಮೇಲೆ ಮುದ್ರೆ ಹಾಗೂ ಕಣ್ಣಿನ ಕೆಳಭಾಗದಲ್ಲಿ ಬಿಳಿರೇಖೆಗಳಿಂದ ಜೋಡಿಸುವ ಮುದ್ರೆ ಇರುತ್ತದೆ. ಹಣೆಯಲ್ಲಿ ಉದ್ದನಾಮವನ್ನು ದಾಸವಾಳದ ತೊಟ್ಟಿನಂತೆಯೂ ಅಲಂಕರಿಸಿ ಬರೆದು ನಡುವೆ ತಿಲಕವಿಡುವ ಕ್ರಮವೂ ಇದೆ. ದ್ರೋಣ ಪಾತ್ರಕ್ಕೆ ಪ್ರತ್ಯೇಕ ವೇಷಧಾರಿ ಇದ್ದಾಗಲೂ ಕರ್ಣನ ಪಾತ್ರವನ್ನು ಮೇಲಿನಂತೆ ಮಾಡುವುದು ಸಂಪ್ರದಾಯ ವಾಗಿಯೇ ಬಂದಂತಿದೆ.
ದ್ರೋಣ ಪರ್ವದಲ್ಲಿ ಕರ್ಣನಿಗೆ ಕಡಿಮೆ ಕೆಲಸ. ಇದನ್ನು ಎಳೆಯ ಕಲಾವಿದರು ನಿರ್ವಹಿಸುವುದು ರೂಢಿ. ಹಾಗಾಗಿ ದ್ರೋಣ ಪರ್ವದ ಕರ್ಣನಿಗೆ ಕೋಟೆಕರ್ಣ ಎಂಬ ಪ್ರತ್ಯೇಕ ವೇಷವೇ ರೂಢಿಗೆ ಬಂದಿದೆ. ಸಾಮಾನ್ಯವಾಗಿ ಮೊದಲು ಧರ್ಮರಾಯನ ಪಾತ್ರವನ್ನು ನಿರ್ವಹಿಸಿದ ಕಲಾವಿದನೇ ಪಕಡಿ ಕಟ್ಟಿಕೊಂಡು ಕರ್ಣನಾಗಿ ಬರುತ್ತಿದ್ದ. ಈ ಕಾರಣಕ್ಕಾಗಿ ಈ ವೇಷ ವಿಧಾನ ರೂಪುಗೊಂಡಿರಬಹುದು.
ಹಸಿಬಣ್ಣದ ರಾಜವೇಷಗಳು
ಇಂದ್ರಜಿತು, ರಕ್ತಬೀಜ, ಮಕರಾಕ್ಷ, ಪಂಚಜನ, ಭಾನುಕೋಪ, ಸುಂದ-ಉಪಸುಂದ ಇತ್ಯಾದಿ ಪಾತ್ರಗಳಿಗೆ  ಅಡಿಪಾಯ ಮತ್ತು ಮುಖದ ರೇಖೆಗಳನ್ನು ಹಸಿಬಣ್ಣದಲ್ಲಿಯೇ ಬರೆಯಲಾಗುತ್ತದೆ. ಮುಖದ ರೇಖೆಗಳನ್ನು ಬರೆದಾದ ಮೇಲೆ ಉಳಿದ ಭಾಗಕ್ಕೆ ಅಡಿಪಾಯ ವಾಗಿ ಹಸಿರು, ನೀಲಿ, ಗುಲಾಬಿ, ಕಪ್ಪು ಮೊದಲಾದ ಬಣ್ಣಗಳನ್ನು ಬಳಸಲಾಗುತ್ತದೆ.
ಇಂದ್ರಜಿತು / ರಕ್ತಬೀಜಾಸುರ
ಯಕ್ಷಗಾನದಲ್ಲಿ ಪ್ರಖ್ಯಾತ ಎದುರು ವೇಷಗಳಾದ ಇಂದ್ರಜಿತು ಮತ್ತು ರಕ್ತಬೀಜಾಸುರ ಪಾತ್ರಗಳ ವೇಷವಿಧಾನವು ಪರಸ್ಪರ ಹೋಲುತ್ತದೆ. ಇಂದ್ರಜಿತುವಿನ ಮುಖವರ್ಣಿಕೆಯಲ್ಲಿ ಕೆಂಪು, ಹಳದಿ ಮತ್ತು ಕಪ್ಪು ಬಣ್ಣಗಳೇ ವಿಜೃಂಭಿಸುತ್ತವೆ. ಹಣೆಯಲ್ಲಿ ಕೆಂಪು ಬಣ್ಣದ ಕೆಳಮುಖವಾಗಿರಿಸಿದ ಅರಳಿ ಎಲೆಯಾಕಾರದ ಬೊಟ್ಟು ಇಡುತ್ತಾರೆ. ಇದನ್ನು ಆಟೀನು ಬೊಟ್ಟು ಎಂದು ಕರೆಯುತ್ತಾರೆ. ಆಟೀನಿಗೆ ಬದಲು ಡೈಮಂಡ್ ಆಕಾರದ ಬೊಟ್ಟನ್ನು ಇರಿಸಿ ಚುಟ್ಟಿಗಳಿಂದ ಅಲಂಕರಿಸುವ ಮೂಲಕ ಇಂದ್ರಜಿತು ಪಾತ್ರವನ್ನು ಮಾಡುವ ಕಲಾವಿದರೂ ಇದ್ದರಂತೆ (ನೋಡಿ : ಯಕ್ಷಭೀಮನ ನೂರು ಹೆಜ್ಜೆಗಳು, ೨೦೦೪ : ೩೫೮).  ಹಣೆಯನ್ನು ಹೀಗೆ ಚಿತ್ರಿಸಿದ ಬಳಿಕ ಮೂಗಿನ ಹೊಳ್ಳೆಗಳಿಂದ ಎರಡೂ ಕಿವಿಗಳ ಕಡೆಗೆ ಸರಿಯುವ ಬಿಳಿಬಣ್ಣದ ರೇಖಾ ವಿನ್ಯಾಸಗಳು, ಕಣ್ಣಿನ ಕೊನೆಯಲ್ಲಿ ಕೆಂಪು, ಕಪ್ಪು ಹಾಗೂ ಬಿಳಿ ಬಣ್ಣದ ವರ್ಣಿಕೆಗಳು, ಗಲ್ಲದಲ್ಲಿ ಬರೆಯುವ ಹಳದಿ, ಬಿಳಿ, ಕಪ್ಪು, ಕೆಂಪು ಬಣ್ಣದ ವಕ್ರರೇಖೆಗಳು. ಕೆಂಪು, ಬಿಳಿ ಮಿಶ್ರಣದ ಅಡಿಛಾಯೆಯು ಇಂದ್ರಜಿತು ಹಾಗೂ ರಕ್ತಬೀಜನ ಮುಖವರ್ಣಿಕೆಗೆ ರೌದ್ರದ, ರಾಕ್ಷಸತ್ವದ ಆಯಾಮವನ್ನು ತಂದುಕೊಡುತ್ತದೆ. ಕೆಲವರು ಹಣೆಯಲ್ಲಿ ಬಿಳಿ ಅಂಚಿನಿಂದ ಕೂಡಿದ ಕೆಂಪು ಬಣ್ಣದ ಉರುಟು ಬೊಟ್ಟನ್ನೂ ಬರೆಯುತ್ತಾರೆ. ರಕ್ತಬೀಜನಿಗೆ ಹಿಂದೆ ದೈವೀಭಕ್ತನೆಂಬ ನೆಲೆಯಲ್ಲಿ ಓಂಕಾರದ ಚಿತ್ರವನ್ನೂ ಬರೆಯುತ್ತಿದ್ದ ರಂತೆ.  ಈ  ಪಾತ್ರಗಳು  ಕೆಂಪು  ಅಂಗಿ, ಕೆಂಪು ಚಲ್ಲಣ ಹಾಗೂ ಕೆಂಪು ಅಂಚಿನ ಬಾಲ್ ಮುಂಡು ಧರಿಸುತ್ತವೆ. ಭುಜಕೀರ್ತಿ, ಎದೆಪದಕ, ವೀರಗಸೆ, ಡಾಬು ಇವುಗಳ ಬಣ್ಣ ಕೆಂಪು. ಈ ಪಾತ್ರಗಳಿಗೆ ಕೆಂಪು ದಗಲೆಗೆ ಕೆಂಪು ಆಭರಣಗಳನ್ನೇ ಧರಿಸುವ ಕ್ರಮವು ಹೆಚ್ಚು ರೂಢಿ ಯಲ್ಲಿದೆ. ಕೆಂಪು ಮತ್ತು ಬಿಳಿಬಣ್ಣದ ಸೋಗೆವಲ್ಲಿಗಳನ್ನು ಧರಿಸುತ್ತವೆ. ಉಳಿದಂತೆ ರಾಜ ವೇಷದ ಎಲ್ಲ ವೇಷಭೂಷಣಗಳನ್ನು ತೊಟ್ಟುಕೊಳ್ಳುತ್ತವೆ.

ಈ ಪಾತ್ರಗಳು ಕಪ್ಪು ಗೊಂಡೆಗಳಿಂದ ಕೂಡಿದ ಕೋಲು ಕಿರೀಟವನ್ನು ಧರಿಸುತ್ತವೆ. ಕರ್ಣಪತ್ರ ಹಾಗೂ ಚೆನ್ನೆಪೂಗಳು ಹಿಂಭಾಗದಲ್ಲಿ ನೀಳವಾದ ಕೇಸರವನ್ನು ಧರಿಸಲಾಗುತ್ತದೆ. ಇಂದ್ರಜಿತು ಪಾತ್ರಕ್ಕೆ ಹುಬ್ಬಿನ ಮೇಲೆ ಮತ್ತು ಕಣ್ಣಿನ ಕೆಳಗೆ ಕಿರುಗಾತ್ರದ ಚುಟ್ಟಿಯನ್ನು ಇಡುತ್ತಾರೆ. ಇಂದ್ರಜಿತು ಮಾರಣಾಧ್ವರವನ್ನು ಮಾಡುವ ವಿಷಯ ಪ್ರಸಂಗದಲ್ಲಿದೆ. ಮಾರಣಾಧ್ವರವನ್ನು ಮಾಡುವವರು ರಕ್ತವರ್ಣದ ಕೆಂಪು ಬಟ್ಟೆಯನ್ನು ಧರಿಸಬೇಕೆಂದು ಪ್ರಸಂಗದಲ್ಲೇ ಹೇಳಲಾಗಿದೆ.
ಅತಿಕಾಯ
ಅತಿಕಾಯ, ಹಿರಣ್ಯಾಕ್ಷ ಮೊದಲಾದುವು ರಾಕ್ಷಸ ವೇಷಗಳೇ ಆಗಿವೆ. ಆದರೆ ಈ ವೇಷಗಳ ಮುಖವರ್ಣಿಕೆಯನ್ನು ರಾಕ್ಷಸ ಪಾತ್ರಗಳಷ್ಟು ಘೋರವಾಗಿ ಚಿತ್ರಿಸುವುದಿಲ್ಲ. ಅತಿಕಾಯನ ಮುಖದ ಮೂಲ ಲೇಪನ ಹಸಿರು ಬಣ್ಣದಲ್ಲಿರುತ್ತದೆ. ಈತ ವೈಷ್ಣವ ಭಕ್ತ ಮತ್ತು ಸಾತ್ವಿಕ ಎಂಬುದನ್ನು ಸೂಚಿಸುವ ಸಲುವಾಗಿ ಈ ಚಿತ್ರಣವಿರುತ್ತದೆ. ಹಣೆಯಲ್ಲಿ ಉದ್ದನಾಮ ಮತ್ತು ಕಣ್ಣಿನ ಒಳ ವಿಶಿಷ್ಟ ಮುದ್ರೆ ಕಣ್ಣಿನ ಮೇಲೆ ಮತ್ತು ಕೆಳಗೆ ಇಂದ್ರಜಿತು ಪಾತ್ರಕ್ಕೆ ಇಡುವಂತೆ ಕಿರುಗಾತ್ರದ ಚುಟ್ಟಿಗಳಿಂದ ಮುದ್ರೆಯನ್ನು ಇಡಲಾಗುತ್ತದೆ.
ಅತಿಕಾಯ ವೇಷಧಾರಿಯು ಕಪ್ಪು ದಗಲೆ ಹಾಗೂ ಕಪ್ಪು ಚಲ್ಲಣವನ್ನು ಹಾಕಿಕೊಳ್ಳುತ್ತಾನೆ. ಕೆಂಪು ಮತ್ತು ಕಪ್ಪು ಬಣ್ಣದ ಸೋಗೆವಲ್ಲಿಗಳನ್ನು ಧರಿಸುತ್ತಾನೆ. ಕೆಂಪು ದಗಲೆ ಕೆಂಪು ಇಜಾರನ್ನು ಧರಿಸಿಯೂ ವೇಷ ಮಾಡಲಾಗುತ್ತದೆ. ಅಲ್ಲದೆ ನಸು ಹಸಿರು ಅಂಚಿನ ಬಾಲ್‌ಮುಂಡು ಧರಿಸುತ್ತಾನೆ. ಎದೆಪದಕ, ಭುಜಕೀರ್ತಿ, ವೀರಗಸೆ ಮೊದಲಾದ ಆಭರಣಗಳು ಉಲ್ಲನ್ ಕೆಂಪು ಮತ್ತು ಕಪ್ಪು ಮಿಶ್ರಬಣ್ಣದಿಂದ ಕೂಡಿರುತ್ತದೆ. ಉಳಿದಂತೆ ಕಿರೀಟ ವೇಷಗಳು ಧರಿಸುವ ಎಲ್ಲ ವೇಷಭೂಷಣಗಳಿರುತ್ತವೆ. ಧರಿಸುವ ಕಿರೀಟದ ಗೊಂಡೆಗಳು ಕಪ್ಪು, ಕೆಂಪು ಮಿಶ್ರಬಣ್ಣದಿಂದ ಕೂಡಿರುತ್ತವೆ. ಕರ್ಣಪತ್ರಗಳೂ ಮಿಶ್ರಬಣ್ಣದ್ದಾಗಿವೆ.

ಬಲರಾಮ, ಶಿಶುಪಾಲ, ವೀರವರ್ಮ, ಕೌಂಡ್ಲಿಕ ಮೊದಲಾದ ಪಾತ್ರಗಳು ಹಸಿರು ಬಣ್ಣದಲ್ಲೇ ಪ್ರಮುಖವಾಗಿ ಕಾಣಿಸಿಕೊಳ್ಳುತ್ತವೆ.
ಮಾರೀಚ

ಮಾರೀಚನ ವೇಷದ ಮುಖ ವರ್ಣಿಕೆಯು ವರ್ಣಮಯ ವಿನ್ಯಾಸದಿಂದ ಕೂಡಿರುತ್ತದೆ. ಈ ಪಾತ್ರದ ಮುಖವರ್ಣಿಕೆಯು ಹೂವಿನಂತಹ ವಿನ್ಯಾಸಗಳು ಹಾಗೂ ವಿವಿಧ ಬಣ್ಣಗಳ ರೇಖೆಗಳೂ ಇರುತ್ತವೆ. ಇವೆಲ್ಲವುಗಳಿಂದ ಮಾರೀಚನೊಬ್ಬ ಮಾಂತ್ರಿಕ ಹಾಗೂ ಮಾಯಾವಿ ಎಂಬುದನ್ನು ಸಂಕೇತಿಸಲಾಗುತ್ತದೆ. ಸಾಮಾನ್ಯವಾಗಿ ಹಣೆಗೆ ಬಿಳಿ ಬಣ್ಣ ಹಚ್ಚಿ, ಕುಂಕುಮ ತಿಲಕವಿಟ್ಟು ಕಪ್ಪುಗೆರೆ ಎಳೆದು ಮೂರು ನಾಮಗಳಾಗಿ ವಿಂಗಡಿಸಲಾಗುತ್ತದೆ. ಕಣ್ಣಿನ ಸುತ್ತ ಕೆಂಪು ಹಾಗೂ ಕೆಳಭಾಗದಲ್ಲಿ ಅರದಾಳದ ಪುಡಿ ಹಚ್ಚಿ ಹೊಳಪು ಬರಿಸಲಾಗುತ್ತದೆ. ಗಲ್ಲಕ್ಕೆ ನಡುವೆ ಕೆಂಪು ಮತ್ತು ಅರದಾಳ ಹಚ್ಚಿ ಹೊಳಪು ಬರಿಸಿ ಗೌರವರ್ಣವನ್ನು ಹಾಕಲಾಗುತ್ತದೆ.  ಹುಬ್ಬಿಗೆ ಹಾಗೂ ಕಣ್ಣಿನ ಸುತ್ತ ಕಾಡಿಗೆ ಹಚ್ಚಿ ಮೀಸೆಯನ್ನು ಕಟ್ಟಿಕೊಳ್ಳಲಾಗುತ್ತದೆ.
ದ್ರೋಣ
ದ್ರೋಣ ಪಾತ್ರವನ್ನು ಯಕ್ಷಗಾನದಲ್ಲಿ ನಾಟಕದ ವೇಷದಂತೆ ಚಿತ್ರಿಸುವುದು ಸಂಪ್ರದಾಯ. ಹಣೆಗೆ ಅಡ್ಡನಾಮ, ನಡುವೆ ತಿಲಕ, ಗಡ್ಡ, ಮೀಸೆ, ತಲೆಗೆ ರುಮಾಲು ಅದರ ಮೇಲೆ ತುರಾಯಿಯನ್ನು ಕಟ್ಟಿಕೊಳ್ಳಲಾಗುತ್ತದೆ. ಜನಿವಾರ ತೊಟ್ಟು ಹಳದಿ ಬಣ್ಣದ ಸೀರೆಯನ್ನು ಕಚ್ಚೆ ಹಾಕಿಕೊಳ್ಳವುದರ ಮೂಲಕ ದ್ರೋಣನ ವೇಷದಲ್ಲಿ ಬ್ರಾಹ್ಮಣ್ಯವನ್ನು ಪ್ರತಿನಿಧಿಸಲಾಗುತ್ತದೆ. ಪರಂಪರೆಯಿಂದಲೇ ಈ ವೇಷ ವಿಧಾನ ಬಂದಿದೆ ಎಂಬುದು ಅನೇಕರ ಅಭಿಪ್ರಾಯ. ಪರಶುರಾಮ, ದಕ್ಷಬ್ರಹ್ಮ ಮೊದಲಾದ ವೇಷಗಳನ್ನು ಕಿರೀಟ ವೇಷಗಳನ್ನಾಗಿ ರೂಪಿಸಿರುವಾಗ ದ್ರೋಣ ಪಾತ್ರಕ್ಕೆ ಮಾತ್ರ ಬ್ರಾಹ್ಮಣ್ಯದ ಗುರುತನ್ನು ನೀಡಿರುವುದನ್ನು ಕಾಣುತ್ತೇವೆ. ಈ ಬಗೆಗೆ ಯೋಚಿಸಿದ ಹಿರಿಯರು ದ್ರೋಣನ ಪಾತ್ರ ಚಿತ್ರಣಕ್ಕೆ ಹೊಸ ಆಯಾಮವನ್ನು ನೀಡಿರುವುದು ಗಮನಾರ್ಹ.
ದ್ರೋಣನ ಪಾತ್ರವನ್ನು ಕಿರೀಟ ವೇಷವಾಗಿ ಚಿತ್ರಿಸುವುದೇ ಸರಿಯಾದ ರೀತಿ ಆಗಬಹುದು. ಹಣೆಗೆ ಅಡ್ಡನಾಮ, ನಡುವೆ ತಿಲಕವಿಡುವ ಹಾಗೂ ಗಡ್ಡ ಮೀಸೆಯ ಮುಖಕ್ಕೆ ಕಿರೀಟ ವೇಷದ ಎಲ್ಲಾ ವೇಷಭೂಷಣಗಳನ್ನು ತೊಡುವುದು, ಕಿವಿಗಳನ್ನು ಹಾಗೂ ನವಿಲುಗರಿಗಳನ್ನು ತೆಗೆದ ಕಿರೀಟವನ್ನು ಧರಿಸಿಕೊಳ್ಳುವುದು, ಕಿರೀಟದ ಕೊನೆಗೆ ಹಿಂದಿನಿಂದ ಬಟ್ಟೆಯೊಂದನ್ನು ಕಟ್ಟಿ ಅದನ್ನು ಸೊಂಟಕ್ಕೆ ಸಿಕ್ಕಿಸಿಕೊಳ್ಳುವುದು. ಅಡೂರಿನ ಯಕ್ಷಗಾನ ಕಮ್ಮಟವೊಂದರಲ್ಲಿ ಮಾಡಿದ ಈ ಚಿತ್ರಣವು ಯಕ್ಷಗಾನದ ಚೌಕಟ್ಟಿನ ಒಳಗಡೆ ಚೆನ್ನಾಗಿ ಹೊಂದುತ್ತದೆ ಎಂಬುದನ್ನು ಅನೇಕರು ಒಪ್ಪಿಕೊಂಡಿದ್ದಾರೆ(ನೋಡಿ ಚಿತ್ರ).
ಈಶ್ವರ
ಈಶ್ವರನ ಪಾತ್ರವು ಪರಂಪರೆಯಲ್ಲಿ ಕಿರೀಟವೇಷವೇ ಆಗಿತ್ತು ಎಂದು ಹೇಳುವವರಿದ್ದಾರೆ. ಮೇಲೆ ವಿವರಿಸಿದ ದ್ರೋಣನ ಪಾತ್ರದಂತೆ ಶಿವನ ಪಾತ್ರವನ್ನು ಕಿರೀಟ ಧರಿಸಿ ಕೆಲವರು ಈಗಲೂ ನಿರ್ವಹಿಸುವವರಿದ್ದಾರೆ. ಆದರೆ ಹೆಚ್ಚು ಪ್ರಚಲಿತವಿರುವ ಶಿವನ ವೇಷವೆಂದರೆ ಬೈರಾಗಿಯ ಸ್ವರೂಪದ್ದು. ಹಣೆಯಲ್ಲಿ ಕಪ್ಪು ವಜ್ರಾಕೃತಿಯನ್ನು ರಚಿಸಿ ಅದರ ನಡುವೆ ಕಣ್ಣು, ಎರಡು ಬಿಳಿ ಪಟ್ಟಿಗಳ ಅಡ್ಡನಾಮ, ಅವುಗಳನ್ನು ಅಂಚಿನಲ್ಲಿ ಮೂರು ಕಪ್ಪುಗೆರೆಗಳನ್ನು ಹಾಕಿ ಸ್ಪಷ್ಟಗೊಳಿಸಲಾಗುವುದು. ಕೆನ್ನೆಗೆ ಮುದ್ರೆ, ಗಡ್ಡ, ಮೀಸೆ ಇವಿಷ್ಟು ಶಿವನ ಮುಖವರ್ಣಿಕೆ. ಕೊರಳಲ್ಲಿ ಹಾವು, ಜಟೆ ಧರಿಸಿ ಅದರಲ್ಲಿ ಚಂದ್ರಕಲೆ, ಸೊಂಟದಲ್ಲಿ ಹುಲಿಯ ಚರ್ಮವನ್ನು ಹೋಲುವ ವಿನ್ಯಾಸದ ಬಟ್ಟೆ, ಬರಿಮೈಯಾದರೆ ಎದೆ, ಭುಜ, ತೋಳುಗಳಿಗೆ ಭಸ್ಮ ಲೇಪನ, ರುಂಡಮಾಲೆ, ರುದ್ರಾಕ್ಷಿಸರ ಇಷ್ಟಿದ್ದರೆ ಶಿವನ ವೇಷವಾಯಿತು. ಅರ್ಧತೋಳಿನ ಹಳದಿ ಅಂಗಿ ಧರಿಸಿ ಸೊಂಟಕ್ಕೆ ಶಾಲು ಕಟ್ಟಿಕೊಳ್ಳುವ ಪದ್ಧತಿಯೂ ಇದೆ.
ಜಾಂಬವ
ಜಾಂಬವನ ವೇಷವಿಧಾನವೂ ಹನುಮಂತನ ಹಾಗೆಯೇ ಇದೆ. ಆದರೆ ಮುಖವರ್ಣಿಕೆ ಯಲ್ಲಿ ಸಾಕಷ್ಟು ವ್ಯತ್ಯಾಸ ಇದೆ. ಮುಖವರ್ಣಿಕೆಯಲ್ಲಿ ಸುಳಿಯ ಬರವಣಿಗೆಯಿಲ್ಲ. ಉದ್ದವಾದ ಕೆಂಪುನಾಮ ಹಾಗೂ ತುಟಿ ಮತ್ತು ಮೂಗನ್ನೂ ಒಳಗೊಂಡಂತೆ ಹಣೆಯವರೆಗೆ ಬಿಳಿ ಬಣ್ಣವನ್ನು ಬರೆಯುತ್ತಾರೆ. ಉಳಿದ ಭಾಗವನ್ನು ಕಪ್ಪು ಬಣ್ಣದಿಂದ ತುಂಬಿಸುತ್ತಾರೆ. ಹಣೆಯ ಇಕ್ಕೆಲಗಳಲ್ಲಿ ಬಿಳಿ, ಕಪ್ಪು ಬಣ್ಣಗಳ ಎರಡು ಚಕ್ರಗಳನ್ನು ಬರೆಯುತ್ತಾರೆ.
ವೇಷಭೂಷಣಗಳೆಲ್ಲ ರಾಜ ವೇಷದ್ದೇ ಆಗಿದೆ. ಬಿಳಿ ಮಸುಕಾದ ಅಂಗಿ, ಬಾಲ್‌ಮುಂಡು, ಹಳದಿ, ಬಿಳಿ ಸೋಗೆವಲ್ಲಿ, ಭುಜಕೀರ್ತಿ, ಕರ್ಣಪತ್ರ, ವೀರಗಾಸೆ, ಎದೆ ಪದಕವೆಲ್ಲ ಮಿಶ್ರ ಬಣ್ಣ.
ಜಾಂಬವನಿಗೂ ಹನುಮಂತನಂತದ್ದೇ ಕಿರೀಟ. ಆದರೆ ಅದರ ಒಳಭಾಗದಲ್ಲಿ ಸೂರ್ಯ, ಚಂದ್ರರ ಗುರುತುಗಳಿರುವುದಿಲ್ಲ. ಬದಲಾಗಿ ಐದು ನಕ್ಷತ್ರಗಳ ಗುರುತುಗಳಿವೆ. ಹಿಂಬದಿ ಯಿಂದ ಕೇಸರವನ್ನು ಧರಿಸುತ್ತಾನೆ. ಈಗ ಬಿಳಿ ಚೋಲೆಯ ವೇಷವೇ ಬಳಕೆಯಲ್ಲಿದೆ.
ಕೆಲವು ವಿಶಿಷ್ಟ ವೇಷಗಳು
ಗರುಡ : ಗರುಡೋದ್ಭವ ಪ್ರಸಂಗದಲ್ಲಿ ಬರುವ ಗರುಡ ಪಾತ್ರವು ಕೊಕ್ಕು ಧರಿಸಿ ಉಗ್ರ ಸ್ವರೂಪದಿಂದ ರಾಜವೇಷದಲ್ಲಿ ಕಂಗೊಳಿಸುತ್ತದೆ. ಉಳಿದ ಪ್ರಸಂಗಗಳಲ್ಲಿ ಬರುವ ಗರುಡ, ಜಟಾಯು ಮೊದಲಾದ ಪಾತ್ರಗಳನ್ನು ಕಲಾವಿದರು ತಮ್ಮ ಅನುಕೂಲತೆಗೆ ತಕ್ಕಂತೆ ರಾಜ ಅಥವಾ ಪುಂಡು ವೇಷಗಳನ್ನಾಗಿ ಮಾಡುತ್ತಾರೆ.
ಜಾಂಬವ : ಕಪ್ಪು ದಗಲೆ ಅಥವಾ ಬಿಳಿ ಚೋಲೆಯನ್ನು ಹಾಕುವ ಜಾಂಬವತಿ ಕಲ್ಯಾಣದ ಜಾಂಬವ ಪಾತ್ರವು ರಾಜವೇಷವಾಗಿದ್ದು, ಇದಕ್ಕೆ ಹಸಿ ಬಣ್ಣವನ್ನೇ ಬರೆಯಲಾಗುತ್ತದೆ.
ಕಪಿ : ವಾಲಿ ಸುಗ್ರೀವರ ಕಾಳಗದ ಸುಗ್ರೀವ ಪಾತ್ರವನ್ನು ರಾಜವೇಷವಾಗಿ ಚಿತ್ರಿಸಲಾ ಗುತ್ತದೆ. ಈಗೀಗ ಕೆಲವರು ವಾಲಿ ಪಾತ್ರವನ್ನೂ ರಾಜವೇಷವಾಗಿ ಚಿತ್ರಿಸುತ್ತಾರೆ. ಮೈಂದದಿವಿದ ಕಾಳಗದ ಮೈಂದ, ದಿವಿದರು ಕೂಡ ರಾಜವೇಷದಲ್ಲೇ ವಿಜೃಂಭಿಸುತ್ತಾರೆ.
ಸರ್ಪ : ಶೇಷ, ವಾಸುಕಿ ಮೊದಲಾದ ನಾಗರಾಜ ಪಾತ್ರಗಳನ್ನು ರಾಜವೇಷದಲ್ಲಿ ಚಿತ್ರಿಸುತ್ತಾರೆ. ಪುಂಡುವೇಷ ಮಾಡುವವರಿಗೆ ಈ ಪಾತ್ರಗಳು ದೊರೆತಾಗ ಇವುಗಳು ಪಕಡಿ ವೇಷವಾಗಿ ರೂಪುಗೊಳ್ಳುತ್ತವೆ. ಕರ್ಣಪರ್ವದ ಸರ್ಪಾಸ್ತ್ರವನ್ನು ಪಕಡಿವೇಷವಾಗಿಯೇ ಮಾಡಲಾಗುತ್ತದೆ.

ಯಕ್ಷಗಾನದ ಕಿರೀಟ ವೇಷಗಳು ಸಾಮಾನ್ಯವಾಗಿ  ಇತರ ಯಾವುದೇ ರಂಗಪ್ರಕಾರ ಗಳಲ್ಲಿಯೂ ಕಾಣದ ವಿಶಿಷ್ಟ ರಚನೆಗಳಾಗಿವೆ. ಇವುಗಳು ತಮ್ಮ ವಿನ್ಯಾಸಗಳ ಕಾರಣಗಳಿ ಗಾಗಿಯೇ ವಿಶಿಷ್ಟವಾಗಿ ನಿರ್ದಿಷ್ಟ ಯಕ್ಷಗಾನ ಪರಂಪರೆಯನ್ನು ಪೋಷಿಸಿಕೊಂಡು ಬಂದಿವೆ. ಈ ವೇಷಗಳು ಅಡಿಯಿಂದ ಮುಡಿಯವರೆಗೆ ಒಂದು ರೀತಿಯ ಸಮತೋಲನವನ್ನು ಕಾಯ್ದುಕೊಂಡು ಬಂದಿವೆ. ಕಿರೀಟ, ಎದೆಪದಕ ಹಾಗೂ ವೇಷಭೂಷಣಗಳನ್ನು ಮೃದುವಾದ ಮರ ಹಾಗೂ ವಸ್ತ್ರಗಳಿಂದ ಸಿದ್ಧಪಡಿಸಲಾಗುತ್ತಿತ್ತು. ಕಿರೀಟಗಳು ಸಾಮಾನ್ಯವಾಗಿ ಒಂದು ಅಂಗುಲ ಉದ್ದವಿರುತ್ತವೆ. ಒಬ್ಬ ವ್ಯಕ್ತಿಯ ದೇಹ ಸಾಮಾನ್ಯವಾಗಿ ಎಂಟು ಗೇಣು ಉದ್ದವಾಗಿರುತ್ತದೆ.   ಅದರಲ್ಲಿ  ಒಂದು  ಗೇಣು ಮುಖ.   ತಲೆಯ   ಮೇಲಿರಿಸುವ  ಕಿರೀಟ  ಮುಖಕ್ಕಿಂತ ದೊಡ್ಡದಾಗಬಾರದು ಎಂಬ ಔಚಿತ್ಯಪ್ರಜ್ಞೆ ಇಲ್ಲಿದೆ. ಆದರೆ ರಾಕ್ಷಸ ಪಾತ್ರಗಳಿಗೆ ಹಾಗೂ ತಾಮಸ ಪ್ರವೃತ್ತಿಯ ಪಾತ್ರಗಳಿಗೆ ಅಗಲ ಕಿರೀಟಗಳನ್ನು ಧರಿಸುತ್ತಾರೆ. ಕಿರೀಟದ ಅಗಲ ಹತ್ತರಿಂದ ಇಪ್ಪತ್ತೊಂದು ಅಂಗುಲಗಳವರೆಗೂ ಇರುತ್ತದೆ. ಇಲ್ಲಿ ತೊಡುವ ಪ್ರತಿಯೊಂದು ವೇಷ ಪರಿಕರಗಳೂ ಸಹ ನಿರ್ದಿಷ್ಟ ಸಂಕೇತಗಳ ರೂಪದಲ್ಲಿ ಬಂದಿರಬಹುದು.

ಕಿರೀಟ ರಾಜ ಪದವಿಯ ಸಂಕೇತವಾದರೆ ಭುಜಕೀರ್ತಿಯು ಪರಾಕ್ರಮದ ಸಂಕೇತವಾಗಿರಬಹುದು. ಮೀಸೆ,  ಪೌರುಷದ  ಸಂಕೇತ  ಎದೆ.  ಪದಕವು ಹೃದಯ ವೈಶಾಲ್ಯದ ಸಂಕೇತ. ಶರೀರವನ್ನು ಅಗಲವಾಗಿಯೂ ವಿಸ್ತರಿಸುವಲ್ಲಿ ಕಿರೀಟದ ಕಿವಿಗಳು, ದೇಹಕ್ಕೆ ತೊಟ್ಟ ಬಟ್ಟೆ ಆಭರಣಗಳು ನೆರವಾಗುತ್ತವೆ. ಇವೆಲ್ಲ ಸಂಕೇತಗಳನ್ನು ಮೀರಿ ಯಕ್ಷಗಾನದ ಸಹಜ  ಪಾತ್ರಗಳಾಗಿ ಮೈ ಪಡೆಯಲು ಬೇಕಾದ ಕನಿಷ್ಟ. ವೇಷ ಪರಿಕರಗಳು ನಿರ್ದಿಷ್ಟ ಪ್ರಸಂಗದ ವ್ಯಾಪ್ತಿಗೆ ಬಂದಾಗ ಮಾತ್ರ ಇವು ನಿರ್ದಿಷ್ಟ ಬಣ್ಣಗಳ, ಹಣೆಯಲ್ಲಿ ನಿರ್ದಿಷ್ಟ ರೇಖಾವಿನ್ಯಾಸ ಗಳ ಮೂಲಕ ಪಾತ್ರಗಳಾಗುತ್ತವೆ. ಹಾಗಾಗಿ ವೇಷಗಳಿಗೆ ಸಹಜವಾಗಿರುವ ಕಿರೀಟ ರಾಜ ಪಾತ್ರಗಳಿಗೆ ಏಕಕಾಲಕ್ಕೆ ಸಹಜ ವೇಷಗಳೊಡನೆ ರಾಜ ಪದವಿಯ ಸಂಕೇತವೂ ಆಗುತ್ತದೆ. ರಾಜ ಪದವಿಯಿಲ್ಲದ ಪಾತ್ರಗಳಿಗೆ ಮಾತ್ರ ಅವು ಸಹಜ ವೇಷ ವಿಧಾನಗಳಾಗಿ ಮಾತ್ರ ಗ್ರಾಹ್ಯವಾಗುತ್ತದೆ. ಹೀಗೆ ಕಿರೀಟ ವೇಷಗಳು ಯಕ್ಷಗಾನದ ಪ್ರಬುದ್ಧವಾದ ಪಾತ್ರಗಳಾಗಿ ಯಕ್ಷಲೋಕದ ಸಹಜ ಪ್ರಜೆಗಳಂತೆ ಭಾಸವಾಗುತ್ತವೆ. ರಾಮ, ಲಕ್ಷ್ಮಣರು ಜಟಾವಲ್ಕಲಧಾರಿ ಗಳಾಗಿ ವನವಾಸದಲ್ಲಿದ್ದಾಗಲೂ ಯಕ್ಷಗಾನದಲ್ಲಿ ವೇಷಭೂಷಣ, ಕಿರೀಟಗಳ ಸಹಿತವೇ ಇರುತ್ತಾರೆ. ಕಂಸನ ಪಾತ್ರವು ವೇದಿಕೆಯಲ್ಲಿ ಕನಸು ಕಾಣುವ ದೃಶ್ಯವಿದೆ. ಮಲಗುವಾಗಲೂ ಕಂಸ ತಲೆಯ ಕಿರೀಟವನ್ನು ಬಿಚ್ಚಿಡಬೇಕಾಗಿಲ್ಲ. ಅದೂ ಕಂಸ ಪಾತ್ರದ ಭಾಗವೇ ಆಗಿರುವ ವೇಷವಿಧಾನ. ಬಿಟ್ಟ ಮಂಡೆಯ ಕಂಸನನ್ನೇ ಕನಸಿನ ದೃಶ್ಯದಲ್ಲಿ ತರುವ ಪ್ರಯತ್ನಗಳೂ ನಡೆದಿವೆ. ಅವೆಲ್ಲ ಯಕ್ಷಗಾನದಲ್ಲಿ ಆಭಾಸ. ಯಕ್ಷಗಾನದ ಪಾತ್ರಗಳಿಗೆ ಕನಿಷ್ಠ ಸಾಂಸ್ಕೃತಿಕ ಗೌರವವೆನ್ನಬಹುದಾದ ಆಹಾರ್ಯವು ಪ್ರತಿಯೊಂದು ಪಾತ್ರಕ್ಕೂ ಅತ್ಯಂತ ಅಗತ್ಯ. ಒಟ್ಟಿನಲ್ಲಿ ಕಿರೀಟ ವೇಷಗಳೆಂದರೆ ಯಕ್ಷಗಾನ ಲೋಕದ ಪ್ರಜೆಗಳ ಪ್ರಾತಿನಿಧಿಕ ರೂಪಗಳೆನಿಸಿವೆ.
ಯಕ್ಷಗಾನ ಆಹಾರ್ಯ: ೬. ಸ್ತ್ರೀವೇಷಗಳು
ಯಕ್ಷಗಾನದಲ್ಲಿ ನಿಜವಾಗಿಯೂ ವೇಷವೆಂದರೆ ಸ್ತ್ರೀವೇಷಗಳು. ಯಾಕೆಂದರೆ ಇಲ್ಲಿ ಸ್ತ್ರೀವೇಷವನ್ನು ಧರಿಸುವವರು ಪುರುಷರೇ ಹೊರತು ಸ್ತ್ರೀಯರಲ್ಲ. ಸ್ತ್ರೀವೇಷಧಾರಿ ಕಲಾವಿದರಿಗೆ ಹೆಣ್ಣಿನ ನಡಿಗೆ, ಹಾವಭಾವಗಳು, ಒನಪು, ವಯ್ಯಾರಗಳನ್ನು ಅಭಿನಯಿಸಿ ತೋರಿಸಬೇಕಾದ ಅನಿವಾರ್ಯತೆ ಇದೆ. ಮಹಿಳೆಯಂತೆ ಮಾತನಾಡುವ ಸ್ವರವನ್ನೂ, ಮಾತಿನ ಧಾಟಿಯನ್ನೂ ರೂಢಿಸಿಕೊಳ್ಳಬೇಕಾಗುತ್ತದೆ. ಕಲಾವಿದ ಪಾತ್ರವಾಗುವ ಪೂರ್ವದಲ್ಲಿ ಇಷ್ಟನ್ನು ಮೊದಲಿಗೇ ರೂಢಿಸಿಕೊಳ್ಳಬೇಕಾಗುತ್ತದೆ. ಆ ಬಳಿಕ ಮಾತ್ರವೇ ಪಾತ್ರೋಚಿತವಾದ ಸ್ವಭಾವ, ಪ್ರವೃತ್ತಿಗಳನ್ನು ಪ್ರಕಟಿಸಬೇಕಾಗುತ್ತದೆ. ಮೂಲತಃ ಪುರುಷರಾಗಿದ್ದು, ಸ್ತ್ರೀಪಾತ್ರಗಳಾಗಿ ಪರಿವರ್ತನೆಗೊಂಡು ಪ್ರಕಟಗೊಳ್ಳಬೇಕಾದರೆ ಮಾನಸಿಕ ಹಾಗೂ ದೈಹಿಕ ಶ್ರಮ ಹೆಚ್ಚು. ಅನೇಕರು ಇಂತಹ ಸ್ತ್ರೀ ಸಹಜ ಅಭಿನಯಗಳನ್ನು ಪ್ರಯತ್ನಪೂರ್ವಕವಾಗಿ ರೂಪಿಸಿಕೊಂಡು ನಿಜ ಬದುಕಿನಲ್ಲೂ ಸ್ತ್ರೀಯರಂತೆ ವ್ಯವಹರಿಸುವವರಿದ್ದಾರೆ.  ಮೀಸೆ ಬೋಳಿಸಿ, ಕೂದಲು ಬಿಟ್ಟು ಸಮಾಜದಲ್ಲಿ ಸ್ತ್ರೀಪಾತ್ರಧಾರಿ ಬದುಕಬೇಕಾಗುತ್ತದೆ. ಸಾಮಾಜಿಕವಾಗಿಯೂ ವ್ಯಂಗ್ಯ, ವಿಡಂಬನೆಗಳನ್ನು ಸ್ತ್ರೀ ಪಾತ್ರಧಾರಿ ಸಹಜವಾಗಿ ಸಹಿಸಿಕೊಳ್ಳಬೇಕಾಗುತ್ತದೆ. ಈಗ ಆ ಪರಿಸ್ಥಿತಿ ಇಲ್ಲ.
ಯಕ್ಷಗಾನದ ಸಂದರ್ಭದಲ್ಲಿ ಸ್ತ್ರೀವೇಷಗಳು ವಾಸ್ತವ ಬದುಕಿನ ನೆಲೆಯಿಂದಲೇ ಅನುಕರಣೆ ಮಾಡಿದಂತೆ ತೋರುತ್ತದೆ. ಇತರ ವೇಷಗಳಲ್ಲಿರುವ ಕಾಲ್ಪನಿಕ ವೈಭವ ಸ್ತ್ರೀವೇಷಗಳಲ್ಲಿ ಕಾಣಿಸುವುದಿಲ್ಲ. ಉಳಿದ ವೇಷಗಳಿಗೆ ಹೋಲಿಸಿದರೆ ಸ್ತ್ರೀವೇಷ ತುಂಬ ಶಿಥಿಲವಾಗಿಯೂ ಅಸಮತೋಲನವನ್ನೂ ಉಳಿಸಿಕೊಂಡಿದೆಯೆಂದು ಯಕ್ಷಗಾನದ ವೇಷಭೂಷಣಗಳ ಬಗೆಗೆ ಬರೆದ ಪ್ರತಿಯೊಬ್ಬ ವಿದ್ವಾಂಸರೂ ಹೇಳಿದ್ದಾರೆ. ಅನೇಕರು ಅಭಿಪ್ರಾಯಪಡುವಂತೆ ಯಕ್ಷಗಾನದ ಇತರ ವೇಷಗಳನ್ನು ಕಲ್ಪಿಸಿದ ಪ್ರತಿಭಾವಂತ ಕಲಾವಿದ ಅದಕ್ಕೆ ಹೊಂದಿಕೆಯಾಗುವಂತೆ ಸ್ತ್ರೀವೇಷವನ್ನೂ ಕಲ್ಪಿಸಿರಬೇಕು. ಸ್ತ್ರೀವೇಷ ಪ್ರೇಕ್ಷಕರಿಗೆ ಆಕರ್ಷಣೀಯವಾಗಿರಬೇಕು ಹಾಗೂ ರಂಜನೀಯವಾಗಿರಬೇಕು ಇತ್ಯಾದಿ ಕಾರಣಗಳನ್ನಿಟ್ಟು ಕಾಲಾನುಕ್ರಮದಲ್ಲಿ ವಾಸ್ತವ ಜಗತ್ತಿನ ಅನುಕರಣೆಯನ್ನು ಮಾಡಿರಬಹುದು. ಪ್ರಸ್ತುತ ದಿನಗಳ ಯಕ್ಷಗಾನದ ಸ್ತ್ರೀವೇಷಗಳನ್ನು ನೋಡಿದರೆ ಇತರ ವೇಷಗಳ ಜತೆಗೆ ಹೊಂದಾಣಿಕೆ ಇಲ್ಲದಿರುವುದನ್ನು ಗಮನಿಸಬಹುದು. ನೆನಪಿನ ಶಕ್ತಿಯಿಂದ ಪರಂಪರೆಯ ಸ್ತ್ರೀ ಪಾತ್ರಗಳನ್ನು ಹೇಳುವಾಗಲೂ ಪ್ರಬುದ್ಧವಾದ ಸ್ತ್ರೀವೇಷಗಳ ರಚನೆ ಯಕ್ಷಗಾನದಲ್ಲಿತ್ತು ಎಂಬುದನ್ನು ಹೇಳುವವರಿಲ್ಲ.
ಸ್ತ್ರೀವೇಷದ ಮುಖವರ್ಣಿಕೆ
ಸ್ತ್ರೀವೇಷಕ್ಕೆ ಸಂಬಂಧಿಸಿ ಹೇಳುವಾಗ ಪ್ರಾಚೀನವಾದ ಸ್ತ್ರೀ ಮುಖವರ್ಣಿಕೆಯ ಮಾದರಿಗಳು ದೊರೆಯುತ್ತಿಲ್ಲ. ಇಂದಿನ ಸ್ತ್ರೀಪಾತ್ರಗಳ ಮುಖವರ್ಣಿಕೆಗಳನ್ನು ಗಮನಿಸಿದರೆ ಆಧುನಿಕ ಸ್ತ್ರೀಯರ ಅನುಕರಣೆ ಮಾಡಿರುವುದನ್ನು ಕಾಣಬಹುದು. ಪ್ರಸ್ತುತ ಲಭ್ಯವಿರುವ ಮಾಹಿತಿಯಂತೆ ಸುಮಾರು ೧೯೦೫ರಿಂದ ೧೯೧೫ರ ಅವಧಿಯಲ್ಲಿ ಪ್ರಚಲಿತದಲ್ಲಿದ್ದ ಸ್ತ್ರೀಪಾತ್ರಗಳ ಮುಖವರ್ಣಿಕೆಯನ್ನು ಸೇಡಿಯಾಪು ಕೃಷ್ಣಭಟ್ಟರು ಯಕ್ಷಗಾನದ ಸ್ತ್ರೀವೇಷಗಳು (ಮಹಾಬಲಭಟ್ಟ ಮುಳಿಯ : ೧೯೮೦) ಎಂಬ ಲೇಖನದಲ್ಲಿ ವಿವರಿಸಿದ್ದಾರೆ. ಯಕ್ಷಗಾನದ ಸ್ತ್ರೀ ಮುಖವರ್ಣಿಕೆಯ ಅತ್ಯಂತ ಹಳೆಯ ಪರಂಪರೆಯ ಮಾದರಿ ಎಂದು ಇದನ್ನೇ ಗುರುತಿಸಬಹುದು. ಈ ಕಾರಣಕ್ಕಾಗಿ  ಸೇಡಿಯಾಪು ಅವರು ನೆನಪಿನಿಂದ ಮಾತುಗಳ ಮೂಲಕ ವಿವರಿಸಿದ ಸ್ತ್ರೀವೇಷದ ಬಣ್ಣಗಾರಿಕೆಯನ್ನೇ ಮೊದಲಿಗೆ ಉಲ್ಲೇಖಿಸಬಹುದು.

ವೇಷ ಹಾಕುವ ಪೂರ್ವದಲ್ಲಿ ಗಡ್ಡ ಮೀಸೆಗಳನ್ನೆಲ್ಲ ನುಣ್ಣಗೆ ಬೋಳಿಸಿಕೊಳ್ಳುವುದು ಸ್ತ್ರೀಪಾತ್ರಧಾರಿಯ ಮೊದಲ ಕರ್ತವ್ಯ. ಬಳಿಕ ಮುಖವನ್ನು ನೀರಿನಿಂದ ಚೆನ್ನಾಗಿ ತೊಳೆದು, ಮುಖಕ್ಕೆ ಬಣ್ಣ ಹಾಕಲು ಆರಂಭಿಸುತ್ತಾರೆ. ಮುಖಕ್ಕೆ ನಸು ಹಳದಿಗೆಂಪಿನ ಬಣ್ಣ ಬಳಿದು ಎರಡೂ ಕೆನ್ನೆಗಳ ನಡುವೆ ಚಿಬುಕ(chin)ದಲ್ಲಿ ಎದ್ದು ಕಾಣುವ ಹಾಗೆ ಒಂದೊಂದು ಕೆಂಪು ಬೊಟ್ಟನ್ನು ಇಟ್ಟುಕೊಳ್ಳುವರು. ಅವುಗಳ ಸುತ್ತಲೂ ಬಿಳಿಯ ಬಣ್ಣದ ‘ಮುತ್ತರಿ’ ಗಳನ್ನಿಡುವರು. ಹಣೆಯ ನಡುವೆ ನೇರವಾಗಿ ಕೇದಗೆಯಾಕಾರದಲ್ಲಿ ಕೆಂಪು ಬಣ್ಣದ ಸಣ್ಣ ನಾಮವನ್ನಿಟ್ಟುಕೊಳ್ಳುವರು. ಅದರ ಸುತ್ತಲೂ ಸಣ್ಣ ಸಣ್ಣ ಬಿಳಿ ಮುತ್ತರಿಗಳ ಎರಡು ಸಾಲುಗಳನ್ನು ಇಟ್ಟುಕೊಳ್ಳುತ್ತಿದ್ದರು. ಅಂದಿನ ಸ್ತ್ರೀವೇಷಗಳ ಹಣೆಗೆ ಉರುಟುಬೊಟ್ಟು ಇಡುವ ಪದ್ಧತಿ ಎಂದೂ ಇದ್ದಿರಲಿಲ್ಲವಂತೆ. ಕೆಲವರು ಮದುವೆಯಾಗದ ಪಾತ್ರಗಳಿಗೆ ಕೇದಗೆಯಾಕಾರದ ನಾಮವೆಂದು ಮದುವೆಯಾದ ಪಾತ್ರಗಳಿಗೆ ಉರುಟು ಬೊಟ್ಟು ಎಂದು ಹೇಳುತ್ತಾರೆ. ರಾಜವೇಷಗಳಿಗೆಲ್ಲ ಊರ್ಧ್ವ ಪುಂಡ್ರಾಕಾರದ ‘ನಾಮ’ವನ್ನು ಇಟ್ಟು ಕೊಳ್ಳುತ್ತಿದ್ದರು. ಇದೇ ಪದ್ಧತಿ ಬಹುಮಟ್ಟಿಗೆ ರಾಜ ವೇಷಗಳಲ್ಲಿ ಇಂದಿಗೂ ಉಳಿದು ಕೊಂಡಿದೆ. ಅಂದು ಸ್ತ್ರೀವೇಷಗಳಿಗೂ ನಾಮವನ್ನಿಡುತ್ತಿದ್ದುದ್ದರಿಂದ ಸ್ತ್ರೀ ಮತ್ತು ಪುರುಷ ವೇಷಗಳ ಮುಖವರ್ಣಿಕೆಯಲ್ಲಿ ಒಂದು ರೀತಿಯ ಸಾದೃಶ್ಯವನ್ನು ಕಾಣಬಹುದಾಗಿತ್ತು.  ಸೇಡಿಯಾಪು ಅವರು ಹೇಳುವಂತೆ ಸ್ತ್ರೀವೇಷದ ತ್ರಿಕೋನಾಕೃತಿಯ ನೊಸಲಿಗೆ ತಕ್ಕುದಾಗಿ ಶೋಭಿಸುತ್ತಿದ್ದ ಆ ದೀಪ್ತ ವರ್ಣದ ನಾಮವು ತಲೆಕೂದಲುಗಳ ಹಾಗೂ ಹುಬ್ಬುಗಳ ಕಪ್ಪಿನ ಕತ್ತಲೆಯಲ್ಲೊಂದು ಚಿನ್ನದ ಹಣತೆಯ ದೀಪಶಿಖೆ ಎಂಬಂತೆ ಅಪೂರ್ವವಾದೊಂದು ಕಾಂತಿಯನ್ನು ಸೂಸುತ್ತಿತ್ತು (ಮಹಾಬಲಭಟ್ಟ ಮುಳಿಯ, ೧೯೮೦: ೩೦೦). ಮೂಗಿನ ಎರಡೂ ಹೊಡೆಗಳ ತಗ್ಗಿನ ಭಾಗದಲ್ಲಿ ರತ್ನದಂತೆ ಹೊಳೆಯುವ ವಸ್ತುವನ್ನು ಅಂಟಿಸು ತ್ತಿದ್ದರು. ಇವು ಮೂಗು ಬೊಟ್ಟುಗಳೆಂಬಂತೆ ಕಾಣಿಸುತ್ತಿದ್ದುವು.  ಹೆಣ್ಣು ಮಕ್ಕಳು ತೊಟ್ಟು ಕೊಳ್ಳುತ್ತಿದ್ದ ‘ಬುಲಾಕು’ ಎಂಬ ಮೂಗಿನ ಆಭರಣವನ್ನು ಇಟ್ಟುಕೊಳ್ಳುತ್ತಿದ್ದರು. ಅದನ್ನು ಧರಿಸಲು ಮೂಗು ಚುಚ್ಚುವ ಅವಶ್ಯಕತೆ ಇರಲಿಲ್ಲ. ಅರ್ಧ ಚಂದ್ರಾಕೃತಿಯ ಕುಂಡಲದ ಹಾಗಿರುವ ಅದರ ಕೊನೆಗಳನ್ನು ಮೂಗಿನ ಹೊಳ್ಳೆಗಳೊಳಗೆ ತಳ್ಳಿ ಬಿಟ್ಟರಾಯಿತು. ಮೂಗಿನ ನಡುಮರದಲ್ಲಿ ಅದು ಸಿಕ್ಕಿಕೊಂಡು ನೇಲುತ್ತಿರುತ್ತದೆ. ಮುತ್ತಿನಂತಹ ಒಂದು ದೊಡ್ಡ ಮಣಿ ಆ ಅರ್ಧಚಂದ್ರದ ಮಧ್ಯದಿಂದ ಕೆಳಗೆ ಜೋಲುತ್ತಾ ತುಟಿಗಳನ್ನು ಸ್ಪರ್ಶಿಸು ವಂತಿರುತ್ತದೆ. ಅಂದು ಬುಲಾಕು ಯಕ್ಷಗಾನದಲ್ಲಿ ನಿತ್ಯಸ್ತ್ರೀವೇಷಗಳಿಗೆ ಕಡ್ಡಾಯವಾಗಿದ್ದ ಆಭರಣ. ಪ್ರಸಂಗದ ಸ್ತ್ರೀವೇಷಗಳಿಗೆ ಕೆಲವೊಮ್ಮೆ ಬುಲಾಕಿನ ಬದಲಾಗಿ ಹಳ್ಳಿಯ ಮುತ್ತೈದೆಯರು ಧರಿಸುತ್ತಿದ್ದ ಉದ್ದ ಮೂಗುತಿಯನ್ನು ಎಡಮೂಗಿಗೆ ಧರಿಸುತ್ತಿದ್ದರಂತೆ. ಮುಖಾಲಂಕರಣದಲ್ಲಿ ಕಣ್ಣು ಮತ್ತು ಹುಬ್ಬುಗಳನ್ನು ತಿದ್ದುವುದು ಮುಖ್ಯವಾದ ಅಂಶ. ಹುಬ್ಬಿಗೆ ಕಪ್ಪು ಬಣ್ಣವನ್ನು ಹಚ್ಚಿ, ಮೇಲ್ಗೆನ್ನೆಯ ಅರ್ಧವನ್ನು ಆವರಿಸಿದ ತಲೆ ಕೂದಲಿ ನವರೆಗೂ ವಿಸ್ತರಿಸುತ್ತಿದ್ದರು. ಕಣ್ಣಿನ ಕೊನೆಯನ್ನು ಕಪ್ಪು ಬಣ್ಣದ ರೇಖೆಯ ಮೂಲಕ ವಿಸ್ತರಿಸಿ ಹುಬ್ಬಿಗೆ ಅನುರೂಪವಾಗಿ ಬರೆಯುತ್ತಿದ್ದರು. ಹುಬ್ಬುಗಳ ಮೇಲುಭಾಗ ದಲ್ಲಿ ಮುತ್ತರಿಗಳ ಸಾಲನ್ನು ಉದ್ದಕ್ಕೂ ಇಡುತ್ತಿದ್ದರು. ಇವುಗಳಿಂದಾಗಿ ಸ್ತ್ರೀವೇಷ ಮತ್ತು ಪುರುಷ ವೇಷಗಳ ಮುಖವರ್ಣದಲ್ಲಿ ಒಂದು ರೀತಿಯ ಅನುರೂಪ್ಯವನ್ನು ಕಾಯ್ದುಕೊಳ್ಳ ಲಾಗುತ್ತಿತ್ತು.
ಆ ಬಳಿಕ ತಲೆಗೂದಲಿಗೆ ಎಣ್ಣೆ ಸವರಿ ಬಾಚಿಕೊಂಡು ಕಿವಿಯಿಂದ ಕಿವಿಯವರೆಗೆ ಅಡ್ಡ ಬೈತಲೆ ತೆಗೆದು ಕೂದಲುಗಳನ್ನು ಹಿಂದಲೆ ಮುಂದಲೆಯಾಗಿ ಎರಡು ಭಾಗ ಮಾಡುತ್ತಿದ್ದರು. ನಂತರ ಮುಂದಲೆಯ ಕೂದಲನ್ನು ಪುನಃ ಬಾಚಿ ನೇರವಾಗಿ ಹಣೆಯ ಮೇಲೆ ಸೂಡಿ ಹಿಡಿದು, ಅದರ ಬುಡಕ್ಕೆ ಇನ್ನೊಬ್ಬರ ಸಹಾಯದಿಂದ ನೂಲಿನಿಂದ ಬಿಗಿಯಾಗಿ ಕಟ್ಟಿಸಿಕೊಳ್ಳು ತ್ತಿದ್ದರು. ಕಟ್ಟಿನ ಮುಂದೆ ಕುದುರೆಯ ಬಾಲದಂತೆ ಜೋಲಾಡುವ ಕೂದಲುಗಳನ್ನು ಸರಿಯಾಗಿ ಎರಡು ಎಸಳುಗಳಾಗಿ ವಿಂಗಡಿಸಿಕೊಳ್ಳುತ್ತಿದ್ದರು. ಮತ್ತೆ ಅವುಗಳಿಗೆ ಚೆನ್ನಾಗಿ ಎಣ್ಣೆ ಸವರಿ ಬಾಚಿ, ಚಪ್ಪಟೆಯಾದ ಎರಡು ಹಾಳೆಗಳಂತೆ ರೂಪಿಸಿ, ಒಂದೊಂದು ಹಾಳೆಯನ್ನು ಒಂದೊಂದು ಹುಬ್ಬಿನ ಕೊನೆಗೆ ತಾಗುವಂತೆ ಇಳಿಸಿ, ಅವುಗಳ ತುದಿಯನ್ನು ಕಿವಿಗಳ ಮೇಲಿನಿಂದ ಹಿಂದಕ್ಕೊಯ್ದು, ಅಡ್ಡ ಬೈತಲೆಯ ಹಿಂದಲೆಯ ಕೂದಲುಗಳ ಜತೆ ಸೇರಿಸಿ ಬಿಗಿಯಾಗಿ ಹಿಡಿದು ಬಾಚಿಸಿಕೊಳ್ಳುತ್ತಿದ್ದರು. ಚಕ್ರಮುಡಿ ಕಟ್ಟುವ ಸ್ತ್ರೀಯರು ಇಂದಿಗೂ ಬಳಸುವ ಬಳೆಯಾಕಾರದ ಬಟ್ಟೆಯ ಸಿಂಬಿಯೊಳಗೆ ಹಿಂದಲೆ ಕೂದಲುಗಳನ್ನು ತುರುಕಿಸಿ, ಆಮೇಲೆ ಆ ಸಿಂಬಿಯನ್ನೆಲ್ಲ ಮುಚ್ಚುವಂತೆ ಕೂದಲುಗಳನ್ನು ಅರಳಿಸಿ, ಸಿಂಬಿಯನ್ನು ತಲೆಗೆ ಒತ್ತಿ ಹಿಡಿದು, ಕೊನೆ ಕೂದಲುಗಳನ್ನೆಲ್ಲ ಸಿಂಬಿಯ ಹೊರ ಮಗ್ಗುಲಿಗೆ ಎಳೆದು ಮಡಚಿಟ್ಟು ನೂಲುಗಳಿಂದ ಬಿಗಿಯಾಗಿ ಸುತ್ತಿ ಮುಡಿ ಕಟ್ಟುತ್ತಿದ್ದರು. ಸುಂದರವಾದ ಮುಡಿಗೆ ಬೇಕಾದಷ್ಟು ಕೂದಲು ಇಲ್ಲವಾದರೆ ವೇಷಧಾರಿಗಳು ಚವರಿಯನ್ನು ಹಿಂದಲೆ ಕೂದಲಿಗೆ ಸೇರಿಸುತ್ತಿದ್ದರು. ಹೀಗೆ ಕೇಶ ವಿನ್ಯಾಸವನ್ನು ಮಾಡಿದಾಗ ವೇಷಧಾರಿಯ ಹಣೆಗೆ ತ್ರಿಕೋನಾಕೃತಿ ಬರುತ್ತಿತ್ತು.
ಯಾವುದೇ ಸ್ತ್ರೀವೇಷಗಳಿಗೆ ಸೋರ್ಮುಡಿ(ಜಡೆ)ಯನ್ನು ಕಟ್ಟುವ ಸಂಪ್ರದಾಯ ಯಕ್ಷಗಾನದಲ್ಲಿ ಇದ್ದಂತಿಲ್ಲ. ಬೇಲೂರಿನ ಶಿಲಾಬಾಲಿಕೆಯರಲ್ಲೂ ಕೂಡಾ ಚಕ್ರಮುಡಿಯೇ ಇರುವುದನ್ನು ಗಮನಿಸಬಹುದು. ಯಕ್ಷಗಾನ ಪ್ರಚಲಿತವಿರುವ ಪ್ರದೇಶಗಳಲ್ಲಿ ಸ್ತ್ರೀಯರು ಪ್ರಬುದ್ಧರಾದ ಮೇಲೆ ಜಡೆ ಬಿಡುವ ಪದ್ಧತಿ ಇತ್ತೀಚಿಗಿನವರೆಗೂ ಇದ್ದಿರಲಿಲ್ಲ. ಮದುವೆ ಯಾದವರೆಲ್ಲ ಚಕ್ರಮುಡಿ ಕಟ್ಟುವುದೇ ಸಾಮಾನ್ಯ ಸಂಪ್ರದಾಯವಾಗಿತ್ತು. ಈ ಕಾರಣದಿಂದ ಯಕ್ಷಗಾನದಲ್ಲೂ ಈ ಪದ್ಧತಿ ಬಳಕೆಗೆ ಬಂದಿರಬಹುದು. ಹೀಗೆ ಮೇಲೆ ಹೇಳಿದಂತೆ ಕೇಶರಚನೆಯನ್ನು ಮಾಡಿಕೊಂಡ ಮೇಲೆ ಅಡ್ಡ ಬೈತಲೆಯ ರೇಖೆಯನ್ನು ಮುತ್ತಿನಂತಹ ಮಣಿಗಳ ಎರಡೆಳೆಯ ಮಾಲೆಯಿಂದ ಮರೆ ಮಾಡುತ್ತಿದ್ದರು. ಹಣೆಯ ಮೇಲ್ಭಾಗದಲ್ಲಿ ಬಿಗಿದ ಗಂಟನ್ನು ಕಿರುಮಣಿಗಳು ಜೋಲುತ್ತಿರುವ ಪದಕದಂತಹ ‘ಮುಂದಲೆಬೊಟ್ಟು’ ಎಂಬ ಆಭರಣದಿಂದ ಮುಚ್ಚಿಕೊಳ್ಳುತ್ತಿದ್ದರು. ಸಹಜವಾದ ನೇರ ಬೈತಲೆ ಉಂಟೆಂಬ ಭಾವನೆ ಹುಟ್ಟುವ ಹಾಗೆ ಕಿರುಮಣಿಗಳ ಇನ್ನೊಂದು ಮಾಲೆಯನ್ನು ಮುಂದಲೆಬೊಟ್ಟಿನಿಂದ ಎಡ ತಲೆಯ ಚಕ್ರಮುಡಿಯವರೆಗೆ ಕಟ್ಟಿಕೊಳ್ಳುತ್ತಿದ್ದರು. ಮಲ್ಲಿಗೆಯ ಮಾಲೆಯನ್ನು ಮುಡಿಗೆ ಸುತ್ತಿಕೊಳ್ಳುತ್ತಿದ್ದರು. ಮತ್ತು ಚಕ್ರಮುಡಿಯ ಹೊಕ್ಕುಳಿಗೆ ತಿರುಪಿನ ಹೂ ಎಂಬ ಆಭರಣವನ್ನು ಧರಿಸುತ್ತಿದ್ದರು. ಬೇರೆ ಬೇರೆ ಬಣ್ಣಗಳಿಂದ ಹೊಳೆಯುವ ಕಿರುಮಣಿಗಳನ್ನು ಪೋಣಿಸಿ ಕಿವಿಯ ಆಕಾರವನ್ನು ಮಾಡಿ, ಕಿವಿಗಳನ್ನು ಮುಚ್ಚಿ ಬಿಡುತ್ತಿದ್ದರು. ಈ ಕರ್ಣಾಭರಣದ ಕೆಳ ತುದಿಯಲ್ಲೂ ಕಿರುಮಣಿಗಳು ಜೋಲುತ್ತಿರುವ ಸಣ್ಣ ಗಂಟೆ ಯಾಕಾರದ ಕುಚ್ಚು ತೂಗಾಡುತ್ತಿರುತ್ತದೆ. ಆ ಕುಚ್ಚಿನ ತೊಟ್ಟಿಗೆ ಚಿನ್ನದ ಹಾಗೆ ಹೊಳೆಯುವ ಮೂರೆಳೆಯ ಸರಪಳಿಯೊಂದನ್ನು ತಗುಲಿಸಿ, ಸರಪಳಿಯ ಇನ್ನೊಂದು ಕೊಳಿಕೆಯ ತುದಿಯನ್ನು ಸರಪಳಿ ಸ್ವಲ್ಪ ಜೋಲುವ ರೀತಿಯಲ್ಲಿ ಎಡ ತಲೆಯ ಕೂದಲಿಗೆ ಸಿಕ್ಕಿಸುತ್ತಿದ್ದರು. ಆ ಕರ್ಣಾಭರಣದ ಮೇಲಿನ ತುದಿಗೆ ಇನ್ನೊಂದು ಸರಪಳಿಯೂ ಇರುತ್ತಿತ್ತು. ಅದನ್ನು ಮುಖದ ಕಡೆಗೆ ಸ್ವಲ್ಪ ವಾಲಿಸಿ, ಅದರ ಕೊಳಿಕೆಯನ್ನು ಮೇಲ್ಗೆನ್ನೆಯ ಮೇಲೆ ಕೂದಲಿಗೆ ಸಿಕ್ಕಿಸುತ್ತಿದ್ದರು. ಈ ರೀತಿಯ ಆಭರಣ ಅಂದಿನ ಕಾಲದ ಮಹಿಳೆಯರು ಕಿವಿಗಿಟ್ಟು ಕೊಳ್ಳುತ್ತಿದ್ದರೆಂಬುದು ಸೇಡಿಯಾಪು ಅವರ ವಿವರಣೆಯಿಂದ ತಿಳಿಯುತ್ತದೆ. ಇಂದು ಬಳಕೆಯಲ್ಲಿಲ್ಲದಿರುವ ‘ಗಿಳಿಯೋಲೆ’ ಎಂಬ ಕರ್ಣಾಭರಣಕ್ಕೆ ಮೇಲೆ ಹೇಳಿದ ಎರಡು ಸರಪಳಿಗಳು ಇದ್ದುವಂತೆ. ಈ ಸರಪಳಿಗಳಿಗೆ ಓಲೆ ಸರಪಳಿ ಮತ್ತು ತಾಂಗು ಸರಪಳಿ ಎಂದು ಹೆಸರು.
ಸೇಡಿಯಾಪು ಅವರ ಈ ವಿವರಣೆಗಳನ್ನು ನೋಡಿದರೆ ಇಂದಿನ ಸ್ತ್ರೀವೇಷಗಳು ಈ ಪರಂಪರೆಯನ್ನು ಬಿಟ್ಟು ಬಹಳ ದೂರ ಬಂದಿರುವುದನ್ನು ಕಾಣಬಹುದು.
ಸ್ತ್ರೀವೇಷಗಳಲ್ಲಿ ಪುರುಷ ವೇಷಗಳಲ್ಲಿರುವಷ್ಟು ವೈವಿಧ್ಯತೆ ಯಕ್ಷಗಾನದಲ್ಲಿ ಇಂದಿಗೂ ಗೋಚರಿಸುವುದಿಲ್ಲ. ಸ್ತ್ರೀವೇಷ ಧರಿಸುವವರು ಗೌರವರ್ಣದಿಂದ ಮೂಲಲೇಪನ ಮಾಡಿಕೊಂಡು ನಾಮ ಹಾಗೂ ಮುದ್ರೆಗಳನ್ನು ಬರೆಯುತ್ತಾರೆ. ಹಣೆಗೆ ನಾಮದ ಬದಲಿಗೆ ಇಂದು ವರ್ತುಲಾಕಾರದ ತಿಲಕವನ್ನು ಇಡಲಾಗುತ್ತದೆ. ಹಿಂದೆ ಈ ಪದ್ಧತಿಯಿರಲಿಲ್ಲವಂತೆ. ಹಿಂದೆ ಕನ್ನಡದಲ್ಲಿ ಅಂಕೆ ನಾಲ್ಕನ್ನು ಬರೆಯುವಂತೆ – (೪) ಆಕಾರದಲ್ಲಿ – \Pಕವನ್ನು ಇಡುತ್ತಿದ್ದರಂತೆ. ಇದನ್ನು ಕಲಶ ತಿಲಕ ಎಂದು ಕರೆಯಲಾಗುತ್ತದೆ. ದೀಪದ ಶಿಖೆಯಂತೆ ಉದ್ದನೆಯ ತಿಲಕವಿಡುವ ಸಂಪ್ರದಾಯವೂ ಹಿಂದೆ ರೂಢಿಯಲ್ಲಿತ್ತಂತೆ. ಸಾಂಪ್ರದಾಯಕ ಮರಾಠಿ ಮಹಿಳೆಯರು, ಮಾಧ್ವ ಸ್ತ್ರೀಯರು ಧರಿಸುವ ನಾಮವನ್ನು ಹೋಲುವ ನಾಮಗಳಿವು. ಹಣೆಯ ಕಲಶ ತಿಲಕ ಹಾಗೂ ಉದ್ದನೆಯ ನಾಮದಿಂದಾಗಿ ಪುರುಷ ವೇಷಗಳ ಅದರಲ್ಲೂ ಪೀಠಿಕೆ ವೇಷಗಳ ಮುಖವರ್ಣಿಕೆಯೊಡನೆ ಸಾದೃಶ್ಯವನ್ನು ಕಾಣಬಹುದಿತ್ತು. ಕೂದಲನ್ನು ಕಟ್ಟಿ ತ್ರಿಕೋನಾಕೃತಿಯಾಗಿಸಿದ ಹಣೆಯಲ್ಲಿ ಈ ತೆರನ ತಿಲಕಗಳಿಗೆ ವಿಶಿಷ್ಟವಾದ ಶೋಭೆ ಪ್ರಾಪ್ತವಾಗುತ್ತಿತ್ತು.
ಹಣೆಗೆ ವೃತ್ತಾಕಾರದಲ್ಲಿ ಕುಂಕುಮದ ತಿಲಕವನ್ನು ಇಡುವ ಪದ್ಧತಿ ಇಂದು ಬಹುತೇಕ ಎಲ್ಲಾ ಸ್ತ್ರೀ ಪಾತ್ರಧಾರಿಗಳು ಅನುಸರಿಸುವುದನ್ನು ಕಾಣಬಹುದು. ಕೆಲವೊಂದು ಪಾತ್ರಗಳಿಗೆ ಕುಂಕುಮದ ಅಡ್ಡ ಬೊಟ್ಟನ್ನು ಇಡುವುದಿದೆ. ಕೆಲವೊಮ್ಮೆ ಶ್ರೀಗಂಧ, ಅರ್ಧಚಂದ್ರಾಕೃತಿಯ ತಿಲಕ ಇತ್ಯಾದಿಗಳನ್ನು ಇಡುವುದನ್ನು ಕಾಣಬಹುದು. ದೇವಿಯಂತಹ ವಿಶಿಷ್ಟ ಸ್ತ್ರೀ ಪಾತ್ರಗಳ ಸಂದರ್ಭದಲ್ಲಿ ಈ ತೆರನ ತಿಲಕಗಳನ್ನು ಬಳಸುವುದಿದೆ. ಪುರುಷ ವೇಷಗಳಿಗಿಂತಲೂ ಸೂಕ್ಷ್ಮವಾಗಿ ಹಾಗೂ ಪುಟ್ಟದಾಗಿ ಕಾಡಿಗೆಯಲ್ಲಿ ತಿದ್ದಿದ ಹುಬ್ಬು, ಗದ್ದಕ್ಕೆ ಕಾಡಿಗೆಯ ಬೊಟ್ಟು ಇತ್ಯಾದಿಗಳ ಮೂಲಕ ಸ್ತ್ರೀವೇಷದ ಅಂದವನ್ನು ಹೆಚ್ಚಿಸುವುದಿದೆ. ಪ್ರಮೀಳೆ ಮೊದಲಾದ ರಾಜಸ ಪ್ರವೃತ್ತಿಯ ಪಾತ್ರಗಳಿಗೆ ಕಣ್ಣ ರೆಪ್ಪೆಗಳ ಕೆಳ ಭಾಗದಲ್ಲಿ ನಸುಕೆಂಪು ಬಣ್ಣವನ್ನು ಹಚ್ಚುವುದೂ ಇದೆ.
ಸ್ತ್ರೀವೇಷದ ವೇಷಭೂಷಣಗಳು
ಯಕ್ಷಗಾನದ ಸ್ತ್ರೀವೇಷಗಳನ್ನು ನೋಡಿದರೆ ಆಧುನಿಕ ಫ್ಯಾಶನ್ ವಲಯದ ಸ್ತ್ರೀಯರ ವೇಷಭೂಷಣಗಳನ್ನೇ ಹೋಲುತ್ತವೆ. ಮಾರುಕಟ್ಟೆಯಲ್ಲಿ ಲಭ್ಯವಿರುವ ವಿವಿಧ ವರ್ಣಗಳ, ಜರಿಗಳ ತೊಡುಗೆಗಳನ್ನು ತೊಟ್ಟುಕೊಂಡು ಸ್ತ್ರೀವೇಷಗಳು ಆಧುನಿಕ ದೃಶ್ಯ ಮಾಧ್ಯಮಗಳ ಸ್ತ್ರೀ ಪಾತ್ರಗಳನ್ನು ಅನುಕರಿಸುವಂತೆ ಭಾಸವಾಗುತ್ತಿವೆ. ಯಕ್ಷಗಾನದಲ್ಲಿ ಸ್ತ್ರೀ ಪಾತ್ರಗಳ ವೇಷಭೂಷಣಗಳು ತೀರಾ ದುರ್ಬಲ ಎಂಬ ಅಭಿಪ್ರಾಯವನ್ನು ಅನೇಕ ವಿದ್ವಾಂಸರು ಹೇಳುತ್ತಲೇ ಬಂದಿದ್ದಾರೆ. ಆದರೆ ಯಕ್ಷಗಾನದಲ್ಲಿ ಪರಿಪೂರ್ಣವಾದ ಮತ್ತು ಯಕ್ಷಗಾನದ ಗುರುತುಗಳನ್ನು ಉಳಿಸಿಕೊಂಡ ಸ್ತ್ರೀವೇಷದ ವೇಷಭೂಷಣಗಳು ಇರಲೇ ಇಲ್ಲವೆ ಎಂಬ ಸಂದೇಹ ಬರುತ್ತದೆ. ಲಭ್ಯ ಮಾಹಿತಿಗಳನ್ನು ಇಟ್ಟುಕೊಂಡು ಶೋಧಿಸಿದರೆ ಸೇಡಿಯಾಪು ಕೃಷ್ಣಭಟ್ಟರ ವಿವರಗಳೇ ಬಹಳ ಹಳೆಯವು ಎಂದೆನಿಸುತ್ತದೆ. ಇಲ್ಲೂ ಕೂಡಾ ಸ್ತ್ರೀ ಪಾತ್ರಗಳು ಆಧುನಿಕ ಸ್ತ್ರೀಯರ ರವಕೆ ಇತ್ಯಾದಿಗಳನ್ನು ತೊಟ್ಟುಕೊಂಡಿರುವುದು ಬಹುಶಃ ಯಕ್ಷಗಾನದ ಪರಂಪರೆಯಲ್ಲಿ ಸ್ತ್ರೀವೇಷಗಳಿಗೆ ನಿರ್ದಿಷ್ಟ ಉಡುಪುಗಳು ಇದ್ದಂತೆ ತೋರುವುದಿಲ್ಲ. ೨೦ನೇ ಶತಮಾನದ ಆರಂಭದ ದಶಕದ ಯಕ್ಷಗಾನಗಳನ್ನು ದೃಷ್ಟಿಯಲ್ಲಿಟ್ಟುಕೊಂಡು ಸೇಡಿಯಾಪು ಅವರ ವಿವರಗಳನ್ನೆ ಇಲ್ಲಿಯೂ ಗಮನಿಸಬಹುದು.
ಸ್ತ್ರೀವೇಷಧಾರಿಯು ಸಾಮಾನ್ಯವಾಗಿ ಹದಿನೆಂಟು ಮೊಳದ ಸೀರೆಯನ್ನು ಕಚ್ಚೆ ಹಾಕಿ ಉಟ್ಟು ಕೊಳ್ಳುತ್ತಿದ್ದನು. ಸಾಮಾನ್ಯವಾಗಿ ಸೀರೆಯ ಬಣ್ಣ ಕಪ್ಪು. ಅಗಲವಾದ ಅದರ ಅಂಚು ಹಾಗೂ ಮೇಲು ಸೆರಗು ಕೆಂಪು. ಎದೆಯ ಭಾಗದಲ್ಲಿ ಸಾಕಷ್ಟು ಗಾತ್ರದ ವಸ್ತ್ರದುಂಡೆ ಗಳನ್ನು ಇಟ್ಟು, ಮೊಲೆಕಟ್ಟು ಬಿಗಿದು ಕಪ್ಪು ಅಥವಾ ಕೆಂಪು ಬಣ್ಣದ ರವಕೆಯನ್ನು ತೊಟ್ಟು ಕೊಳ್ಳುತ್ತಿದ್ದರು. ರವಕೆಯ ಕೈ ಮೊಣಕೈ ಗಂಟಿನಿಂದ ಒಂದು ಬೆರಳು ಅಗಲದಷ್ಟು ಮೇಲಿನ ವರೆಗೆ ಇರುತ್ತಿತ್ತು. ರವಕೆಯ ಕೈಯ ಕೊನೆಯ ಭಾಗವು ವಿವಿಧ ಬಣ್ಣಗಳ ಮಣಿ ಗಳಿಂದ ರಚಿಸಿದ ಎರಡಂಗುಲ ಅಗಲದ ಪಟ್ಟಿಯಂತಹ ತೊಡುಗೆಯಿಂದ ಬಿಗಿಯಾಗುತ್ತಿತ್ತು. ಚಿನ್ನದ ಬಣ್ಣದ ಸಣ್ಣ ಸಣ್ಣ ಮಣಿಗಳಿಂದ ಮಾಡಿದ ಅಗಲವಾದ ಒಂದು ಪಟ್ಟಿಯ ತೊಡುಗೆಯಿಂದ ಕಂಠವನ್ನು ಅಲಂಕರಿಸಲಾಗುತ್ತಿತ್ತು. ಸ್ತ್ರೀಯರಿಗೆ ಇಲ್ಲದ ಪುರುಷ ಜಾತಿಗೆ ಇದ್ದೇ ಇರುವ ಕೊರಳ ಗಂಟನ್ನು ಮರೆ ಮಾಡುವುದು ಇದರ ಉದ್ದೇಶವಾಗಿರಬಹುದು. ಹಿಂದಿನ ಕಾಲದಲ್ಲಿ ‘ಚಿಂತಾಕು’ ಎಂಬ ಹೆಸರಿನ ಇಂತಹುದೇ ಆಭರಣವನ್ನು ಧರಿಸುತ್ತಿದ್ದ ಬಗೆಗೆ ಹಿರಿಯರು ಹೇಳಿದ್ದನ್ನು ಸೇಡಿಯಾಪು ಅವರು ನೆನಪಿಸಿಕೊಂಡಿದ್ದಾರೆ. ಸೀರೆಯ ಸೆರಗನ್ನು ಎಡ ಹೆಗಲ ಮೇಲಿಂದ ಹಿಂದಕ್ಕೆಳೆದು ಬಲ ತೋಳಿನ ಅಡಿಯಿಂದ ತಂದು ಸೆರಗಿನ ತುದಿಯನ್ನು ಚಿನ್ನದಂತೆ ಹೊಳೆಯುತ್ತಿದ್ದ ಅಗಲವಾದ ಸೊಂಟದ ಪಟ್ಟಿಗೆ ಸಿಕ್ಕಿಸಿಕೊಳ್ಳುತ್ತಿದ್ದರು. ನೀಳವಾಗಿ ಇಳಿಬಿಟ್ಟ ಈ ಸೆರಗಿನ ತುದಿಯು ನಿತಂಬ ಪ್ರದೇಶವನ್ನು ಮೀರಿ ಜೋಲುತ್ತಿತ್ತು. ಉಡುಗೆಯ ಈ ವಿಧಾನದಿಂದಾಗಿ ಕುಣಿಯುವ ವೇಳೆಗೆ ಎರಡು ತೋಳುಗಳ ಕ್ರಿಯೆಗಳು ಸ್ಪಷ್ಟವಾಗಿ ಹಾಗೂ ಸಮಾನವಾಗಿ ಕಾಣುತ್ತಿದ್ದುವು, ರಭಸದ ಕುಣಿತದಲ್ಲಿಯೂ ಸೆರಗು ಜಾರದೆ, ಕಾಲು ತೊಡರದೆ ಇದು ನೆರವಾಗುತ್ತಿತ್ತು. ಚಿನ್ನದ ಬಣ್ಣದ ಮಣಿಗಳಿಂದ ಸಿದ್ಧಪಡಿಸಿದ ಉದ್ದನೆಯ ಹಾರಗಳು ಎದೆಯ ಭಾಗವನ್ನು ಆವರಿಸಿಕೊಳ್ಳುತ್ತಿದ್ದುವು. ಸೊಂಟಕ್ಕೆ ಮೇಲೆ ಹೇಳಿದ ಪಟ್ಟಿ ಮಾತ್ರ ಅಲ್ಲದೆ ಅದರ ಕೆಳಗೆ ಉಡಿಗೆಜ್ಜೆ ಎಂಬ ಮೇಖಲೆಯನ್ನು ಧರಿಸಲಾಗುತ್ತಿತ್ತು.  ಕಾಲುಗಳ ಮಣಿಗಂಟುಗಳಲ್ಲಿ ಗೆಜ್ಜೆಗಳನ್ನು ಧರಿಸುತ್ತಿದ್ದರು. ಗೆಜ್ಜೆಯ ಜತೆಗೆ ‘ಪಾಡಗ’ ಎಂಬ ಒಂದು ಬಗೆಯ ಕಾಲು ಕಡಗವೂ ಇರುತ್ತಿತ್ತು. ಕೈಯ ಕಂಕಣ ಸ್ಥಾನದಲ್ಲಿ ಸಾಮಾನ್ಯವಾಗಿ ಅಲುಗಾಡುವ ಬಳೆಗಳು ಇರುತ್ತಿರಲಿಲ್ಲ. ಅವುಗಳ ಬದಲಿಗೆ ಬಣ್ಣ ಬಣ್ಣದ ಮಣಿಗಳನ್ನು ಹಾಗೂ ಚತುಷ್ಕೋನಾ ಕೃತಿಯ ಬಣ್ಣ ಬಣ್ಣದ ಸಣ್ಣ ಗಾಜಿನ ತುಂಡುಗಳನ್ನು ಸಾಲು ಸಾಲಾಗಿ ಅಳವಡಿಸಿ ನಿರ್ಮಿಸಿದ ಅಗಲವಾದ ಪಟ್ಟಿಯನ್ನು ಅಲುಗಾಡದಂತೆ ಕಟ್ಟಲಾಗುತ್ತಿತ್ತು. ಇದು ಯಾವುದೇ ರೀತಿಯ ನೃತ್ಯ, ಅಭಿನಯ ಮಾಡುವ ಸಂದರ್ಭದಲ್ಲಿ ಅತ್ತಿತ್ತ ಸರಿಯುತ್ತಿರಲಿಲ್ಲ. ಅಲುಗಾಡುವ ಬಳೆಗಳನ್ನು ಧರಿಸಿಕೊಂಡರೆ ಪುರುಷರ ಮಣಿಗಂಟಿನ ನಿಜರೂಪವು ಪ್ರಕಟವಾಗಿ ವೇಷದ ವಿರೋಧಾಭಾಸವನ್ನು ತಡೆಯಲು ಇದರಿಂದ ಸಾಧ್ಯವಾಗುತ್ತಿದ್ದಿರಬಹುದು.
ಸೇಡಿಯಾಪು ಅವರ ಈ ವಿವರಗಳು ಇಂದಿನ ಸ್ತ್ರೀವೇಷಗಳಿಗಿಂತ ಸ್ವಲ್ಪ ಭಿನ್ನವಾದ ವೇಷದ ಚಿತ್ರಣವನ್ನು ಮುಂದಿಡುತ್ತದೆ. ಬಹುಶಃ ಇವು ಕಾಲಾನುಕ್ರಮದಲ್ಲಿ ಅನುಕೂಲವನ್ನು ಆಶ್ರಯಿಸಿ ಪರಿವರ್ತನೆಗೊಂಡಿರಬಹುದು. ಯಕ್ಷಗಾನಗಳಲ್ಲಿ ಪುರುಷ ವೇಷಗಳಷ್ಟೇ ಸ್ತ್ರೀವೇಷಕ್ಕೂ ಪ್ರಾಧಾನ್ಯ ಇದೆ. ಸ್ತ್ರೀವೇಷಗಳಲ್ಲಿ ಪರಂಪರೆಯ ಭಾಗವಾಗಿ ಬರುವ ನಿತ್ಯ ಸ್ತ್ರೀವೇಷಗಳದ್ದು ಒಂದು ಬಗೆಯಾದರೆ, ಪ್ರಸಂಗದಲ್ಲಿ ಬರುವ ಮುಖ್ಯ ಸ್ತ್ರೀವೇಷ ಇನ್ನೊಂದು ರೀತಿಯದ್ದು, ಇವಲ್ಲದೆ ಸಖಿ ಮೊದಲಾದ ಪಾತ್ರಗಳು ಯಕ್ಷಗಾನದಲ್ಲಿ ಬರುತ್ತವೆ.
ತೆಂಕುತಿಟ್ಟಿನ ಸಂದರ್ಭದಲ್ಲಿ ಪ್ರಸಂಗ ಆರಂಭವಾಗುವುದಕ್ಕೆ ಪೂರ್ವದಲ್ಲಿ ಇಬ್ಬರು ಸ್ತ್ರೀ ಪಾತ್ರಧಾರಿಗಳು ಕುಣಿದು ಯಕ್ಷಗಾನದ ಪ್ರಸಂಗಕ್ಕೆ ಪೂರ್ವ ಪೀಠಿಕೆಯನ್ನು ಒದಗಿಸುತ್ತಿದ್ದುವು. ಸ್ತ್ರೀಯರ ಹಾವಭಾವಗಳನ್ನು ಪ್ರಕಟಿಸುವ ಮತ್ತು ಗೋಪಿಕೆಯರನ್ನು ನೆನಪಿಸುವ ಶೃಂಗಾರದ ವರ್ಣನೆಗಳ ಸಂಗೀತಕ್ಕೆ ಲಾಸ್ಯವಾಡುವ ನರ್ತಕಿಯರಿವರು. ತಮ್ಮ ಒನಪು, ವಯ್ಯಾರಗಳ ಮೂಲಕ ಆಕರ್ಷಣೀಯವಾಗಿ ವೇಷ ತೊಡುವ ಈ ಪಾತ್ರಗಳ ಚಾಕಚಕ್ಯತೆಯು ಮುಂದಿನ ಪ್ರಸಂಗ ಪ್ರದರ್ಶನದ ಗುಣಮಟ್ಟವನ್ನು ಮುಂದಿಡುತ್ತದೆ. ಏಕ ಕಾಲಕ್ಕೆ ರಂಗಪ್ರವೇಶ ಮಾಡಿ, ಏಕ ಪ್ರಕಾರವಾಗಿ ನೃತ್ಯ ಮಾಡುವ ಈ ಕಲಾವಿದರಿಗೆ ಯಕ್ಷಗಾನ ನೃತ್ಯದಲ್ಲಿ ಒಳ್ಳೆಯ ನೈಪುಣ್ಯವೂ, ಪರಿಣತಿಯೂ ಇರಬೇಕಾಗಿತ್ತು. ಶರೀರ ಸೌಷ್ಠವದೊಡನೆ ಸಹಜ ಸೌಂದರ್ಯವೂ ಅಗತ್ಯವಾಗಿದ್ದುವು. ಸಮರ್ಥರಾದ ಸ್ತ್ರೀ ಪಾತ್ರಧಾರಿಗಳು ಸುಮಾರು ಒಂದು ಗಂಟೆಯ ಅವಧಿವರೆಗೂ ತಮ್ಮ ನೃತ್ಯ ನೈಪುಣ್ಯವನ್ನು ಭಾಗವತನ ತಾಳಲಯವನ್ನು ಆಶ್ರಯಿಸಿ ನೃತ್ಯ ಮಾಡುತ್ತಿದ್ದರು. ನೃತ್ಯ ಸ್ತ್ರೀವೇಷಗಳು ರಂಗದಿಂದ ನಿರ್ಗಮಿಸಿದ ಬಳಿಕ ಎರಡು ವೀರಗಸೆಯ ಸ್ತ್ರೀವೇಷಗಳ ರಂಗಸ್ಥಳ ಪ್ರವೇಶವು ರಂಗದ ಇಕ್ಕೆಲಗಳಿಂದ ಏಕ ಕಾಲದಲ್ಲಿ ಆಗುತ್ತದೆ. ಇದುವರೆಗೆ ನೃತ್ಯ ಮಾಡಿದ ಸ್ತ್ರೀವೇಷಗಳ ಮೃದು ನಡಿಗೆಗಳಿಗಿಂತ ಭಿನ್ನವಾಗಿ ಇವು ವೀರಗಸೆಯ ವೇಷಧಾರಣೆಯ ಮೂಲಕ ವೀರರಸವನ್ನೇ ಹೆಚ್ಚು ಪ್ರತಿಪಾದಿಸುತ್ತಿದ್ದುವು. ಸಾಮಾನ್ಯವಾಗಿ ಮೊದಲು ಹೇಳಿದ ನಿತ್ಯ ವೇಷಗಳ ಸ್ತ್ರೀ ಪಾತ್ರಗಳು ಪ್ರಸಂಗದ ಮುಖ್ಯ ಸ್ತ್ರೀವೇಷವಾಗಿ ಅಭಿನಯಿಸುವುದು ಸಂಪ್ರದಾಯ. ಕೆಲವೊಮ್ಮೆ ಸೀರೆ ಕುಪ್ಪಸಗಳ ಬದಲಾವಣೆಗಳೊಂದಿಗೆ ಮುಖ್ಯ ಸ್ತ್ರೀವೇಷವಾಗಿ ಪ್ರಸಂಗದಲ್ಲಿ ಕಾಣಿಸಿಕೊಳ್ಳುವುದೂ ಇದೆ. ಆದರೆ ವೀರಗಸೆಯ ಸ್ತ್ರೀವೇಷಗಳು ಅದೇ ಸ್ವರೂಪದಲ್ಲಿ ಸಾಮಾನ್ಯವಾಗಿ ಮತ್ತೊಮ್ಮೆ ಪ್ರಸಂಗದ ಪಾತ್ರಗಳಾಗಿ ಬರುವುದು ವಿರಳ. ಈ ಪಾತ್ರಗಳು ಯಕ್ಷಗಾನದ ವೀರಗಾಸೆಯ ಸ್ತ್ರೀ ಪಾತ್ರಗಳಾದ ಪ್ರಮೀಳೆ, ಮೀನಾಕ್ಷಿ, ಮೊದಲಾದ ಪಾತ್ರಗಳ ರೂಪದಲ್ಲಿರುತ್ತವೆ.
ಸ್ತ್ರೀವೇಷಗಳಿಗೆ ಪುರುಷ ವೇಷಗಳಷ್ಟು ಆಭರಣಗಳಿಲ್ಲ. ಹಿಂದಿನ ಕಾಲದಲ್ಲಿ ಕಿವಿಯನ್ನು ಸಂಪೂರ್ಣ ಮರೆಮಾಡುವ ಓಲೆ ಕುಚ್ಚು ಎಂಬ ಆಭರಣವನ್ನು ಧರಿಸುತ್ತಿದ್ದರು. ಹಾಗೆ ನೋಡಿದರೆ ಇದು ಪರ್ಯಾಯವಾದ ಕಿವಿಯೇ ಹೌದು. ಇನ್ನೂ ಸ್ಪಷ್ಟವಾಗಿ ಹೇಳಬೇಕೆಂದರೆ ಇದು ಅಲಂಕರಿಸಿದ ಕಿವಿಯ ರೂಪ. ಕೊಪ್ಪು, ಬುಗುಡಿ, ಕೊಚ್ಚು ಮೊದಲಾದುವು ಇದರ ಭಾಗಗಳು. ಕೆಳಗೆ ಕುಚ್ಚಿನಂತೆ ಮುತ್ತು, ಮಣಿಗಳಿರುತ್ತವೆ. ಸಣ್ಣ ಗಂಟೆಯಾಕಾರದಲ್ಲಿ ಕುಚ್ಚು ತೂಗಾಡುತ್ತಿರುತ್ತದೆ. ಆ ಕುಚ್ಚಿನ ತುದಿಗೆ ಚಿನ್ನದಂತೆ ಹೊಳೆಯುವ ಮೂರೆಳೆಯ ಸರಪಳಿಯೊಂದನ್ನು ತಗುಲಿಸಿ ಅದರ ಇನ್ನೊಂದು ತುದಿಯಲ್ಲಿರುವ ಕೊಳಿಕೆಯನ್ನು ಸರಪಳಿಯು ಜೋಲುವಂತೆ ಹೆಡತಲೆಯ ಕೂದಲಿಗೆ ಸಿಕ್ಕಿಸಿಬಿಡುತ್ತಿದ್ದರು. ಇಂತಹ ಕರ್ಣಾಭರಣವು ಕಳೆದ ಶತಮಾನದ ಆರಂಭದ ದಶಕದಲ್ಲಿ ಇತ್ತೆಂದು ಸೇಡಿಯಾಪು ಕೃಷ್ಣಭಟ್ಟರು ಹೇಳಿದ್ದಾರೆ (ಮಹಾಬಲಭಟ್ಟ ಮುಳಿಯ, ೧೯೮೦: ೨೨೫). ಹಿಂದೆ ಕಿವಿಗೆ ಓಲೆಯನ್ನು ಧರಿಸುತ್ತಿದ್ದರು. ಇದನ್ನು ತಾಳೆಯ ಗರಿಯಿಂದಲೇ ತಯಾರಿಸುತ್ತಿದ್ದರು. ಈ ಕಾರಣಕ್ಕಾಗಿಯೇ ಓಲೆ ಎಂಬ ಹೆಸರೂ ಬಂದಿರಬಹುದು. ಇವುಗಳಲ್ಲಿ ಅರಳೋಲೆ, ಕುಚ್ಚಿನ ಓಲೆ, ಸಿಳಿಯೋಲೆ, ಸುಳಿಯೋಲೆ ಮೊದಲಾದ ಬಗೆಗಳಿವೆ. ಇವುಗಳಲ್ಲದೆ ಲವಂಗದ ಕಡ್ಡಿ, ಓಲೆ ಸರಪಳಿ, ಕೊಪ್ಪು ಸರಪಳಿ ಮೊದಲಾದ ಆಭರಣಗಳನ್ನು ಬಳಸುತ್ತಿದ್ದುದಾಗಿ ತಿಳಿದು ಬರುತ್ತದೆ. ಆದರೆ ಇವ್ಯಾವುದೂ ಇಂದು ಬಳಕೆಯಲ್ಲಿಲ್ಲ. ಈಗ ಕರ್ಣಾಭರಣವಾಗಿ ಬೆಂಡೋಲೆ ಮತ್ತು ಝುಮುಕಿಯನ್ನು ಧರಿಸುತ್ತಾರೆ. ಬೆಂಡೋಲೆ, ಝುಮುಕಿಗಳು ಸ್ತ್ರೀಯರು ಸಾಮಾನ್ಯವಾಗಿ ಬಳಸುವ ಆಭರಣದಂತೆಯೇ ಇದ್ದು ಗಾತ್ರದಲ್ಲಿ ಸ್ವಲ್ಪ ದೊಡ್ಡದಿರುತ್ತದೆ.
ಕೊರಳಿನಲ್ಲಿ ಕೊರಳಡ್ಡಿಗೆ, ಹಲ್ಲೆಕಟ್ಟು ಎಂಬ ಎರಡು ತರಹದ ಆಭರಣಗಳನ್ನು ಧರಿಸುತ್ತಾರೆ. ಕೊರಳಡ್ಡಿಗೆಯು ಕೊರಳಿಗೆ ತಾಗಿಕೊಂಡಂತೆ ಇರುತ್ತದೆ. ಇದರ ಕೆಳಭಾಗದಲ್ಲಿ ಹಲ್ಲೆಕಟ್ಟನ್ನು ಧರಿಸುತ್ತಾರೆ. ಇದು ಕೊರಳಿಗೆ ತಾಗಿಕೊಂಡು ಆಧುನಿಕ ನೆಕ್ಲೆಸ್‌ನಂತೆ ಕಾಣುತ್ತದೆ. ಇದನ್ನು ಅಡ್ಡಿಗೆ  ಎಂಬ ಹೆಸರಿನಿಂದಲೂ ಕರೆಯುತ್ತಾರೆ. ಇದರಲ್ಲಿ ಗುಂಡಡ್ಡಿಗೆ, ಗೆಜ್ಜೆ ಅಡ್ಡಿಗೆ, ಹಲ್ಲೆ ಅಡ್ಡಿಗೆ, ಸಂಕಲೆ ಅಡ್ಡಿಗೆ ಮೊದಲಾದ ಬೇರೆ ಬೇರೆ ವಿನ್ಯಾಸಗಳಿವೆ. ಕೊರಳಡ್ಡಿಗೆಗೆ ಗುಂಡಾದ ಮರದ ಇಲ್ಲವೇ ಪ್ಲಾಸ್ಟಿಕ್ ಮಣಿಗಳನ್ನು  ಪೋಣಿಸಿ ಹಾರವನ್ನು ರಚಿಸುತ್ತಾರೆ.
ಪುರುಷ ವೇಷಗಳಲ್ಲೂ ಈ ತೆರನ ಹಲ್ಲೆಗಳಿಂದ ರಚಿಸಿದ ಆಭರಣಗಳನ್ನು ಬಳಸುತ್ತಾರೆ. ಇವುಗಳಲ್ಲದೆ ಕೊರಳಹಾರವಾಗಿ ಮಣಿಗಳ, ಮರದ ಹಲ್ಲೆಗಳ, ಪ್ಲಾಸ್ಟಿಕ್ ಗುಂಡುಗಳ ಸರವನ್ನು ಧರಿಸುತ್ತಾರೆ.
ಕುಪ್ಪಸದ ಕೈಯ ಕೊನೆಗೆ ತೋಳ್ಕಟ್ಟನ್ನು ಕಟ್ಟುತ್ತಾರೆ. ಇದನ್ನು ಮರದ ಹಲ್ಲೆ ಮಣಿಗಳು ಹಾಗೂ ಮರದ ಗೊಂಡೆಯಿಂದ ಅಲಂಕರಿಸುತ್ತಾರೆ. ಎರಡಂಗುಲದ ಸ್ತ್ರೀವೇಷದ ತೋಳ್ಕಟ್ಟು ಗಳು ಪುರುಷರ ತೋಳ್ಕಟ್ಟಿಗಿಂತ ಸ್ವಲ್ಪ ಭಿನ್ನವಾಗಿರುತ್ತದೆ. ಮುಂಗೈಗೆ ಬಳೆಗಳನ್ನು ಧರಿಸುವುದು ರೂಢಿಯಲ್ಲಿರಲಿಲ್ಲ. ತೋಳ್ಕಟ್ಟಿನ ಮಾದರಿಯ ಕೈಕಟ್ಟನ್ನು ಧರಿಸುತ್ತಾರೆ. ಇದನ್ನು ಬಣ್ಣದ ಮಣಿಗಳ ಚತುಷ್ಕೋನಾಕೃತಿಯ ಅಥವಾ ವಜ್ರಾಕೃತಿಯ ಬಣ್ಣದ ಗಾಜಿನ ತುಂಡುಗಳನ್ನು ಸಾಲಾಗಿ ಜೋಡಿಸಿ ಅಲಂಕರಿಸಿರುತ್ತಾರೆ. ಇವು ಪುರುಷ ವೇಷಗಳ ತೋಳ್ಕಟ್ಟಿಗಿಂತ ಭಿನ್ನ ವಾಗಿದ್ದು ಕೈಗೆ ಬಳೆಗಳಿಗಿಂತ ಹೆಚ್ಚು ಹೊಂದಿಕೆಯಾಗುತ್ತದೆ. ಇವುಗಳ ವಿನ್ಯಾಸದಲ್ಲಿ ಮುಳ್ಳುಗಳಿರದೆ ವೃತ್ತಾಕಾರದಲ್ಲಿದ್ದು ಸರಳವಾಗಿರುತ್ತದೆ. ಇತ್ತೀಚಿನ ದಿನಗಳಲ್ಲಿ ಸಾಕಷ್ಟು ಮಣಿಗಳ ಆಭರಣಗಳು ಬಳಕೆಯಲ್ಲಿವೆ.
ಸ್ತ್ರೀವೇಷದ ಡಾಬು ಹಾಗೂ ಪುರುಷ ವೇಷದ ತೋಳ್ಕಟ್ಟಿಗೂ ಹೋಲಿಕೆಯಿದೆ. ಹಾಗೆಯೇ ತೋಳ್ಕಟ್ಟು ಕೈಕಟ್ಟಿಗೂ ಹೋಲಿಕೆಯಿದೆ. ಪುರುಷ ವೇಷದ ವೀರಗಸೆಯ ಜಾಗದಲ್ಲಿ ಸ್ತ್ರೀವೇಷಕ್ಕೆ ಮಣಿಗಳಿಂದ ಅಲಂಕೃತವಾದ ಸರಗಳನ್ನು ಧರಿಸುತ್ತಾರೆ. ಹಿಂದೆ ಉಡಿಗೆಜ್ಜೆ ಎಂಬ ಮೇಖಲೆಯನ್ನು ಬಳಸಲಾಗುತ್ತಿತ್ತು. ಇವುಗಳನ್ನು ಮರದ ಗುಂಡುಗಳಿಂದ ತಯಾರಿಸ ಲಾಗುತ್ತಿತ್ತು.
ಸ್ತ್ರೀವೇಷದ ವಿಧಗಳು
ಶೃಂಗಾರ ಸ್ತ್ರೀವೇಷಗಳು : ಪ್ರಭಾವತಿ, ರತಿ, ಅಪ್ಸರೆಯರು, ನರ್ತಕಿಯರು ಮತ್ತು ಮದುವೆಯಾಗದ ಪಾತ್ರಗಳನ್ನು ಈ ಗಂಪಲ್ಲಿ ಸೇರಿಸಬಹುದು. ಈ ಪಾತ್ರಗಳು ಶೃಂಗಾರ ಪಾತ್ರಗಳಾಗಿದ್ದು ಕೇದಗೆಯಾಕಾರದ ಕಿರಣವನ್ನು ಧರಿಸಿಕೊಳ್ಳುತ್ತವೆ. ಸಾಮಾನ್ಯ ಸ್ತ್ರೀಯರು ತೊಟ್ಟುಕೊಳ್ಳುವಂತೆ ಸೀರೆಯನ್ನು ಉಟ್ಟುಕೊಂಡು ಹೊಳೆಯುವ ಆಭರಣವನ್ನು  ಧರಿಸುತ್ತಾರೆ. ಅವಿವಾಹಿತ ಅಥವಾ ಮೋಹಿನಿಯಂತಹ ಪಾತ್ರಗಳು ಇಂದು ಅರ್ಧ ಸೀರೆ ತೊಟ್ಟುಕೊಂಡು ಬರುವಷ್ಟರವರೆಗೆ ವೇಷಗಳು ಆಧುನಿಕವಾಗಿವೆ.
ಗಂಭೀರ ಸ್ತ್ರೀವೇಷಗಳು : ದಾಕ್ಷಾಯಣಿ, ದಮಯಂತಿ, ಸುಭದ್ರೆ ಮೊದಲಾದ ಪಾತ್ರಗಳನ್ನು ಈ ಗುಂಪಿನಲ್ಲಿ ಸೇರಿಸಿಕೊಳ್ಳಬಹುದು. ಇವುಗಳ ಪಾತ್ರ ಚಿತ್ರಣದಲ್ಲಿ ಗಂಭೀರವಾದ ನಡೆ, ನುಡಿಯು ಕಾಣುವಂತಿರಬೇಕು. ಅದಕ್ಕಾಗಿ ಹೆಚ್ಚಿನವರು ಕೇದಗೆ ಕಿರಣವನ್ನು ಧರಿಸಿ ಕಡಿಮೆ ಜರಿಗಳಿರುವ ಸೀರೆಯನ್ನು ಉಟ್ಟುಕೊಳ್ಳುತ್ತಾರೆ. ಇತರೆ ವಿಷಯಗಳಲ್ಲಿ ಶೃಂಗಾರ ಪಾತ್ರಗಳು ಧರಿಸುವ ಆಭರಣ ಇತ್ಯಾದಿಗಳನ್ನು ಬಳಸುತ್ತಾರೆ.
ಕಸೆ (ಕಚ್ಚೆ) ಸ್ತ್ರೀವೇಷಗಳು : ಪ್ರಮೀಳೆ, ಸ್ವಯಂಪ್ರಭೆ, ಶಶಿಪ್ರಭೆ ಮೊದಲಾದ ಪಾತ್ರಗಳು ವೀರಗಚ್ಚೆ ಧರಿಸುವ  ಕಸೆ ಸ್ತ್ರೀ ವೇಷಗಳು. ಕಚ್ಚೆ ಹಾಕಿ ರವಕೆ ಧರಿಸಿ ಸೀರೆ ಅಥವಾ ತುಂಡು ಶಾಲಿನಿಂದ ಎದೆ ಮತ್ತು ಬೆನ್ನಿಗೆ ಕತ್ತರಿ ಪಟ್ಟಿಯನ್ನು ಕಟ್ಟುತ್ತಾರೆ. ತಲೆಗೆ ಕಿರಣ ಅಥವಾ ತುರಾಯಿಯನ್ನು ಕಟ್ಟಿಕೊಳ್ಳುತ್ತಾರೆ. ಕೆಲವರು ಮಂತ್ರಿ, ಸೇನಾನಿ ಮೊದಲಾದ ವೇಷಗಳಿಗೆ ಹಿಂದೆ ತುರುಬು ಹಾಕಿ ಕೂದಲು ಇಳಿಬಿಡುತ್ತಾರೆ. ಅಥವಾ ಅದರ ಮೇಲೆ ತುರಾಯಿ ಕಟ್ಟುತ್ತಾರೆ. ಭ್ರಮರಕುಂತಳೆಯಂತಹ ಶೃಂಗಾರ ಪಾತ್ರಗಳು ಕಿರಣ ಧರಿಸುವುದು ಕೂಡ ಇದೆ. ಆಭರಣಗಳು ಸ್ತ್ರೀ ವೇಷಗಳಂತೆಯೂ ಇರುತ್ತವೆ.
ಸಾಮಾನ್ಯ ಸ್ತ್ರೀವೇಷಗಳು : ರುದ್ರಾಕ್ಷಿ ಮಾಲೆಯನ್ನು ಧಾರಣೆ ಮಾಡಿ ಜುಟ್ಟು ಹಾಕಿ ಬಿಳಿ ಅಥವಾ ಹಳದಿ ಸೀರೆಯನ್ನು ಉಟ್ಟುಕೊಳ್ಳುವ ಋಷಿ ಪತ್ನಿಯರ ವೇಷಗಳು ಈ ಗುಂಪಿನಲ್ಲಿ ಸೇರುತ್ತವೆ. ಬಂಗಾರದ ಆಭರಣಗಳಿಲ್ಲದ ಈ ವೇಷಗಳು ಸೊಂಟಕ್ಕೆ ಕಾವಿ ಬಟ್ಟೆ ಕಟ್ಟುತ್ತಾರೆ. ತುರುಬಿಗೆ ಹೂ ಮುಡಿದುಕೊಳ್ಳುತ್ತಾರೆ.
ಸಖಿವೇಷಗಳು : ಸೈರಂಧ್ರಿ, ಸರಮೆ, ತ್ರಿಜಟೆ ಹಾಗೂ ಜಲಕೇಳಿಯ ಸ್ತ್ರೀವೇಷಗಳೆಲ್ಲ ಸಖಿ ಪಾತ್ರಗಳು. ಆಧುನಿಕ ಸ್ತ್ರೀಯ ವೇಷಭೂಷಣಗಳನ್ನು ಧರಿಸಿ ರಂಗದಲ್ಲಿ ಬರುವ ಸಾಮಾಜಿಕ ವಾಸ್ತವ ವೇಷಗಳಿವು. ಇವುಗಳು ಬಂಗಾರದ ಆಭರಣಗಳನ್ನು ಧರಿಸುವಂತಿಲ್ಲ. ಮಣಿಯ ಸರಗಳು ಹಾಗೂ ಬಳೆಗಳನ್ನು ತೊಟ್ಟುಕೊಳ್ಳಬಹುದು. ಹಳೆಯ ಸೀರೆಯನ್ನು ಧರಿಸುವುದು ಸಂಪ್ರದಾಯ. ಆದರೆ ಜಲಕೇಳಿಯ ಸಖಿಯರಿಗೆ ರಾಣಿಯ ಅಥವಾ ರಾಜಕುಮಾರಿಯ ಗೆಳತಿಯರು ಎಂಬ ಕಾರಣಕ್ಕಾಗಿ ಅಲ್ಪಸ್ವಲ್ಪ ಆಭರಣಗಳನ್ನು ಧರಿಸುವ ಕ್ರಮಗಳಿವೆ. ಸೈರಂಧ್ರಿ ಪಾತ್ರಕ್ಕೆ ಬಿಳಿ ಸೀರೆಯನ್ನು ತೊಟ್ಟುಕೊಳ್ಳುವ ಪದ್ಧತಿ ಇದೆ.
ವಿರೂಪವೇಷಗಳು : ಮಂಥರೆ, ಕುಬ್ಜೆ, ಶಬರಿ, ಮುದುಕಿಯರು ಇತ್ಯಾದಿ ಪಾತ್ರಗಳು ವಿರೂಪ ವೇಷಗಳ ಸಾಲಿಗೆ ಸೇರುತ್ತವೆ. ಪ್ರಾಯಸಂದ ಅಸಹ್ಯ ರೂಪದ ಸ್ತ್ರೀಯರಂತೆ ಈ ಪಾತ್ರಗಳು ಕಪ್ಪು ಸೀರೆಯುಟ್ಟು ರಂಗದಲ್ಲಿ ಕಾಣಿಸಿಕೊಳ್ಳುತ್ತವೆ. ಕೆಲವೊಮ್ಮೆ ಹಣೆಯಲ್ಲಿ ಬಿಳಿ ಬೊಟ್ಟು ಅಥವಾ ಅಡ್ಡನಾಮ ಹಾಕಿಕೊಳ್ಳುವುದೂ ಇದೆ. ಸ್ತ್ರೀಪಾತ್ರದ ನೆಲೆಯಲ್ಲಿ ಕೈಯ ಬಳೆಗಳು ತುರುಬು ಇತ್ಯಾದಿಗಳನ್ನು ವಿಕಾರವಾಗಿ ಗಂಟು ಹಾಕಿಕೊಳ್ಳುವುದಿದೆ.
ಶ್ರೀದೇವಿ
ಯಕ್ಷಗಾನದಲ್ಲಿ ಶ್ರೀದೇವಿಯ ಪಾತ್ರವು ವಿಶಿಷ್ಟವಾದುದು. ಮುಖ್ಯವಾಗಿ ಶ್ರೀದೇವಿ ಮಹಾತ್ಮೆ, ಕಟೀಲು ಕ್ಷೇತ್ರ ಮಹಾತ್ಮೆ, ಶ್ರೀದೇವಿ ಲಲಿತೋಪಖ್ಯಾನದಂತಹ ಆಧುನಿಕ ಪ್ರಸಂಗಗಳಲ್ಲಿ ದೇವಿಯ ಪಾತ್ರವು ಪ್ರಧಾನವಾಗಿದ್ದು, ಸ್ತ್ರೀವೇಷಧಾರಿಗಳು ಅದನ್ನು ವಿಶಿಷ್ಟವಾಗಿ ರೂಪಿಸುತ್ತಾರೆ. ಸ್ತ್ರೀ ಪಾತ್ರಗಳಲ್ಲಿ ದೇವಿಯ ಪಾತ್ರಕ್ಕೆ ವಿಶೇಷ ಪ್ರಾಧಾನ್ಯವಿದೆ. ಭಕ್ತಿಯ ಗೌರವವಿದೆ.
ಶ್ರೀದೇವಿ ವೇಷದ ಮುಖವರ್ಣಿಕೆಯಲ್ಲಿ ತಳಪಾಯದ ಬಣ್ಣವಾಗಿ ಗೌರವರ್ಣವನ್ನು ಬಳಸುತ್ತಾರೆ. ಹಣೆಯಲ್ಲಿ ಅರ್ಧಚಂದ್ರಾಕೃತಿಯ ಕೆಂಪು ಬೊಟ್ಟು,  ಅದರ ನಡುವೆ ಶಿವನ ಕಣ್ಣಿನ ಗುರುತನ್ನು ಬರೆಯುತ್ತಾರೆ. ಹಣೆಯ ಅರ್ಧ ಚಂದ್ರಾಕೃತಿಯ ಅಂಚಿಗೆ ಬಿಳಿ ಅಂಚು ಶೋಭಿಸುತ್ತದೆ. ಹರಿ ಹರ ಬ್ರಹ್ಮಾದಿಗಳ ಶಕ್ತಿ ಸಂಚಯದಿಂದ ಹುಟ್ಟಿ ಬಂದವಳೆಂಬ ಕಲ್ಪನೆಗೆ ಪೂರಕವಾಗಿ ಹಣೆಯ ಬರವಣಿಗೆಗಳಿರುತ್ತವೆ. ಭ್ರೂಮಧ್ಯದಲ್ಲಿ ಕೆಂಪು ವರ್ತುಲಾಕಾರದ ಬೊಟ್ಟು ಹಾಗೂ ಅದರ ಸುತ್ತಲೂ ಮುತ್ತರಿ ಸಾಲುಗಳಿರುತ್ತವೆ. ಕಣ್ಣಿಗೆ ಕಾಡಿಗೆಯನ್ನು ಬರೆದು, ಎರಡೂ ಅಂಚುಗಳಲ್ಲಿ ಚಕ್ರ ಮುದ್ರೆಗಳನ್ನು ಬರೆಯುತ್ತಾರೆ. ಕಣ್ಣಿನ ಕೆಳಭಾಗದಲ್ಲಿ ಬರೆಯುವ ಕೆಂಪು ರೇಖೆಗಳು ದೃಷ್ಟಿಯನ್ನು ಪ್ರಖರಗೊಳಿಸುತ್ತವೆ. ಗಲ್ಲದಲ್ಲಿ ಚಕ್ರಮುದ್ರೆಯನ್ನು ಬರೆದು, ಗಲ್ಲದ ಅಂಚಿನಲ್ಲಿ ಕಾಡಿಗೆಯ ದೃಷ್ಟಿಬೊಟ್ಟು ಇರಿಸುವುದು ಕ್ರಮ. ರಾಕ್ಷಸರ ವಧೆಯ ಸಂದರ್ಭಗಳಲ್ಲಿ ದೇವಿಯ ಮುಖಕ್ಕೆ ಹೆಚ್ಚು ಕೆಂಪು ಬಣ್ಣವನ್ನು ಹಚ್ಚಿ ರೌದ್ರಗೊಳಿಸುತ್ತಾರೆ.
ಶ್ರೀದೇವಿಯ ವೇಷಭೂಷಣಗಳಲ್ಲಿ ವಿಶಿಷ್ಟವಾದುದೆಂದರೆ ತೋಳಿಗೆ ಕಟ್ಟಿಕೊಳ್ಳುವ ಮೂರು, ಮೂರು ಹೆಚ್ಚುವರಿ ಕೈಗಳು. ಮರದಿಂದ ತಯಾರಿಸಿದ ಈ ಕೈಗಳು ಶಂಖ, ಚಕ್ರ, ಗದಾ, ಪದ್ಮಗಳನ್ನು ಹಿಡಿದಿದ್ದು, ಮೂರು ಕೈಗಳ ಒಂದು ಜತೆಯನ್ನು ಬಲ ತೋಳಿಗೂ, ಇನ್ನೊಂದು ಜತೆಯನ್ನು ಎಡ ತೋಳಿಗೂ ಕಟ್ಟುತ್ತಾರೆ. ಕೈಗಳನ್ನು ಕಟ್ಟಿದ ಭಾಗಕ್ಕೆ ಸಣ್ಣ ಬಟ್ಟೆಯ ತುಂಡನ್ನು ಕಟ್ಟಿ, ಸೀರೆಯ ಸೆರಗನ್ನು ಮುಚ್ಚುತ್ತಾರೆ. ಇದರಿಂದಾಗಿ ಕಟ್ಟಿದ ಸಂದು ಗೊತ್ತಾಗುವುದಿಲ್ಲ. ಹೀಗೆ ಆರು ಕೃತಕ ಕೈಗಳನ್ನು ಕಟ್ಟಿ ಅಷ್ಟಭುಜೆಯಾದ ಶ್ರೀದೇವಿಯ ವೇಷವನ್ನು ರೂಪಿಸುತ್ತಾರೆ. ಪಾತ್ರಧಾರಿಯ ನಿಜವಾದ ಕೈಗಳಲ್ಲಿ ಒಂದರಲ್ಲಿ ಕತ್ತಿಯನ್ನೂ, ಇನ್ನೊಂದರಲ್ಲಿ ತ್ರಿಶೂಲವನ್ನೂ ಹಿಡಿಯುವುದು ಕ್ರಮ.
ಶ್ರೀದೇವಿಯ ಪಾತ್ರಧಾರಿಯು ಮೊದಲು ಸೀರೆಯನ್ನು ಉಟ್ಟು, ಅದರ ಮೇಲೆ ಪದರು ಪದರಾದ ವಿವಿಧ ಬಣ್ಣಗಳಿಂದ ಕೂಡಿದ ಲಂಗದಂತಹ ‘ನೆರಿ’ಯನ್ನು ಧರಿಸುತ್ತಾರೆ. ಈ ‘ನೆರಿ’ಯು ಹಸಿರು, ಬಿಳಿ, ಹಳದಿ, ಕೆಂಪು ಬಣ್ಣಗಳ ಗೋಟುಗಳಿಂದ ಕೂಡಿರುತ್ತದೆ. ಕೆಂಪು ರವಕೆಯನ್ನು ಧರಿಸಿ, ಕೈಕಟ್ಟು, ಬಳೆಗಳನ್ನು ಧರಿಸುತ್ತಾರೆ. ಕೊರಳಿಗೆ ಅಡ್ಡಿಗೆ, ಕೊರಳ ಹಾರ, ನವರತ್ನ ಖಚಿತವಾದ ಆಭರಣಗಳ ಜತೆಗೆ ಹೂವಿನ ಹಾರಗಳನ್ನೂ ಧರಿಸುತ್ತಾರೆ. ಸೊಂಟಕ್ಕೆ ಜಾಲರಿಗಳಿರುವ ಒಡ್ಯಾಣವು ಶೋಭಿಸುತ್ತದೆ. ಮೂಗಿಗೆ ಬುಲಾಕು ಧರಿಸಿ, ಮೂಗುತಿಯನ್ನು ಇಡುತ್ತಿದ್ದರು. ಕಿವಿಯ ಬಳಿಯಿಂದ ಮುತ್ತು ಬೈತಲೆಯಂತಹ ಆಭರಣ ವೊಂದು ಮೂಗುತಿಯನ್ನು ಸಂಧಿಸುತ್ತಿತ್ತು. ಕಿವಿಗೆ ಓಲೆ, ಬುಗುಡಿ, ಕುಚ್ಚುಗಳನ್ನು ಧರಿಸುತ್ತಿದ್ದರು.
ಶ್ರೀದೇವಿಯು ಧರಿಸುವ ಕಿರೀಟವು ವಿಶಿಷ್ಟವಾಗಿದೆ. ಇದು ವಿಶಿಷ್ಟವಾದ ನಾಟಕೀಯ ಕಿರೀಟದಂತಿದೆ. ಇದಕ್ಕೆ ದೇವಿ ಕಿರೀಟ ಅಥವಾ ಗುಂಡು ಕಿರೀಟ ಎಂದು ಕರೆಯುತ್ತಾರೆ. ನೀಳವಾದ ತಲೆಗೂದಲನ್ನು ತುರುಬು ಹಾಕಿ ಕಟ್ಟಿ, ಅದರ ನಡುವೆ ಅರಳಿ ಎಲೆಯ ಆಕಾರದಲ್ಲಿರುವ, ಮುಗುಳಿ ಕಿರೀಟವನ್ನು ಧರಿಸುತ್ತಾರೆ. ಈ ಕಿರೀಟದ ಮೇಲ್ಭಾಗದಲ್ಲಿ ಕೊಡೆಯ ಆಕಾರವಿದ್ದು, ಬೆಳ್ಳಿಯ ಅರಳೋಲೆಗಳು ಜೋತಾಡುತ್ತವೆ. ಈ ಕಿರೀಟವನ್ನು ಧರಿಸಿದ ನಂತರ ಮಲ್ಲಿಗೆಯ ದಂಡೆಯನ್ನು ಮುಡಿಯುತ್ತಾರೆ. ಅನಂತರ ತಲೆಯ ಮುಂಭಾಗದಲ್ಲಿ ತುರಾಯಿಯನ್ನು ಧರಿಸುತ್ತಾರೆ. ತುರಾಯಿಯ ಪಕ್ಕದಲ್ಲಿ ಮುಂದಲೆಬೊಟ್ಟು, ಮುತ್ತು ಬೈತಲೆ ಮೊದಲಾದ ಆಭರಣಗಳನ್ನು ಧರಿಸುತ್ತಾರೆ.
ಕಾಳಿ
ಮುಖಕ್ಕೆ ಹಸಿರು ಅಡಿಪಾಯ, ಹಣೆಗೆ ಚಂದ್ರಾಕೃತಿ, ತುಟಿಯ ಕೆಳಗೆ ನಾಲಗೆ, ಹಲ್ಲುಗಳು ವಿಶೇಷವಾಗಿರುವ ಸ್ತ್ರೀಪಾತ್ರ. ಹಸಿರು ಅಥವಾ ಕಪ್ಪು ರವಕೆ ಧರಿಸಿ ಕೊರಳಿಗೆ ಹಸಿರು ಅಥವಾ ನೀಲ ಬಣ್ಣದ ಕೈಗಳನ್ನು ಕಟ್ಟಿಕೊಳ್ಳುತ್ತಾರೆ. ಕೊರಳಿಗೆ ರುಂಡಮಾಲೆ ಸೊಂಟಕ್ಕೆ ಇಜಾರು ಮತ್ತು ನೆರಿ ಹಾಗೂ ತುಂಡು ಚವುರಿ ಧರಿಸುತ್ತಾರೆ. ತಲೆಗೆ ತುರಾಯಿಯನ್ನು ಕಟ್ಟಿಕೊಳ್ಳುತ್ತಾರೆ.

ಒಟ್ಟಾರೆ ಸ್ತ್ರೀವೇಷಗಳನ್ನು ಗಮನಿಸಿದರೆ ಯಕ್ಷಗಾನದ ಇತರ ವೇಷಗಳ ಮುಂದೆ ತೀರಾ ಶಿಥಿಲವಾಗಿ ಕಾಣಿಸುತ್ತದೆ. ಪುರುಷ ವೇಷಗಳ ಆಹಾರ್ಯವನ್ನು ಸೃಷ್ಟಿಸಿದ ಕಲಾವಿದರು ಸ್ತ್ರೀವೇಷಗಳಿಗೂ ಅದೇ ಮಾದರಿಯ ಅತಿಮಾನುಷ ಕಾಲ್ಪನಿಕ ವೇಷ ವಿಧಾನವನ್ನು ರೂಪಿಸಿಕೊಟ್ಟಿರಬಹುದು. ಅವು ರೂಢಿಯಿಂದ ತಪ್ಪಿ ಹೋಗಿರಬಹುದು. ಅದಕ್ಕೂ ಕಾರಣ ಗಳನ್ನು ಕಂಡುಕೊಳ್ಳಬಹುದು. ಸಾಮಾನ್ಯವಾಗಿ ಎಲ್ಲಾ ಪ್ರಸಂಗಗಳಲ್ಲಿ ಸ್ತ್ರೀವೇಷಗಳು ಇರುವುದೆಂದಿಲ್ಲ. ಸ್ತ್ರೀವೇಷಗಳನ್ನು ಮಾಡುವ ಕಲಾವಿದರಿಗೆ ಕೆಲವು ನಿರ್ದಿಷ್ಟ ಲಕ್ಷಣಗಳು ಸಹಜವಾಗಿ ಇರಬೇಕಾಗುತ್ತದೆ. ಸುಮಧುರವಾದ ಕಂಠ, ಹಿತಮಿತವಾದ ದೇಹಲಕ್ಷಣ ಇಷ್ಟಿದ್ದೂ ಪ್ರಯತ್ನ ಪೂರ್ವಕವಾಗಿ ರೂಢಿಸಿಕೊಳ್ಳಬೇಕಾದ ಹಾವ, ಭಾವ, ಲಾಲಿತ್ಯಗಳು
ಇತ್ಯಾದಿಗಳ ಕಾರಣಕ್ಕೆ ಆಯ್ದ ವ್ಯಕ್ತಿಗಳು ಮಾತ್ರ ಸ್ತ್ರೀವೇಷಧಾರಿಗಳಾಗುತ್ತಿದ್ದರು. ಸಾಮಾನ್ಯವಾಗಿ ಪ್ರಸಂಗಗಳನ್ನು ಪ್ರಯೋಗಕ್ಕೆ ಆಯ್ಕೆ ಮಾಡುವಾಗ ಸ್ತ್ರೀ ಪಾತ್ರಧಾರಿಗಳನ್ನು ಮುಖ್ಯವಾಗಿ ಗಮನದಲ್ಲಿಟ್ಟುಕೊಳ್ಳಲಾಗುತ್ತದೆ. ನಿರ್ದಿಷ್ಟ ಸ್ತ್ರೀ  ಪಾತ್ರಗಳನ್ನು ನಿರ್ವಹಿಸಲು ಯೋಗ್ಯ ಸ್ತ್ರೀಪಾತ್ರಧಾರಿಗಳು ಸಿಕ್ಕಾಗ ಮಾತ್ರ ಪ್ರಯೋಗಕ್ಕೆ ಅವಕಾಶವಿರುತ್ತಿತ್ತು. ಇಲ್ಲವಾದಲ್ಲಿ ಸ್ತ್ರೀಪಾತ್ರಗಳಿಲ್ಲದ ಪ್ರಸಂಗಗಳೇ ಆಟವಾಗಿ ಪ್ರಯೋಗಗೊಳ್ಳುತ್ತಿದ್ದುವು.
ಇಂದಿಗೂ  ಸ್ತ್ರೀಪಾತ್ರಧಾರಿಗಳ  ಕೊರತೆಯಾದಾಗ  ಸ್ತ್ರೀಪಾತ್ರಗಳಿಲ್ಲದ  ಪ್ರಸಂಗಗಳನ್ನು ಆಡುವುದಿದೆ. ಯಾವುದೇ ಪ್ರಸಂಗಗಳನ್ನು ಆಯ್ಕೆ ಮಾಡಿದರೆ ಅದರಲ್ಲಿ ಪುರುಷ ಪಾತ್ರಗಳ ಸಂಖ್ಯೆಗಿಂತ ಸ್ತ್ರೀಪಾತ್ರಗಳ ಸಂಖ್ಯೆ ಕಡಿಮೆ. ಸ್ತ್ರೀಪಾತ್ರಗಳಿಲ್ಲದೆಯೂ ಆಟಗಳು ನಡೆಯಬಹುದು ಎಂಬ ಕಾರಣಕ್ಕಾಗಿ ಪರಂಪರೆಯ ಸ್ತ್ರೀವೇಷಗಳನ್ನು ಶ್ರದ್ದೆಯಿಂದ ರೂಪಿಸಿದವರ ಸಂಖ್ಯೆ ಕಡಿಮೆ. ಸ್ತ್ರೀ ಪಾತ್ರಗಳು ಇದ್ದಾಗ ಮಾತ್ರ ಉಪಯೋಗಕ್ಕೆ ಬರುವ ಸ್ತ್ರೀವೇಷಗಳ ವೇಷಭೂಷಣಗಳು ಸರಳವಾಗುತ್ತ ಬಂದಿರಬೇಕು. ಸರಳತೆಯ ದಾರಿ ಹಿಡಿದು ಆಧುನಿಕ ದಿನಮಾನಗಳಲ್ಲಿ ವಾಸ್ತವ ಸ್ತ್ರೀ ರೂಪಗಳ ಅನುಕರಣೆಯ ಮೂಲಕವೆ ಸ್ತ್ರೀ ಪಾತ್ರಗಳನ್ನು ರೂಪಿಸಿಕೊಂಡಿರಬೇಕು. ಪ್ರಾಚೀನರು ರೂಪಿಸಿಕೊಟ್ಟ ಸ್ತ್ರೀವೇಷಗಳ ಉಡುಗೆ, ತೊಡುಗೆ, ಆಭರಣಗಳನ್ನೆಲ್ಲ ನಿರಂತರ ಮುಂದುವರಿಸಿಕೊಂಡು ಬರಲು ಬೇಕಾದ ಸ್ತ್ರೀವೇಷಧಾರಿಗಳು ಯಕ್ಷಗಾನ ಕ್ಷೇತ್ರದಲ್ಲಿ ಇದ್ದಿರಲಾರರು. ಆ ಕಾರಣಕ್ಕಾಗಿ ತಲೆಮಾರಿನಿಂದ ತಲೆಮಾರುಗಳ ಅಂತರಕ್ಕೆ ಸ್ತ್ರೀವೇಷಗಳ ವೇಷಭೂಷಣಗಳು ಕ್ಷೀಣಿಸುತ್ತಾ ಬಂದಿರಬಹುದು ಎಂದೆನ್ನಿಸುತ್ತದೆ.
ಯಕ್ಷಗಾನ ಆಹಾರ್ಯ: ೭. ಬಣ್ಣದ ವೇಷಗಳು: ಮಾಗಧನ ವೇಷವಿಧಾನ
ಮಾಗಧನ ವೇಷವಿಧಾನ
ಮಾಗಧನ ಮುಖವರ್ಣಿಕೆಯಲ್ಲಿ ಸಾಮಾನ್ಯವಾಗಿ ರಾವಣನ ಮಾದರಿಯೇ ಇರುತ್ತದೆ. ಹಣೆಯಲ್ಲಿ ಅರ್ಧ ಚಂದ್ರಾಕೃತಿಯ ಬಿಳಿಯ ಗೆರೆ ಇದ್ದು ಇದರ ಮೇಲೆ ಕೆಂಪು ಬೊಟ್ಟನ್ನು ಇಡಲಾಗುತ್ತದೆ. ಅದಕ್ಕೆ ಬಿಳಿಯ ಅಡ್ಡಗೆರೆ ಈ ಗೆರೆಯ ಇಕ್ಕೆಲದಲ್ಲಿ ಹಳದಿ ಬಣ್ಣದ ಗೆರೆ ಅದರ ನಂತರ ಕಪ್ಪು ಗೆರೆ ಇರುತ್ತದೆ. ಉಳಿದ ಭಾಗದಲ್ಲಿ ಹಳದಿ ಬಣ್ಣವನ್ನು ತುಂಬಿ ಮೂಗಿನ ಮೇಲಿರುವ ಹತ್ತಿಯ ಗೊಂಡೆಗೆ ಸೇರಿಸಲಾಗುತ್ತದೆ. ಹಣೆಯಲ್ಲಿಯೂ ಮೂರು ಗೊಂಡೆಗಳಿರುತ್ತವೆ. ಹೀಗೆ ಮುಖದಲ್ಲಿ ಒಟ್ಟು ನಾಲ್ಕು ಗೊಂಡೆಗಳಿರುತ್ತವೆ. ಮಾಗಧನಿಗೆ ಶೃಂಗಾರ ಭಾವ ಇಲ್ಲದ ಕಾರಣಕ್ಕಾಗಿ ಹಳದಿ ಅಥವಾ ಛಾಯೆಯ ಬಣ್ಣವನ್ನೇ ತುಂಬಲಾ ಗುತ್ತದೆ. ಶೈವ ಸಂಪ್ರದಾಯಕ್ಕೆ ಸೇರಿದವನೆಂಬುದರ ಪ್ರತೀಕವಾಗಿ ಬಿಳಿ ಬಣ್ಣದ ಅಕ್ಷತೆಯನ್ನು ಇಡಲಾಗುತ್ತದೆ. ಅಕ್ಷತೆ ಅಂದರೆ ನಾಲ್ಕು ಸಾಲಿನ ಚುಟ್ಟಿ. ಇದುವೇ ಈ ವೇಷದ ಮುಖವರ್ಣಿಕೆಯ ವೈಶಿಷ್ಟ್ಯ. ಕ್ರೌರ್ಯದ ಸಂಕೇತವಾಗಿ ಕಣ್ಣಿನ ಕೆಳಭಾಗದಲ್ಲಿ ಕೆಂಪು ಬಣ್ಣವನ್ನು ಲೇಪಿಸಲಾಗುತ್ತದೆ. ವಾಲಿ, ಕಂಸ ಮೊದಲಾದ ವೇಷಗಳು ಕೂಡ ಇದೇ ಮಾದರಿಯಲ್ಲಿರುತ್ತವೆ. ಇತ್ತೀಚಿಗೆ ಈ ವೇಷಗಳನ್ನು ನಾಟಕೀಯವಾಗಿ ಬದಲಾಯಿಸಲಾಗಿದೆ.
ವಾಲಿ
ವಾಲಿಯ ವೇಷವನ್ನು ಕೇಸರಿತಟ್ಟಿ ಧರಿಸುವ ಮೂಲಕ ಚಿತ್ರಿಸಲಾಗುತ್ತದೆ. ವಾಲಿ ಪಾತ್ರವು ಕೂಡ ಬಣ್ಣದ ವೇಷದ ವರ್ಗಕ್ಕೆ ಸೇರುತ್ತದೆ. ಕೆಲವೊಂದು ಪ್ರಸಂಗದಲ್ಲಿ ಮಾತ್ರ ಇದನ್ನು ನಾಟಕೀಯವಾಗಿಯೂ, ಎದುರು ವೇಷವಾಗಿಯೂ ಚಿತ್ರಿಸುವುದು ಇದೆ. ಬಣ್ಣದ ವೇಷದ ಸಂದರ್ಭದಲ್ಲಿ ಹಣೆಯಲ್ಲಿ ಸುಳಿಯ ರೇಖೆ ಇರುತ್ತದೆ. ಬಿಳಿ, ಅರಿಶಿನ, ಕೆಂಪು, ಕಪ್ಪು ಈ ಬಣ್ಣಗಳನ್ನು ಉಪಯೋಗಿಸಲಾಗುತ್ತದೆ. ಹಣೆಯಲ್ಲಿ ವೈಷ್ಣವನಾಮವನ್ನು ಬರೆಯಲಾಗುತ್ತದೆ. ಕಣ್ಣುಗಳನ್ನು ಹನುಮಂತನ ಚಿತ್ರಣದಂತೆ ವಜ್ರಾಕೃತಿಯಲ್ಲಿ ಮೂಡಿಸಲಾಗುತ್ತದೆ. ವಜ್ರಾಕೃತಿಯೇ ವಿನ್ಯಾಸದ ಚುಟ್ಟಿಯ ಒಳಗಡೆ ಕಣ್ಣಿನ ಸುತ್ತಲೂ ಕಪ್ಪು ಬಣ್ಣವಿರುತ್ತದೆ. ಚುಟ್ಟಿಯ ಹೊರಗೆ  ಮುಖದಲ್ಲಿ ದಟ್ಟವಾದ ಹಸಿರು ಬಣ್ಣವನ್ನು ಹಚ್ಚಿ ಮೀಸೆಯನ್ನು ಕಟ್ಟಲಾಗುತ್ತದೆ.
ಚುಟ್ಟಿಯ ಬದಲಿಗೆ ಹತ್ತಿಯನ್ನು ಹಚ್ಚಿಯೂ ಮುಖ ಚಿತ್ರಿಸುವುದಿದೆ. ಕಣ್ಣನ್ನೇ ಕೇಂದ್ರೀಕರಿಸಿ ಕಪ್ಪು ಬಣ್ಣದಲ್ಲಿ ಬರೆದ ವಜ್ರಾಕೃತಿಯ ಸುತ್ತಲೂ ಬಿಳಿಯ ಚುಟ್ಟಿ ಇರಿಸಿದಾಗ ಅದರ ಸೌಂದರ್ಯವೇ ಪ್ರತ್ಯೇಕ. ಎರಡು ವಜ್ರಾಕೃತಿಗಳ ನಡುವಿನಿಂದ ಮೇಲಕ್ಕೆ ಹೊರಡುವ ನಾಮವನ್ನು ಕಪ್ಪು ವಜ್ರಾಕೃತಿಯಲ್ಲಿ ಚಿತ್ರಿಸುವ ಮೂಲಕ ಇದರ ಸೌಂದರ್ಯವನ್ನು ಇನ್ನಷ್ಟು ಹೆಚ್ಚಿಸಲಾಗುತ್ತದೆ.
ಯಮ, ಶನಿ
ಯಮನ ಮುಖವರ್ಣಿಕೆಯು ಸಾಮಾನ್ಯ ಬಣ್ಣದ ವೇಷವನ್ನು ಹೋಲುತ್ತದೆ. ಮುಖದಲ್ಲಿ ಸಣ್ಣ ಚುಟ್ಟಿಮುಳ್ಳುಗಳನ್ನು ಇಡುತ್ತಾರೆ. ಮೂಗಿನಲ್ಲಿ ನಾಸಿಕಾಪುಷ್ಪ, ಹಣೆಯಲ್ಲಿ ಲಲಾಟಪುಷ್ಪವಿರುತ್ತದೆ. ಮೀಸೆ ಹಾಗೂ ಗಡ್ಡಗಳನ್ನು ಕಟ್ಟಿಕೊಳ್ಳುತ್ತಾರೆ. ಕರ್ಣಪತ್ರದ ಬದಲಿಗೆ ಓಲೆಯನ್ನು ಧರಿಸುತ್ತಾರೆ. ವೇಷಭೂಷಣಗಳೆಲ್ಲ ಬಣ್ಣದ ವೇಷ ಧರಿಸುವಂತದ್ದೇ ಆಗಿರುತ್ತದೆ.
ಶನಿಯ ಮುಖವರ್ಣಿಕೆಯಲ್ಲಿ ಕಣ್ಣಿನ ಸುತ್ತಲೂ ಬರೆಯುವ ಬಿಳಿ ಮತ್ತು ಕಪ್ಪು ಬಣ್ಣದ ವರ್ತುಲಗಳು ವಿಶಿಷ್ಟವಾಗಿವೆ. ಉಳಿದಂತೆ ಚುಟ್ಟಿ, ನಾಸಿಕಾ ಪುಷ್ಪ, ಲಲಾಟ ಪುಷ್ಪ, ಓಲೆಗಳು, ಮೀಸೆ ಹಾಗೂ ಗಡ್ಡಗಳನ್ನು ಧರಿಸುತ್ತಾರೆ. ತಲೆಯಲ್ಲಿ ಕೇಶಾವರಿತಟ್ಟಿಯನ್ನು ಧರಿಸುತ್ತಾರೆ. ವೇಷಭೂಷಣಗಳೆಲ್ಲ ಬಣ್ಣದ ವೇಷದ್ದೇ ಆಗಿವೆ.
ಕಾಟುಬಣ್ಣ ಮುಖವರ್ಣಿಕೆ
ಬಕಾಸುರ, ಹಿಡಿಂಬಾಸುರ, ಕಿಮ್ಮೀರ, ವಿದ್ಯುಲ್ಲೋಚನ ಮೊದಲಾದ ರಾಕ್ಷಸ ಪಾತ್ರಗಳು ‘ಕಾಟುಬಣ್ಣ’ದ ಪ್ರಭೇದಕ್ಕೆ ಸೇರಿವೆ. ನಾಗರಿಕತೆಯ ಲವಲೇಶ ಸ್ಪರ್ಶವೂ ಇಲ್ಲದೆ, ಕಾಡಿನಲ್ಲಿ ಅಲೆದಾಡುತ್ತಾ, ಕ್ರೌರ್ಯವನ್ನೇ ಪ್ರಕಟಿಸುವ ಪಾತ್ರಗಳಾದ್ದರಿಂದ ಈ ವೇಷಗಳಿಗೆ ಯಕ್ಷಗಾನ ದಲ್ಲಿ ಕಾಟುಬಣ್ಣ ಎಂಬ ಹೆಸರು ಬಂದಿರಬಹುದು.
ಕಾಟುಬಣ್ಣದ ವೇಷದ ಮುಖವರ್ಣಿಕೆಯಲ್ಲಿ ಸುಳಿಗಳಿಲ್ಲ. ಸುಬಾಹು, ಹಿಡಿಂಬ, ಬಕ, ಕಿಮ್ಮೀರ ಮೊದಲಾದ ರಾಕ್ಷಸ ಪಾತ್ರಗಳ ಬಣ್ಣ ವಿನ್ಯಾಸವನ್ನು ಕಾಟುಬಣ್ಣ ಎಂದು ಹೇಳಲಾಗುತ್ತದೆ. ಕೆಲವೆಡೆಯಲ್ಲಿ ಕಾಟುಚುಟ್ಟಿ ಎಂದೂ ಕರೆಯುತ್ತಾರೆ. ಕಲಾವಿದರ ಸೃಜನಶೀಲತೆಗೆ ಕಾಟುಬಣ್ಣಗಳ ವಿನ್ಯಾಸದಲ್ಲಿ ಅಪಾರವಾದ ಅವಕಾಶಗಳಿವೆ. ಕಾಟುಬಣ್ಣ ದಲ್ಲಿ ನಿರ್ದಿಷ್ಟ ವಿನ್ಯಾಸಗಳೆಂಬ ನಿಯಮಗಳಿಲ್ಲ. ಈ ಕಾರಣಕ್ಕಾಗಿ ವೈವಿಧ್ಯ ಅಧಿಕ. ಕಲಾವಿದನ ಕೌಶಲ್ಯವನ್ನು ಪ್ರಕಟಪಡಿಸುವುದಕ್ಕೆ ಅವಕಾಶವು ಕೂಡ ಮುಕ್ತವಾಗಿದೆ.

ಬಣ್ಣದ ವೇಷದ ಪ್ರಭೇದವಾದ ‘ಕಾಟುಬಣ್ಣ’ಗಳಲ್ಲಿ ಮೂಗಿನ ಇಕ್ಕೆಲದಿಂದ ಮೇಲಕ್ಕೆ ಸರಿದ ಚುಟ್ಟಿಗಳು ಹಣೆಯ ನಡುವೆ ಸಂಧಿಸುತ್ತವೆ. ಅಥವಾ ಹಣೆಯಿಂದ ಕೆಳಕ್ಕೆ ಸರಿದು ಮೂಗಿನ ಮೇಲೆ ಒಂದುಗೂಡುತ್ತವೆ. ಕಣ್ಣುಗಳ ಅಂಚಿನಲ್ಲಿಯೇ, ಕೆಲವೊಮ್ಮೆ ಕಣ್ಣುರೆಪ್ಪೆಗಳ ಮೇಲೆಯೇ ಚುಟ್ಟಿಗಳನ್ನಿಟ್ಟು ನಿಜವಾದ ಕಣ್ಣುಗಳು ಮರೆಯಾಗುವಂತೆ ಮಾಡುತ್ತಾರೆ. ಇದನ್ನು ‘ಕಣ್ಣಿಲ್ಲದ ಕಾಟುಬಣ್ಣ’  ಅಥವಾ ‘ಕುರುಡುಬಣ್ಣ’ ಎಂದು ಕರೆಯುತ್ತಾರೆ. ಇಂತಹ ಪಾತ್ರಗಳಿಗೆ ಹಣೆಯಲ್ಲಿ ಕೃತಕ ಕಣ್ಣುಗಳನ್ನು ಬರೆದು, ಆ ಪಾತ್ರಗಳ ದುಷ್ಟಯೋಚನೆ ಹಾಗೂ ಯೋಜನೆಗಳನ್ನು  ಸಂಕೇತಿಸುತ್ತಾರೆ. ಬಕಾಸುರನಂತಹ ಪಾತ್ರಗಳಿಗೆ ಜೋಲಾಡುವ ನಾಲಗೆಯನ್ನು ಬರೆದು ಕ್ರೌರ್ಯವನ್ನೂ,  ಹೊಟ್ಟೆಬಾಕತನವನ್ನೂ ಸಂಕೇತಿಸುತ್ತಾರೆ.
ಕಾಟುಬಣ್ಣದ ವೇಷಭೂಷಣಗಳಲ್ಲಿ, ಶಿರೋಭೂಷಣಗಳಲ್ಲಿ ಕಪ್ಪು ಬಣ್ಣಕ್ಕೆ ಪ್ರಾಶಸ್ತ್ಯ.  ಸೋಗೆವಲ್ಲಿ, ಬಾಲ್‌ಮುಂಡುಗಳಲ್ಲಿ ಕೆಂಪು, ಕಪ್ಪು ಮಿಶ್ರ ಬಣ್ಣಗಳಿದ್ದರೂ ಕ್ರೌರ್ಯವೇ ಪ್ರತಿಬಿಂಬಿಸುತ್ತದೆ. ಬಣ್ಣದ ವೇಷಗಳು ಧರಿಸುವ ಎಲ್ಲ ವೇಷಭೂಷಣಗಳೇ ಕಾಟುಬಣ್ಣಕ್ಕೆ ಉಪಯೋಗವಾಗುತ್ತದೆ.
ಹೆಣ್ಣುಬಣ್ಣ
ಯಕ್ಷಗಾನದಲ್ಲಿ ಹೆಣ್ಣು ಬಣ್ಣವೆಂದರೆ ರಾಕ್ಷಸಿ ವೇಷಗಳು ಎಂದರ್ಥ. ಬಯಲಾಟದ ರಂಗಭೂಮಿಯಲ್ಲಿ ಬಣ್ಣದ ವೇಷದ ರಾಕ್ಷಸ ಪಾತ್ರಗಳಿಗೆ ರಾಕ್ಷಸಿ ವೇಷಗಳು ಸರಿದೊರೆ ಯಾಗಿ ನಿಲ್ಲುತ್ತವೆ. ರಾಜನ ಪಾತ್ರದ ಮುಂದೆ ನಿಲ್ಲುವ ಸ್ತ್ರೀ ಪಾತ್ರಗಳ ಅಸಮತೋಲನ ಇಲ್ಲಿಲ್ಲ. ಯಕ್ಷಗಾನದಲ್ಲಿ ಸ್ತ್ರೀ ಪಾತ್ರಗಳ ಪಾಲಿಗೆ ದೊರಕದ ಅನೇಕ  ಸಾಂಪ್ರದಾಯಕ ವೇಷಭೂಷಣಗಳು ಮತ್ತು ರಂಗಕ್ರಿಯೆಗಳು ಹೆಣ್ಣುಬಣ್ಣಕ್ಕೆ ದೊರೆತಿದೆ. ಯಕ್ಷಗಾನದ ರೌದ್ರರಸ ಸೃಷ್ಟಿಗೆ ಪೂರಕವಾಗಿ ಹೆಣ್ಣು ಬಣ್ಣದ ರಂಗಪ್ರಕ್ರಿಯೆಗಳು ರೂಪುಗೊಂಡಿವೆ. ಅಸೂಯೆ, ಉತ್ಸಾಹ, ಅಹಂಕಾರ, ಚಾಪಲ್ಯ, ಹರ್ಷ, ಮದ, ಕ್ರೋಧ, ಉಗ್ರತೆ ಇವುಗಳನ್ನೆಲ್ಲ ಅಭಿವ್ಯಕ್ತಿಸುವ ಪಾತ್ರವಾಗಿಯೇ ಯಕ್ಷಗಾನ ರಂಗಭೂಮಿಯಲ್ಲಿ ಹೆಣ್ಣು ಬಣ್ಣಗಳು ರೂಪುಗೊಂಡಿವೆ. ಆವರಣ ಸೃಷ್ಟಿಯಲ್ಲಿ ಹೆಣ್ಣು ಬಣ್ಣದ ರಂಗಪ್ರವೇಶ, ನಟನೆ, ವರ್ತನೆ ಇವುಗಳಿಗೆಲ್ಲ ಪೂರಕವಾಗಿ ಹೆಣ್ಣು ಬಣ್ಣದ ಕಾಲ್ಪನಿಕ ಸೌಂದರ್ಯ ರೂಪುಗೊಂಡಿದೆ. ಪಾತ್ರದ ನಾಟಕೀಯ ಸ್ವಭಾವವನ್ನು ಕಲಾತ್ಮಕತೆಯನ್ನು ರೂಪಿಸುವಲ್ಲಿ ಹೆಣ್ಣುಬಣ್ಣಕ್ಕೆ ಬೇಕಾದ ವೇಷಭೂಷಣಗಳು ಯಕ್ಷಗಾನದಲ್ಲಿ ಇರುವುದು ಅದ್ಭುತವೇ ಸರಿ.
ಪಂಚವಟಿಯ ಶೂರ್ಪನಖಿ, ಲಂಕಾದಹನದ ಲಂಕಿಣಿ, ಹಿಡಿಂಬಾ ವಿವಾಹದ ಹಿಡಿಂಬೆ, ಕುಮಾರ ವಿಜಯದ ಅಜಮುಖಿ, ಕೃಷ್ಣಲೀಲೆಯ ಪೂತನಿ, ವಿದ್ಯುನ್ಮತಿ ಕಲ್ಯಾಣದ ವೃತ್ರಜ್ವಾಲೆ, ಜರಾಸಂಧ ವಧೆಯ ಜರೆ, ಶ್ವೇತಕುಮಾರ ಚರಿತ್ರೆಯ ಕರಾಳನೇತ್ರೆ, ಸೀತಾ ಕಲ್ಯಾಣದ ಮೊದಲ ಭಾಗದಲ್ಲಿ ಬರುವ ತಾಟಕಿ ಮೊದಲಾದ ಹೆಣ್ಣು ಬಣ್ಣಗಳು ಯಕ್ಷಗಾನದಲ್ಲಿ ಪ್ರಚಲಿತದಲ್ಲಿವೆ.
ಹೆಣ್ಣು ಬಣ್ಣದ ಮೂಲ ಲೇಪನಕ್ಕೆ ಕಪ್ಪು ಬಣ್ಣವನ್ನು ಬಳಸುವುದು ಸಂಪ್ರದಾಯ. ಕೆಲವೊಮ್ಮೆ ಹಸಿರು ಬಣ್ಣವನ್ನು ಬಳಸುವುದಿದೆ. ಪಾತ್ರಕ್ಕನುಗುಣವಾಗಿ ಕೆಲವು ವೇಷಗಳಿಗೆ ಹಣೆಯತನಕವೂ ನಾಮವಿರುತ್ತದೆ.  ಮೂಗಿನ ಹೊಳ್ಳೆಯ ಬದಿಗೆ ಬಿಳಿ ಬಣ್ಣದಲ್ಲಿ ಮೂಗುತಿ ಬರೆಯುತ್ತಾರೆ. ಹಣೆ, ಕೆನ್ನೆಗಳಲ್ಲಿ ಚಕ್ರಗಳನ್ನು ಬರೆದು ಅವುಗಳ ಸುತ್ತಲೂ ಕೆಂಪು ರೇಖೆ, ಮಧ್ಯಕ್ಕೆ ಕೆಂಪು ಬಣ್ಣ ತುಂಬಿಸಲಾಗುತ್ತದೆ. ನಾಮವನ್ನು ಕೆಂಪು ಬಣ್ಣದಿಂದ ತುಂಬಿಸಲಾಗುತ್ತದೆ. ತುಟಿಯ ಕೆಳಗೆ ಬಾಯಿಯ ಎರಡೂ ಬದಿಗಳಲ್ಲಿ ಕೋರೆ ಹಲ್ಲುಗಳನ್ನು ಬಿಡಿಸಲಾಗುತ್ತದೆ. ಹಣೆಗೆ ಚುಟ್ಟಿಯಲ್ಲಿ ಅಡ್ಡನಾಮವಿಡುವ ಸಂಪ್ರದಾಯವೂ ಇದೆ. ತುಟಿಯ ಕೆಳಗೆ ಕೋರೆ ಹಲ್ಲುಗಳ ನಡುವೆ ಒಂದು ಚಕ್ರವನ್ನು ಬಿಡಿಸುವುದೂ ಇದೆ. ಹೀಗೆ ಮುಖವನ್ನು ರಾಕ್ಷಸ ವಿಕಾರವಾಗಿಸಿಯೂ ಹೆಣ್ತನವನ್ನುಳಿಸಿಕೊಳ್ಳುವುದು ಇಲ್ಲಿನ ರೇಖೆಗಳ ವೈಶಿಷ್ಟ್ಯ. ಇಲ್ಲಿ ಬಳಸುವ ನಾಮಗಳು, ಸುಳಿಗಳು, ಮುದ್ರೆಗಳು ಇವು ಎಲ್ಲವುಗಳು ಬಣ್ಣದ ವೇಷದ ಮುಖವರ್ಣಿಕೆಯ ಗಾಂಭೀರ್ಯಕ್ಕೆ ಹೊಂದಿಕೊಳ್ಳುವ ರೀತಿಯಲ್ಲಿವೆ.

ಹೆಣ್ಣು ಬಣ್ಣದ ವೇಷಗಾರಿಕೆಯಲ್ಲಿ ವೈವಿಧ್ಯವಿದೆ. ಸೂಕ್ಷ್ಮ ಕಲಾಪ್ರಜ್ಞೆ ಇದೆ. ಪಾತ್ರದ ಪೋಷಣೆಗೆ ಬೇಕಾದ ರಂಗಶಿಲ್ಪಗಳಿಂದ ರೂಪಿತಗೊಂಡ ಹೆಣ್ಣು ಬಣ್ಣಗಳು ಜಾನಪದ ನೆಲೆಯ ಒಂದು ಕಲಾತ್ಮಕ ಕಾಲ್ಪನಿಕ ಸೃಷ್ಟಿ. ಪಾತ್ರದ ಸ್ವಭಾವಕ್ಕೆ ಅನುಗುಣವಾಗಿ ಕೆಂಪು ಬಣ್ಣದಲ್ಲೋ, ಕಪ್ಪು ಬಣ್ಣದಲ್ಲೋ ಬರುವ ಈ ಪಾತ್ರಗಳ ಉಡುಗೆ ತೊಡುಗೆಯಲ್ಲೇ ವೈಶಿಷ್ಟ್ಯಗಳಿವೆ. ದಪ್ಪವಾದ ದೇಹ ಅದಕ್ಕೆ ಪೂರಕವಾಗಿ ಎತ್ತರವನ್ನು ಬಿಂಬಿಸಲು ಎತ್ತರದ ಕುತ್ತರಿ ಕಿರೀಟ. ಸಾಮಾನ್ಯವಾಗಿ ಹಣೆಯಲ್ಲಿ ನಾಮ, ಅರ್ಧಚಂದ್ರಾಕೃತಿಯ ತಿಲಕ ಅಥವಾ ಹೆಚ್ಚು ಕೆಂಪು ಸೂಸುವ ದೊಡ್ಡ ಅಕ್ಷತೆ, ನೆರಿಗೆಯ ಸೀರೆ, ಮೊಲೆಕಟ್ಟು ಅವುಗಳು ಹೊರಚಾಚಿರುವ ಅಥವಾ ಮರೆಯಾಗಿ ಉಬ್ಬಿರುವ ಕ್ರಮಗಳು ಇವೆಲ್ಲ ವೇಷಕ್ಕೊಂದು ವೈಶಿಷ್ಟ್ಯವನ್ನು ಒದಗಿಸುತ್ತವೆ. ನೋಡುವವರಿಗೆ ಭಯಾನಕವಾಗಿ ಕಾಣುವ ಈ ಪಾತ್ರಗಳು ಯಕ್ಷಗಾನದ ರಂಗವೈಭವವನ್ನು ಹೆಚ್ಚಿಸುತ್ತವೆ. ರಂಗಭೂಮಿಯಲ್ಲಿ ವೇಗವಾಗಿರುವ ಇವುಗಳ ಚಲನ ವಲನಗಳು ಉಳಿದೆಲ್ಲಾ ಪಾತ್ರಗಳಿಗಿಂತ ಹೆಚ್ಚು ತೀವ್ರತರವಾದುದು. ಅವುಗಳ ವೇಷಭೂಷಣಗಳು ಅಷ್ಟೇ ತೀಕ್ಷ್ಣವಾದುದು. ಇವುಗಳ ರಂಗಪ್ರವೇಶವಾಗುವ ಸಂದರ್ಭದಲ್ಲಿ ಹಿಮ್ಮೇಳದ ಸರ್ವ ವಾದ್ಯ, ವಾದನಗಳು ಹೆಣ್ಣು ಬಣ್ಣಗಳ ರಂಗಕ್ರಿಯೆಗೆ ಪೂರಕವಾಗಿ ಸ್ಪಂದಿಸುತ್ತವೆ.
ಯಕ್ಷಗಾನದಲ್ಲಿ ಪ್ರತಿಯೊಂದು ಪ್ರಸಂಗದಲ್ಲೂ ಹೆಣ್ಣು ಬಣ್ಣ ಇರುವುದೆಂದಿಲ್ಲ. ಆದರೆ ಇದು ಯಕ್ಷಗಾನದ ಒಂದು ಅಪೂರ್ವವಾದ ಆಕರ್ಷಕ ವೇಷವಿಧಾನ. ಹಾಗೂ ಇದೊಂದು ಯಕ್ಷಗಾನದ ವಿಶಿಷ್ಟ ಪಾತ್ರ ಶಿಲ್ಪ. ವಿಶಿಷ್ಟವಾದ ಮುಖವರ್ಣಿಕೆ ಹಾಗೂ ನರ್ತನದ ಮೂಲಕ ಒಡ್ಡೋಲಗ, ವೀರರಸ ಮೊದಲಾದ ಸನ್ನಿವೇಶಗಳಲ್ಲಿ ಇವು ನಿರ್ಮಿಸುವ ಅತಿಮಾನುಷ ಆವರಣ ಒಂದು ರೀತಿಯಲ್ಲಿ ಭಯಾನಕವಾದುದು.
ಹೆಣ್ಣುಬಣ್ಣಕ್ಕೆ ಚುಟ್ಟಿ ಇಡುವ ಕ್ರಮವಿಲ್ಲ. ಕಲಾವಿದರು ಕೆಂಪು, ಬಿಳಿ, ಹಳದಿ ಬಣ್ಣಗಳಿಂದ ಮುಖದ ರಾಕ್ಷಸೀ ಕಳೆಯನ್ನು ಹೆಚ್ಚಿಸುತ್ತಾರೆ. ಹಣೆಯಲ್ಲಿ ನಾಮ ಅಥವಾ ಅರ್ಧಚಂದ್ರಾಕೃತಿಯನ್ನು ಕೆಂಪು ಬಣ್ಣದಿಂದ ಅಗಲವಾಗಿ ಬರೆಯುತ್ತಾರೆ. ಹಣೆಯ ಇಕ್ಕೆಲಗಳಲ್ಲಿಯೂ ಬಿಳಿ ಬಣ್ಣದ ವರ್ತುಲಗಳನ್ನು ಬಿಡಿಸುತ್ತಾರೆ.
ಹೆಣ್ಣುಬಣ್ಣವು ಕೇಶಾವರಿತಟ್ಟಿ ಮತ್ತು ಗಡ್ಡವನ್ನು ಹೊರತುಪಡಿಸಿ ಬಣ್ಣದ ವೇಷ ದಂತೆಯೇ ದಗಲೆ, ದಂಬೆ ಇತ್ಯಾದಿ ಎಲ್ಲಾ ಭೂಷಣಗಳನ್ನು ಧರಿಸುತ್ತದೆ. ಇತ್ತೀಚೆಗೆ ಸೊಂಟದಿಂದ ಕೆಳಭಾಗದಲ್ಲಿ ಬಾಲ್‌ಮುಂಡುವಿಗೆ ಬದಲಾಗಿ ತುಂಬ ನೆರಿಗೆಗಳಿರುವ ಕಪ್ಪು, ಬಿಳಿ, ಹಸಿರು ಬಣ್ಣದ ಗೋಟುಗಳಿರುವ ಲಂಗದಂತಹ ಚಿಕ್ಕ ಉಡುಗೆಯನ್ನೂ ಧರಿಸುವುದಿದೆ. ನೆರಿಗಳ ಹಿಂದಿನ ಕ್ರಮದ ಬದಲು ನಾಟಕೀಯ ವೇಷದ ಜಾಕೆಟನ್ನು ಹಾಕಿ ಸೆರಗನ್ನು ಹಾಕಿಕೊಳ್ಳುವ ಕ್ರಮವೂ ಈಗ ರೂಢಿಗೆ ಬಂದಿದೆ. ಕುತ್ತರಿ ಕಿರೀಟದ ಬದಲು ತುರಾಯಿಯನ್ನು ಬಳಸಲಾರಂಭಿಸಿದ್ದಾರೆ. ಇದರಿಂದ ಹೆಣ್ಣುಬಣ್ಣದ ಪಾತ್ರಗಳು ಬಣ್ಣದ ವೇಷಗಳಷ್ಟು ಶಕ್ತಿಶಾಲಿಗಳಲ್ಲ ಎಂಬ ಸಂಕೇತವಿರುವುದನ್ನು ಗುರುತಿಸಬಹುದು. ಎದೆಗೆ ಬೇಕಾದಷ್ಟು ಬಟ್ಟೆಯನ್ನು ತುಂಬಿ ದಪ್ಪ ಮೊಲೆಗಟ್ಟನ್ನು ಸಿದ್ಧಪಡಿಸಿ, ಅದರ ಮೇಲೆ ವೀರಗಸೆಯನ್ನು ಬಿಗಿಯುತ್ತಾರೆ. ಉಳಿದಂತೆ  ಅಡ್ಡಿಗೆ, ಡಾಬು, ಕೈಕಟ್ಟು, ತೋಳ್ಕಟ್ಟು, ಕಾಲು ಕಡಗ, ಗೆಜ್ಜೆ ಗಳನ್ನು ಧರಿಸುತ್ತಾರೆ. ದಗಲೆ ಹಾಗೂ ಕಪ್ಪು ಬಣ್ಣದ ಇಜಾರನ್ನು ತೊಟ್ಟುಕೊಳ್ಳುತ್ತಾರೆ. ಹೆಣ್ಣುಬಣ್ಣಕ್ಕೆಂದೇ ಪ್ರತ್ಯೇಕ ಎದೆಪದಕಗಳಿಲ್ಲ.
ಯಕ್ಷಗಾನದ ಹೆಣ್ಣು ಬಣ್ಣಗಳಲ್ಲಿ ಶೂರ್ಪನಖಿಯ ಪಾತ್ರಕ್ಕೆ ವಿಶೇಷವಾದ ಪ್ರಾಶಸ್ತ್ಯವಿದೆ. ರಾಮನನ್ನು ಮೋಹಿಸುವ ಮೋಹ ವಿರಹಗಳನ್ನು ಸಂಕೇತಿಸುವ ಘೋರ ಮತ್ತು ಮಾಯಾ ಚೌಕಟ್ಟನ್ನು ರೂಪಿಸುವ ಈ ಪಾತ್ರದ ಮನೋಧರ್ಮವೇ ವಿಶಿಷ್ಟವಾದುದು. ಈಕೆಯ ಮುಖವರ್ಣಿಕೆ ಕೂಡಾ ವಿಶೇಷವಾಗಿದೆ. ಗಂಡ ಸತ್ತ ಪ್ರತೀಕವಾಗಿ ಶೂರ್ಪನಖಿಗೆ ತಳಪಾಯದ ಬಣ್ಣ ಕಪ್ಪು. ಮೂಗು ಅಗಲವಾಗಿ ಕಾಣುವಂತೆ ಹಣೆಯ ನಾಮವನ್ನು ಮೂಗಿನ ತುದಿಯವರೆಗೆ ಬರೆಯುತ್ತಾರೆ. ಇದು ಆನೆಯ ಸೊಂಡಿಲಿನ ಸಂಕೇತವಂತೆ. ಆನೆಯಷ್ಟು ಬಲವುಳ್ಳವಳು ಎಂಬುದನ್ನು ಸೂಚಿಸಲು ಈ ಬರವಣಿಗೆ ಎಂದು ಹೇಳಲಾಗುತ್ತದೆ. ಭೀಮನ ವೇಷಕ್ಕೂ ಇದೇ ರೀತಿಯ ನಾಮದ ಬರವಣಿಗೆ ಇದೆ. ಹಣೆಯ ಇಕ್ಕೆಲಗಳಲ್ಲಿ ಹಾಗೂ ಕೆನ್ನೆಗಳಲ್ಲಿ ಎರಡೆರಡು ಬಿಳಿಯ ಚಕ್ರಗಳನ್ನು ಬಿಡಿಸಿ, ಅವುಗಳಿಗೆ ಕೆಂಪುಗೆರೆಯ ಅಂಚನ್ನು ಬರೆಯುತ್ತಾರೆ. ತುಟಿಗೆ ಕೆಂಪು ಬಣ್ಣವನ್ನು ಹಚ್ಚಿ ಅದರ ಅಂಚಿನಲ್ಲಿ ಬಿಳಿ ಬಣ್ಣದಿಂದ ಎರಡು ಕೋರೆಹಲ್ಲುಗಳನ್ನು ಬರೆಯುತ್ತಾರೆ. ಗಲ್ಲದಲ್ಲಿ  ಒಂದು ಚಕ್ರ ಬಿಡಿಸುವ ಕ್ರಮವೂ ಇದೆ. ಉಳಿದಂತೆ ಹೆಣ್ಣುಬಣ್ಣದ ವೇಷಭೂಷಣಗಳು ಹಾಗೂ ಶಿರೋಭೂಷಣಗಳನ್ನೇ ಧರಿಸುತ್ತಾರೆ.
ಅಜಮುಖಿ ಮೊದಲಾದ ಹೆಣ್ಣುಬಣ್ಣಗಳ ಮುಖವರ್ಣಿಕೆಯಲ್ಲಿ ಸ್ವಲ್ಪ ವ್ಯತ್ಯಾಸ ಕಂಡುಬರುತ್ತದೆ. ಈ ವೇಷಗಳಿಗೆ ತಳಪಾಯದ ಬಣ್ಣವನ್ನು ಬಳಸುವುದಿಲ್ಲ. ಕೆನ್ನೆಯ ಭಾಗದಲ್ಲಿ ಕೆಂಪು ಹಾಗೂ ತುಟಿಯ ಕೆಳ ಭಾಗದಲ್ಲಿ ಹಸಿರು ಬಣ್ಣವನ್ನು ಬಳಿಯುತ್ತಾರೆ. ಹಣೆಯಲ್ಲಿ ಕೆಂಪು ಬಣ್ಣದ ಅಡ್ಡ ನಾಮಕ್ಕೆ ಹಳದಿ ಬಣ್ಣದ ಅಂಚು ಇರುತ್ತದೆ. ಈ ನಾಮದ ಸುತ್ತಲೂ ಬಿಳಿ ಬಣ್ಣದ ಚುಟ್ಟಿಯ ಮುತ್ತರಿ ಸಾಲುಗಳು ಆವರಿಸಿಕೊಳ್ಳುತ್ತವೆ. ಮೂಗಿನ ತುದಿಯನ್ನೂ ಆವರಿಸಿಕೊಂಡಂತೆ ಹಸಿರು ಬಣ್ಣವನ್ನು ಲೇಪಿಸುತ್ತಾರೆ. ತುಟಿಯ ಅಂಚಿನಲ್ಲಿ ಬಿಳಿ ಬಣ್ಣದ ಕೋರೆ ಹಲ್ಲುಗಳನ್ನು ಬರೆಯುತ್ತಾರೆ. ಕಣ್ಣಿನ ಅಂಚಿನಲ್ಲಿ ಹಳದಿ ಮತ್ತು ಕೆಂಪು ಬಣ್ಣದ ರೇಖೆಗಳು ಈ ಪಾತ್ರಗಳ ಕ್ರೌರ್ಯವನ್ನು ಬಿಂಬಿಸುತ್ತವೆ. ಉಳಿದಂತೆ ವೇಷಭೂಷಣಗಳೆಲ್ಲ ಇತರ ಹೆಣ್ಣುಬಣ್ಣಗಳದ್ದೇ  ಆಗಿವೆ.
ಶಿರೋಭೂಷಣ
ಹೆಣ್ಣುಬಣ್ಣದ ವೇಷಗಳು ಧರಿಸುವ ಶಿರೋಭೂಷಣಕ್ಕೆ ಕುತ್ತರಿಕಿರೀಟ, ಕೊಂಡೆಕಿರೀಟ ಅಥವಾ ಬಾಲ್ದಿ ಕಿರೀಟ ಎಂದೆಲ್ಲಾ ಹೆಸರುಗಳಿವೆ. ಕುತ್ತರಿಬುಟ್ಟಿ ಅಥವಾ ಬಕೇಟಿನ ಆಕಾರದಂತಿರುವುದರಿಂದಲೇ ಇದಕ್ಕೆ ಈ ಹೆಸರು ಬಂದಿರಬೇಕು. ಯಕ್ಷಗಾನದಲ್ಲಿ ಬರುವ ಪ್ರಮುಖವಾದ ಹೆಣ್ಣು ಬಣ್ಣವೆಂದರೆ ಶೂರ್ಪನಖಿ. ಆ ಕಾರಣಕ್ಕಾಗಿ ಈ ಕಿರೀಟಕ್ಕೆ ಶೂರ್ಪನಖಿಯ ಕಿರೀಟವೆಂಬ ಹೆಸರೂ ಇದೆ. ಈ ಕಿರೀಟವನ್ನು ಬಿದಿರಿನಿಂದ ತಯಾರಿ ಸುತ್ತಾರೆ. ಇದರ ಮೇಲೆ ಹುಣಸೆ ಚರಿಯನ್ನು ಹಚ್ಚಿ ಅದರ ಮೇಲೆ ಕೆಂಪು ಬಟ್ಟೆಯನ್ನು ಅಂಟಿಸುತ್ತಾರೆ. ಇದರ ತಳಭಾಗವು ತಲೆಗೆ ಕೂರುವಂತೆ ಹಾಳತವಾಗಿದ್ದು ಮೇಲ್ಭಾಗ ಅಗಲವಾಗಿರುತ್ತದೆ. ಮೆಲ್ಭಾಗದಲ್ಲಿ ಮರದ ಹಲ್ಲೆಗಳನ್ನು ಜೋಡಿಸಿ ಅಲಂಕರಿಸಿರುತ್ತಾರೆ. ಕಿವಿಗಳು ರಾಜ ಕಿರೀಟದಂತೆಯೇ ಇರುತ್ತವೆ. ಈ ಕಿರೀಟದಲ್ಲಿ ಚೌಕಾಕಾರದ ಹಲ್ಲೆಗಳನ್ನು ಬಳಸಲಾಗುತ್ತದೆ. ಕಿರೀಟದ ಮೇಲ್ಭಾಗ ವೃತ್ತಾಕಾರವಾಗಿರುತ್ತದೆ. ಪದ್ಮಗಳು, ತ್ರಿಕೋನಗಳು ಇದರ ಅಲಂಕಾರ ವಿನ್ಯಾಸವನ್ನು ಹೆಚ್ಚಿಸುತ್ತವೆ. ಅತ್ಯಂತ ಹೆಚ್ಚು ನವಿಲುಗರಿಗಳನ್ನು ಈ ಕಿರೀಟಕ್ಕೆ ಬಳಸಲಾಗುತ್ತದೆ. ಹೆಣ್ಣು ಬಣ್ಣಗಳ ದೊಡ್ಡ ಗಾತ್ರಕ್ಕೆ ಅನುಗುಣವಾಗಿ ಈ ಕಿರೀಟವನ್ನು ವಿನ್ಯಾಸಗೊಳಿಸಲಾಗಿದೆ. ಸುಮಾರು ಎರಡು ಅಡಿ ವ್ಯಾಪಿಸುವ ಈ ಕಿರೀಟದ ಎತ್ತರ ಸುಮಾರು ಒಂದೂವರೆ ಅಡಿ. ಮುಖದ ಅಳತೆಯ ಪ್ರಮಾಣದಷ್ಟೇ ಕಿರೀಟದ ಅಳತೆ ಇರುತ್ತದೆಂಬ ರಾಜ ವೇಷದ ಕಿರೀಟದ ಎಣಿಕೆ ಉಳಿದ ಕಿರೀಟಗಳಿಗೆ ಸರಿ ಹೊಂದುವುದಿಲ್ಲ. ಬಣ್ಣದ ವೇಷದ ಶಿರೋಭೂಷಣಗಳೆಲ್ಲ ವೇಷಗಳ ಪ್ರಮಾಣ ವನ್ನನುಸರಿಸಿ ಬೃಹತ್ತಾಗಿಯೇ ಇದೆ. ನೀಳವಾದ ಈ ಕಿರೀಟವು ಕೊನೆಯಲ್ಲಿ ನವಿಲುಗರಿಗಳ ಅಂಚಿನಿಂದ ಕೂಡಿರುತ್ತದೆ. ಇದು ಹೆಣ್ಣುಬಣ್ಣದ ವೇಷದ ಗಾತ್ರವನ್ನು ಬಹುವಾಗಿ ಹಿಗ್ಗಿಸಲು ಸಹಕಾರಿಯಾಗಿದೆ. ಈ ಕಿರೀಟದ ಎರಡು ಕಿವಿಗಳೂ ಕತ್ತಿಯ ಆಕಾರದಲ್ಲಿದ್ದು, ಅದರಲ್ಲಿ ಕೆಂಪು ಉಲ್ಲನ್ ಅಥವಾ ಕೆಂಪು, ಕಪ್ಪು ಮಿಶ್ರಿತ ಉಲ್ಲನಿನ ಗೊಂಡೆಗಳು ಜೋತಾಡುತ್ತಿರುತ್ತವೆ. ಹೆಣ್ಣುಬಣ್ಣದ ವೇಷಧಾರಿಗಳು ಕಪ್ಪು ಕೂದಲ ಕೇಸರಿ ಹಾಕಿ ಆಮೇಲೆ ಉದುರಿಗಳಿಂದ ಜಡೆ ಹೆಣೆದು ಮುಂಭಾಗಕ್ಕೆ ಹಾಕಿಕೊಳ್ಳುತ್ತಾರೆ. ಕಿವಿಯ ಬಳಿಯಲ್ಲಿ ಬಣ್ಣದ ವೇಷದಂತೆ ಓಲೆಗಳನ್ನು ಧರಿಸುತ್ತಾರೆ.
ಇತರೆ ಬಣ್ಣದ ವೇಷಗಳು ಅಥವಾ ಹಸಿ ಬಣ್ಣದ ವೇಷಗಳು
ಯಕ್ಷಗಾನದಲ್ಲಿ ಕೆಲವು ಪಾತ್ರಗಳನ್ನು ವಿಶಿಷ್ಟ ಬಣ್ಣದ ವೇಷಗಳ ಸಾಲಿಗೆ ಸೇರಿಸ ಬಹುದು. ಈ ಪಾತ್ರಗಳು ರಾಕ್ಷಸ ಪಾತ್ರಗಳಲ್ಲದಿದ್ದರೂ, ತಮ್ಮ ಗುಣಸ್ವಭಾವಗಳಿಂದ ಉಗ್ರ ಭಾವವನ್ನು ಪ್ರಕಟಿಸುವಂತವುಗಳು. ಮುಖವರ್ಣಿಕೆ ಹಾಗೂ ವೇಷಭೂಷಣಗಳಲ್ಲಿ ಇಂತಹ ರೌದ್ರಭಾವವನ್ನು ಬಿಂಬಿಸಿ ಕಲಾವಿದರು ಪಾತ್ರಗಳಿಗೆ ಜೀವ ತುಂಬುತ್ತಾರೆ. ಕುಂಭಕರ್ಣ, ಭೀಮ, ವೀರಭದ್ರ, ವರಾಹ, ನರಸಿಂಹ, ಮಹಿಷಾಸುರ, ಯಮ, ಶನಿ, ಹನುಮಂತ ಮೊದಲಾದ ವೇಷಗಳೆಲ್ಲ ಯಕ್ಷಗಾನದಲ್ಲಿ ವಿಶಿಷ್ಟ ಬಣ್ಣದ ವೇಷಗಳಾಗಿವೆ.
ಕುಂಭಕರ್ಣ
ರಾವಣನ ಸಹೋದರನಾದ ಕುಂಭಕರ್ಣನದು ಬಣ್ಣದ ವೇಷವೇ ಹೌದು. ಆದರೆ ಕುಂಭಕರ್ಣನ ವೇಷಕ್ಕೆ ಅಕ್ಕಿ ಹಿಟ್ಟಿನ ಚುಟ್ಟಿ ಇಡುವ ಕ್ರಮವಿಲ್ಲ. ಚುಟ್ಟಿಯ ಬದಲಿಗೆ ಹತ್ತಿಯ ಪಟ್ಟಿಯನ್ನು ಅಥವಾ ಹತ್ತಿಯ ಚುಟ್ಟಿಯನ್ನು ಅಂಟಿಸುತ್ತಾರೆ. (ಅಕ್ಕಿಹಿಟ್ಟು ಇಲ್ಲದ ಅನಿವಾರ್ಯ ಸಂದರ್ಭಗಳಲ್ಲಿ ಬಣ್ಣದ ವೇಷಗಳಿಗೂ ಹತ್ತಿಯನ್ನೇ ಚುಟ್ಟಿಯಾಗಿ ಬಳಸಿದ ಪ್ರಯೋಗಗಳೂ ಆಗಿವೆ). ಉಳಿದಂತೆ ಕಾಟುಬಣ್ಣದ ಮುಖವಿನ್ಯಾಸವನ್ನು ಹೋಲುವ ಮುಖವರ್ಣಿಕೆ ಇರುತ್ತದೆ. ಮೂಗಿನ ತುದಿಯಿಂದ ಆರಂಭವಾಗುವ ಚುಟ್ಟಿಗಳು ಕೆನ್ನೆಯನ್ನು ಹಾಯ್ದು ಹಣೆಯ ಮೇಲ್ಭಾಗದಲ್ಲಿ ಸುಳಿಗಳಾಗಿ ಕೊನೆಯಾಗುತ್ತವೆ. ಎರಡು ಸಾಲು ಚುಟ್ಟಿಗಳು ಹಣೆಯ ನಡುವಿನಿಂದ ಆರಂಭಿಸಿ ಅರ್ಧವಜ್ರಾಕೃತಿಯಲ್ಲಿ ಮೇಲಿನ ಸುಳಿಯನ್ನು ಸಂಧಿಸುತ್ತವೆ. ಸುಳಿಯ ಮಧ್ಯದಲ್ಲಿ ಅಡ್ಡನಾಮದಂತೆ ಚುಟ್ಟಿಗಳಿರುತ್ತವೆ. ಇದಕ್ಕೆ ಗೀರುಗಂಧಚುಟ್ಟಿ ಎಂಬ ಹೆಸರೂ ಇದೆ. ಸಂಪೂರ್ಣ ಮೇಲ್ಭಾಗದಲ್ಲಿ ಪುಟ್ಟದಾದ ಅರ್ಧವೃತ್ತಾಕಾರದ ಚುಟ್ಟಿ ಇಡಲಾಗುತ್ತದೆ. ಸುಳಿಗಳಿಗೆ ತಾಗಿಕೊಂಡಂತೆ ಕಪ್ಪು ಬಣ್ಣವು ಅದರ ಸಮೀಪದಲ್ಲಿ ಅನುಕ್ರಮವಾಗಿ ಹಳದಿ ಮತ್ತು ಕೆಂಪು ವರ್ಣದ ರೇಖೆಗಳನ್ನು ಎಳೆಯಲಾಗುತ್ತದೆ. ಕಣ್ಣಿನ ಸುತ್ತಲೂ ಕಪ್ಪು ಬಣ್ಣವನ್ನೇ ಲೇಪಿಸಲಾಗುತ್ತದೆ. ಇದನ್ನು ಅಂಚಿನಲ್ಲಿ ಕಿರಿದುಗೊಳಿಸಿ ಮೇಲ್ಮುಖವಾಗಿ ಸುಳಿಗಳವರೆಗೆ ರೇಖೆ ಬರೆಯುತ್ತಾರೆ. ಕಣ್ಣಿನ ಕೆಳಭಾಗದಲ್ಲಿ ಶೃಂಗಾರದ ಅಂಶವನ್ನು ಸೂಚಿಸುವ ಕಾರಣಕ್ಕಾಗಿ ವಿಕಾರ ವಿನ್ಯಾಸಗಳ ನಡುವೆಯೂ ಹಸಿರು ಬಣ್ಣವನ್ನು ಹಚ್ಚಲಾಗುತ್ತದೆ. ಹತ್ತಿಯ ಮೂರು ಪುಟ್ಟ ಉಂಡೆಗಳನ್ನು ಮಾಡಿ ಅವುಗಳಲ್ಲಿ ಎರಡನ್ನು ಕೆಂಪು ಬಣ್ಣದಲ್ಲಿ ಹೊರಳಿಸಿ ಸುಳಿಗಳ ಒಳಗೆ ಹಚ್ಚಲಾಗುತ್ತದೆ. ಒಂದನ್ನು ಹಳದಿ ಬಣ್ಣದಲ್ಲಿ ಹೊರಳಿಸಿ ಹಣೆಯ ಮೇಲ್ಭಾಗದಲ್ಲಿ ಹಚ್ಚಿಕೊಳ್ಳಲಾಗುತ್ತದೆ. ಒಂದು ದೊಡ್ಡ ಹತ್ತಿಯ ಉಂಡೆಯನ್ನು ಮೂಗಿನ ಮೇಲೆ ಹಚ್ಚಿಕೊಳ್ಳಲಾಗುತ್ತದೆ.
ಭೀಮ
ಭೀಮನನ್ನು ಕೂಡ ಬಣ್ಣದ ವೇಷದ ಸಾಲಿಗೇ ಸೇರಿಸಲಾಗುತ್ತದೆ. ಕೆಂಪು ಬಣ್ಣವನ್ನು ಹೆಚ್ಚು ಹಾಕಿ ಭೀಮನ ಬಣ್ಣಗಾರಿಕೆಯಲ್ಲಿ ರೌದ್ರಭೀಕರತೆಯನ್ನು ಪ್ರಕಟಿಸುತ್ತಾರೆ. ಎಲ್ಲಾ ಬಣ್ಣಕ್ಕೂ ಬರೆಯುವಂತೆ ಹುಬ್ಬು ಮತ್ತು ಕಣ್ಣು ರೆಪ್ಪೆಗಳಿಗೆ ಕಾಡಿಗೆ ಅಥವಾ ಎಣ್ಣೆಮಸಿಯನ್ನು ಬರೆಯುತ್ತಾರೆ. ನಂತರ ಮೂಗಿನ ತುದಿಯಿಂದ ಹಣೆಯ ಮೇಲ್ಪದರದತನಕ ಅಗಲಕ್ಕೆ ಕೆಂಪು ಬಣ್ಣದ ನಾಮವನ್ನು ಹಚ್ಚುತ್ತಾರೆ. ಇದು ಬುಡ ಭಾಗದಲ್ಲಿ ಸಪೂರವಾಗಿ ಮೇಲಕ್ಕೆ ಹೋದಂತೆ ಅಗಲವಾಗುತ್ತದೆ. ಕಣ್ಣಿನ ಕೆಳಗೆ ಅಂಡಾಕಾರದಲ್ಲಿ ಕೆಂಪು ವರ್ತುಲವನ್ನು ಬರೆಯಲಾಗುತ್ತದೆ. ಹಣೆಯ ಎರಡೂ ಕಡೆಗಳಲ್ಲಿ ಕಪ್ಪು ಚಕ್ರವನ್ನು ಬಿಡಿಸಿ ಸುತ್ತಲೂ ಬಿಳಿಯ ಚುಕ್ಕೆಗಳನ್ನು ಇರಿಸುತ್ತಾರೆ. ಹಣೆಗೆ ಹಾಕಿದ ಕೆಂಪು ಉದ್ದನೆಯ ನಾಮದ ಪಕ್ಕದಲ್ಲಿ ಕಪ್ಪು ಛಾಯೆ ಹಾಗೂ ಬಿಳಿ ಗೆರೆಗಳನ್ನು ಅದರ ಜೊತೆಗೆ ಚುಟ್ಟಿಗಳನ್ನು ಇಡುತ್ತಾರೆ. ಇದೇ ತೆರನ ಬಣ್ಣವನ್ನು ಕಣ್ಣ ರೆಪ್ಪೆಯ ಕೆಳಗಿನ ವರ್ತುಲದ ಸುತ್ತಲೂ ಬರೆಯಲಾಗುತ್ತದೆ. ಗಡ್ಡದ ಕೆಳಗೆ ಚುಟ್ಟಿ, ಅದರ ಮೇಲೆ ಕೆಂಪು ಹಾಗೂ ಬಿಳಿಯಲ್ಲಿ ರೇಖೆಯನ್ನು ಬರೆಯುತ್ತಾರೆ. ಮುಖದ ಉಳಿದ ಭಾಗದಲ್ಲೆಲ್ಲ ಕೆಂಪಿಗೆ ಸ್ವಲ್ಪ ಬಿಳಿ ಮಿಶ್ರ ಮಾಡಿದ ರೌದ್ರ ಬಣ್ಣವನ್ನು ತುಂಬಿಸಲಾಗುತ್ತದೆ. ಆಮೇಲೆ ಕಪ್ಪು ಗಡ್ಡವನ್ನು ಕಟ್ಟಲಾಗುತ್ತದೆ. ಇಲ್ಲಿ ಮೂಗಿನ ಮೇಲೆ ಬರೆಯುವ ಕೆಂಪು ನಾಮವು ಆನೆಯ ಸೊಂಡಿಲನ್ನು ಸಂಕೇತಿಸುತ್ತದೆ. ಹಣೆಯ ಇಕ್ಕೆಲದಲ್ಲಿ ಬರೆಯುವ ಕಪ್ಪು ಚಕ್ರವು ಆನೆಯ ಕಣ್ಣನ್ನು ಸಂಕೇತಿಸುತ್ತದೆ. ಇದು ಭೀಮನ ಸಹಸ್ರ ಆನೆ ಬಲವನ್ನು ಸೂಚಿಸುವುದರ ಪ್ರತೀಕವೆಂದು ಹೇಳಲಾಗುತ್ತದೆ.
ಬಕಾಸುರನ ಬಂಡಿಯನ್ನುಂಡ, ಹಿಡಿಂಬೆಯಂತಹ ರಕ್ಕಸಿಯನ್ನು ಮದುವೆಯಾದ,  ದುಶ್ಯಾಸನನ ಬಸಿರು ಬಗೆದು ನೆತ್ತರು ಕುಡಿದ, ಸಾವಿರ ಆನೆಗಳ ಬಲವುಳ್ಳವನೆಂಬ ಖ್ಯಾತಿಯ ಭೀಮನ ಪಾತ್ರವನ್ನು ಯಕ್ಷಗಾನದಲ್ಲಿ ಬಣ್ಣದ ವೇಷದ ಸಾಲಿಗೆ ಸೇರಿಸಿದ್ದು ಸರಿಯಾಗಿಯೇ ಇದೆ. ಇಂತಹ ವೇಷಗಳನ್ನು ಅರೆ ಬಣ್ಣ ಎಂದೂ ಕರೆಯುವುದಿದೆ. ತೆಂಕುತಿಟ್ಟಿನಲ್ಲಿ ಎರಡು ರೀತಿಯ ಭೀಮನ ಚಿತ್ರಗಳಿವೆ.  ಸಾಮಾನ್ಯವಾಗಿ ಒಡ್ಡೋಲಗದ ಪಾತ್ರವಾಗಿ ಬರುವ ಭೀಮ ಒಂದು ತೆರನಾದರೆ ರೌದ್ರ ರಸವನ್ನು ಪ್ರತಿಪಾದಿಸುವ ದುಶ್ಯಾಸನ ವಧೆ ಪ್ರಸಂಗದ ಭೀಮ ಇನ್ನೊಂದು ತೆರ. ‘ದುಶ್ಯಾಸನ ವಧೆ’ಯ ಭೀಮನಂತೂ ರುದ್ರಭೀಮನೆಂದೇ ಪ್ರಖ್ಯಾತವಾಗಿದ್ದು, ಇಲ್ಲಿ ಗುಲಾಬಿ ಬಣ್ಣದ ಮೂಲಲೇಪನಕ್ಕೆ ಬದಲಾಗಿ ಮುಖಕ್ಕೆ ಕೆಂಪು ಬಣ್ಣವನ್ನು ಮೆತ್ತಿಕೊಂಡು ರುದ್ರಭಯಂಕರನಾಗಿ ಕಾಣಿಸಿಕೊಳ್ಳುತ್ತಾನೆ.
ರುದ್ರಭೀಮನ ಮುಖವರ್ಣಿಕೆಯು ವಿಶಿಷ್ಟವಾಗಿದೆ. ಮೂಗನ್ನು ಆವರಿಸಿ ಅಗಲವಾಗಿ ಹಣೆಯ ಮೇಲಕ್ಕೆ ಚಾಚಿದ ದೊಡ್ಡ ಕೆಂಪುನಾಮ, ಅದಕ್ಕೆ ಬಿಳಿಯ ಅಂಚು, ಕೆನ್ನೆಗಳಲ್ಲಿ ವರ್ತುಲಗಳು, ಹಣೆಯ ಮೇಲೆ   ‘ಆನೆಕಣ್ಣು’ಗಳೆಂಬ ಹೆಸರಿನ ದೀರ್ಘ ವರ್ತುಲಗಳು ಇತ್ಯಾದಿ ಬರವಣಿಗೆಗಳಿಂದ ಭೀಮನ ಮುಖವರ್ಣಿಕೆ ಪ್ರತ್ಯೇಕವಾಗಿದೆ. ಕೆಂಪು, ಕಪ್ಪು ವರ್ಣರೇಖೆಗಳ ಅಂಚಿಗೆ ಕಿರು ಚುಟ್ಟಿ ಇಡುವುದರಿಂದ ಮುಖಕ್ಕೆ ಉಬ್ಬುಶಿಲ್ಪದ ಬೆಡಗು ಉಂಟಾಗುತ್ತದೆ.  ರಾಕ್ಷಸ ವೇಷಕ್ಕೆ ಕಟ್ಟುವಂತಹ ದಪ್ಪವಾದ ಮೀಸೆ ಹಾಗೂ ಕಪ್ಪು ಗಡ್ಡವನ್ನು ಕೊರಳ ಭಾಗದಲ್ಲಿ ಕಟ್ಟುತ್ತಾರೆ.
ಭೀಮನಿಗೆ ಕೆಂಪು ಕಪ್ಪು ಬಣ್ಣಗಳ ಮಿಶ್ರ ವೇಷಭೂಷಣಗಳನ್ನು ಬಳಸುತ್ತಾರೆ. ಭುಜಕಿರೀಟ, ಎದೆ ಪದಕ, ವೀರಗಸೆಯ ಉಲ್ಲನ್‌ಗಳು ಮಿಶ್ರ ಬಣ್ಣದಿಂದ ಕೂಡಿವೆ. ಕೆಂಪು ಬಣ್ಣದ ದಗಲೆ ಮತ್ತು ಇಜಾರನ್ನು ಧರಿಸುತ್ತಾರೆ. ಕೆಂಪು ಕಪ್ಪು ಬಣ್ಣಗಳ ಸೋಗೆವಲ್ಲಿಯನ್ನು ಧರಿಸುತ್ತಾರೆ. ಬಾಲ್ಮುಂಡಿನ ಅಂಚಿನ ಅಥವಾ ಫ್ರಿಲ್ಲಿನ ಬಣ್ಣ ಕೆಂಪು. ಕೈಕಟ್ಟು, ತೋಳ್ಕಟ್ಟು, ಕೈಬಳೆ, ಡಾಬು, ಮಾರ್ಮಾಲೆ, ಕಾಲ್ಗಡಗ ಮೊದಲಾದ ವೇಷಭೂಷಣಗಳು ಇತರ ಬಣ್ಣದ ವೇಷಗಳಂತೆಯೇ ಇರುತ್ತವೆ.

ಯಕ್ಷಗಾನದಲ್ಲಿ ಭೀಮನು ಧರಿಸುವ ವಿಶೇಷ ವಿನ್ಯಾಸದ ಕಿರೀಟಕ್ಕೆ ಭೀಮನ ಮುಡಿ ಎಂದು ಹೆಸರು. ಇದು ಆಕಾರದಲ್ಲಿ ಇತರ ಕಿರೀಟಗಳಿಗಿಂತ ಭಿನ್ನವಾಗಿದೆ. ಮೂರು ಹಂತಗಳಿರುವ ಈ ಕಿರೀಟವು ವಿಶಿಷ್ಟವಾಗಿದ್ದು, ಸುಮಾರು ಒಂದು ಗೇಣು ಉದ್ದವಿರುತ್ತದೆ. ಇದರ ಮಧ್ಯಭಾಗದಲ್ಲಿರುವ ಕಲಶವು ತಲೆಯಭಾಗದಲ್ಲಿ ಕಡಿಮೆ ಸುತ್ತಳತೆಯಿರುತ್ತದೆ. ಮಧ್ಯಭಾಗದಲ್ಲಿ ಸುತ್ತಳತೆ ಹೆಚ್ಚಾಗಿರುತ್ತದೆ. ತುದಿಯಲ್ಲಿ ಒಮ್ಮೆಗೆ ಕಡಿದಾಗಿ ಚಿಕ್ಕದಾದ ಬಾಯಿಯಿರುತ್ತದೆ. ಇದರ ಕಿವಿಯು ರಾಕ್ಷಸ ವೇಷದ ಭುಜದಂಡೆಯನ್ನು ಹೋಲುವ ಗರುಡನ ಆಕಾರದಲ್ಲಿರುತ್ತದೆ. ಕಿವಿಯ ಕೆಳಭಾಗ ಒಂದೊಂದು ಪದ್ಮದ ಆಕಾರವಿರುತ್ತದೆ. ಎರಡೂ ಬದಿಗಳಲ್ಲಿ ಕೆಂಪು, ಕಪ್ಪು ಮಿಶ್ರ ಬಣ್ಣಗಳಿರುವ ಉಲ್ಲನ್ ಉಂಡೆಗಳು ಇರುತ್ತವೆ. ಕಿವಿಯ ಬಳಿಯಲ್ಲಿ ಮಿಶ್ರ ಬಣ್ಣದ ಓಲೆಯನ್ನು ಧರಿಸುತ್ತಾರೆ. ಕೇಸರಿಯನ್ನು ಹಿಂಭಾಗದಿಂದ ಇಳಿಬಿಡುತ್ತಾರೆ.
ದುಶ್ಯಾಸನನ ಕರುಳು ಬಗಿಯುವ ಸನ್ನಿವೇಶದಲ್ಲಿ ಭೀಮನ ಕಿರೀಟದ ಮುಂಭಾಗಕ್ಕೆ ಬಿಳಿ ಅಥವಾ ಕಪ್ಪಿನ ಚವುರಿ ಕೇಸರಿಯನ್ನು ಇಳಿಬಿಟ್ಟು ವೇಷದ ಭೀಕರತೆಯನ್ನು ಹೆಚ್ಚಿಸುವುದೂ ಇದೆ.
ವೀರಭದ್ರ

ಯಕ್ಷಗಾನದಲ್ಲಿ ವೀರಭದ್ರನಿಗೂ ಭೀಮ ನಂತೆಯೇ ಮುಖವರ್ಣಿಕೆ ಮತ್ತು ವೇಷ ಭೂಷಣಗಳನ್ನು ಬಳಸುತ್ತಾರೆ. ವೀರಭದ್ರನ ಕಣ್ಣುಗಳನ್ನು ದೊಡ್ಡ ವೃತ್ತಾಕಾರವಾಗಿ ಕಪ್ಪು, ಬಿಳಿ, ಹಳದಿ ರೇಖೆಗಳಿಂದ ಬರೆದು ಉಗ್ರಗೊಳಿಸುತ್ತಾರೆ. ಹಣೆಗೆ ಭಸ್ಮಲಾಂಛನ ವನ್ನು ಅಡ್ಡ ನಾಮದ ಮೂಲಕ ಬರೆಯುತ್ತಾರೆ. ಶಿವನಂತೆ ಹಣೆಗಣ್ಣನ್ನು ಬರೆಯಲಾಗುತ್ತದೆ. ಕೆಲವರು ಹಣೆಯಲ್ಲಿ ವಜ್ರಾಕೃತಿಯ ಆಕಾರ ವನ್ನು ಚಿತ್ರಿಸುತ್ತಾರೆ. ಕಣ್ಣಿನ ಸುತ್ತಲೂ ಕಿರು ಚುಟ್ಟಿಗಳನ್ನು ಇಡಲಾಗುತ್ತದೆ. ಕೋರೆ ದಾಡೆಯನ್ನು ಬರೆಯುವ ಕ್ರಮವೂ ಇದೆ. ಮೀಸೆ ಹಾಗೂ ಗಡ್ಡವನ್ನು ಕಟ್ಟಿಕೊಳ್ಳುತ್ತಾರೆ. ರುದ್ರನ ಜಡೆಯ ಅಪ್ಪಳಿಸುವಿಕೆಯಿಂದ ಹುಟ್ಟಿ ಬಂದವನೆಂಬುದರ ಸಂಕೇತವಾಗಿ ಆತನ ಪ್ರವೇಶದ ಸಂದರ್ಭದಲ್ಲಿ ಒಂದು ಜಡೆಯ ತುಂಡನ್ನು ಬಾಯಲ್ಲಿ ಕಚ್ಚಿಕೊಂಡಿರುವುದೂ ಇದೆ. ವೇಷಭೂಷಣಗಳೆಲ್ಲವೂ ಭೀಮನು ಧರಿಸುವ ಹಾಗೆಯೇ ಕೆಂಪು-ಕಪ್ಪು ಬಣ್ಣಗಳಿಂದ ಕೂಡಿರುತ್ತವೆ. ಕಿವಿಯ ಬಳಿಯಲ್ಲಿ ಮಿಶ್ರ ಬಣ್ಣದ ಕರ್ಣ ಪತ್ರವನ್ನು ಧರಿಸುತ್ತಾರೆ. ಧರಿಸುವ ಕಿರೀಟವು ಭೀಮನ ಮುಡಿಯೇ ಆದರೂ ಕಿರೀಟದ ಮೇಲ್ಭಾಗದಲ್ಲಿ ಒಂದು ಅಟ್ಟೆ ಇರುವುದು ಇದರ ವೈಶಿಷ್ಟ್ಯ. ಈ ಅಟ್ಟೆಗೆ ಚಿಕ್ಕ ದೀವಟಿಗೆಯ ಐದು ಕಡ್ಡಿಗಳನ್ನು ಇರಿಸಿ ಪ್ರವೇಶ ಮಾಡುವಾಗ ಬೆಂಕಿ ಹಚ್ಚಿ ಬರುವುದಿದೆ.
ಯಕ್ಷಗಾನ ಆಹಾರ್ಯ: ೭. ಬಣ್ಣದ ವೇಷಗಳು
ಬಣ್ಣದ ವೇಷ ಎಂಬುದು ಯಕ್ಷಗಾನ ಸಂದರ್ಭದಲ್ಲಿ ಒಂದು ಪಾರಿಭಾಷಿಕ ಪದವಾಗಿದ್ದು ಕೆಲವು ವಿಶಿಷ್ಟ ಬಗೆಯ ವೇಷಗಳಿಗೆ ಈ ಹೆಸರು ಅನ್ವಯಿಸುತ್ತವೆ. ಯಕ್ಷಗಾನದಲ್ಲಿ ಬಣ್ಣದ ವೇಷ ಎಂಬ ಹೆಸರೇ ತುಂಬ ವಿಶಿಷ್ಟವಾದುದು. ಬಣ್ಣಬಳಿಯದ ಪಾತ್ರಗಳೇ ಯಕ್ಷಗಾನ ರಂಗಭೂಮಿಯಲ್ಲಿಲ್ಲ. ಇತರ ವೇಷಗಳಿಗಿಂತ ಹೆಚ್ಚಾಗಿ ಮತ್ತು ವೈವಿಧ್ಯಮಯವಾಗಿ ಬಣ್ಣವನ್ನು ಬಳಿದುಕೊಳ್ಳುವ ಕಾರಣದಿಂದ ಯಕ್ಷಗಾನದಲ್ಲಿ ‘ಬಣ್ಣದವೇಷ’ ಎಂಬ ಹೆಸರು ವೇಷವಿಧಾನಕ್ಕೆ ರೂಢಿಗೆ ಬಂದಿರಬೇಕು.
ರಾಕ್ಷಸ ಪಾತ್ರಗಳು ಆಗಾಗ ಸ್ವಭಾವವನ್ನು ಬದಲಾಯಿಸುವ ಅಥವಾ ದುರ್ಗುಣಗಳನ್ನೇ ಒಳಗೊಂಡಿರುವ ಪಾತ್ರಗಳಾಗಿರುತ್ತವೆ.  ಸ್ವಭಾವದಿಂದ ಬಣ್ಣ ಬದಲಾಯಿಸುವ  ವೇಷಗಳಾದ ಕಾರಣಕ್ಕೂ ಅವುಗಳಿಗೆ ಬಣ್ಣದ ವೇಷಗಳೆಂಬ ಹೆಸರು ರೂಢಿಗೆ ಬಂದಿರಲೂಬಹುದು. ಎಲ್ಲಾ ಪಾತ್ರ ನಿರ್ವಹಣೆಯ ಪರಿಪೂರ್ಣ ಸ್ಥಿತಿಗೆ ತಲುಪಿದ ಬಳಿಕವೇ ಬಣ್ಣದ ವೇಷಧಾರಿ ಎಂಬ ಉನ್ನತ  ಸ್ಥಾನದಲ್ಲಿ ಕಲಾವಿದನನ್ನು ಗುರುತಿಸಲಾಗುತ್ತದೆ.
ಯಕ್ಷಗಾನದ ಎಲ್ಲ ಪಾತ್ರಗಳಿಗೂ ಬಣ್ಣವನ್ನು ಹಚ್ಚಿಕೊಳ್ಳಲಾಗುತ್ತಿದ್ದರೂ, ನಿರ್ದಿಷ್ಟ ಪಾತ್ರ ಪ್ರಕಾರವನ್ನು ಬಣ್ಣದ ವೇಷವೆಂದು ಹೇಳಲಾಗುತ್ತದೆ. ಉಗ್ರಸ್ವಭಾವದ ಪಾತ್ರಗಳನ್ನು ಬಣ್ಣದವೇಷವೆಂದು ಗುರುತಿಸಲಾಗಿದೆ. ತುಂಬ ಬಣ್ಣ ಹಾಕುವುದರಿಂದ  ಬಣ್ಣದ ವೇಷ ಎಂಬ ಅಭಿಪ್ರಾಯವೂ ಇದೆ. ಬಣ್ಣ ಎಂದರೆ  ವೇಷ ಎಂಬ ಅರ್ಥವೂ ಇದೆ. ಬಣ್ಣದ ಬದುಕು, ಬಣ್ಣಹಾಕು ಎಂಬಲೆಲ್ಲ ಇದೇ ಅರ್ಥ. ಹಾಗಾಗಿ ಮೂಲದಲ್ಲಿ ಯಕ್ಷಗಾನದ ಎಲ್ಲ ವೇಷಗಳಿಗೂ ಬಣ್ಣದ ವೇಷ ಎಂದು ಕರೆಯುತ್ತಿದ್ದಿರಬೇಕು ಎಂಬುದನ್ನು ಮುಳಿಯ ಮಹಾಬಲಭಟ್ಟರು ಊಹಿಸಿದ್ದಾರೆ. ಸಾಮಾನ್ಯವಾಗಿ ಹಿರಿಯ ಕಲಾವಿದರು ಬಣ್ಣದ ವೇಷವನ್ನು ಹಾಕುತ್ತಾರೆ. ಕೋಡಂಗಿ ವೇಷದಿಂದ ತೊಡಗಿದ ಸರಳ ವೇಷ ಪದ್ಧತಿಯಿಂದ ಆರಂಭವಾಗಿ ವೇಷಪದ್ಧತಿಯ ಉತ್ತುಂಗ ಸ್ಥಿತಿಯೊಂದನ್ನು ಬಣ್ಣದ ವೇಷದಲ್ಲಿ ಕಾಣಬಹುದು. ಬಣ್ಣದ ಮನೆಯಲ್ಲಿ ಎರಡು ಸಾಲುಗಳಲ್ಲಿ ಮೊದಲಸ್ಥಾನ ಬಣ್ಣದ ವೇಷಗಳಿಗೆ ಇದೆ. ಯಕ್ಷಗಾನದ ಅಸ್ತಿತ್ವವನ್ನು, ಪರಂಪರೆಯ ವೈಭವವನ್ನು ಸಾಂಸ್ಕೃತಿಕ ಕುರುಹುಗಳನ್ನು ಈ ವೇಷ ವಿಧಾನದಲ್ಲಿ ಕಾಣಬಹುದು.
ಯಕ್ಷಗಾನದ ಬಣ್ಣದವೇಷದಲ್ಲಿ ಮುಖ್ಯವಾಗಿ ಮೂರು ಪ್ರಭೇದಗಳನ್ನು ಗುರುತಿಸಲಾಗಿದೆ. ರಾವಣ, ಮಾಗಧ,  ಯಮ ಮೊದಲಾದ ರಾಜಬಣ್ಣಗಳು, ಬಕಾಸುರ, ಹಿಡಿಂಬಾಸುರ, ಸಾಲ್ವ, ಅನುಸಾಲ್ವ ಮೊದಲಾದ ಉಗ್ರರೂಪಿ ರಾಕ್ಷಸ ವೇಷಗಳು ಕಾಟುಬಣ್ಣದ ಸಾಲಿಗೆ ಸೇರುತ್ತವೆ. ರಕ್ಕಸಿಯರ ವೇಷಗಳೆಲ್ಲ ಹೆಣ್ಣು ಬಣ್ಣದ ಸಾಲಿಗೆ ಸೇರುತ್ತವೆ. ಇವಲ್ಲದೆ ರುದ್ರಭೀಮ, ಹನುಮಂತ, ವೀರಭದ್ರ, ವರಾಹ, ನರಸಿಂಹ, ಮಹಿಷಾಸುರ, ನರಕಾಸುರ, ಶುಂಭ, ಹಿರಣ್ಯಕಶ್ಯಪ ಮೊದಲಾದ ಹಸಿ ಬಣ್ಣದ ವಿಶಿಷ್ಟ ಪಾತ್ರಗಳು ಬಣ್ಣದ ವೇಷಗಳ ಸಾಲಿಗೆ ಸೇರುತ್ತವೆ.
ಬಣ್ಣದ ವೇಷಗಳಿಗೆ ತಳಪಾಯ ಬಣ್ಣ ಅಥವಾ ಮೂಲಲೇಪನ (Base makeup) ಹಚ್ಚುವ ಕ್ರಮವಿಲ್ಲ. ಕಪ್ಪು ಬಣ್ಣದಿಂದ ಗೆರೆಗಳ ವಿನ್ಯಾಸಗಳನ್ನು ಎಳೆದು ಅದರ ಮೇಲೆ ಮುಳ್ಳಿನ ಹಾಗೆ ಆಕಾರ ತಾಳುವ ಚುಟ್ಟಿಯನ್ನು ಇಡಲಾಗುತ್ತದೆ.
ಚುಟ್ಟಿ ಇಡುವುದು
ವೇಷಧಾರಿಯು ಕೇಶಾವರಿ ತಟ್ಟಿಯನ್ನು ಕಟ್ಟಲು ಆಧಾರವಾಗುವಂತೆ ದೊಡ್ಡ ಉಂಡೆಯ ಆಕಾರದಲ್ಲಿ ಚಿಟ್ಟಾಪಟ್ಟಿ(ಕಪ್ಪು ಬಟ್ಟೆ)ಯನ್ನು ಕಟ್ಟಿ ಆಮೇಲೆ ಚುಟ್ಟಿಯನ್ನಿಡಲು ಆರಂಭಿಸುತ್ತಾನೆ. ಬಣ್ಣದ ವೇಷದ ರಚನಾವಿಧಾನದಲ್ಲಿ ಮುಖವರ್ಣಿಕೆಗೆ ಪ್ರಾಧಾನ್ಯವಿದೆ. ಮುಖದಲ್ಲಿ ಎಣ್ಣೆ ಮಸಿಯಿಂದ ಎಳೆದ ಕಪ್ಪು ಗೆರೆಯ ಅಂಚಿನಲ್ಲಿ ದೀರ್ಘವಾದ ಮುಳ್ಳುಗಳಂತೆ ತೋರುವ ಚುಟ್ಟಿಯೇ ಪ್ರಧಾನವಾದ ಅಂಶ. ಬೆಳ್ತಿಗೆ ಅಕ್ಕಿಯ ಹಿಟ್ಟು ಮತ್ತು ಸುಣ್ಣದ ಮಿಶ್ರಣವನ್ನು ಚುಟ್ಟಿಗೆ ಬಳಸುತ್ತಾರೆ. ಸುಣ್ಣ ಮತ್ತು ಕಡೆದ ಅಕ್ಕಿಯ ಹಿಟ್ಟನ್ನು ೧-೨ ಅನುಪಾತದಲ್ಲಿ ಬೆರೆಸಿ ಚುಟ್ಟಿ ಇಡಲು ಉಪಯೋಗಿಸುತ್ತಾರೆ. ಚುಟ್ಟಿಗಳು ಮುರಿದು ಬೀಳದೆ ಕೊನೆಯವರೆಗೂ ಉಳಿಯಬೇಕಾದರೆ ಈ ಮೂಲವಸ್ತುವಿನ ತಯಾರಿಕೆ ಪ್ರಮಾಣ ಬದ್ಧವಾಗಿರಬೇಕು. ಅಕ್ಕಿ ಹಿಟ್ಟು ಮತ್ತು ಸುಣ್ಣವನ್ನು  ಸರಿಯಾದ ಪ್ರಮಾಣದಲ್ಲಿ ಬೆರೆಸಿ ಮಿಶ್ರಣವನ್ನು ಹದವಾಗಿ ಪೇಸ್ಟ್‌ನಂತೆ ಮಾಡಿಕೊಳ್ಳಲಾಗುತ್ತದೆ. ಇಲ್ಲಿ ಬಳಸುವ ಅಕ್ಕಿ ಹಿಟ್ಟಿನ ಮಿಶ್ರಣವು ಮೂರು, ನಾಲ್ಕು ದಿನಗಳಷ್ಟು ಹಳೆಯದಾದರೆ ಅಂಟಿನ ಪ್ರಮಾಣವು ಹೆಚ್ಚಿದ್ದು ಚುಟ್ಟಿ ಇಡಲು ಅನುಕೂಲಕರವಾಗಿರುತ್ತದೆ. ಐದು ದಿನಗಳಿಗಿಂತ ಹೆಚ್ಚಾದಲ್ಲಿ ಅಕ್ಕಿ ಹಿಟ್ಟು ದುರ್ಗಂಧ ಬೀರುವ ಪ್ರಮೇಯವಿರುತ್ತದೆ. ತೆಂಗಿನ ಗೆರಟೆಯಲ್ಲಿಯೋ ಇತರೆ ಪಾತ್ರೆಯಲ್ಲಿಯೋ ಅದನ್ನು ತೆಗೆದುಕೊಂಡು ತೆಂಗಿನ ಗರಿಯ ಕಡ್ಡಿಯಿಂದ ಮಿಶ್ರಣವನ್ನು ಅದ್ದಿ ಮುಖದ ಮೇಲೆ ಕಪ್ಪು ಗೆರೆಯ ಅಂಚಿನಲ್ಲಿ ಚಿಕ್ಕ ಚಿಕ್ಕ ಮುಳ್ಳಿನ ಆಕಾರದ ರಚನೆಯನ್ನು ಮಾಡಿಕೊಳ್ಳುತ್ತಾರೆ.  ಅದಕ್ಕೆ ಎಣ್ಣೆಪಸೆ ಸ್ವಲ್ಪವೂ ತಾಗಬಾರದು. ಈ ಕಾರಣಕ್ಕಾಗಿ ಬಣ್ಣದ ವೇಷದವನಿಗೆ ಮುಖವರ್ಣಿಕೆಯ ರೇಖೆಯನ್ನು ಬರೆಯಲು ಬೇಕಾದ ಬಣ್ಣಗಳನ್ನು ಬೇರೊಬ್ಬನು ತಯಾರಿಸುತ್ತಾನೆ. ಯಾಕೆಂದರೆ ಈ ಇತರ  ಬಣ್ಣಗಳಲ್ಲಿ ಎಣ್ಣೆಮಿಶ್ರ ವಾಗಿರುತ್ತದೆ. ಇತರ ವೇಷಗಳೆಲ್ಲ ತಮಗೆ ಬೇಕಾದ ಬಣ್ಣಗಳನ್ನು ತಾವೇ ಸಿದ್ಧಪಡಿಸಿ ಕೊಳ್ಳುತ್ತವೆ. ಬಣ್ಣದ ವೇಷಕ್ಕೆ ಮಾತ್ರ ‘ದೊಡ್ಡ ಪೆಟ್ಟಿಗೆಯವನು’ ಈ ಕೆಲಸ ಮಾಡಿ ಕೊಡಬೇಕು.
ದೊಡ್ಡ ಪೆಟ್ಟಿಗೆಯವನು ಎಂದರೆ ದೇವರ ಪೆಟ್ಟಿಗೆ ಹೊರುವವನು. ಇದು ಮೇಳದ ಪೆಟ್ಟಿಗೆಗಳಲ್ಲಿ ಮೊದಲನೆಯದು ಮತ್ತು ಪ್ರಮುಖವಾದುದು. ಇದರಲ್ಲಿ ದೇವರ ಕಿರೀಟ, ಕಾಣಿಕೆ ಡಬ್ಬಿ, ತ್ರಿಶೂಲ, ಚಕ್ರ, ಪರಶು ಮೊದಲಾದ ದೇವರ ಆಯುಧಗಳಿರುತ್ತವೆ. ಹಣ, ಲೆಕ್ಕ ಪುಸ್ತಕವೂ ಇದರಲ್ಲಿ ಇರುತ್ತದೆ. ಆಟದ ವೇಳೆಗೆ ಬಿಡಾರ ಹೂಡಿದ ಸಂದರ್ಭದಲ್ಲಿ ಸರಿಯಾದ ಸ್ಥಳದಲ್ಲಿ ಪೆಟ್ಟಿಗೆಯನ್ನು ಇಟ್ಟುಕೊಳ್ಳುವುದು ಕಲಾವಿದರ ಬಟ್ಟೆ ಹಾಗೂ ಇತರೆ ವಸ್ತುಗಳನ್ನು ಜೋಪಾನವಾಗಿ ಕಾಯ್ದುಕೊಳ್ಳುವುದು, ಚೌಕಿಯಲ್ಲಿ ದೀಪ ಉರಿಸುವುದು, ಬಣ್ಣಗಳ ಪೂರೈಕೆ, ವೇಷ ಕಟ್ಟುವವರಿಗೆ ನೆರವಾಗುವುದು ಇತ್ಯಾದಿ ಮುಖ್ಯ ಕೆಲಸಗಳು ಇವನ ಪಾಲಿನದು.
ಚುಟ್ಟಿಯನ್ನಿಡಲು ತೆಂಗಿನಗರಿಯ ಕಡ್ಡಿಗಳನ್ನು ಬಳಸುತ್ತಾರೆ. ಇದಕ್ಕೆ ಫಲಬಿಟ್ಟ ತೆಂಗಿನಮರದ ಕಡ್ಡಿಯೇ ಆಗಬೇಕೆಂದು ವೇಷಧಾರಿಗಳು ಹೇಳುವುದುಂಟು. ಫಲಬಿಡದ ತೆಂಗಿನಮರದ ಗರಿಯ ಕಡ್ಡಿಯಲ್ಲಿ ಧಾರೆಗಳಿರುತ್ತವೆ. ಆದರೆ ಫಲಕೊಡುವ ಮರದ ಕಡ್ಡಿಯು ಮೈತುಂಬಿಕೊಂಡು ಉರುಟಾಗಿರುತ್ತದೆ. ಕಡ್ಡಿಯ ತುದಿಯನ್ನು ಬೆಂಕಿಯಿಂದ ಉರಿಸಿ ಉರುಟಾಗಿ ರೂಪಿಸಿದ ಬಳಿಕ ಕುಂಚವಾಗಿ ಬಳಸಲಾಗುತ್ತದೆ. ಈ ಕಡ್ಡಿಗಳಿಂದ ಹಾಕುವ ಚುಟ್ಟಿಯ ಬೊಟ್ಟುಗಳು ವರ್ತುಲಾಕಾರವಾಗಿದ್ದು, ನೇರವಾಗಿರುತ್ತವೆ. ಬಿಂದು ಬಿಂದುಗಳಾಗಿ ಇರಿಸುತ್ತಾ ಆವರ್ತನವಾಗಿ ಚುಟ್ಟಿಗಳನ್ನು ಬೆಳೆಸುತ್ತಾ ಹೋಗುತ್ತಾರೆ. ಇದರಿಂದ ಮುಖಕ್ಕೆ ಅಮಾನುಷತೆಯೂ, ವಿಲಕ್ಷಣವಾದ ವೈಶಾಲ್ಯವೂ ಒದಗುತ್ತವೆ. ಒಣಗಲು ಕಾಲಾವಕಾಶ ವಿದ್ದರೆ, ಒಂದೆರಡು ಇಂಚುಗಳಷ್ಟು ಚುಟ್ಟಿಗಳನ್ನು ಬೆಳೆಸುತ್ತಾರೆ.
ಎಲ್ಲಾ ಬಣ್ಣದ ವೇಷಗಳಿಗೂ ಚುಟ್ಟಿಯ ವಿನ್ಯಾಸ ಒಂದೇ ತೆರನಾಗಿಲ್ಲ. ಆಯಾ ಪಾತ್ರ ಗಳಿಗೆ  ನಿರ್ದಿಷ್ಟವಾದ ವಿನ್ಯಾಸಗಳಿರುತ್ತವೆ. ಚುಟ್ಟಿಯ ವಿನ್ಯಾಸಕ್ಕೆ ಸರಿಯಾಗಿ ಅದರ ಒಳಬದಿಯಲ್ಲಿ ನಿಲ್ಲುವಂತೆ ಮೊದಲು ಎಣ್ಣೆಮಸಿಯ ರೇಖೆಯನ್ನು ವೇಷಧಾರಿ ಎಳೆಯುತ್ತಾನೆ. ಮೂಗಿನ ಎರಡೂ ಬದಿಗಳಲ್ಲಿ, ಮೀಸೆ ನಿಲ್ಲುವ ಸ್ಥಳದ ಮೇಲ್ಭಾಗದಲ್ಲಿ, ಅಡ್ಡವಾಗಿ ಕಿವಿಗಳ ಕೆಳಭಾಗದ ಸಮೀಪದವರೆಗೆ, ಅಲ್ಲಿಂದ ಮೇಲಕ್ಕೆ ಹಣೆಯ ಇಕ್ಕೆಲಗಳಲ್ಲಿ ಕೊನೆಯತನಕ, ಹಾಗೆಯೇ ಮೀಸೆಯ ಕೆಳಭಾಗದಲ್ಲಿ ಗಡ್ಡದ ಅಂಚಿನ ರೇಖೆಗೆ ಸರಿಯಾಗಿ ಈ ಕರಿಗೆರೆ ವಿಸ್ತರಿಸುತ್ತದೆ. ಇದು ಒಂದು ಮಾದರಿಯಾಗಿದೆ. ಎಲ್ಲ ಬಣ್ಣದ ವೇಷಗಳಿಗೂ ಒಂದೇ ರೀತಿಯ ಮಾದರಿಗಳು ಇರುವುದಿಲ್ಲ. ಹಣೆ ಹಾಗೂ ಕಣ್ಣಿನ ಸಮೀಪದಲ್ಲಿ ಬರೆಯುವ ಚುಟ್ಟಿಯ ವಿನ್ಯಾಸಗಳು ಪಾತ್ರವನ್ನು ಹೊಂದಿಕೊಂಡು ಬೇರೆ ಬೇರೆಯಾಗಿರುತ್ತವೆ.
ವೇಷಧಾರಿಯು ಮುಂದೆ ಇರಿಸಿದ ಚುಟ್ಟಿಯ ಹಿಟ್ಟಿಗೆ ಕಡ್ಡಿಯನ್ನು ಮುಳುಗಿಸಿ, ಕಡ್ಡಿಯ ತುದಿಯಿಂದ ಎಣ್ಣೆಮಸಿಯ ರೇಖೆಯ ಹೊರ ಅಂಚಿನಲ್ಲಿ ಒಂದೊಂದೇ ಬೊಟ್ಟುಗಳನ್ನು ಇಡುತ್ತಾನೆ. ಹೀಗೆ ಒಂದು ಸುತ್ತು ಬರುವ ಹೊತ್ತಿನಲ್ಲಿ ಮೊದಲಿನ ಬಿಂದುಗಳು ಒಣಗಿ ಗಟ್ಟಿಯಾಗುತ್ತವೆ. ಹಾಗೆ ಒಣಗಿದ ಮೇಲೆ ಅವುಗಳ ಮೇಲೆ ಪುನಃ ಬಿಂದುಗಳನ್ನು ಇಡಬೇಕು. ಈ ಬಿಂದುಗಳು ಒಣಗಲು ಸಾಕಷ್ಟು ಅವಕಾಶವನ್ನು ಒದಗಿಸುವುದಕ್ಕಾಗಿ ಕಣ್ಣಿನ ಸುತ್ತಲೂ ಹಾಗೂ ಮುಖದ ಮೇಲೆ ಇತರ ರೇಖೆಗಳನ್ನು ಬರೆಯಲು ಸಮಯವನ್ನು ಉಪಯೋಗಿ ಸುತ್ತಾರೆ. ಚುಟ್ಟಿಯ ಮುಳ್ಳುಗಳು ಸುಮಾರು ಒಂದು ಇಂಚಿನಷ್ಟು ದೀರ್ಘವಾಗಿ ಬೆಳೆಯುವಷ್ಟರಲ್ಲಿ ರೇಖೆಗಳ ಕೆಲಸವೆಲ್ಲ ಮುಗಿದಿರುತ್ತವೆ. ಇಷ್ಟು ಕೆಲಸಕ್ಕೆ ಎಷ್ಟೆಂದರೂ ಎರಡು ತಾಸು ಸಮಯ ಬೇಕಾಗಿರುತ್ತದೆ. ಬೆಳಗಿನ ಜಾವದಲ್ಲಿ ಬರುವ ಮೈರಾವಣನಂತಹ ಪಾತ್ರಗಳಿಗೆ ಎರಡು, ಮೂರು ಇಂಚುಗಳಷ್ಟು ಉದ್ದದವರೆಗೂ ಚುಟ್ಟಿಗಳನ್ನು ಬೆಳೆಸುವುದಿದೆ. ಕೆಲವರು ಚುಟ್ಟಿಯ ಮಿಶ್ರಣದೊಡನೆ ಹಸಿರು, ಕೆಂಪು ಬಣ್ಣಗಳನ್ನು ಸೇರಿಸಿ ಬಿಳಿ, ಹಸಿರು, ಕೆಂಪು ಹೀಗೆ ಮೂರು ಬಣ್ಣಗಳ ಚುಟ್ಟಿಗಳನ್ನು ಒಂದರ ಹಿಂದೆ ಒಂದರಂತೆ ಇರಿಸುವುದೂ ಉಂಟು. ಇನ್ನು ಕೆಲವೊಮ್ಮೆ ಚುಟ್ಟಿಗಳ ಕೊನೆಯಲ್ಲಿ ಕವಲುಗಳನ್ನು ಮೂಡಿಸಿ ‘ಕವಲು ಚುಟ್ಟಿ’ ಇರಿಸುವುದೂ ಇದೆ.
ಬಣ್ಣದ ವೇಷದ ಮುಖವರ್ಣಿಕೆ ಪೂರ್ಣಗೊಳ್ಳಬೇಕಾದರೆ ಮೂಗಿನ ತುದಿಯಲ್ಲಿ ದೊಡ್ಡದಾದ ಒಂದು ಹತ್ತಿಯ ಉಂಡೆಯನ್ನು ಅಂಟಿಸಬೇಕು. ಇದು  ಸಾಮಾನ್ಯವಾಗಿ ಕೋಳಿ ಮೊಟ್ಟೆಯ ಗಾತ್ರದ್ದಾಗಿರುತ್ತದೆ. ಇದಕ್ಕೆ ನಾಸಿಕ ಪುಷ್ಟ ಎಂದು ಹೆಸರು. ರಾವಣನಿಗೆ ಹಣೆಯ ಮೇಲೆ ಮೂರು ಹತ್ತಿಯ ಉಂಡೆಗಳನ್ನಿಡುವುದು ಕ್ರಮ. ಹಣೆಯ ಮೇಲೆ ಇಡುವ ಹತ್ತಿಯ ಉಂಡೆಗೆ ‘ಲಲಾಟ ಪುಷ್ಪ’ ಎಂದು ಹೆಸರು. ಹಣೆಯ ಎರಡೂ ಅಂಚುಗಳಲ್ಲಿ ಇರಿಸುವ ಹತ್ತಿಯ ಉಂಡೆಗಳಿಗೆ ‘ಕರ್ಣಪುಷ್ಪ’ಗಳೆಂದು ಹೆಸರು.
ಬಣ್ಣದ ವೇಷಗಳಲ್ಲಿ ಪ್ರತಿಯೊಂದು ಪಾತ್ರಕ್ಕೂ ಅದರದೇ ಆದ ಚುಟ್ಟಿಯ ವಿನ್ಯಾಸ ವಿರುತ್ತದೆ. ಇವುಗಳಲ್ಲಿ ಸುಮಾರು ಹತ್ತು, ಹದಿನೈದು ಬಗೆಯ ವಿನ್ಯಾಸಗಳನ್ನು ಗುರುತಿಸಬಹುದೆಂದು ವಿದ್ವಾಂಸರು ಹೇಳುತ್ತಾರೆ. ಈಗ ಅವುಗಳಲ್ಲಿ ಕೆಲವು ಮಾತ್ರ ಕಾಣಿಸುತ್ತವೆ.
ಚುಟ್ಟಿಯ ಮುಳ್ಳುಗಳಲ್ಲಿ ಹಲವು ಪ್ರಭೇದಗಳಿವೆ. ಕವಲು ಚುಟ್ಟಿ, ಕಮಾನುಚುಟ್ಟಿ, ಪಂಚವರ್ಣ ಚುಟ್ಟಿ ಎಂಬತ್ಯಾದಿ ಹೆಸರುಗಳಿಂದ ಅವುಗಳನ್ನು ಗುರುತಿಸಲಾಗುತ್ತದೆ. ಒಂದು ಚುಟ್ಟಿ ಮುಳ್ಳಿನ ಮೇಲೆ ಇನ್ನೊಂದು ಚುಟ್ಟಿ ಇಟ್ಟು ಕವಲುಗಳಾಗಿ ಕಾಣುವಂತೆ ಇಡುವ ಚುಟ್ಟಿಯನ್ನು ಕವಲು ಚುಟ್ಟಿ ಎಂದು  ಕರೆಯಲಾಗುತ್ತದೆ. ಕಮಾನು ಚುಟ್ಟಿ ಎಂದರೆ ಚುಟ್ಟಿಯ ಮುಳ್ಳುಗಳನ್ನು ಒಂದಕ್ಕೊಂದು ಕಮಾನಿನಂತೆ ಜೋಡಿಸುವುದು, ಚುಟ್ಟಿಯ ಮುಳ್ಳುಗಳಿಗೆ ಕಪ್ಪು, ಕೆಂಪು, ಹಳದಿ, ಹಸಿರು ಬಣ್ಣಗಳನ್ನು ಹಚ್ಚುವುದು, ನಡು ನಡುವೆ ಬಣ್ಣ ಹಚ್ಚದೆ ಉಳಿದ ಚುಟ್ಟಿಯು ಮೂಲ ಬಣ್ಣವನ್ನೇ ಉಳಿಸಿಕೊಳ್ಳಲಾಗುತ್ತದೆ. ಹೀಗೆ ಐದು ಬಣ್ಣಗಳಿಂದ ಚುಟ್ಟಿ ಇಡುವ ಕ್ರಮಕ್ಕೆ ಪಂಚವರ್ಣ ಚುಟ್ಟಿ ಎಂದು ಹೆಸರು.
ಸಾಂಪ್ರದಾಯಕವಾಗಿ ತೆಂಕುತಿಟ್ಟಿನಲ್ಲಿ ಚುಟ್ಟಿಯು ಬಣ್ಣದ ವೇಷಕ್ಕೆ ಮಾತ್ರ ಸೀಮಿತ ವಾಗಿರಲಿಲ್ಲ. ಪುಂಡುವೇಷ, ರಾಜ ವೇಷಗಳೂ, ಸ್ತ್ರೀವೇಷಗಳ ಚುಟ್ಟಿಯ ಮುತ್ತರಿಗಳನ್ನು ಇಡುತ್ತಿದ್ದುವು. ಹಣೆಗೆ ಒಂದು ಬಿಳಿ ಚುಕ್ಕಿ ಇಟ್ಟು ಬಣ್ಣಗಾರಿಕೆ ಮಾಡುವುದು ಸಂಪ್ರದಾಯ. ಚುಟ್ಟಿ ಇಲ್ಲದ ವೇಷ ಇಲ್ಲ ಎಂಬುದು ಹಳೆಯ ಹೇಳಿಕೆ. ಆದರೆ ಈಗ ಚುಟ್ಟಿ ಎಂದರೆ ಬಣ್ಣದ ವೇಷಕ್ಕೆ ಮಾತ್ರ ಸೀಮಿತವಾಗಿದೆ. ಈ ಬಗೆಯ ಬಣ್ಣಗಾರಿಕೆಗೆ ಮತ್ತು ಅದಕ್ಕೆ ಬಳಸುವ ಪರಿಕರಕ್ಕೆ ಕಥಕಳಿ ಸಂಪ್ರದಾಯದಲ್ಲೂ ಚುಟ್ಟಿ ಎಂದೇ ಕರೆಯಲಾಗುತ್ತದೆ. ಕಥಕಳಿ ಕಲಾವಿದನಿಗೆ ಪರ‍್ಯಾಯವಾಗಿ ಚುಟ್ಟಿ ಕಲಾವಿದನೆಂದೇ ಹೆಸರು. ಚುಟ್ಟಿ ಇಡುವ ಕೆಲಸ ಅತ್ಯಂತ ಶ್ರಮದಾಯಕವಾದುದು, ಇದಕ್ಕೆ ವಿಶೇಷ, ತಾಳ್ಮೆ, ಶ್ರದ್ಧೆ ಅಗತ್ಯ. ಈ ವೇಷದ ಮುಖವರ್ಣಿಕೆಯು ರೂಪುಗೊಳ್ಳಲು ಹಲವು ಗಂಟೆಗಳ ಅವಧಿಯು ಬೇಕು. ಈಗ ಚುಟ್ಟಿಯ ಆಕಾರದಲ್ಲಿ ತಯಾರಿಸಿಟ್ಟ ಸಿದ್ಧ ವಸ್ತುಗಳನ್ನು ಬಳಸಲಾಗುತ್ತದೆ. ಹಾಳೆ, ತಗಡು, ಕಾಗದ, ನವಿಲುಗರಿ, ಥರ್ಮೋಕೋಲ್ ಮೊದಲಾದವುಗಳನ್ನು  ಸಹ ಬಳಸುವುದಿದೆ.
ಬಣ್ಣದ ವೇಷಗಳ ರಚನೆಯ ಹಿಂದೆ ಕಲಾವಿದರ ಕಲ್ಪನೆಯ ಸೃಷ್ಟಿ ಹೇರಳವಾಗಿದೆ. ರಂಗಸ್ಥಳಕ್ಕೆ ವೇಷವು ಪ್ರವೇಶಿಸಿದೊಡನೆ ಅಂದರೆ ತೆರೆಯ ಹಿಂದೆ ನಿಂತುಕೊಂಡಾಗ ವೇಷದ ಗಾತ್ರವೇ ನೋಡುಗರ ಗಮನ ಸೆಳೆಯುತ್ತದೆ. ರಾಕ್ಷಸ ಎಂಬ ಪದವೇ ಸೂಚಿಸುವಂತೆ ದೇಹದ ಗಾತ್ರವು ದೊಡ್ಡದಾಗಿರುತ್ತದೆ. ಈ ಕಲ್ಪನೆಯನ್ನು ಮೂರ್ತರೂಪಗೊಳಿಸುವಂತೆ ಬಣ್ಣದ ವೇಷಗಳು ಯಕ್ಷಗಾನದಲ್ಲಿ ರೂಪುಗೊಂಡಿವೆ. ಅವುಗಳ ಸ್ವಭಾವ ಕ್ರೂರ, ಉದ್ಧಟ ಹಾಗೂ ಕಠೋರ ಎಂದು ಮುಖವರ್ಣಿಕೆಯಲ್ಲಿ ಕೂಡಾ ತೋರಿಸುತ್ತಿರುತ್ತವೆ. ಮುಖದ ಅಂಚಿನಲ್ಲಿ ಇರಿಸುವ ಚುಟ್ಟಿ ಮುಳ್ಳು ಮುಖವನ್ನು ಹಿಗ್ಗಿಸಿದಂತೆ ತೋರಿಸುತ್ತದೆ. ದೊಡ್ಡ ಗೆರಸೆಯಂತಹ ಕಿರೀಟವು ದೇಹದ ಗಾತ್ರವನ್ನು ವಿಸ್ತರಿಸುತ್ತದೆ. ದೊಡ್ಡ ಬೀಸಣಿಗೆಗಳಂತಹ ‘ಆಲವಟ್ಟ’ಗಳು ಕೊರಳಿನ ಹಿಂಭಾಗದಲ್ಲಿ ಗಾತ್ರವನ್ನು ವಿಸ್ತರಿಸುತ್ತವೆ. ಭುಜಕೀರ್ತಿ ಎಂಬ ದಂಬೆಯಂತಹ ಬೃಹತ್ ಗಾತ್ರದ ಭುಜಕಟ್ಟು ಭುಜದ ಗಾತ್ರವನ್ನು ಹೆಚ್ಚಿಸುತ್ತದೆ. ಇತ್ಯಾದಿ ಪರಿಕರಗಳೆಲ್ಲ ಇತರ ವೇಷಗಳಿಗಿಂತ ಬಣ್ಣದ ವೇಷವು ದೊಡ್ಡದು ಎಂಬ ಭ್ರಮೆಯನ್ನು ಹುಟ್ಟಿಸುತ್ತದೆ. ಬಣ್ಣದ ವೇಷಗಳನ್ನು ಇತರ ರಾಜ ವೇಷಗಳಿಂದ ಬೇರೆ ಮಾಡುವಲ್ಲಿ ಬಹಳ ಮುಖ್ಯವಾಗಿ ಚುಟ್ಟಿ, ಭುಜ ದಂಬೆ, ಆಲವಟ್ಟ ಮತ್ತು ಕಿರೀಟದ ಆಕಾರಗಳನ್ನು ಹೆಸರಿಸಬಹುದು. ಇವುಗಳನ್ನು ಬಿಟ್ಟರೆ ಹೇಳಿಕೊಳ್ಳುವಂತಹ ವ್ಯತ್ಯಾಸವೇನೂ ಇಲ್ಲ. ಇತರ ವೇಷಗಳು ಭುಜಮುಳ್ಳು ಅಥವಾ ಭುಜಕೀರ್ತಿ ಎಂಬ ಆಭರಣವನ್ನು ಧರಿಸುತ್ತವೆ. ಬಡಗುತಿಟ್ಟಿನಲ್ಲಿ ಈಗಲೂ ಭುಜಮುಳ್ಳನ್ನೇ ತೊಟ್ಟುಕೊಳ್ಳುವ ಪದ್ಧತಿ ಇದೆ. ತೆಂಕುತಿಟ್ಟಿನಲ್ಲಿ ಭುಜಕೀರ್ತಿಯ ಸ್ವರೂಪ ಬದಲಾಗಿದೆ. ಭುಜಕೀರ್ತಿಯ ಒಳಗೆ ಮುಳ್ಳುಗಳಂತಹ ಬೇಗಡೆ ಹಚ್ಚಿದ ಮರದ ತುಂಡುಗಳೂ ಇವೆ. ಇತ್ತೀಚೆಗೆ ಹಗುರವಾಗಿಸುವ ದೃಷ್ಟಿಯಿಂದ ಪ್ಲಾಸ್ಟಿಕ್ ಬುಶ್‌ಗಳನ್ನು ಸಹ ಬಳಸಿದ್ದಾರೆ. ಬಣ್ಣದ ವೇಷವು ದಂಬೆ ಎಂಬ ಆಭರಣವನ್ನು ತೊಟ್ಟುಕೊಳ್ಳುತ್ತದೆ. ಇದರಿಂದ ಭುಜಮಂಡಲವು ವಿಸ್ತಾರವಾಗಿ ತೋರುತ್ತದೆ. ಕಿವಿಯ ಮುಂಭಾಗದಲ್ಲಿ ವೃತ್ತಾಕಾರದ ಓಲೆಗಳನ್ನು ತೊಟ್ಟುಕೊಳ್ಳತ್ತವೆ. ಬಣ್ಣದ ವೇಷಗಳಿಗೆ ಕೆನ್ನೆಪೂಗಳನ್ನು ಬಳಸುವ ಕ್ರಮಗಳಿಲ್ಲ. ಕೆಲವೊಮ್ಮೆ ಅನುಕೂಲಕ್ಕಾಗಿ ಕೆನ್ನೆಪೂಗಳನ್ನು ತೊಟ್ಟುಕೊಳ್ಳುವುದೂ ಇದೆ.
ಬಣ್ಣದ ವೇಷದ ಮುಖವರ್ಣಿಕೆ
ಬಣ್ಣದ ವೇಷಗಳಲ್ಲಿ ಮುಖ್ಯವಾಗಿ ರಾಕ್ಷಸ ಪಾತ್ರಗಳು ಎದ್ದು ಕಾಣುವವುಗಳಾಗಿವೆ. ಆದರೂ ರಾಕ್ಷಸ ಕುಲಕ್ಕೆ ಹೊರತಾದ ಪಾತ್ರಗಳು ತಮ್ಮ ಗುಣ ಸ್ವಭಾವಗಳಿಂದಾಗಿ ಬಣ್ಣದ ವೇಷದ ಮೂಲಕ ಪ್ರಕಟಗೊಂಡಿದೆ. ಕಂಸ, ಜರಾಸಂಧ, ಅನುಸಾಲ್ವ ಮೊದಲಾದವರು ಕ್ಷತ್ರಿಯರಾಗಿದ್ದರೂ ತಮ್ಮ ಧೀರೋದ್ಧತ ಸ್ವಭಾವದಿಂದಾಗಿ ಬಣ್ಣದ ವೇಷದ ಮಾಧ್ಯಮ ದಲ್ಲಿ ಪ್ರಕಟಗೊಳ್ಳುತ್ತಾರೆ. ಕಪಿರಾಜನಾದ ವಾಲಿ, ವರಾಹ, ನರಸಿಂಹ, ವೀರಭದ್ರ ಮೊದಲಾದ ಪಾತ್ರಗಳನ್ನೂ ಬಣ್ಣದ ವೇಷಗಳಲ್ಲಿ ಚಿತ್ರಿಸುತ್ತಾರೆ. ಉಗ್ರ ತಾಮಸ ಪ್ರವೃತ್ತಿಯ ರಾಕ್ಷಸ ಸ್ತ್ರೀಯರ ಭೂಮಿಕೆಗಳನ್ನು ಹೆಣ್ಣುಬಣ್ಣ ಎಂಬ ಪಾರಿಭಾಷಿಕ ಪದದಿಂದ ಕರೆಯುತ್ತಾರೆ. ತೆಂಕುತಿಟ್ಟಿನ ಬಣ್ಣದ ವೇಷಗಳಲ್ಲಿ ಹತ್ತು ಹದಿನೈದು ಬಣ್ಣದ ಬರವಣಿಗೆಯ ರೀತಿಗಳಿತ್ತೆಂದು ತಿಳಿದು ಬರುತ್ತದೆ. ಬಣ್ಣದ ವೇಷಗಳನ್ನು ಸ್ಧೂಲವಾಗಿ ರಾಜಬಣ್ಣ ಮತ್ತು ಕಾಟುಬಣ್ಣ ಎಂದು ವಿಭಾಗಿಸಬಹುದು.
ಸರಿಯಾದ ಹಿನ್ನೆಲೆ, ಪ್ರತಿಷ್ಠೆಗಳಿರುವ ಪ್ರಸಿದ್ಧ ರಾಕ್ಷಸಪಾತ್ರಗಳಿಗೆ ರಾಜ ಬಣ್ಣ ಎಂದೂ, ಅಷ್ಟೊಂದು ಸಂಸ್ಕಾರವಿಲ್ಲದೆ ಹೆಚ್ಚಾಗಿ ಕಾಡು-ಮೇಡುಗಳಲ್ಲಿ ತಿರುಗಾಡುವ ಪಾತ್ರಗಳಿಗೆ ಕಾಟುಬಣ್ಣಗಳೆಂದೂ  ಗುರುತಿಸಲಾಗಿದೆ. ಮೊದಲನೆಯ ವರ್ಗಕ್ಕೆ ರಾವಣ, ಶುಂಭಾಸುರ, ಬಾಣಾಸುರ, ಮೈರಾವಣ, ತಾರಕಾಸುರ, ನರಕಾಸುರ, ಶೂರಪದ್ಮ, ಹಿರಣ್ಯಕಶಿಪು ಮೊದಲಾದ ವೇಷಗಳೂ, ಎರಡನೆಯದು ಹಿಡಿಂಬಾಸುರ, ಬಕಾಸುರ, ಕೆಮ್ಮೀರ, ಮೊದಲಾದ ವೇಷಗಳೂ ಉದಾಹರಣೆಗಳಾಗುತ್ತವೆ ಎಂಬುದನ್ನೂ ಈಗಾಗಲೇ ಹೇಳಲಾಗಿದೆ. ರಾಜಬಣ್ಣದಲ್ಲಿಯೇ ತಾರಕಾಸುರ, ನರಕಾಸುರ ಇತ್ಯಾದಿ ವೇಷಗಳನ್ನು ಘೋರಬಣ್ಣ ಎಂದು ಕರೆಯುವುದೂ ಇದೆ. ಬಣ್ಣದ ವೇಷಗಳಿಗೆ ಕೆಂಪು, ಕಪ್ಪು, ಹಸಿರು, ಬಿಳಿ ಮತ್ತು ಹಳದಿ ಬಣ್ಣಗಳನ್ನು ಬಳಸುತ್ತಾರೆ.
ಬಣ್ಣದ ವೇಷದ ಸೌಂದರ್ಯ, ಸೊಗಸುಗಾರಿಕೆ ಇತರ ಎಲ್ಲಾ ವೇಷಗಳಿಗಿಂತಲೂ ಹೆಚ್ಚು. ಈ ಪಾತ್ರಗಳ ರಾಕ್ಷಸತ್ವವನ್ನು ಗುರುತಿಸುವಲ್ಲಿ ಅದರ ಮುಖವರ್ಣಿಕೆಯ ವಿನ್ಯಾಸ ಅದ್ವಿತೀಯವಾದದ್ದು. ಕಲಾವಿದರು ಅಮೂರ್ತ ಕಲ್ಪನೆಯಿಂದ ಪಾತ್ರಗಳಿಗೆ ಮೂರ್ತ ಸ್ವರೂಪವನ್ನು ಕೊಡುವಲ್ಲಿ ಮುಖದ ಬರವಣಿಗೆ, ಆಕಾರ, ವರ್ಣವಿನ್ಯಾಸ ಇವುಗಳ ಕಲಾತ್ಮಕವಾದ ಸಂಯೋಜನೆ ಇಲ್ಲಿನ ಹೆಗ್ಗಳಿಕೆ.
ಬಣ್ಣದ ವೇಷದ ಮುಖವರ್ಣಿಕೆಗೆ ಮೂಲಲೇಪನ ಇಲ್ಲ. ನೇರವಾಗಿ ಕಡ್ಡಿಗಳಿಂದ ವರ್ಣಲೇಪನ ಮಾಡಿಕೊಳ್ಳುತ್ತಾರೆ. ಮಧ್ಯೆ ಮಧ್ಯೆ ಚುಕ್ಕಿಗಳ ವಿನ್ಯಾಸಗಳಿರುತ್ತವೆ. ಸುಮಾರು ಮೂರರಿಂದ ಐದು ತಾಸುಗಳ ಅವಧಿಯಲ್ಲಿ ಬಣ್ಣದ ಪೂರ್ಣವೇಷ ಚೌಕಿಯಲ್ಲಿ ಸಿದ್ಧ ಗೊಳ್ಳುತ್ತದೆ. ಹೀಗೆ ಸಿದ್ಧಗೊಂಡ ಬಣ್ಣದ ವೇಷಕ್ಕೆ ರಂಗಸ್ಥಳದಲ್ಲಿ ಅಭಿನಯಿಸಲು ಅವಧಿ ಬಹಳ ಕಡಿಮೆ ಇರುತ್ತದೆ. ಇದಕ್ಕೆ ಪ್ರಸಂಗವೂ ಒಂದು ಕಾರಣವಾಗಿದೆ. ಪ್ರಸಂಗದಲ್ಲಿ ಬಣ್ಣದ ವೇಷ ಪ್ರಧಾನವಾಗಿದ್ದಲ್ಲಿ ಮಾತ್ರ ಹೆಚ್ಚಿನ ಅವಧಿಯ ಕೆಲಸವಿರುತ್ತದೆ. ಕೆಲವೊಮ್ಮೆ ಅರ್ಧತಾಸಿನಿಂದ ಒಂದು ತಾಸಿನ ಅವಧಿಯದೂ ಆಗಿರುತ್ತದೆ. ಆದರೂ ಈ ಕಡಿಮೆ ಅವಧಿಯಲ್ಲಿ ಬಣ್ಣದ ವೇಷಗಳು ಪ್ರೇಕ್ಷಕರ ಮನಸ್ಸಿನ ಮೇಲೆ ಅಪಾರವಾದ ಪ್ರಭಾವವನ್ನು ಬೀರುತ್ತವೆ.
ರಾಜ ಬಣ್ಣ
ರಾವಣ, ಜರಾಸಂಧ, ಯಮ, ಶುಂಭ ಮೊದಲಾದ ಪಾತ್ರಗಳ ಬಣ್ಣಗಾರಿಕೆಯನ್ನು ಮುಖ್ಯ ಬಣ್ಣವಾಗಿ ಗುರುತಿಸುವುದಿದೆ. ರಾಜ ಪಾತ್ರಗಳಾದುದರಿಂದ ಇವುಗಳಿಗೆ ರಾಜ ಬಣ್ಣಗಳೆಂದೂ ಹೇಳುವುದಿದೆ. ‘’ ಈ ತೆರನ ಆಕಾರದ ಸುಳಿಗಳು ಹಣೆಯ ಮೇಲ್ಭಾಗದಲ್ಲಿ ಬರೆಯುವುದು ಇವುಗಳ ವೈಶಿಷ್ಟ್ಯ. ಸಾಮಾನ್ಯವಾಗಿ ರಾಜ ಬಣ್ಣದ ಚುಟ್ಟಿಗಳು ಒಂದನ್ನೊಂದು ಪರಸ್ಪರ ಸಂಧಿಸುವುದಿಲ್ಲ. ಸುಳಿಗಳನ್ನೂ ಆಧರಿಸಿ ವೇಷಗಳಿಗೆ ಅನುಗುಣ ವಾಗಿ ಅವುಗಳನ್ನು ಬೇರೆ ಬೇರೆ ಹೆಸರುಗಳಿಂದ ಗುರುತಿಸಲಾಗುತ್ತದೆ. ಸರ್ಪಸುಳಿ, ಅಂಗದನಸುಳಿ, ಯಮನಸುಳಿ, ಚೇಳಿನಸುಳಿ, ಮೊಲದಸುಳಿ, ಏಕಸುಳಿ, ದ್ವಿಸುಳಿ, ತ್ರಿಸುಳಿ ಹೀಗೆ ಅನೇಕ ಪ್ರಕಾರಗಳಿವೆ. ಹೀಗೆ ಸುಮಾರು ಹದಿನೈದು ಬಗೆಯ ವೇಷವಿಧಾನಗಳಿವೆ.

ರಾಜ ಬಣ್ಣಗಳಲ್ಲಿ ಕೆಲವು ವೇಷಗಳಿಗೆ ನಿಗದಿತ ಸುಳಿಗಳಿರಬೇಕೆಂಬ ನಿರ್ಬಂಧವಿದೆ. ಮುಖದ ಮೇಲೆ ಬರೆಯ ಬೇಕಾದ ರೇಖಾ ವಿನ್ಯಾಸದ ಪೂರ್ವದಲ್ಲಿ ಹಳದಿ ಬಣ್ಣದಿಂದ ಬಾಹ್ಯ ರೇಖೆಯನ್ನು ಬರೆಯುವುದು ಪದ್ಧತಿ. ಆನಂತರ ಬರೆದುಕೊಳ್ಳುವ ಕಾಡಿಗೆಯು ಹರಡದಂತೆ ತಡೆಯುವಲ್ಲಿ ಹಳದಿ ಬಣ್ಣದ ಬಾಹ್ಯ ರೇಖೆಯು ಶಕ್ತವಾಗುತ್ತದೆ. ರಾಳದ ಪುಡಿಯನ್ನು ಬೆರೆಸಿ ಬಣ್ಣ ಹಚ್ಚುವುದಿದೆ. ಅಂಟಿನ ಗುಣವಿರುವ ರಾಳವು ಬಣ್ಣ ಹರಡುವುದನ್ನು ತಡೆಗಟ್ಟುವ ಸೂಕ್ಷ್ಮ ಗುಣವನ್ನು ಹೊಂದಿದೆ. ಈ ಹಳದಿ ಬಾಹ್ಯರೇಖೆಗೆ ಸಮೀಪದಲ್ಲಿ ತಾಗಿಕೊಂಡಂತೆ ಚುಟ್ಟಿಗಳನ್ನು ಇಡಲಾಗುತ್ತದೆ. ಚುಟ್ಟಿಗಳು ಮುಖದ ಮೇಲೆ ಗಟ್ಟಿಯಾಗಿ ನಿಲ್ಲಲು ಸ್ಪೀರಿಟ್ ಗಮ್‌ನ ಲೇಪನವನ್ನು ಕೆಲವೊಮ್ಮೆ ಮಾಡಿಕೊಳ್ಳುವುದಿದೆ.
ಹೀಗೆ ರೇಖೆಗಳ ಸುತ್ತ ಮುಳ್ಳಿನ ಆಕೃತಿಗಳನ್ನು ರಚಿಸಿದ ಬಳಿಕ ಅವು ಒಣಗುವವರೆಗೆ ಸ್ವಲ್ಪ ಹೊತ್ತು ಕಾಯಬೇಕಾಗುತ್ತದೆ. ಈ ವೇಳೆಗೆ ಹಳದಿಯ ಸಮೀಪದಲ್ಲಿ ಕಪ್ಪು ಮತ್ತು ಕೆಂಪು ಬಣ್ಣವನ್ನು ಲೇಪಿಸಿಕೊಳ್ಳಲಾಗುತ್ತದೆ. ಇಷ್ಟರಲ್ಲಿ ಮೊದಲು ಇಟ್ಟ ಚುಟ್ಟಿಯು ಸ್ವಲ್ಪ ಒಣಗಿದ್ದು ಮತ್ತೆ ಅದರ ಮೇಲೆ ಎರಡನೇ ಸುತ್ತಿನ ಚುಟ್ಟಿಯನ್ನು ಹಚ್ಚಿಕೊಳ್ಳುತ್ತಾರೆ. ಎರಡನೇ ಸುತ್ತಿನಲ್ಲಿ ಹಚ್ಚಿಕೊಳ್ಳುವ ಮಿಶ್ರಣಕ್ಕೆ ಸುಣ್ಣದ ಪ್ರಮಾಣವನ್ನು ಸ್ವಲ್ಪ ಅಧಿಕಗೊಳಿಸಲಾಗುತ್ತದೆ. ಹೀಗೆ ಮತ್ತೆ ಮತ್ತೆ ಮೂರೋ, ನಾಲ್ಕು ಬಾರಿ ಚುಟ್ಟಿ ಇಟ್ಟು ಕೊಂಡಾಗ, ಒಂದರಿಂದ ಒಂದೂವರೆ ಇಂಚಿನಷ್ಟು ಉದ್ದದ ಮುಳ್ಳಿನ ಆಕಾರಗಳನ್ನು ಚುಟ್ಟಿಯ ಮೂಲಕ ರೂಪಿಸಲಾಗುತ್ತದೆ. ಮುಖದ ಬಣ್ಣ ಹೆಚ್ಚು ಪ್ರಖರವಾಗಿ ಕಾಣಲು ಮೊದಲು ಹಚ್ಚಿದ ಬಣ್ಣದ ಮೇಲೆ ಮತ್ತೊಮ್ಮೆ ಹಚ್ಚಿಕೊಳ್ಳುವುದೂ ಇದೆ. ಕೊನೆಗೆ ಹತ್ತಿಯ ಉಂಡೆಗಳನ್ನು ಮಾಡಿ ಅವುಗಳನ್ನು ಹಳದಿ, ಇಂಗಲೀಕ (ಕೆಂಪು) ಅಥವಾ ಕುಂಕುಮದ ಪುಡಿಗಳಲ್ಲಿ ಹೊರಳಿಸಿ ಮೂಗು ಮತ್ತು ಹಣೆಯ ಭಾಗದಲ್ಲಿ ಸ್ಪಿರೀಟ್ ಗಮ್ ಬಳಸಿ ಹಚ್ಚಿಕೊಳ್ಳಲಾಗುತ್ತದೆ. ಇಂತಹ ಹತ್ತಿಯ ಉಂಡೆಗಳು ನಿಗದಿತ ವೇಷಗಳಿಗೆ ನಿರ್ದಿಷ್ಟ ಸಂಖ್ಯೆಯಲ್ಲಿರುತ್ತವೆ. ರಾವಣನಿಗೆ ನಾಲ್ಕು ಉಂಡೆಗಳಿದ್ದರೆ ಮೈರಾವಣ ಮೊದಲಾದ ಪಾತ್ರಗಳಿಗೆ ಆರು ಉಂಡೆಗಳಿರುತ್ತವೆ. ಕತ್ತಿಬಣ್ಣ(ಹಣೆಯ ಮೇಲೆ ಕತ್ತಿಯಾಕಾರದ ಗೆರೆಗಳನ್ನು ಬರೆದ ವೇಷ)ಗಳಿಗೆ ಎರಡು ಚೇಳುಬಣ್ಣ(ಚೇಳಿನಂತಹ ಸುಳಿ ಇರುವ ಮುಖವರ್ಣಿಕೆ)ಗಳಿಗೆ ಎರಡು ಏಣಿಬಣ್ಣ(ಏಣಿಯಾಕಾರದ ನಾಮವಿರುವ ಬಣ್ಣದ ವೇಷ)ಕ್ಕೆ ಒಂದು ಎಂಬುದು ಸಾಮಾನ್ಯ ನಿಯಮ. ಹಣೆಯ ಭಾಗವು ವಿಶಾಲವಾಗಿ ಕಾಣುವ ಸಲುವಾಗಿ ಬಿಳಿ ಬಟ್ಟೆಯ ಪಟ್ಟಿಯನ್ನು ಕಟ್ಟಿಕೊಂಡು ಬಣ್ಣ ಹಚ್ಚಲಾಗುತ್ತದೆ.
ಹೀಗೆ ಬಣ್ಣದ ವೇಷದ ಮುಖವರ್ಣಿಕೆಗಳು ರೌದ್ರ, ಬೀಭತ್ಸ, ಭಯಾನಕ ರಸಗಳನ್ನು ಸೃಷ್ಟಿಸುವಲ್ಲಿ ಮಹತ್ವದ ಪಾತ್ರವಹಿಸುತ್ತವೆ. ಚುಟ್ಟಿಯ ಮುಳ್ಳಿನಂತಹ ರಚನೆಗಳು ಮತ್ತು ಕೆಂಪು, ಕಪ್ಪು, ಹಳದಿ ಬಣ್ಣಗಳ ಬಳಕೆಯು ಮುಖವನ್ನು ವಿಕಾರಗೊಳಿಸಿ ಭೀಕರವಾಗಿ ಕಾಣಿಸುತ್ತವೆ. ಅತಿಮಾನುಷವಾದ ವಿಚಿತ್ರ ಜೀವಿಗಳೆಂಬ ಭ್ರಮೆಯನ್ನು ಹುಟ್ಟಿಸುತ್ತವೆ. ಮುಖವರ್ಣಿಕೆಯಲ್ಲಿ ಸುಳಿಗಳ ವೈಶಿಷ್ಟ್ಯಗಳಿಂದಲೇ ಹೊಸ ಹೊಸ ಆಕಾರಗಳು, ಭಾವಗಳು ಸೃಷ್ಟಿಯಾಗುತ್ತವೆ.
ಏಕಸುಳಿ ಅಥವಾ ಸರ್ಪಸುಳಿ
ಹಣೆಯ ಮೇಲೆ ಸರ್ಪದ ಹೆಡೆಯ ಆಕಾರದಲ್ಲಿ ಅಥವಾ ಅಶ್ವತ್ಥ ಎಲೆಯ ಆಕಾರದ ಸುಳಿ ರಚನೆಯನ್ನು ಏಕಸುಳಿ ಅಥವಾ ಸರ್ಪಸುಳಿಯೆಂದು ಹೇಳಲಾಗುತ್ತದೆ. ಸರ್ಪಸುಳಿ ಯೆಂಬುದು ಪಾತಾಳ ಲೋಕದ ಪ್ರತೀಕವೆಂದೂ ಹೇಳಲಾಗುತ್ತದೆ. ಈ ಕಾರಣಕ್ಕಾಗಿಯೇ ಪಾತಾಳ ಲೋಕದ ರಾಕ್ಷಸರಾದ ಮೈರಾವಣ, ಸಂಶಪ್ತಕ ಮೊದಲಾದ ಪಾತ್ರಗಳಿಗೆ ಸರ್ಪಸುಳಿಯು ರೂಢಿಯಲ್ಲಿದೆ.
ಈ ತೆರೆನ ವಿನ್ಯಾಸಗಳೆಲ್ಲ ಹಣೆಯ ಮೇಲೆ ಮಾತ್ರ ಇರುತ್ತದೆ. ಹಣೆಯಿಂದ ಕೆಳಗೆ ಹೆಚ್ಚಿನ ಎಲ್ಲಾ ವೇಷಗಳಿಗೂ ಒಂದೇ ವಿಧದ ವಿನ್ಯಾಸಗಳಿರುತ್ತವೆ. ಹಣೆಯ ಮೇಲೆ ತಲೆ ಕೆಳಗಾದ ಅಶ್ವತ್ಥದ ಎಲೆಯ ಆಕಾರದಂತೆ ಎರಡು ಸಾಲು ಚುಟ್ಟಿಗಳ ಮೂಲಕ ರಚಿಸ ಲಾಗುತ್ತದೆ. ಅವುಗಳ ನಡುವೆ ಕಪ್ಪು ಬಣ್ಣವಿರುತ್ತದೆ. ಈ ಆಕಾರದ ಒಳ ಭಾಗದಲ್ಲಿ  ಸಣ್ಣ ಆಕಾರದಲ್ಲಿ ಕಪ್ಪು ಬಣ್ಣವಿದ್ದು ಅದರ ಸುತ್ತಲೂ ಹಳದಿ ಬಣ್ಣವಿರುತ್ತದೆ. ಚುಟ್ಟಿ ಮತ್ತು ಹಳದಿ ಬಣ್ಣದ ನಡುವೆ ಕೆಂಪು ಬಣ್ಣವಿರುತ್ತದೆ. ಉಳಿದಂತೆ ಕಣ್ಣಿನ ಕೆಳಗೆ ಒಂದು ಸಾಲಿನ ಚುಟ್ಟಿ ಅದಕ್ಕಿಂತ ಕೆಳಗೆ ಮೂಗಿನ ತುದಿಯಿಂದ ಆರಂಭವಾಗಿ ಕೆನ್ನೆಯವರೆಗೆ ಒಂದು ಸಾಲು ಚುಟ್ಟಿ ಮತ್ತು ಗದ್ದದ ಬಳಿ ಅರ್ಧವೃತ್ತಾಕಾರವಾಗಿ ಒಂದು ಸಾಲು ಚುಟ್ಟಿ ಇರುತ್ತದೆ. ಈಗ ಮುಖದ ಬಹುಭಾಗವು ಕೆಂಪು ವರ್ಣದಿಂದಲೇ ಎದ್ದು ಕಾಣುತ್ತದೆ. ಮುಖದ ಹೊರಸುತ್ತಿನಲ್ಲಿ ಕೆಂಪು ಬಣ್ಣದಲ್ಲಿ ಹೊರಳಿಸಿದ ಹತ್ತಿಯನ್ನು ಹಚ್ಚಿಕೊಳ್ಳಲಾಗುತ್ತದೆ. ಅದಕ್ಕೆ ತಾಗಿದಂತೆ ‘U’ ಆಕಾರದ ಮುಳ್ಳುಗಳಿರುವ ತಗಡಿನ ಪಟ್ಟಿಯನ್ನು ಕಟ್ಟಿಕೊಳ್ಳುತ್ತಾರೆ. ಇದನ್ನು ಕಂಗರಿ ಎಂದು ಕರೆಯುತ್ತಾರೆ.

ಮೊಲದಕಿವಿ ಸುಳಿ
ಹಣೆಯ ಮೇಲ್ಭಾಗದಲ್ಲಿ ಸರ್ಪಸುಳಿ ಆಕಾರದ ಎರಡು ಸುಳಿಗಳ ರಚನೆ ಇದ್ದರೆ ಇದನ್ನು ಮೊಲದಕಿವಿ ಸುಳಿ ಎಂದು ಹೇಳಲಾಗುತ್ತದೆ. ಒಂದು ಸಾಲು ಚುಟ್ಟಿಯು ಹಣೆಯ ನಡುಭಾಗದಿಂದ ಹೊರಟು ಎರಡೂ ಕಡೆ ವೃತ್ತಾಕಾರವಾಗಿ ಹಣೆಯ ಮೇಲ್ಭಾಗದಲ್ಲಿ ಕೊನೆಗೊಳ್ಳುತ್ತದೆ. ಹಣೆಯನ್ನು ವಿಗಂಡಿಸಿದಂತೆ ನಡುವೆ ಎರಡೂ ಪಕ್ಕದಲ್ಲಿ ಒಂದು ಸಾಲು ಚುಟ್ಟಿಯಿಂದ ಮೊಲದ ಕಿವಿಯಾಕಾರದ ರಚನೆಯನ್ನು ಮಾಡಲಾಗುತ್ತದೆ. ಸುಳಿಗಳ ನಡುವೆ ಏಕಸುಳಿಗೆ ಇರುವಂತೆ ಹಳದಿ ಬಣ್ಣದ ವೃತ್ತ ಮತ್ತು ಅದರ ನಡುವೆ ಕಪ್ಪು ಬಣ್ಣದ ರಚನೆ ಇರುತ್ತದೆ.
ದ್ವಿಸುಳಿ ಅಥವಾ ಚೇಳುಕೊಂಡಿಸುಳಿ
ಹುಬ್ಬಿನ ಮೂಲದಿಂದ ಆರಂಭವಾದ ಎರಡು ಸಾಲು ಚುಟ್ಟಿಗಳು ಹಣೆಯ ಮೇಲ್‌ತುದಿಯವರೆಗೆ ಇಡಲಾಗುತ್ತದೆ. ಇದನ್ನು ಚೇಳುಕೊಂಡಿಸುಳಿ ಅಥವಾ ದ್ವಿಸುಳಿ ಎಂದು ಕರೆಯಲಾಗುತ್ತದೆ. ಹಣೆಯ ಮೇಲೆ ಚೇಳಿನಕೊಂಡಿಯಂತಹ ಎರಡು ಸುಳಿಗಳ ರಚನೆ ಇರುತ್ತದೆ. ಇದರ ನಡುವೆ ಉದ್ದನಾಮದ ಆಕಾರದಲ್ಲಿ ಎರಡು ಸಾಲು ಚುಟ್ಟಿಗಳಿರುತ್ತವೆ. ಇದು ರಾವಣನ ಸುಳಿಯ ವಿನ್ಯಾಸವನ್ನು ಹೋಲುತ್ತದೆ.

ತ್ರಿಸುಳಿ
ದ್ವಿಸುಳಿಯಂತೆ ತ್ರಿಸುಳಿಯ ವಿನ್ಯಾಸವು ಪರಸ್ಪರ ಹೋಲಿಕೆಯುಳ್ಳದ್ದು. ಹುಬ್ಬಿನ ಮೂಲಭಾಗದಿಂದ ಹೊರಟ ಎರಡು ಸಾಲು ಚುಟ್ಟಿಗಳ ನಡುವೆ ಮೂಗಿನಿಂದ ಆರಂಭವಾಗಿ ಹಣೆಯ ಮಧ್ಯ ಭಾಗದಲ್ಲಿ ಇನ್ನೊಂದು ಸುಳಿಯು ನಿಲ್ಲುತ್ತದೆ. ಹೀಗೆ ಮೂರು ಸುಳಿ ಇರುವ ಕಾರಣಕ್ಕಾಗಿ ಇದನ್ನು ತ್ರಿಸುಳಿ ಎಂದು ಹೇಳಲಾಗುತ್ತದೆ.  ಇದಲ್ಲದೆ ಸರ್ಪಸುಳಿ ಯಂತಹ ಮೂರೂ ವಿನ್ಯಾಸಗಳು ಇದ್ದೂ ಇದುವೇ ತ್ರಿಸುಳಿಯೆಂಬ ಅಭಿಪ್ರಾಯವೂ ಇದೆ.
ಹಣೆಯಲ್ಲಿ ಸುಳಿಗಳು ಬರುವುದೇ ರಾಜ ಬಣ್ಣದ ಚುಟ್ಟಿಯ ವೈಶಿಷ್ಟ್ಯ. ರಾಜ ಬಣ್ಣದಲ್ಲಿ ಮುಖ್ಯವಾಗಿ ರಾವಣನಸುಳಿ, ಅರ್ಧಚಂದ್ರಾಕೃತಿಯಸುಳಿ, ಯಮನಸುಳಿ ಎಂಬಿತ್ಯಾದಿ ಪ್ರಭೇದಗಳಿವೆ. ರಾವಣನ ಬಣ್ಣವು  ಬಣ್ಣದ ವೇಷಗಳಲ್ಲೇ ವಿಶಿಷ್ಟವಾದದ್ದು.
ರಾವಣ
ರಾಮಾಯಣದ ಪ್ರತಿನಾಯಕನಾದ ರಾವಣನ ಪಾತ್ರಕ್ಕೆ ತೆಂಕುತಿಟ್ಟಿನಲ್ಲಿ ವಿಶೇಷವಾದ ಮಹತ್ವವಿದೆ. ಯಕ್ಷಗಾನದಲ್ಲಿ ಉಗ್ರ ರಾವಣನೆಂದೂ, ಶೃಂಗಾರ ರಾವಣನೆಂದೂ ಎರಡು ವಿಧಗಳಿವೆ. ಯುದ್ಧದ ಸನ್ನಿವೇಶದಲ್ಲಿ ಬರುವ ರಾವಣನಿಗೆ ಉಗ್ರ ಸ್ವಭಾವದ ಸಂಕೇತವಾಗಿ ಕೆಂಪು ಬಣ್ಣವನ್ನು ಹೆಚ್ಚು ಬಳಸಲಾಗುತ್ತದೆ. ಶೃಂಗಾರದ ಸಂಕೇತವಾದ ಹಸಿರು ಬಣ್ಣವು ಶೃಂಗಾರ ರಾವಣನಲ್ಲಿ ಹೆಚ್ಚಾಗಿರುತ್ತದೆ. ಇದು ಯಕ್ಷಗಾನದ ಬಣ್ಣದ ವೇಷಗಳಲ್ಲಿ ‘ರಾಜಬಣ್ಣ’ಕ್ಕೆ ಉತ್ತಮ ಉದಾಹರಣೆಯಾಗಿದೆ. ಹಣೆಯ ಎರಡು ಬದಿಗಳಲ್ಲಿ ಚುಟ್ಟಿಗಳನ್ನು ವರ್ತುಲಾಕಾರಕ್ಕೆ ತಂದು, ವರ್ತುಲಗಳ ನಡುವೆ ಹತ್ತಿಯ ಚುಟ್ಟಿಗೊಂಡೆಗಳನ್ನು ಇರಿಸುತ್ತಾರೆ. ಈ ವರ್ತುಲವು ಸುರುಳಿಯಂತಿರುವುದರಿಂದ ಇದನ್ನು ‘ಸುಳಿ ಚುಟ್ಟಿ ಬಣ್ಣ’ ಎನ್ನುತ್ತಾರೆ. ಯಕ್ಷಗಾನದಲ್ಲಿ ಇದು ‘ರಾವಣನ ಸುಳಿ’ ಎಂದೇ ಪ್ರಸಿದ್ಧವಾಗಿದೆ. ಕಣ್ಣಿನ ವರ್ತುಲದಲ್ಲಿ ಹಾಗೂ ಹಣೆಯಲ್ಲಿ ರಾವಣನಿಗೆ ಹಸಿರು ಬಣ್ಣದ ರೇಖೆಗಳಿರುತ್ತವೆ. ಇದು ಶೃಂಗಾರ ಸೂಚಕವಾಗಿದ್ದು, ಬಣ್ಣದ ವೇಷಗಳಲ್ಲಿ ರಾವಣ ವೇಷಕ್ಕೆ ಮಾತ್ರ ಇರುವ ಪ್ರತ್ಯೇಕತೆಯಾಗಿದೆ. ರಾವಣನ ವೇಷವನ್ನು ಯಕ್ಷಗಾನದಲ್ಲಿ ‘ಶೃಂಗಾರ ಬಣ್ಣ’ ಎಂದು ಕರೆಯುವುದೂ ಇದೆ. ಹಣೆಯಲ್ಲಿ ಭಸ್ಮಲಾಂಛನವಾದ ಅಡ್ಡನಾಮವನ್ನು ಬರೆಯುತ್ತಾರೆ. ಕೆಲವರು ಅಡ್ಡನಾಮದ ಮಧ್ಯೆ ಶಿವಲಿಂಗ ಮೊದಲಾದ ಆಕೃತಿಗಳನ್ನು ರಚಿಸುವುದೂ ಇದೆ.

ಮೈರಾವಣ
ಮೈರಾವಣ ವೇಷವು ಯಕ್ಷಗಾನದಲ್ಲಿ ಇನ್ನೊಂದು ವಿಶಿಷ್ಟ ಬಣ್ಣದ ವೇಷ. ಆತ ರಾವಣನ ಮಿತ್ರ, ಸಹಪಾಠಿ, ಪಾತಾಳ ಲಂಕೆಯ ಅಧಿಪತಿ. ಸಾಮಾನ್ಯವಾಗಿ  ಮೈರಾವಣನ ವೇಷ ರಂಗಸ್ಥಳಕ್ಕೆ ಬರುವುದು ಬೆಳಗಿನ ಜಾವ ನಾಲ್ಕು ಅಥವಾ ಐದು ಗಂಟೆಗೆ. ಮೈರಾವಣ ವೇಷಧಾರಿಯು ರಾತ್ರಿ ಸುಮಾರು ಒಂಭತ್ತು ಗಂಟೆಗೆ ಬಣ್ಣಕ್ಕೆ ಕುಳಿತು, ಚುಟ್ಟಿಯನ್ನು ಎರಡರಿಂದ ಮೂರು ಇಂಚುಗಳಷ್ಟು ಬೆಳೆಸುತ್ತಾನೆ.
ಮೈರಾವಣನ ಚುಟ್ಟಿಯಲ್ಲಿ ಸುಳಿ ಇಲ್ಲ. ಹಣೆಯಲ್ಲಿ ಅರ್ಧ ವರ್ತುಲಾಕಾರದ ಎರಡು ಸಾಲು ಚುಟ್ಟಿಗಳು ಇರುತ್ತವೆ. ಹಣೆಯ ಎರಡೂ ಕೊನೆಗಳಲ್ಲಿ ಚುಟ್ಟಿಯ ರೇಖೆ ನಿಲ್ಲುತ್ತದೆ. ಮೂರು ಅಥವಾ ಐದು ಬಣ್ಣಗಳಿಂದ ಕೂಡಿದ ಕವಲು ಚುಟ್ಟಿಗಳನ್ನಿರಿಸಿ, ಆರು ಚುಟ್ಟಿಗೊಂಡೆಗಳನ್ನು ರಚಿಸಿ ಮೈರಾವಣನ ಮುಖವರ್ಣಿಕೆಗೆ ವಿಶೇಷ ಕಳೆಯನ್ನು ನೀಡುವ ಕ್ರಮವೂ ಇದೆ. ಮೈರಾವಣನ ಮುಖವರ್ಣಿಕೆಯನ್ನು ಯಕ್ಷಗಾನದ ಪರಿಭಾಷೆಯಲ್ಲಿ ‘ಗೀರುಗಂಧ ಚುಟ್ಟಿ’ ಎನ್ನುತ್ತಾರೆ.
ಬಲಿ, ತಾರಕಾಸುರ, ಶುಂಭ, ಮೈರಾವಣ ಮೊದಲಾದ ಪಾತ್ರಗಳಿಗೆ ಹಣೆಯ ಮೇಲೆ ಅರ್ಧಚಂದ್ರಾಕೃತಿಯ ಚುಟ್ಟಿಗಳಿರುತ್ತವೆ. ಈ ಕಾರಣಕ್ಕಾಗಿ ಇವುಗಳಿಗೆ ಅರ್ಧಚಂದ್ರಾಕೃತಿಯ ಬಣ್ಣ ಎಂದು ಹೇಳಲಾಗುತ್ತದೆ. ಮೂಗಿನ ತುದಿ ಹಾಗೂ ಹಣೆಯ ನಡುವಿನಿಂದ ಆರಂಭವಾಗುವ ಚುಟ್ಟಿಗಳು ಎರಡೂ ಕಡೆ ವೃತ್ತಾಕಾರವಾಗಿ ಮೇಲ್ಮುಖವಾಗಿ ಸಾಗುತ್ತವೆ. ಈ ಮೂರೂ ಸಾಲು ಚುಟ್ಟಿಗಳು ಪರಸ್ಪರ ಒಂದನ್ನೊಂದು ಸಂಧಿಸದೆ ಹಣೆಯ ಮೇಲ್ಭಾಗ ದಲ್ಲಿ ಸಮಾನಾಂತರವಾಗಿ ಕೊನೆಗೊಳ್ಳುತ್ತವೆ. ಈ ಮೂರು ಸಾಲು ಚುಟ್ಟಿಗಳ ನಡುವೆ ಕ್ರಮವಾಗಿ ಕಪ್ಪು, ಹಳದಿ ಮತ್ತು ಕೆಂಪು ಬಣ್ಣಗಳಿದ್ದು ಕಣ್ಣಿನ ಕೆಳ ಅಂಚಿನ ಕಪ್ಪು ಬಣ್ಣದ ಕೆಳಗೆ ಬಿಳಿ ಬಣ್ಣದ ರೇಖೆ ಇರುತ್ತದೆ. ಹಣೆಯ ಕೊನೆಯಲ್ಲಿ ಸಾಲಾಗಿ ಏಳು ಹತ್ತಿಯ ಉಂಡೆ ಹಾಗೂ ಮೂಗಿನ ತುದಿಯಲ್ಲಿ ಒಂದು ಹತ್ತಿಯ ಉಂಡೆಯನ್ನು ಅಂಟಿಸಲಾಗುತ್ತದೆ.
ಯಮ ಮತ್ತು ವಾಲಿಯ ಸುಳಿಯ ವಿನ್ಯಾಸಗಳು ಅಲ್ಪಸ್ವಲ್ಪ ರಾವಣನ ಸುಳಿಯನ್ನೇ ಹೋಲುತ್ತವೆ. ಹಣೆಯ ಮೇಲೆ ಗೀರುಗಂಧದ ಚುಟ್ಟಿ ಹಾಗೂ ಅರ್ಧಚಂದ್ರಾಕೃತಿಯ ಚುಟ್ಟಿ ಇರುವುದಿಲ್ಲ. ವಾಲಿಯ ಸುಳಿಗೆ ಅಕ್ಕಿಹಿಟ್ಟಿನ ಚುಟ್ಟಿಯ ಬದಲಿಗೆ ಹತ್ತಿಯ ಚುಟ್ಟಿ ಯನ್ನು ಬಳಸುವುದಿದೆ.
ಬಣ್ಣದ ವೇಷಗಳ ವರ್ಣ ವಿನ್ಯಾಸವನ್ನು ಗಮನಿಸಿದರೆ ಇಲ್ಲಿರುವ ಬಣ್ಣಗಳಿಗೆ ನಿರ್ದಿಷ್ಟ ಅರ್ಥ ಸಂಕೇತಗಳನ್ನು ಹೇಳುವಂತಿಲ್ಲ. ಅವು ವಿವಿಧ ರಸಗಳ ಭಾವಗಳನ್ನು ಉದ್ದೀಪಿಸುವಲ್ಲಿ ಬಣ್ಣಗಳ ಜೊತೆಗೆ ರೇಖಾವಿನ್ಯಾಸವು ಪ್ರಮುಖವಾದ ಪಾತ್ರವನ್ನು ವಹಿಸುತ್ತದೆ. ಬಣ್ಣ, ಬಣ್ಣಗಳಿಂದ ರೂಪುಗೊಂಡ ರೇಖಾವಿನ್ಯಾಸಗಳು ಹಾಗು ಅವುಗಳ ಆಕಾರ ಇವೆಲ್ಲ ಪಾತ್ರಗಳ ಸ್ವಭಾವವನ್ನು ಪ್ರಕಟಿಸುವಲ್ಲಿ ಪೂರಕವಾಗಿ ಶ್ರಮಿಸುತ್ತವೆ. ಕಲಾತ್ಮಕವಾದ ವರ್ಣ ಸಂಯೋಜನೆ ಕಲಾವಿದನ ಕೌಶಲ್ಯಕ್ಕನುಗುಣವಾಗಿ ಹೊಸ ಹೊಸ ಅರ್ಥ ಸಾಧ್ಯತೆಗಳನ್ನು ಅನಾವರಣಗೊಳಿಸಬಹುದು. ಪಾತ್ರದ ಸ್ವಭಾವಕ್ಕೆ ಆಕೃತಿಯನ್ನು  ಹಾಗೂ ವಿಕೃತಿಯನ್ನು ನೀಡಬಹುದಾದ ರೇಖೆಗಳ ರಚನೆಗಳು ಪಾತ್ರದಲ್ಲಿ ಗಮನಾರ್ಹವಾಗುತ್ತದೆ. ಈ ನೆಲೆಯಲ್ಲಿ ಪಾತ್ರವೊಂದು ಅತಿಮಾನುಷ ವ್ಯಕ್ತಿತ್ವವನ್ನು ಬಾಹ್ಯ ರೂಪದಲ್ಲಿ ಆವಾಹಿಸಿಕೊಳ್ಳುತ್ತದೆ. ಪಾತ್ರಧಾರಿಯ ಕೌಶಲ್ಯ ಹಾಗೂ ಸಂಯಮವು ಪಾತ್ರದ ಸ್ವಭಾವದ ಮೇಲೆ ನಿರ್ದಿಷ್ಟವಾದ ಪರಿಣಾಮವನ್ನು ಬೀರುತ್ತದೆ.  ಹಾಗಾಗಿ ಪಾತ್ರದ  ಸ್ವಭಾವ ಪ್ರಕಟಣೆಯಲ್ಲಿ ಬಣ್ಣಗಾರಿಕೆಯ ರೇಖಾ ವೈವಿಧ್ಯವು ಸಂಯುಕ್ತವಾಗಿ ಶ್ರಮಿಸಿ ಆಹಾರ್ಯಾಭಿನಯವನ್ನು ಅನಾವರಣ ಗೊಳಿಸುತ್ತದೆ.
ಭೂಷಣ ವಿನ್ಯಾಸ
ಬಣ್ಣದ ವೇಷಗಳಿಗೆ ಸಾಮಾನ್ಯವಾಗಿ ಕೆಂಪು ಅಥವಾ ಕಪ್ಪು ಬಣ್ಣದ ನಿಡುದೋಳಿನ ದಗಲೆ ಹಾಗೂ ಅದೇ ಬಣ್ಣದ ಅದೇ ಬಣ್ಣದ ಅಂಚಿನ ಇಜಾರು ಹಾಗೂ ಬಾಲ್‌ಮುಂಡು ಧರಿಸುತ್ತಾರೆ. ರಾವಣ, ವೀರಭದ್ರ ಇತ್ಯಾದಿ ಕೆಲವು ಪಾತ್ರಗಳಿಗೆ ಕೆಂಪು ದಗಲೆಗಳನ್ನು ಧರಿಸುವ ಕ್ರಮಗಳಿವೆ. ಕೆಂಪು ದಗಲೆಗೆ ಕಪ್ಪು ವೆಲ್ವೆಟ್ ಬಟ್ಟೆಯಿಂದ ಮಾಡಿದ ಆಭರಣಗಳನ್ನು ಕಪ್ಪು ದಗಲೆಗೆ ಕೆಂಪು ವೆಲ್ವೆಟ್ ಬಟ್ಟೆಯಿಂದ ಮಾಡಿದ ಆಭರಣಗಳನ್ನು ಕಟ್ಟಿಕೊಳ್ಳಲಾಗುತ್ತದೆ. ವೀರಭದ್ರನಂತಹ ಪಾತ್ರಗಳಿಗೆ ಕೆಂಪು ದಗಲೆ, ಕೆಂಪು ವೆಲ್ವೆಟ್ ಬಟ್ಟೆಯ ಆಭರಣಗಳನ್ನೇ ಧರಿಸುತ್ತಾರೆ. ಕಟ್ಟಿಕೊಳ್ಳುವ ಬಾಲ್‌ಮುಂಡಿನಲ್ಲಿ ಕೆಳಗಿನ ಫ್ರಿಲ್ ತೊಟ್ಟ ದಗಲೆಯ ಬಣ್ಣ ವನ್ನು ಹೊಂದಿಕೊಂಡಂತಿರುತ್ತದೆ. ಭುಜಕ್ಕೆ ಧರಿಸುವ ಆಭರಣಕ್ಕೆ ‘ಭುಜದಂಬೆ’ ಅಥವಾ ‘ದಂಬೆ’ ಎಂದು ಹೆಸರು. ಇದರಲ್ಲಿ ಜಿಂಕೆ ಅಥವಾ ಹೊರಗೆ ನೋಡುವ ಗಿಳಿಗಳ ರೇಖಾಕೃತಿಗಳಿರುತ್ತವೆ. ಎದೆ ಪದಕ, ವೀರಗಸೆ, ಡಾಬುಗಳ ಆಯವು ಪಾತ್ರದ ಸ್ವಭಾವಕ್ಕೆ ಹೊಂದಿಕೊಂಡು ಹಿರಿದು, ಕಿರಿದಾಗಿರುತ್ತದೆ. ಎದೆಯ ಭಾಗದಲ್ಲಿ ಇಳಿಬಿಡುವ ಸೋಗೆವಲ್ಲಿ ಬಟ್ಟೆಯ ಬಣ್ಣವೂ ಕೆಂಪು ಮತ್ತು ಕಪ್ಪು ಬಣ್ಣದಿಂದ ಕೂಡಿರುತ್ತದೆ. ತೋಳ್ಕಟ್ಟು, ಕೈಕಟ್ಟು, ಕೈಬಳೆ, ಬಟ್ಟೆಯ ವೃತ್ತಾಕಾರದ ಎದೆಪದಕ, ಕಾಲ್ಗಡಗ, ಕಾಲಮುಳ್ಳು, ಗೆಜ್ಜೆ, ಕಟ್ಟುದಿಂಬು ಗಳನ್ನು ಇತರ ವೇಷಗಳಂತೆಯೇ ಧರಿಸುತ್ತಾರೆ. ರಾಕ್ಷಸ ವೇಷದ ವಿಸ್ತಾರಕ್ಕೆ ತಕ್ಕಂತೆ ಅಂಡು ಕಟ್ಟಿ ದಟ್ಟಿ ಬಿಗಿಯುತ್ತಾರೆ. ಕೊರಳಿಗೆ ಅಡ್ಡಿಗೆ ಮತ್ತು ಕೊರಳಹಾರದ ಬದಲಿಗೆ ಉದ್ದನೆಯ ಗಡ್ಡವನ್ನು ಕಟ್ಟಲಾಗುತ್ತದೆ.
ರಾವಣನ ವೇಷಧಾರಿಯು ಕೆಂಪು ದಗಲೆಯನ್ನು ಧರಿಸುತ್ತಾನೆ. ಅದೇ ಬಣ್ಣದ ಚಲ್ಲಣ ಹಾಗೂ ಕೆಂಪು, ಬಿಳಿ, ಕಪ್ಪು ಗೋಟುಗಳಿರುವ ಬಾಲ್‌ಮುಂಡು ಧರಿಸುತ್ತಾನೆ. ಭುಜಕ್ಕೆ ಗಿಳಿಗಳಿರುವ ಭುಜದಂಬೆ, ಎದೆಗೆ ಕಪ್ಪು ಮತ್ತು ಕೆಂಪು ಮಿಶ್ರ ಬಣ್ಣದ ಉಲ್ಲನ್ ಗೊಂಡೆಗಳಿರುವ ಎದೆ ಪದಕ ಹಾಗೂ ವೀರಗಸೆ ಧರಿಸುತ್ತಾನೆ. ಸೊಂಟಕ್ಕೆ ಡಾಬು, ಕಾಲಿಗೆ ಕಡಗ, ಕಾಲ್ಚೆಂಡು, ಗೆಜ್ಜೆಗಳನ್ನು ಕಟ್ಟಿಕೊಳ್ಳುತ್ತಾನೆ. ಕಪ್ಪು ಮತ್ತು ಹಸಿರು ಬಣ್ಣದ ಸೋಗೆವಲ್ಲಿಗಳನ್ನು ಧರಿಸುವನು. ಇಲ್ಲಿ ಹಸಿರು ಸೋಗೆವಲ್ಲಿ ಶೃಂಗಾರದ ಸಂಕೇತವಾಗಿದೆ.
ಮೈರಾವಣ ವೇಷಧಾರಿಗಳು ಕಪ್ಪು ಬಣ್ಣದ ದಗಲೆ ಅದೇ ಬಣ್ಣದ ಚಲ್ಲಣ ಹಾಗೂ ಕೆಂಪು ಮತ್ತು ಕಪ್ಪು ಬಣ್ಣಗಳ ಸೋಗೆವಲ್ಲಿಗಳನ್ನು ಧರಿಸುತ್ತಾರೆ. ಎದೆ ಪದಕ, ವೀರಗಸೆಯ ಉಲ್ಲನ್ ಹಾಗೂ ಧರಿಸುವ ಬಾಲ್‌ಮುಂಡಿನ ಅಂಚು ಕಪ್ಪು ಬಣ್ಣದ್ದಾಗಿರುತ್ತದೆ. ಉಳಿದಂತೆ ಬಣ್ಣದ ವೇಷಗಳು ಧರಿಸುವ ಎಲ್ಲ ವೇಷಭೂಷಣಗಳನ್ನೂ ಅದೇ ಕ್ರಮದಲ್ಲಿ ಧರಿಸುತ್ತಾರೆ.
ಬಣ್ಣದ ವೇಷದ ಕರ್ಣಾಭರಣವನ್ನು ಬಣ್ಣದ ಓಲೆ ಎಂದು ಕರೆಯಲಾಗುತ್ತದೆ. ಇದು ವೃತ್ತಾಕಾರದಲ್ಲಿರುತ್ತದೆ. ಅದರ ಮಧ್ಯಭಾಗದಲ್ಲಿ ಕಮಲದಾಕಾರವಿದ್ದು ಸುತ್ತಲೂ ಕನ್ನಡಿ ಮತ್ತು ಹಲ್ಲೆಗಳಿಂದ ಅಲಂಕರಿಸಿರುತ್ತದೆ. ಹೊರಭಾಗದಲ್ಲಿ ಸುತ್ತಲೂ ಕೆಂಪು ಉಲ್ಲನ್ ಗೊಂಡೆಗಳಿರುತ್ತವೆ. ಮುಖದಲ್ಲಿ ಮೃಗೀಯ ಭಾವವನ್ನು ಸ್ಫುರಿಸುವಂತೆ ಮಾಡಲು ಈ ಕರ್ಣಾಭರಣವು ಪೂರಕವಾಗುತ್ತದೆ.
ಶಿರೋಭೂಷಣ
ಬಣ್ಣದ ವೇಷಗಳು ಧರಿಸುವ ಬೃಹತ್ ಕಿರೀಟಕ್ಕೆ ಕೇಶಾವರಿತಟ್ಟಿ ಅಥವಾ ಕೇಶಭಾರ ಕಿರೀಟ ಎಂದು ಹೆಸರು. ಇದನ್ನು ಬಟ್ಟಲುಕಿರೀಟ, ತಡ್ಪೆಕಿರೀಟ, ದೊಡ್ಡಕಿರೀಟ ಎಂದೂ ಕರೆಯುತ್ತಾರೆ. ಕಲಶದ ಆಕೃತಿಯ ಮುಗುಳಿಗೆ ಸುಮಾರು ಇಪ್ಪತ್ತನಾಲ್ಕು ಇಂಚು ವ್ಯಾಸದ ವಿಶಾಲವಾದ ವೃತ್ತಾಕಾರದ ಉಬ್ಬಿರುವ ಅಟ್ಟೆ ಅಥವಾ ತಡ್ಪೆಯನ್ನು ಕಟ್ಟಲಾಗುತ್ತದೆ. ತಗಡು ಅಥವಾ ಕಾರ್ಡ್‌ಬೋರ್ಡಿನಿಂದ ಮಾಡಿದ ಈ ತಡ್ಪೆಯ ವರ್ತುಲದ ಅಂಚಿನಲ್ಲಿ ಕಪ್ಪು, ಕೆಂಪು ಅಥವಾ ಕೆಂಪು, ಹಸಿರು ಬಣ್ಣಗಳ ಮಿಶ್ರಣದ ಉಲ್ಲನಿನ ನೇಯ್ಗೆ ಇರುತ್ತದೆ. ಮುಗುಳಿ ಮತ್ತು ತಟ್ಟೆಯಲ್ಲಿ ಕೆಂಪು, ಕಪ್ಪು ವೆಲ್ವೆಟ್ ಬಟ್ಟೆ ಅಂಟಿಸಿ ಅದರ ಮೇಲೆ ಕೆತ್ತಿದ ಮರದ ಆಭರಣಗಳನ್ನು ಹೊಲಿದು ಕನ್ನಡಿ ತುಂಡು ಹಾಗೂ ಬೇಗಡೆಯನ್ನು ಹಚ್ಚಲಾಗುತ್ತದೆ. ನವಿಲುಗರಿಯ ಹೀಲಿಯನ್ನು ಕೂಡ ಹೊಲಿಯಲಾಗುತ್ತದೆ. ಇದು ಕೇಶಾವರಿತಟ್ಟಿ ಕಿರೀಟದ ಸಾಮಾನ್ಯ ಸ್ವರೂಪ. ಕಿರೀಟವು ಅಟ್ಟೆಯಿಂದ ಬೇರ್ಪಟ್ಟಿದ್ದು ಧರಿಸುವ ಸಂದರ್ಭದಲ್ಲಿ ಜೋಡಿಸಿಕೊಳ್ಳಲಾಗುತ್ತದೆ. ಈ ಕಿರೀಟವು ಯಕ್ಷಗಾನದ ಇತರೆ ಎಲ್ಲ ಶಿರೋಭೂಷಣ ಗಳಿಗಿಂತಲೂ ಹೆಚ್ಚು ಅಲಂಕಾರದಿಂದ ಕೂಡಿದೆ. ವೈಶಿಷ್ಟ್ಯಪೂರ್ಣವಾದ ಕಲಾನೈಪುಣ್ಯತೆಯು ಇದರಲ್ಲಿ ಗೋಚರಿಸುತ್ತದೆ. ಇಷ್ಟು ವೈಭವಯುಕ್ತವಾದ ಬೃಹತ್‌ಕಿರೀಟ ಯಕ್ಷಗಾನದಲ್ಲಿ ಇನ್ನೊಂದಿಲ್ಲ. ಈ ತಡ್ಪೆಯು ಮಥುರಾ ಶೈಲಿಯ ಬುದ್ಧನ ಹಿಂದಿರುವ ಪ್ರಭಾವಳಿಯನ್ನು ಹೋಲುತ್ತದೆ. ಇದು ಯಕ್ಷಗಾನದ ಮೇಲೆ ಬೌದ್ಧಮತದ ಪ್ರಭಾವವನ್ನು ಸೂಚಿಸುತ್ತಿರ ಬಹುದು.
[image: https://kanaja.karnataka.gov.in/wp-content/uploads/2012/10/16_53-300x191.jpg]ಹಿಂದೆ ಕಪ್ಪು ಗಡ್ಡವನ್ನು ಕಟ್ಟುವ ರೂಢಿಯಿತ್ತು. ಈಗ ಕೊರಳಿಗೆ ಕಪ್ಪು ಉಲ್ಲನಿನ ಗಡ್ಡವನ್ನು ಕಟ್ಟಿ ಅದರ ಮೇಲೆ ಅರ್ಧದ ಅಂತರಕ್ಕೆ ಕೆಂಪು ಉಲ್ಲನಿನ ಗಡ್ಡವನ್ನು ಮತ್ತೆ ಕಟ್ಟಲಾಗುತ್ತದೆ. ಆಮೇಲೆ ಉಲ್ಲನ್ ಅಥವಾ ಚೌರಿಯ ಮೀಸೆ ಕಟ್ಟಿ ತಲೆಯ ಹಿಂಭಾಗಕ್ಕೆ ಕೇಸರಿಯನ್ನು ಬಿಗಿದುಕೊಳ್ಳಲಾಗುತ್ತದೆ. ಕಿವಿಗಳ ಮುಂಭಾಗಕ್ಕೆ ಓಲೆಯನ್ನು ಕಟ್ಟಿ ಕೇಶಾವರಿ ಕಿರೀಟವನ್ನು ಕಟ್ಟುತ್ತಾರೆ. ಉಲ್ಲನ್ ಗಡ್ಡವು ಬಣ್ಣದ ವೇಷಗಳ ಮುಖವನ್ನು ವಿಸ್ತರಿಸಿ ಪ್ರಕಟಿಸಲು ಸಹಕಾರಿಯಾಗುತ್ತದೆ. ಓಲೆಯ ಉಲ್ಲನ್ ಮತ್ತು ಗಡ್ಡದ ಮೇಲಿನ ಉಲ್ಲನ್ ಕೆಂಪು ಬಣ್ಣವೇ ಆಗಿದ್ದರೆ ಒಂದು ರೀತಿಯ ಸೌಂದರ್ಯ ಗೋಚರಿಸುತ್ತದೆ. ಕೇಶಾವರಿತಟ್ಟಿ ಕಿರೀಟವನ್ನು ಧರಿಸಿದ ರಾವಣನಂತಹ ರಾಜ ಬಣ್ಣಗಳಿಗೆ ತೆರೆ ಕುಣಿತದ ಸಂದರ್ಭದಲ್ಲಿ ಕಿರೀಟದ ಹಿಂಭಾಗದಿಂದ ಎರಡೂ ಬದಿಗಳಲ್ಲಿ ಆಲವಟ್ಟಗಳನ್ನು ಹಿಡಿದು ವೈಭವವನ್ನು ಹೆಚ್ಚಿಸುವ ಸಂಪ್ರದಾಯ ಹಿಂದೆ ರೂಢಿಯಲ್ಲಿತ್ತು.
ರಾವಣನ ವೇಷಧಾರಿಯು ಇಪ್ಪತ್ತನಾಲ್ಕು ಇಂಚು ವ್ಯಾಸದ ವೃತ್ತಾಕಾರದ, ಅಂಚಿನಲ್ಲಿ ಕೆಂಪು ಮತ್ತು ಕಪ್ಪು ಬಣ್ಣ ಮಿಶ್ರ ಉಲ್ಲನ್‌ಗಳಿರುವ ಕೇಶಾವರ ತಟ್ಟೆ(ಕೇಸರಿತಟ್ಟೆ)ಯ ಕಿರೀಟವನ್ನು ಧರಿಸುತ್ತಾನೆ. ಕೆಂಪು ಉಲ್ಲನ್ ಇರುವ ಎರಡು ವೃತ್ತಾಕಾರದ ಓಲೆಗಳನ್ನು ಕಿವಿಯ ಬಳಿಯಲ್ಲಿ ಧರಿಸುತ್ತಾನೆ. ಕಪ್ಪು ಉಲ್ಲನ್ ಮೀಸೆಯನ್ನೂ, ಮೊದಲು ಕೆಂಪು ಹಾಗೂ ಅದರ ಕೆಳಗೆ ಕಪ್ಪು ಉಲ್ಲನ್ ಗಡ್ಡವನ್ನು ಕಟ್ಟಿಕೊಳ್ಳುತ್ತಾನೆ.
ಮೈರಾವಣನಿಗೂ ಶಿರೋಭೂಷಣ ಬಟ್ಟಲು ಕಿರೀಟವೇ ಆಗಿದೆ. ಆದರೆ ಕಿರೀಟದ ಅಂಚಿನ ಉಲ್ಲನ್ ಕಪ್ಪು ಬಣ್ಣದ್ದಾಗಿರುತ್ತದೆ. ಹಾಗೆಯೇ ಧರಿಸುವ ಓಲೆ, ಎದೆ ಪದಕ, ವೀರಗಸೆಗಳ ಉಲ್ಲನ್ ಬಣ್ಣವೂ ಕಪ್ಪು ಆಗಿರುತ್ತದೆ. ಈ ನಿಯಮಗಳು ಇತ್ತೀಚೆಗೆ ಸಡಿಲ ವಾಗಿದ್ದು ತಡ್ಪೆಯ ವೃತ್ತದ ಅಳತೆಯಲ್ಲೂ ಸಹ ಇಂಚುಗಳ ಲೆಕ್ಕಾಚಾರದ ಅಂತರವೂ ಗೋಚರಿಸುತ್ತದೆ.
ಯಕ್ಷಗಾನ ಆಹಾರ್ಯ: ೭. ಬಣ್ಣದ ವೇಷಗಳು: ಮಹಿಷಾಸುರ
ಮಹಿಷಾಸುರ
ಮಹಿಷಾಸುರನದು ಯಕ್ಷಗಾನದಲ್ಲಿ ಮತ್ತೊಂದು ವಿಶಿಷ್ಟ ವೇಷ. ಬಣ್ಣದ ವೇಷದವರಿಗೆ ಈ ಪಾತ್ರ ಮೀಸಲು. ಹಾಗೆಂದು ಇದಕ್ಕೆ ಚುಟ್ಟಿ ಇಡುವ ಕ್ರಮವಿಲ್ಲ. ಮುಖದಲ್ಲಿ ಮಲೆಯುವಂತಹ ಎರಡು ದೊಡ್ಡ ಕಣ್ಣುಗಳನ್ನು ಬರೆದು ಕೋಣದ ವಿಶಿಷ್ಟ ಕಳೆಯನ್ನು ನೀಡುತ್ತಾರೆ. ಹಣೆಯಲ್ಲಿ ಅರ್ಧಚಂದ್ರಾಕೃತಿಯ ನಾಮವನ್ನು ಬರೆಯಲಾಗುತ್ತದೆ. ಕೆಲವರು ಅಡ್ಡನಾಮವನ್ನು ಹಾಕುತ್ತಾರೆ. ಕಪ್ಪು, ಹಳದಿ ರೇಖೆಗಳ ಬರವಣಿಗೆಯ ಮೂಲಕ ಮುಖವನ್ನು ದೀರ್ಘವಾಗಿಸಿ, ಕೋಣದ ಮುಖದಂತೆ ಮಾಡುತ್ತಾರೆ. ದಪ್ಪ ಮೀಸೆಯನ್ನು ಕಟ್ಟಿ, ಓಲೆಯನ್ನು ಕಿವಿಯ ಬಳಿಯಲ್ಲಿ ಕಟ್ಟುತ್ತಾರೆ. ತಲೆಗೆ ಕಿರೀಟದ ಬದಲು ಉದ್ದವಾದ ಬಾಗಿದ ಕೋಣನ ಕೊಂಬುಗಳಂತಿರುವ ರಟ್ಟಿನ ಕೊಂಬುಗಳನ್ನು ಕಟ್ಟುತ್ತಾರೆ. ಇದರಲ್ಲಿ ಕೋಣನ ಕಿವಿಗಳಂತಿರುವ ಎರಡು ಕಿವಿಗಳೂ ಇರುತ್ತವೆ. ಇದು ಸುಮಾರು ಒಂದೂವರೆ ಅಡಿಗಳಷ್ಟು ಉದ್ದವಾಗಿರುತ್ತದೆ. ತಲೆಗೆ ಜಟ್ಟಿ ಮತ್ತು ಕಪ್ಪು ಬಟ್ಟೆಯನ್ನು ಗಟ್ಟಿಯಾಗಿ ಸುತ್ತಿ ಹಿಗ್ಗಿಸುತ್ತಾರೆ. ಬಳಿಕ ಕಪ್ಪು ಕೇಸರಿಯಿಂದ ಹೊದ್ದ ಮೇಲೆ ಹಣೆಗೆ ತಾಗಿಸಿ ಕೊಂಬುಗಳ ಮೇಲೆ ಮೇಲ್ಮುಖವಾಗಿ ಎದೆಪದಕವನ್ನು ಕಟ್ಟಿ ಅಲಂಕರಿಸುತ್ತಾರೆ. ಇದೇ ಮಹಿಷಾಸುರನ ಕಿರೀಟವಾಗುತ್ತದೆ. ತಲೆಯನ್ನು ಕಪ್ಪು ಕೇಸರದಿಂದ ಹಿಗ್ಗಿಸಿ, ಕೊಂಬುಗಳ ಮಧ್ಯಭಾಗವನ್ನು ಎದೆ ಪದಕವನ್ನು ಕಟ್ಟುವ ಮೂಲಕ ಅಲಂಕರಿಸುತ್ತಾರೆ. ಮಹಿಷಾಸುರನಿಗೆ ಪ್ರತ್ಯೇಕ ಕಿರೀಟವಿಲ್ಲ,  ಅಡೂರು ಶ್ರೀಧರರಾಯರು ಮಹಿಷಾಸುರನ ಕೊಂಬುಗಳನ್ನು ಪರಿಷ್ಕರಿಸಿ, ಕಿರೀಟದ ಆಕಾರದಲ್ಲಿ ಸಿದ್ಧಪಡಿಸಿರುವುದೂ ಇದೆ. ಹಿಂದಿನ ಕಾಲದಲ್ಲಿ ಈ ತೆರನ ಮಹಿಷಾಸುರನ ವೇಷ ಕ್ರಮ ಇದ್ದಿರಲಿಲ್ಲವಂತೆ. ಶೇಣಿಗೋಪಾಲಕೃಷ್ಣ ಭಟ್ಟರ ಮಾತಿನಂತೆ ಮಹಿಷಾಸುರ ವೇಷವನ್ನು ವಿನೂತನವಾಗಿ ರೂಪಿಸಿದ ಸಂದರ್ಭವೊಂದನ್ನು ಇಲ್ಲಿ ಉಲ್ಲೇಖಿಸಬಹುದು. ೧೯೩೬-೩೮ರ ಅವಧಿ ಇರಬಹುದು. ಅದುವರೆಗೆ ರಂಗದಲ್ಲಿ ಪ್ರಯೋಗವಾಗದೇ ಇದ್ದ “ದೇವೀ ಮಾಹಾತ್ಮ್ಯ” (ದೇವೀ ಮಹಾತ್ಮೆ) ಪ್ರಸಂಗವನ್ನು ಕೊರಕ್ಕೋಡು ಮೇಳದವರು ಸ್ಥಳೀಯ ದೇವಿ ಸನ್ನಿಧಿಯಲ್ಲಿ ಪ್ರಪ್ರಥಮವಾಗಿ ಆಡಿದ್ದರು. ಮೂರು ದಿನಗಳ “ದೇವೀ ಮಹಾತ್ಮೆ” ಪ್ರಸಂಗದ  ಪ್ರದರ್ಶನದಲ್ಲಿ ಎರಡನೆಯ ದಿನ ‘ಮಹಿಷಾಸುರಮಹಿಮೆ” ಪ್ರದರ್ಶನ. ಬಣ್ಣದ ವೇಷದಲ್ಲಿ ಹೆಸರು ಮಾಡಿದ್ದ ಉದಯೋನ್ಮುಖ ಕಲಾವಿದ ಪಟ್ಟಾಜೆ ಕುಞ್ಞ ಎಂಬವರು ಮಹಿಷಾಸುರನ ವೇಷಧಾರಿ. ಅಂದಿನವರೆಗೆ ರಾವಣ, ಕಂಸ, ಜರಾಸಂಧ ಮುಂತಾದ ಪಾತ್ರ ವ್ಯತ್ಯಾಸಗಳಿದ್ದರೂ, ಅವೆಲ್ಲ ಖಳ ಪಾತ್ರಗಳೆಂಬ ಕಾರಣಕ್ಕಾಗಿ, ವೇಷ ವ್ಯತ್ಯಾಸವಿಲ್ಲದೆ ಒಂದೇ ಕ್ರಮದ ರಾಕ್ಷನ ವೇಷದಿಂದ ರಂಗದಲ್ಲಿ ಕಾಣಿಸುತ್ತಿದ್ದು ರೂಢಿಯಾಗಿತ್ತು.
ಆದರೆ ಮಹಿಷಾಸುರನ ವೇಷವು ರೂಢಿಯ ರಾಕ್ಷಸ ವೇಷದ ಕಿರೀಟದ ಬದಲಿಗೆ ನೀಳವಾದ ಕೋಡುಗಳನ್ನು ಧರಿಸಿ, ಕಪ್ಪು ಬಟ್ಟೆಯನ್ನು ತಲೆಗೆ ಮುಂಡಾಸಿನಂತೆ ಸುತ್ತಿ ಮುಂದಲೆಗೆ ಎದೆಪದಕವನ್ನು ಕಟ್ಟಿ ಮಾಡಿಕೊಂಡ ಆವಿಷ್ಕಾರದಿಂದ ಕೋಣನ ತಲೆಯನ್ನೇ ಹೊತ್ತು ಬಂದ ಮಾನವ ದೇಹದಂತೆ ತೋರುತ್ತಿತ್ತು. ಮುಖವರ್ಣಿಕೆಯಲ್ಲಿಯೂ, ವೇಷಧಾರಣೆಯಲ್ಲಿಯೂ, ಆಟನೋಟಗಳಲ್ಲಿಯೂ ವಾಸ್ತವಿಕತೆಯು ಎದ್ದು ಕಾಣುತ್ತಿದ್ದ ಈ ಭೀಕರ ದೃಶ್ಯವು ಕುಞ್ಞನವರ ಪ್ರತಿಭೆಗೆ ಸಾಕ್ಷಿಯಾಗಿತ್ತು. ಆ ಮೇಲೆ ಎಲ್ಲ ಮೇಳದವರೂ ಇಂದಿನವರೆಗೆ ನೂರಾರು ದೇವೀ ಮಹಾತ್ಮೆ ಪ್ರಸಂಗವನ್ನು ಆಡಿದ್ದಾರಾದರೂ ಇದರ ಕೊಡುಗೆಯ ಕೀರ್ತಿ ಕೊರಕ್ಕೋಡು ಮೇಳಕ್ಕೂ, ಮಹಿಷಾಸುರ ವೇಷದ ನೂತನ ಪದ್ಧತಿಯ ಕೊಡುಗೆಯ ಋಣ ಕುಞ್ಞನವರಿಗೂ ಸಲ್ಲಬೇಕು (೧೯೮೧ : ೧೭) ಎಂಬುದು ಶೇಣಿಯವರ ಖಚಿತ ಮಾತು.
ಮಹಿಷಾಸುರ ಪಾತ್ರದ ಉಳಿದ ವೇಷ ವಿಧಾನವೆಲ್ಲ ಬಣ್ಣದ ವೇಷದ್ದು. ವೇಷಭೂಷಣಗಳಲ್ಲಿ ಕಪ್ಪು ಬಣ್ಣಕ್ಕೆ ಪ್ರಾಶಸ್ತ್ಯ. ಅಂಗಿ, ಚಲ್ಲಣ, ಬಾಲ್‌ಮುಂಡು, ಎದೆ ಪದಕ, ಭುಜಕೀರ್ತಿ, ವೀರಗಾಸೆಗಳೆಲ್ಲ ಕಪ್ಪು ಬಣ್ಣದವುಗಳು. ಒಟ್ಟಿನಲ್ಲಿ ಕಂಠದಿಂದ ಮೇಲೆ ಕೋಣನಂತೆಯೂ, ಕುತ್ತಿಗೆಯಿಂದ ಕೆಳಭಾಗದಲ್ಲಿ ಅಸುರನಂತೆಯೂ ಈ ವೇಷವು ಕಾಣಿಸುತ್ತದೆ. ಮಹಿಷಾಸುರನಂತಹ ವೇಷಗಳು ದೊಂದಿ ರಾಳದ ಮುಖೇನ ದೂರದ ಬೆಟ್ಟದಿಂದಿಳಿದು ರಂಗಸ್ಥಳ ಸೇರುವುದರ ಮೂಲಕ ಅಬ್ಬರದ ಪ್ರವೇಶವನ್ನು ಕೊಡುವುದು ಸಂಪ್ರದಾಯ.
ಹನುಮಂತ
ಸಾಂಪ್ರದಾಯಕ ಹನುಮಂತನ ವೇಷವನ್ನು ಬಣ್ಣದ ವೇಷದ ಸಾಲಿಗೆ ಸೇರಿಸಲಾಗಿದೆ. ಹನುಮಂತನ ಮುಖದ ಮೂಲ ಲೇಪನವು ಹಸಿರು ಬಣ್ಣದಲ್ಲಿರುತ್ತದೆ. ಇತ್ತೀಚೆಗೆ ಕೆಲವರು ನೀಲಿ ಬಣ್ಣವನ್ನು ಬಳಸುತ್ತಿದ್ದಾರೆ. ಹನುಮಂತನ ಮುಖವರ್ಣಿಕೆಯಲ್ಲಿ ಎಂಟು ‘ಸುಳಿ’ ಗಳಿರುತ್ತವೆ. ಕಣ್ಣುಗಳ ಸುತ್ತಲು ಮೂರು ಸುಳಿಗಳು ಬಾಯಿಯ ಇಕ್ಕೆಡೆಗಳಲ್ಲಿ ಎರಡು ಸುಳಿಗಳೂ ಇರಬೇಕು. ಈ ಸುಳಿಗಳನ್ನು ಜೋಡಿಸಿ ಕಣ್ಣು ಮತ್ತು ಬಾಯಿಯ ಸುತ್ತ ಕಪ್ಪು ರೇಖೆಯನ್ನು ಎಳೆಯಲಾಗುತ್ತದೆ. ಸುಳಿಗಳ ಅಂಚಿಗೆ ಕೆಂಪು ಮತ್ತು ಹಳದಿ ರೇಖೆಗಳನ್ನು ತುಂಬಿಸುತ್ತಾರೆ. ಕಣ್ಣಿನ ಸುಳಿಯೊಳಗೆ ಕಪ್ಪು ಎಣ್ಣೆ ಮಸಿಯನ್ನು ಹಾಕಿದರೆ ಬಾಯಿಯ ಪಕ್ಕದ ಸುಳಿಯೊಳಗೆ ಹಳದಿ ಮತ್ತು ಕೆಂಪು ಹುಡಿಯ ಮಿಶ್ರಣವನ್ನು ಹಚ್ಚುವರು. ತುಟಿಯನ್ನು ಎಣ್ಣೆ ಮಸಿಯಿಂದ ಕಪ್ಪು ಮಾಡುವರು. ಎರಡು ಸುಳಿ, ನಾಲ್ಕು ಸುಳಿಗಳ ಹನುಮಂತನನ್ನು ಸೃಷ್ಟಿಸುವುದೂ ಇದೆ. ಈ ಸುಳಿಗಳ ಅಂಚಿಗೆ ಚುಟ್ಟಿಯ ಬೊಟ್ಟುಗಳನ್ನು ಅಥವಾ ಬಿಳಿ ಬಣ್ಣದ ಬೊಟ್ಟನ್ನು ಇಡುತ್ತಾರೆ. ಹನುಮಂತನ ಮುಖವರ್ಣಿಕೆಯಲ್ಲಿ ಹಸಿರು, ಕಪ್ಪು, ಬಿಳಿ, ಹಳದಿ ಬಣ್ಣಗಳನ್ನು ಹೇರಳವಾಗಿ ಬಳಸುತ್ತಾರೆ. ಬಾಯಿಯ ಸುತ್ತ ಸುಳಿಯ ಒಳಗೆ ಉಬ್ಬಿದ ಹನುವಿನಾಕಾರ ಬರಲು ಹತ್ತಿಯನ್ನು ಮೂರು ಭಾಗಗಳಾಗಿ ಅಂಟಿಸುತ್ತಾರೆ. ಇದಕ್ಕೂ ಕಪಿಶ (ಬೂದು) ಬಣ್ಣದ ಲೇಪವನ್ನು ಹಾಕುತ್ತಾರೆ. ಇದರಿಂದ ಕಪಿ ಕಳೆ ಕಾಣುತ್ತದೆ.
ಹನುಮಂತನ ಮುಖವರ್ಣಿಕೆಯಲ್ಲಿ ಮುತ್ತರಿಗಳು ಬಹು ಮುಖ್ಯವಾಗಿವೆ. ಮುತ್ತರಿಗೆ ಬಳಸುವ ಕಪ್ಪು ಹಾಗೂ ಹಸಿರು ಬಣ್ಣ ಪರಸ್ಪರ ಹೊಂದಿಕೊಂಡು ಮುಖಕ್ಕೊಂದು ಛಾಯೆಯನ್ನು ಸೃಷ್ಟಿಮಾಡುತ್ತದೆ. ಚುಟ್ಟಿಗಳೂ ಸಹ ಮುಖದ ಗಾಂಭೀರ್ಯವನ್ನು ಹೆಚ್ಚಿಸುವಲ್ಲಿ ನೆರವಾಗುತ್ತವೆ.
ಹನುಮಂತನ ವೇಷಕ್ಕೆ ನಾಟಕದ ಚೋಲೆಯನ್ನು ಬಳಸುವ ಕ್ರಮ ಯಕ್ಷಗಾನ ಪರಂಪರೆ ಯಲ್ಲಿ ಇಲ್ಲ. ಬಾಲವಿಲ್ಲದ ಹನುಮಂತನೇ ಯಕ್ಷಾಂಗಣದಲ್ಲಿ ವಿರಾಜಿಸುತ್ತಾನೆ. ಹನುಮಂತನ ವೇಷಧಾರಿಯು ಬಿಳಿ ಬಣ್ಣದ ದಗಲೆಯನ್ನು ಧರಿಸುತ್ತಾನೆ. ಇದು ನಸು ಬಿಳಿ ಬಣ್ಣದ್ದಾಗಿದ್ದು, ಬಿಳಿ ಬಣ್ಣದ ಕೋರ ಬಟ್ಟೆಯನ್ನು ಒಳಗೆ ಹಾಕಿ ಹೊಲಿದ ಕೆಂಪು ಅಥವಾ ಹಸಿರು ಅಂಗಿಯನ್ನು ಮಗುಚಿ ಹಾಕಿದರೆ ಸಾಕಾಗುತ್ತದೆ. ಹಸಿರು ಅಂಚಿನ ಬಾಲ್‌ಮುಂಡು ಧರಿಸಿ, ಅದರ ಮೇಲೆ ಬಿಳಿ ಹಸಿರು ಸೋಗೆವಲ್ಲಿಗಳನ್ನು ಹಾಕಿ ಸೊಂಟ ಡಾಬಿನ ಒಳಬದಿಗೆ  ಸೇರಿಸುತ್ತಾರೆ. ಭುಜಕೀರ್ತಿ, ಎದೆ ಪದಕ, ವೀರಗಾಸೆ, ಕರ್ಣಪತ್ರಗಳು ರಾಜ ವೇಷದ ಭೂಷಣಗಳೇ ಆಗಿವೆ.

ಹನುಮಂತನ ಕಿರೀಟ ವಿಶಿಷ್ಟವಾಗಿದೆ. ದೊಡ್ಡ ಬಟ್ಟಲಿನ ಮೇಲೆ ಒಂದು ‘ಮುಗುಳಿ’ ಇದ್ದು ಶಿಖರದಂತೆ ಅದು ಕಾಣಿಸುತ್ತದೆ. ದೊರೆ ಕಿರೀಟ ಎಂಬ ಹೆಸರಿನಿಂದ ಕರೆಯುವ ಈ ಟೊಪ್ಪಿ ಕಿರೀಟವು ಯಕ್ಷಗಾನದ ಎಲ್ಲ ತಿಟ್ಟುಗಳಲ್ಲಿ ಬಳಕೆಯಲ್ಲಿದ್ದಂತೆ ತಿಳಿದುಬರುತ್ತದೆ. ಕೂಡಿಯಾಟ್ಟಂ, ಕಥಕಳಿ ಮೊದಲಾದ ಕಲಾಪ್ರಕಾರಗಳಲ್ಲೂ ಇದೇ ತೆರನ ಕಿರೀಟದ ಬಳಕೆಯಿದೆ. ಹಿಂದೆ ಯುರೋಪಿಯನ್ ಅಧಿಕಾರಿಗಳನ್ನು ದೊರೆಗಳೆಂದು ಸಂಬೋಧಿ ಸುತ್ತಿದ್ದರಂತೆ. ಅವರು ಧರಿಸುತ್ತಿದ್ದ ಹ್ಯಾಟ್ ಅಥವಾ ಟೊಪ್ಪಿಯನ್ನು ಹೋಲುವ ಕಿರೀಟ ಇದಾದ್ದರಿಂದ ಇದನ್ನು ದೊರೆ ಕಿರೀಟ ಎಂದು ಕರೆದಿರಬಹುದು. ತಲೆಗೆ ಸಿಕ್ಕಿಸಲು ಪಟ್ಟಿ ಆಧರಿಸಿದ ತೂತು ಇರುವ ಅಗಲವಾದ ವರ್ತುಲವು ಕೆಳಭಾಗದಲ್ಲಿದ್ದು ಬಟ್ಟಲು ಹಾಗೂ ಮುಗುಳಿಯನ್ನು ಇದಕ್ಕೆ ಹೊಲಿದಿರುತ್ತದೆ. ಬಟ್ಟಲಿನ ಸುತ್ತಲೂ ಅಶ್ವತ್ಥ ಎಲೆಯಾಕಾರದ ಜಾಲರಿಗಳಿರುತ್ತವೆ. ಇದೇ ಮಾದರಿಯ ಕಿರೀಟವನ್ನು ಹಿಂದೆ ವಾಲಿ ವೇಷಕ್ಕೂ ಬಳಸುತ್ತಿದ್ದರೆಂದು ಹೇಳಲಾಗುತ್ತದೆ. ಇಂದು ಹನುಮಂತನ ಪಾತ್ರಕ್ಕೆ ಈ ಕಿರೀಟವನ್ನು ವ್ಯಾಪಕವಾಗಿ ಬಳಸುವುದೆಂದಿಲ್ಲ. ‘ಮಂಕಿಕ್ಯಾಪ್’ನ ಮಾದರಿಯ ಟೊಪ್ಪಿಗೆಗೆ ಮುಡಿಯಾಕಾರ ದಲ್ಲಿ ಟೋಪನಿನ ಜುಟ್ಟು ಕಟ್ಟಿ ಹೂಮಾಲೆಯನ್ನು ಸುತ್ತಿ ಬರುವ ನಾಟಕೀಯ ಹನುಮಂತನೇ ಹೆಚ್ಚಿನ ಬಳಕೆಯಲ್ಲಿದೆ. ಆದರೆ ಇದು ಪರಂಪರೆಯಲ್ಲ. ಮೋಹಕವಾದ ಯಕ್ಷಗಾನೀಯ ಆಕರ್ಷಣೆಯು ಕಂಡುಬರುವುದಿಲ್ಲ. ಪರಂಪರೆಯ ವೇಷ ಮಾಡಿ ಹನುಮಂತನ ಬಟ್ಟಲ ಕಿರೀಟವನ್ನು ಕಟ್ಟಿದರೆ ಹಿಂಭಾಗದಲ್ಲಿ ನಿಲ್ಲುವ ಬಟ್ಟಲಿನ ಅಂಚಿಗೆ ಬಿಳಿಯ ಕೇಸರಿ ಅಥವಾ ಹೆಚ್ಚಿನ ಕೂದಲನ್ನು ಸೊಂಟದವರೆಗೆ ಇಳಿಯಬಿಡಬೇಕು. ಕಿರೀಟದಲ್ಲಿ ಅರಳೋಲೆ ಗಳಿರುತ್ತವೆ. ಕಿರೀಟದ ಅಡಿ ಭಾಗದಲ್ಲಿ ಕೆಂಪು ಉಲ್ಲನ್ ಇದ್ದು, ಅದರಲ್ಲಿ ಐದು ಸೂರ್ಯಚಂದ್ರರ ಆಕೃತಿಗಳಿವೆ. ಕಿವಿಯ ಬಳಿಯಲ್ಲಿ ಕೆಂಪು ಉಲ್ಲನ್ ಇರುವ ಕರ್ಣಪತ್ರ ಗಳನ್ನು ಧರಿಸುತ್ತಾರೆ. ಕುತ್ತಿಗೆಗೆ ಬಿಳಿಗಡ್ಡವನ್ನು ಕಟ್ಟಿಕೊಳ್ಳುತ್ತಾರೆ. ಕಥಕಳಿಯಲ್ಲಿ ಹನುಮಂತನ ವೇಷವು ‘ವೆಳ್ಳತಾಡಿ’ ವಿಭಾಗಕ್ಕೆ ಸೇರಿದ್ದು, ಕಥಕಳಿಯಿಂದಲೇ ಇದು ಯಕ್ಷಗಾನಕ್ಕೆ ಬಂದಿರಬೇಕು ಎಂಬ ಅಭಿಪ್ರಾಯವೂ ಇದೆ.
ಯಕ್ಷಗಾನದ ಬಡುಗುತಿಟ್ಟಿನ ಸಂಪ್ರದಾಯದಲ್ಲೂ ಇದೇ ತೆರನ ಹನುಮಂತನ ಚಿತ್ರಣ ಇತ್ತೆಂದು ಹೇಳಲಾಗುತ್ತದೆ. ಅವನ ಮುಖವರ್ಣಿಕೆ ಕಪಿಯದಾಗಿದ್ದು, ಅಲ್ಲಿ ಕಪಿಯ ತುಂಟತನ ವ್ಯಕ್ತವಾಗುವಂತೆ ರೂಪಿಸಲಾಗುತ್ತಿತ್ತು. ರಾಜ ವೇಷದ ಸಾಂಪ್ರದಾಯಕ ಉಡುಪಿನಲ್ಲಿಯೇ ಇಲ್ಲಿನ ಹನುಮಂತ ಕಾಣಿಸಿಕೊಳ್ಳುತ್ತಿದ್ದ. ಬಾಲ್‌ಮುಂಡು, ದಗಲೆ, ಸೋಗೋಲೆ ಎಲ್ಲವೂ ಬಿಳಿಯ ಬಣ್ಣದವುಗಳೇ. ಬಿಳಿಯ ಗಡ್ಡ, ಗಡ್ಡ ಕಟ್ಟಿದ ಬಳಿಕ ಗೆಜ್ಜೆಡ್ಡಿಗೆ ಕಟ್ಟಿ ಕರ್ಣಪತ್ರ, ಕೆನ್ನೆಪೂ, ಚೆನ್ನೆಪೂಗಳನ್ನಿಡುತ್ತಿದ್ದರು. ಬಳಿಕ ಹನುಮಂತನ ಕಿರೀಟ ಕಟ್ಟಿ ಹಿಂಭಾಗದಲ್ಲಿ ಬಿಳಿಯ ಕೇಸರಿಯನ್ನಿಳಿಬಿಡಲಾಗುತ್ತಿತ್ತು. ಕಣ್ಣಿನ ಸುತ್ತಲೂ ಮೂರು ಸುಳಿಗಳನ್ನು ಬರೆಯಲಾಗುತ್ತಿತ್ತು. ಬಾಯಿಯ ಸುತ್ತಲೂ ವರ್ತುಲವನ್ನು ರಚಿಸಲಾಗುತ್ತಿತ್ತು. ಇಲ್ಲಿ ಕಪಿಯ ಮುಖ ಕೇವಲ ಸಾಂಕೇತಿಕ. ಬಾಲವನ್ನು ಧರಿಸುವ ಪದ್ಧತಿ ಇರಲಿಲ್ಲ. ಹೀಗೆ ತೆಂಕು, ಬಡಗು ತಿಟ್ಟುಗಳನ್ನು ಸೇರಿದಂತೆ ಯಕ್ಷಗಾನದಲ್ಲಿ ನಿರ್ದಿಷ್ಟವಾದ ಸಂಪ್ರದಾಯವಿದೆ.
ಡಾ. ಶಿವರಾಮ ಕಾರಂತರು ಹನುಮಂತನ ಪಾತ್ರವನ್ನು ಕುರಿತು ಹೀಗೆ ಹೇಳಿದ್ದಾರೆ. “ಆಂಜನೇಯನಂತಹ ಪಾತ್ರದ ಮುಖವರ್ಣಿಕೆ ಹೇಗಿತ್ತೆಂಬುದನ್ನು ತೋರಿಸಬಲ್ಲವರ ಅಭಾವವಿದೆ. ಈ ನಡುವೆ ಶತಕದ ಆರಂಭದಲ್ಲಿ ವ್ಯವಸಾಯೀ ನಾಟಕ ಕಂಪನಿಗಳು ಕನ್ನಡ ದೇಶವನ್ನು ಸುತ್ತಾಡುತ್ತಾ ತಮ್ಮ ಸಂಪ್ರದಾಯವನ್ನು ಸಾರಿದರು. ಲಂಕಾದಹನದಂತಹ ಕಥೆ ಜನಪ್ರಿಯವಾಗತೊಡಗಿತು. ಅಲ್ಲಿನವರದು ಆಂಜನೇಯನ ಆಕೃತಿಯನ್ನು ರಾಜಾ ರವಿವರ್ಮನ ಅನುಕರಣೆಯಿಂದ ರಚಿಸಿದರು. ಅದನ್ನು ಕಂಡ ಯಕ್ಷಗಾನ ಕಲಾವಿದರು ಅದೇ ಹಾದಿಯನ್ನು ತುಳಿದರು. ರವಿವರ್ಮನ ಆಂಜನೇಯ ವಾಸ್ತವಿಕ ದೃಷ್ಟಿಯಿಂದ ರೂಪುಗೊಂಡ ಆಕಾರ. ಯಕ್ಷಗಾನದ ಮುಖ್ಯ ಪಾತ್ರಗಳು ವಾಸ್ತವಿಕತೆಯಿಂದ ದೂರ ಸರಿದು ಸಂಪ್ರದಾಯವೆಂಬುದನ್ನು ಈ ಕಲಾವಿದರು ಮರೆತೇ ಬಿಟ್ಟರು. ಈ ಕಾರಣಗಳಿಂದ ಅನೇಕ ಪಾತ್ರಗಳಿಗೆ ಮುಖವರ್ಣಿಕೆ ವೇಷಭೂಷಣಗಳ ಸಂಪ್ರದಾಯ ಅವಾಸ್ತವಿಕ ಅಂದರೆ ಕಾಲ್ಪನಿಕತೆಯ ತಳಹದಿಯ ಮೇಲೆ ಅವನ್ನು ತಿರುಗಿ ನಿಲ್ಲಿಸಬೇಕೆಂದಲ್ಲ”(ಶಿವರಾಮ ಕಾರಂತ: ೧೯೭೪). ಕಾರಂತರು ಹಳೆ ತಲೆಮಾರಿನ ಕಲಾವಿದರ ಜೊತೆ ಸಮಾಲೋಚಿಸಿ ಹನುಮಂತನಿಗೆ ಕಲ್ಪನೆಯ ಸಾಕಾರ ರೂಪವನ್ನು ಕೊಟ್ಟಿದ್ದಾರೆ. ಆದರೆ ಇಂದು ತೆಂಕುತಿಟ್ಟಿನ ಅನೇಕ ಪ್ರಯೋಗಗಳಲ್ಲಿ ಹಸಿರು ರೋಮದ ಚೋಲೆ, ಇಜಾರು ಮತ್ತು ಅಂಗಿತೊಟ್ಟ ಆಧುನಿಕ ಹನುಮಂತನೇ ಪ್ರತ್ಯಕ್ಷನಾಗುತ್ತಾನೆ. ಇದು ಕುರಿಯ ವಿಠಲಶಾಸ್ತ್ರಿಗಳು ಬಳಕಗೆ ತಂದ ಸಂಪ್ರಾದಾಯವೆಂಬ ಅಭಿಪ್ರಾಯ ಇದೆ.
ಸುಗ್ರೀವ
ಗುಲಾಬಿ ಬಣ್ಣದ ತಳಹದಿ ಬಣ್ಣವನ್ನು ಹಾಕಿ ಕಣ್ಣಿನ ಸುತ್ತಲೂ ಆರೇಳು ಬಣ್ಣದಲ್ಲಿ ಅಂಡಾಕಾರವನ್ನು ಬರೆಯುತ್ತಾರೆ. ತುಟಿಗೆ ಕಪ್ಪನ್ನು ಬರೆಯಲಾಗುತ್ತದೆ. ಹಣೆಯಲ್ಲಿ ಕಪ್ಪು ತಿಲಕವಿಡಲಾಗುತ್ತದೆ. ಮೂಗಿನ ನಡುವಿನಿಂದ ಕೆಳಮುಖವಾಗಿ ಕಪ್ಪು ಗೆರೆಯನ್ನು ಬರೆಯ ಲಾಗುತ್ತದೆ. ತುಟಿಯ ಕಪ್ಪು ಬಣ್ಣದ ಸುತ್ತಲೂ ಬಿಳಿಯ ಬಣ್ಣವಿರುತ್ತದೆ. ಹಣೆಯ ತಿಲಕದ ಸುತ್ತಲೂ ಹಳದಿ, ಬಿಳಿ, ಕೆಂಪು ಬಣ್ಣಗಳಿರುತ್ತವೆ. ಕಣ್ಣ ರೆಪ್ಪೆಯ ಸುತ್ತಲೂ ಇದೇ ರೀತಿಯ ಬಣ್ಣಗಾರಿಕೆ ಇರುತ್ತದೆ. ರಾಜ ವೇಷದ ವಿನ್ಯಾಸದಲ್ಲಿ ಈ ಪಾತ್ರವಿರುತ್ತದೆ.
ಜಟಾಯು
ಜಟಾಯು ಮೊದಲಾದ ಪಕ್ಷಿಯ ವೇಷವನ್ನು ತೋರಿಸಲು ರಟ್ಟಿನಿಂದ ಕೊಕ್ಕನ್ನು ಮಾಡಿಕೊಳ್ಳುತ್ತಿದ್ದರು. ರೆಕ್ಕೆಯಿರುವ ವಿಶಿಷ್ಟ ಭುಜದಂಬೆಯನ್ನು ಬಳಸುತ್ತಿದ್ದರು. ಸೋಗೆವಲ್ಲಿಯನ್ನು ಕೊರಳ ಹಿಂಭಾಗದಲ್ಲಿ ಕಟ್ಟಿ ತುದಿಗಳನ್ನು ಎರಡೂ ತೋಳುಗಳಿಗೆ ಕಟ್ಟಿ ರೆಕ್ಕೆಯನ್ನು ಸಂಕೇತಿಸುವಂತೆ ಮಾಡುವರು. ಪರಂಪರೆಯಲ್ಲಿ ಜಟಾಯು ಪಾತ್ರಕ್ಕೆ ರಾಜ ವೇಷವಾದರೆ ಇತ್ತೀಚಿಗೆ ಪಕಡಿ ಮತ್ತು ತುರಾಯಿ ವೇಷಗಳು ಹೆಚ್ಚಾಗಿ ಬಳಕೆಯಲ್ಲಿವೆ.
ವರಾಹ
ವರಾಹ ವೇಷಕ್ಕೆ ಮುಖವರ್ಣಿಕೆಯಲ್ಲಿ ಚುಟ್ಟಿ ಇರಿಸುವ ಕ್ರಮವಿಲ್ಲ. ಪ್ರಖರವಾದ ಬಿಳಿ, ಕಪ್ಪು, ಕೆಂಪು ವರ್ಣರೇಖೆಗಳಿಂದ ಹಂದಿಯ ಮುಖವನ್ನು ಚಿತ್ರಿಸಲಾಗುತ್ತದೆ. ಮುಖ್ಯವಾಗಿ ಕಣ್ಣು ಹಾಗೂ ಬಾಯಿಯ ಭಾಗದಲ್ಲಿ ಕಪ್ಪು ಬಿಳಿ ರೇಖೆಗಳ ಮೂಲಕ, ಕೋರೆದಾಡೆಯನ್ನು ಬರೆಯುವ ಮೂಲಕ ವರಾಹ ಮೂರ್ತಿಯ ಮುಖವರ್ಣಿಕೆಯನ್ನು ಮಾಡಲಾಗುತ್ತದೆ. ತಲೆಗೆ ಕಿರೀಟದ ಬದಲಾಗಿ ಬಿಳಿ ಕೇಸರಿ ಹಾಗೂ ತುರಾಯಿ ಅಥವಾ ಎದೆಪದಕವನ್ನು ಕಟ್ಟುವುದು  ಪದ್ಧತಿ. ಇದಕ್ಕೂ ಹನುಮಂತನಂತೆ ಬಿಳಿ ದಗಲೆಯನ್ನು ಬಳಸುವರು.
ನರಸಿಂಹ
ನರಸಿಂಹನ ವೇಷದ ಮುಖವರ್ಣಿಕೆಯು ಸಿಂಹದ ಯಥಾವತ್ತು ಪ್ರತಿರೂಪವಲ್ಲ. ಸೂಚ್ಯವಾಗಿ ಸಿಂಹವನ್ನು ನೆನಪಿಸುವಂತಿರುತ್ತದೆ. ನರಸಿಂಹನ ಮುಖವರ್ಣಿಕೆಯು ಕಪ್ಪು, ಬಿಳಿ, ಕೆಂಪು ಬಣ್ಣಗಳಿಂದ ಕೂಡಿದ್ದು ಉಗ್ರವಾಗಿರುತ್ತದೆ. ಕಣ್ಣುಗಳ ಸುತ್ತಲೂ ವಕ್ರವಾದ ರೇಖೆಗಳನ್ನು ಬರೆದು, ಜೋಲಾಡುವ ನಾಲಗೆಯನ್ನು ಬರೆಯುವ ಕ್ರಮವಿತ್ತು. ಕೆಲವರು ಕೆಂಪು ಬಣ್ಣದ ತಗಡಿನ ನಾಲಗೆಯನ್ನು ಇರಿಸಿಕೊಳ್ಳುತ್ತಿದ್ದರು. ತಲೆಗೆ ಬಿಳಿ ಕೇಸರಿ  ಹಾಗೂ ಮುಖದ ಕೆಳಗೆ ಬಿಳಿ ಗಡ್ಡವನ್ನು ಕಟ್ಟಿಕೊಳ್ಳುತ್ತಾರೆ. ಕೆಲವರು ರಾಜ ವೇಷದ ಕಿರೀಟವನ್ನು ಧರಿಸಿ, ಅದಕ್ಕೆ ಬಿಳಿ ಕೇಸರವನ್ನು ಪೋಣಿಸುವುದೂ ಇದೆ. ಮೈಬಿಟ್ಟ ನಾಟಕೀಯ ನರಸಿಂಹ ರೂಪವೂ ಬಳಕೆಯಲ್ಲಿದೆ.

ಒಟ್ಟಿನಲ್ಲಿ ಯಕ್ಷಗಾನದ ಬಣ್ಣದ ವೇಷಗಳೆಂದರೆ ಅತ್ಯಂತ ಕ್ರಿಯಾಶೀಲವಾದ ಅತಿಮಾನುಷ ಶಕ್ತಿಗಳು. ಅವುಗಳ ಸ್ವರೂಪದಲ್ಲಾಗಲಿ, ಕ್ರಿಯೆಯಲ್ಲಾಗಲಿ ಅತಿಮಾನುಷ ಲೇಪವಿರುತ್ತದೆ. ಆ ಕಾರಣದಿಂದಲೇ ಇತರೆಲ್ಲ ಪಾತ್ರಗಳಿಗಿಂತಲೂ ಬಣ್ಣದ ವೇಷಗಳಿಗೆ ವಿಶಿಷ್ಟ ಮುಖವಿನ್ಯಾಸಗಳಿರುತ್ತವೆ. ವಿಶಿಷ್ಟ ವೇಷಭೂಷಣಾದಿಗಳಿರುತ್ತವೆ. ಬಣ್ಣದ ವೇಷವೆಂದರೆ ಮಾಯಾ ಸ್ವರೂಪದವು. ಕೌತುಕದಿಂದ ಕೂಡಿದ ಬಣ್ಣದ ವರ್ತನೆಗಳ ವೇಷಗಳು. ಇವುಗಳ ಬಣ್ಣ ಕ್ಷಣಿಕವಾದುದು. ಯಕ್ಷಗಾನ ರಂಗಭೂಮಿಯಲ್ಲಿ  ಬರುವ ಬಣ್ಣದ ವೇಷಗಳೆಲ್ಲ ಕ್ಷಣಿಕವಾದವುಗಳು. ವೇಷಗಳು ಸಿದ್ಧಗೊಳ್ಳಲು ತೆಗೆದುಕೊಳ್ಳುವ ಸಮಯವೂ ಅತ್ಯಂತ ಹೆಚ್ಚು. ಆದರೆ ರಂಗಭೂಮಿಯಲ್ಲಿ ಅತ್ಯಂತ ಕಡಿಮೆ ಅವಧಿಯಲ್ಲಿ ಕ್ರಿಯಾಶೀಲವಾಗಿರುವವುಗಳು. ಯಕ್ಷಗಾನದಲ್ಲಿ ಈ ಎಲ್ಲಾ ಪಾತ್ರಗಳು ಅಸಹಜ ನಡವಳಿಕೆಯಿಂದ ಕುತಂತ್ರದ ದಾರಿಯನ್ನು ಹಿಡಿಯುವವುಗಳು. ಬದುಕಿನಲ್ಲಿ ಇಂತಹ ಸ್ವಭಾವಗಳುಳ್ಳ  ವ್ಯಕ್ತಿಗಳಿಗೂ  ವಿನಾಶ  ಕಟ್ಟಿಟ್ಟ ಬುತ್ತಿ  ಎಂಬ ಸಂದೇಶವನ್ನು ನೀಡುವ ಸಲುವಾಗಿಯೇ ಈ ಪಾತ್ರಗಳ ಆಹಾರ್ಯಕ್ಕೆ ಹೆಚ್ಚಿನ ಪ್ರಾಶಸ್ತ್ಯ ನೀಡಲಾಗಿದೆ. ದೇವ ವಿರೋಧವನ್ನು ಕಟ್ಟಿಕೊಳ್ಳುವ ಈ ಪಾತ್ರಗಳೆಲ್ಲ ತಮ್ಮ ಅಲ್ಪಮತಿಗೆ ತೋರಿದ ದಾರಿಯಲ್ಲಿ ನಡೆಯುವವುಗಳು. ದೇವ ವಿರೋಧವನ್ನು ಬೆಳೆಸಲು ಬೇಕಾದ ದೇಹದಾರ್ಡ್ಯತೆ ಈ ಪಾತ್ರಗಳಿಗೆ ಅನಿವಾರ್ಯ. ಇಂತಹ ಸಾಮರ್ಥ್ಯವನ್ನು ಸಂಕೇತಿಸುವ ಸಲುವಾಗಿಯೇ ಆ ಪಾತ್ರಗಳಿಗೆ ವಿಶಿಷ್ಟವಾದ ವೇಷಭೂಷಣಗಳನ್ನು ಜೋಡಿಸಲಾಗಿದೆ. ಎಷ್ಟೇ ಸಾಮರ್ಥ್ಯ ವಿದ್ದರೂ ವಿವೇಚನ ರಹಿತವಾದ ನಡವಳಿಕೆ ನಾಶಕ್ಕೆ ಕಾರಣ ಎಂಬ ಸಂದೇಶವನ್ನು ಸಾರುವುದೇ ಈ ಪಾತ್ರಗಳ ಉದ್ದೇಶ.

ಆದರೆ ಇತರ ಬಣ್ಣದ ವೇಷಗಳೆಂದು ಗುರುತಿಸಬಹುದಾದ ಪಾತ್ರಗಳ ಆಹಾರ್ಯದಲ್ಲಿ ಅಷ್ಟು ಪ್ರಖರತೆ ಇರುವುದಿಲ್ಲ. ಅವೆಲ್ಲ ವಿಶಿಷ್ಟ ಶಕ್ತಿಗಳನ್ನು ಪಡೆದ ಪಾತ್ರಗಳು. ಸಾಂದರ್ಭಿಕ ಔಚಿತ್ಯಗಳನ್ನು ಮನಗಂಡು ಅವು ಕ್ರಿಯಾಶೀಲವಾಗಿರುತ್ತವೆ. ಆದರೆ ಈ ತೆರನ ಪಾತ್ರ ಗಳ್ಯಾವುವೂ ವಿಕೃತ ಸ್ವಭಾವದವುಗಳಲ್ಲ.
ಬಣ್ಣದ ವೇಷಗಳು ಯಕ್ಷಗಾನದಲ್ಲಿಯೇ ಅತ್ಯಂತ ಹೆಚ್ಚು ಪ್ರಖರ ಸ್ವರೂಪದ ವಿಕಾರ ರೂಪಗಳು. ಅವು ಪ್ರೇಕ್ಷಕರಲ್ಲಿ ಭಯವನ್ನು, ಭೀತಿಯನ್ನು ಹೆಚ್ಚಿಸಲು ಭಾವನೆಗಳನ್ನು ಕೆರಳಿಸಲು ಶಕ್ತವಾದವುಗಳು. ಆಹಾರ್ಯದ ಉತ್ತುಂಗ ಸ್ಥಿತಿಯನ್ನು ಬಣ್ಣದ ವೇಷಗಳು ಪ್ರಕಟಿಸುತ್ತವೆ.
 
ಯಕ್ಷಗಾನ ಆಹಾರ್ಯ: ೮. ಹಾಸ್ಯವೇಷಗಳು
ಯಕ್ಷಗಾನದಲ್ಲಿ ಅತ್ಯಂತ ಸರಳ ವೇಷಗಳೆಂದರೆ ಹಾಸ್ಯ ಪಾತ್ರಗಳದ್ದು. ಪೂರ್ವರಂಗ ದಲ್ಲಿ ಬರುವ ಕೋಡಂಗಿ ವೇಷಗಳು, ಹೊಗಳಿಕೆ ವೇಷಗಳು, ಕಟ್ಟು ಹಾಸ್ಯಗಳೆಲ್ಲ ಹಾಸ್ಯ ಪಾತ್ರಗಳಾಗಿದ್ದರೂ ಪ್ರಸಂಗಗಳಲ್ಲಿ ಬರುವ ಕೆಲವು ಹಾಸ್ಯ ಪಾತ್ರಗಳು ವಿಶಿಷ್ಟವಾಗಿವೆ. ಚಾರಕ, ಅಗಸ, ಬ್ರಾಹ್ಮಣ, ಮಂತ್ರವಾದಿ ಮೊದಲಾದ ಪಾತ್ರಗಳೆಲ್ಲ ಹಾಸ್ಯ ವೇಷಗಳಾಗಿವೆ. ಹಾಸ್ಯ ವೇಷಧಾರಿಯು ಪ್ರಸಂಗದುದ್ದಕ್ಕೂ ಬೇರೆ ಬೇರೆ ಹಾಸ್ಯ ಪಾತ್ರಗಳನ್ನು ನಿಭಾಯಿಸ ಬೇಕಾದುದರಿಂದ ಹಾಸ್ಯ ವೇಷಗಳು ಸರಳವಾಗಿರಬಹುದು.
ಯಕ್ಷಗಾನದ ಹಾಸ್ಯವೇಷಗಳೆಂದರೆ ಪ್ರಸಂಗವನ್ನಾಧರಿಸಿ ಕಲಾವಿದರು ಸ್ವತಹ ಮಾಡಿ ಕೊಂಡ ಕಲ್ಪನೆಯ ಸೃಷ್ಟಿಗಳು. ಯಕ್ಷಗಾನ ಪ್ರಸಂಗಗಳಲ್ಲಿ ಹಾಸ್ಯವೇಷಗಳಿಗೆ ಅವಕಾಶವಿಲ್ಲ. ರಾತ್ರಿಯಿಂದ ಬೆಳಗ್ಗಿನ ತನಕ ನಡೆಯುವ ಪ್ರಸಂಗಗಳಲ್ಲಿ ರಂಜನೆಯ ದೃಷ್ಟಿಯಿಂದ ಹಾಸ್ಯ ಕಲಾವಿದರು ಪಾತ್ರಗಳನ್ನು ಸೃಷ್ಟಿಸಿಕೊಳ್ಳುತ್ತಿದ್ದರು. ಸಂಸ್ಕೃತ ನಾಟಕಗಳ ವಿದೂಷಕರಿಂದ ಪ್ರೇರಣೆ ಪಡೆದೋ ಏನೋ ಹಾಸ್ಯ ಪಾತ್ರಗಳು ಯಕ್ಷಗಾನದಲ್ಲಿ ಎಡೆಯರಿತು ಬರುತ್ತವೆ. ಪ್ರಸಂಗದ ಏಕತಾನತೆಯನ್ನು ತಪ್ಪಿಸಲೋ, ಪ್ರಸಂಗದ ಗಂಭೀರ ವಾತಾವರಣದಿಂದ ಸ್ವಲ್ಪ ಪ್ರೇಕ್ಷಕರ ಮನಸ್ಸನ್ನು ತಿಳಿಗೊಳಿಸಲೋ,  ಹಾಸ್ಯ ಪಾತ್ರಗಳು ನಡು ನಡುವೆ ಪ್ರವೇಶಿಸುತ್ತವೆ. ಪ್ರಸಂಗದ ವೇಷ, ಭಾಷೆ, ಆವರಣವನ್ನು ಮೀರಿ ಹಾಸ್ಯ ಪಾತ್ರಗಳಿಗೆ ಮಾತನಾಡುವ ಸ್ವಾತಂತ್ರ್ಯವಿದೆ. ಪ್ರಸಂಗದ ಅಲೌಕಿಕ ಪಾತ್ರಗಳಿಗೂ, ಪ್ರೇಕ್ಷಕರಿಗೂ ನಡುವೆ ಸಂಪರ್ಕ ಏರ್ಪಡಿಸುವಲ್ಲಿ ಹಾಸ್ಯಪಾತ್ರಗಳು ಮುಖ್ಯವಾಗಿ  ಕಾರ್ಯನಿರ್ವಹಿಸುತ್ತವೆ. ಅತ್ತ ಪೌರಾಣಿಕ ಲೋಕಕ್ಕೂ ಹೊಂದದ ಇತ್ತ ಪ್ರೇಕ್ಷಕ ಲೋಕಕ್ಕೂ ತಾಳೆಯಾಗದ ನಡುಸ್ತರದಲ್ಲಿ ಹಾಸ್ಯ ಪಾತ್ರಗಳ ಚಿತ್ರಣಗಳು ರೂಪುಗೊಂಡಿವೆ. ತುಟಿ ಮೀರಿದ ಹಲ್ಲು, ಗೂನು ಬೆನ್ನು, ಸೊಟ್ಟ ಕಾಲು, ಬಾತ ಬಸಿರು, ಓರೆ ಬಾಯಿ, ಸೊಟ್ಟ ಮೂಗು, ಜೋಲು ಮೀಸೆ ಹೀಗೆ ಒಂದಲ್ಲ ಒಂದು ವೈಶಿಷ್ಟ್ಯದಿಂದ ಹಾಸ್ಯವೇಷಗಳು ಯಕ್ಷಗಾನ ರಂಗದಲ್ಲಿ ಕಾಣಿಸುತ್ತವೆ. ಹಾಸ್ಯವೇಷಗಳು ಕೇವಲ ಮಾತಿನ ಮೂಲಕ ಹಾಸ್ಯರಸವನ್ನು ಬಿಂಬಿಸುವುದಿಲ್ಲ. ತಮ್ಮ ವೇಷಭೂಷಣಗಳ ಮೂಲಕವೂ ಹಾಸ್ಯದ ಪ್ರವೃತ್ತಿಯನ್ನು ತೋರಿಸುತ್ತವೆ. ಸಾಮಾನ್ಯ ನೋಟಕ್ಕೆ ಎದ್ದು ಕಾಣುವ ವಿಕಾರಗಳ ಮೂಲಕವೇ ಹಾಸ್ಯವನ್ನು ಪ್ರೇರಿಸುವಂತೆ ವೇಷಭೂಷಣಗಳನ್ನು ತೊಟ್ಟುಕೊಳ್ಳಲಾಗುತ್ತದೆ. ಯಕ್ಷಗಾನ ಮೇಳಗಳಲ್ಲಾಗಲಿ, ತಂಡಗಳ ಲ್ಲಾಗಲಿ ಅಥವಾ ಏರ್ಪಡಿಸುವ ಪ್ರಯೋಗಗಳಲ್ಲಾಗಲಿ ಒಬ್ಬ ಹಾಸ್ಯವೇಷಧಾರಿ ಕಡ್ಡಾಯ ವಾಗಿ ಇರಲೇಬೇಕು. ಹಾಸ್ಯ ಕಲಾವಿದನಿಗೆ ಇಡೀ ಪ್ರಯೋಗದಲ್ಲಿ ವಿಶಿಷ್ಟ ಸ್ಥಾನವಿದೆ. ರಂಗಭೂಮಿಯ ಹಾಗೂ ಪ್ರಸಂಗದ ಮುಖ್ಯ ಪಾರುಪತ್ಯವೆಲ್ಲವೂ ಹಾಸ್ಯಗಾರನಿಗೆ ಸೇರಿದ್ದು. ಪ್ರಸಂಗದಲ್ಲಿ ಸಂದರ್ಭವಶಾತ್ ಬರುವ ಹಾಸ್ಯ ಪಾತ್ರಗಳನ್ನಲ್ಲದೆ ಎಡೆಯರಿತು ಬರುವ ಸಣ್ಣಪುಟ್ಟ ಪಾತ್ರಗಳ ನಿರ್ವಹಣೆಯೂ ಹಾಸ್ಯಗಾರನಿಗೇ ಸೇರಿದ್ದು. ಹಾಗಾಗಿ ನಾರದ, ವರಕೊಡುವ ಬ್ರಹ್ಮ, ಈಶ್ವರ ಮೊದಲಾದ ಪಾತ್ರಗಳು ಹಾಸ್ಯಗಾರನಿಗೇ ಮೀಸಲು. ಸಾಂದರ್ಭಿಕವಾಗಿ ಬರುವ ಸಣ್ಣಪುಟ್ಟ ಋಷಿಮುನಿಗಳ ಪಾತ್ರಗಳೂ ಹಾಸ್ಯಗಾರನೇ ನಿರ್ವಹಿಸುವುದು ಯಕ್ಷಗಾನದಲ್ಲಿ ರೂಢಿ. ಹಾಸ್ಯಗಾರನು ಎಲ್ಲಾ ಪಾತ್ರಗಳನ್ನು ಮಾಡುವ ಸಾಮರ್ಥ್ಯವುಳ್ಳವನಾಗಿರಬೇಕು ಎಂಬ ಪ್ರತೀತಿ ಇದೆ. ತಂಡದ ಮುಖ್ಯ ಕಲಾವಿದರು ಬಾರದಿದ್ದಾಗ ಆ ಪಾತ್ರವನ್ನು ನಿರ್ವಹಿಸುವಷ್ಟು ಹಾಸ್ಯ ಪಾತ್ರಧಾರಿ ಶಕ್ತನಾಗಿರಬೇಕು. ಹಾಗಾಗಿ ಹಾಸ್ಯಗಾರನನ್ನು ಸೂತ್ರಧಾರ ಎಂದೂ ಹೇಳಲಾಗುತ್ತದೆ.
ಯಕ್ಷಗಾನದಲ್ಲಿ ಪ್ರಮುಖ ಹಾಸ್ಯ ಪಾತ್ರಗಳೆಂದರೆ ದೂತನ ಪಾತ್ರಗಳು. ಇವು ಯಕ್ಷಗಾನ ಪ್ರಸಂಗದಲ್ಲಿ ತಾನೇ ತಾನಾಗಿ ಸೃಷ್ಟಿಸಿಕೊಳ್ಳುವ ಪಾತ್ರಗಳು. ಈ ಪಾತ್ರಗಳು ಕತೆಯ ದೃಷ್ಟಿಯಿಂದ ಮುಖ್ಯವಲ್ಲ. ಅವುಗಳನ್ನು ಒಟ್ಟು ಕತೆಯು ಲೋಪವಾಗದಂತೆ ಪ್ರಸಂಗ ಬೆಳೆಸಲು ಅವಕಾಶವಿದೆ. ಆದರೆ ಹಾಸ್ಯರಸ ಸೃಷ್ಟಿಗಾಗಿ ಪಾತ್ರಗಳನ್ನು ಸೃಷ್ಟಿಸಿರುವುದನ್ನು ಯಕ್ಷಗಾನಗಳಲ್ಲಿ ಕಾಣಬಹುದು. ದೂತನ ಪಾತ್ರಗಳಲ್ಲಿಯೂ ಅನೇಕ ವಿಧಗಳಿವೆ. ದೇವದೂತ, ರಾಕ್ಷಸದೂತ, ಮೂಕಾಸುರ, ಕುದುರೆ ದೂತ, ಬೇಹಿನ ದೂತ, ಹೊಗಳಿಕೆ ದೂತ, ಗಡಿಬಿಡಿ ದೂತ ಹೀಗೆ ದೂತ ವರ್ಗದಲ್ಲಿಯೇ ವಿಭಿನ್ನ ವರ್ಗಗಳಿವೆ. ಸಂದೇಶ ರವಾನೆಗೊಳಿಸುವುದೇ ಇವುಗಳ ಮುಖ್ಯ ಕೆಲಸವಾದರೂ ಇವುಗಳ ಸ್ವಭಾವಗಳು ವಿಭಿನ್ನವಾಗಿವೆ. ಇವುಗಳಲ್ಲದೆ ಪ್ರಸಂಗದ ಕಥಾಪಾತ್ರ ಗಳಾಗಿಯೂ ಕೆಲವೊಂದು ಪಾತ್ರಗಳು ಹಾಸ್ಯ ರಸವನ್ನು ರಂಗದಲ್ಲಿ ಪ್ರಕಟಿಸುತ್ತವೆ. ಪುರೋಹಿತ, ವೃದ್ಧ ಬ್ರಾಹ್ಮಣ, ಬೈರಾಗಿ, ಕುಂಬಾರ, ಕಟ್ಟಿಗೆ ಮಾರುವವ, ಮಂತ್ರವಾದಿ, ವೈದ್ಯ, ಜೋಯಿಸ, ಅಗಸ, ಮಾಪಿಳ್ಳೆ ಹೆಂಡ ಮಾರುವವ, ಮುದುಕಿ, ಭಿಕ್ಷುಕಿ, ದೂತಿ, ಜಾಂಬವ, ಮಂಥರೆ, ಕುಬ್ಜೆ, ಮಕರಂದ, ವಿಜಯ, ದಾರುಕ, ಗೋವಳ, ಚಿತ್ರಗುಪ್ತ ಮೊದಲಾದ ಪಾತ್ರಗಳು ಸಾಂದರ್ಭಿಕವಾಗಿ ಹಾಸ್ಯಗಾರನೇ ನಿರ್ವಹಿಸಬೇಕಾಗುತ್ತದೆ. ಇವೆಲ್ಲವೂ ಯಕ್ಷಗಾನದಲ್ಲಿ ಹಾಸ್ಯ ವೇಷ ಗಳಾಗಿಯೇ ಪ್ರಸಿದ್ಧವಾಗಿವೆ. ಈ ಪಾತ್ರಗಳು ಸ್ವಭಾವತಃ ಜವಾಬ್ದಾರಿ ಉಳ್ಳವುಗಳೇ ಆಗಿವೆ. ಆದರೆ ಇವು ಪ್ರೇಕ್ಷಕರನ್ನು ರಂಜಿಸುವ ರೀತಿಯಲ್ಲಿ ರೂಪಿಸುವುದು ಯಕ್ಷಗಾನದಲ್ಲಿ ಸಾಮಾನ್ಯವಾಗಿದೆ. ಪ್ರಸಂಗದ ಆವರಣ ಕೆಡದಂತೆ ಕಲಾವಿದರು ಇವುಗಳ ಮೂಲಕ ಹಾಸ್ಯರಸವನ್ನು ಪ್ರತಿಪಾದಿಸುವುದನ್ನು ಯಕ್ಷಗಾನ ರಂಗಭೂಮಿಯಲ್ಲಿ ಕಾಣಬಹುದು.
ಯಕ್ಷಗಾನದ ಕೋಡಂಗಿ ಹಾಗೂ ಹೊಗಳಿಕೆ ವೇಷಗಳು ಯಕ್ಷಗಾನದ ಪೂರ್ವರಂಗದಲ್ಲಿ ಬರುವ ಹಾಸ್ಯ ಪಾತ್ರಗಳು. ಇವು ಮಾತಿಲ್ಲದೆ ತಮ್ಮ ಆಹಾರ್ಯ ಹಾಗೂ ಆಂಗಿಕಾಭಿನಯಗಳ ಮೂಲಕ ಹಾಸ್ಯರಸ ಸ್ಫುರಿಸುವಂತೆ ಮಾಡುತ್ತವೆ. ೨೦ನೆಯ ಶತಮಾನದ ಆದಿಯಲ್ಲಿ ವಿದೂಷಕನ ಪಾತ್ರ ತುಂಬಾ ಸರಳವಾಗಿತ್ತು ಎಂಬ ಅಭಿಪ್ರಾಯವಿದೆ. ಅಲ್ಲದೆ ದೂತ, ವಿದೂಷಕ ಇವುಗಳ ವೇಷಗಳಲ್ಲೂ ವೈವಿಧ್ಯತೆಯಿರಲಿಲ್ಲ ಎಂಬ ಅಭಿಪ್ರಾಯವೂ ಇದೆ. ಆದರೆ ನಂತರದ ದಿನಗಳಲ್ಲಿ ಕಲಾವಿದರು ಯಕ್ಷಗಾನದ ಹಾಸ್ಯ ವೇಷಗಳನ್ನು ತುಂಬಾ ವೈವಿಧ್ಯಮಯವಾಗಿ ರೂಪಿಸಿರುವುದನ್ನು ಕಾಣಬಹುದು. ಸಾಮಾನ್ಯವಾಗಿ ವಿದೂಷಕನ ಅಥವಾ ದೂತನ ಪಾತ್ರವೆಂದರೆ ಕಪ್ಪು ಇಜಾರ ತೊಟ್ಟು ಅದರ ಮೇಲೆ ಬಿಳಿಯ ನೀಳವಾದ ಕಸೆ ಅಂಗಿಯನ್ನು ಹಾಕಿಕೊಳ್ಳುವುದು. ತಲೆಗೆ ಕೆಂಪು ಹಾಗೂ ಬಿಳಿ ಬಣ್ಣಗಳ ವಸ್ತ್ರಗಳನ್ನು ಜೊತೆಯಾಗಿ ಸುತ್ತಿ ಬಾಲಬಿಟ್ಟ ಮುಂಡಾಸು ಕಟ್ಟಿಕೊಳ್ಳುವುದು. ಕೆಲವೊಮ್ಮೆ ಇಜಾರದ ಮೇಲೆ ಕಪ್ಪಂಚಿನ ಬಿಳಿ ಧೋತ್ರ ಉಡುವುದೂ ಇತ್ತು. ನಡುವಿಗೆ ಕೆಂಪು ಅಥವಾ ಬಿಳಿ ಶಲ್ಲೆಯನ್ನು ಬಿಗಿದುಕೊಳ್ಳುವುದೂ ಇತ್ತು. ಆದರೆ ಈ ದೂತ ಅಥವಾ ವಿದೂಷಕನ ಪಾತ್ರಗಳಲ್ಲಿ ಅನೇಕ ಬಗೆಗಳಿವೆ.
ದೇವದೂತ
ನಸುಕೆಂಪು ನಸುಹಳದಿ ಮಿಶ್ರಿತ ಬಿಳಿಯ ಬಣ್ಣದ ಪಾಕದಿಂದ ಮುಖದ ತಳಪಾಯವನ್ನು ಹಾಕುವುದು. ಹಣೆಯಲ್ಲಿ ವೈಷ್ಣವ ನಾಮ. ಅಂದರೆ ಆಯತ ವರ್ತುಲಾರ್ಧದಂತಿರುವ ಗೋಪೀನಾಮದ ಸಂಕೇತವಾಗಿರುವ ಬಿಳಿಯ ನಾಮ. ಅದರ ನಡುವೆ ಕಪ್ಪಗಿನ ಉದ್ದ ರೇಖೆ. ಬುಡದಲ್ಲಿ ಅಕ್ಷತೆಯ ಸ್ಥಾನದಲ್ಲಿ ಕೆಂಪು ತಿಲಕ. ಕಣ್ಣು ಹಾಗೂ ಕಿವಿಗಳ ನಡುವೆ ಕಣ್ಣಿಗೆ ಹತ್ತಿರದಲ್ಲಿ ಗೇರುಬೀಜ ಆಕಾರದ ಬಿಳಿಯ ರೇಖೆ, ರೇಖೆಯ ಒಳಗೆ ಮತ್ತು ಹೊರಗೆ ಕೆಂಪು ಬಣ್ಣದ ಲೇಪನ. ತುಟಿಗೆ ಕೆಂಪು, ಹುಬ್ಬಿಗೆ ಕಾಡಿಗೆ, ಸಹಜವಾಗಿರುವ ಮೀಸೆ ಇವಿಷ್ಟು ದೇವದೂತನ ಪಾತ್ರದ ಮುಖವರ್ಣಿಕೆ.
ಬಾಲ ಇಲ್ಲದ ಮುಂಡಾಸು, ಬಿಳಿಯ ಉದ್ದನೆಯ ಅಂಗಿ, ಬಿಳಿ ಪೈಜಾಮ, ಕೆಂಪು ವಾಸ್ಕೋಟು, ಸೊಂಟಕ್ಕೂ, ಹೆಗಲಿಗೂ ಸೋಗೆವಲ್ಲಿ. ಸಾಮಾನ್ಯವಾಗಿ ಜರಿಯ ಪೋಷಾಕು ಗಳನ್ನು ಬಳಸುವುದಿದೆ. ಕೆಲವೊಮ್ಮೆ ಕೆಂಪು ಬಣ್ಣದ ಮುಂಡಾಸನ್ನು ಬಳಸುವುದೂ ಇದೆ. ಹಿಂದಿನ ಕಾಲದಲ್ಲಿ ಮೀಸೆಯನ್ನು ಮಸಿಯಿಂದ ಬರೆಯುತ್ತಿದ್ದರು. ಈಗ ಕ್ರೇಪ್ ಹೇರನ್ನೇ ಬಳಸಲಾಗುತ್ತದೆ. ಕ್ಲಿಪ್ ಮೀಸೆಯ ಬಳಕೆ ಹೆಚ್ಚು.
ದೇವದೂತನ ಪಾತ್ರಗಳನ್ನೇ ಹೋಲುವ ದಾರುಕ, ಹೊಗಳಿಕೆ ಹಾಸ್ಯ, ಅತಿಕಾಯನ ಸಾರಥಿ ಮೊದಲಾದ ಪಾತ್ರಗಳ ವೇಷ ವಿಧಾನವೂ ಬಹುತೇಕ ಇದೇ ರೀತಿ ಇರುತ್ತದೆ. ಸಣ್ಣಪುಟ್ಟ ವ್ಯತ್ಯಾಸಗಳೂ ಕೆಲವೊಮ್ಮೆ ಗೋಚರಿಸಬಹುದು. ತಾತ್ವಿಕವಾಗಿ ಇವೆಲ್ಲ ವೈಷ್ಣವ ಮನೋಧರ್ಮದ ಪಾತ್ರಗಳು. ಮಾಧ್ವ ಸಂಪ್ರದಾಯವನ್ನು ಸೂಚಿಸುವ ಮುಖವರ್ಣಿಕೆ ಯಿದು. ನಾರದಾದಿ ಪಾತ್ರಗಳ ನಿರ್ವಹಣೆಗೂ ಈ ಮುಖವರ್ಣಿಕೆ ಅನುಕೂಲ ವಾಗುತ್ತದೆ. ಈ ಪಾತ್ರಗಳ ಮುಖವರ್ಣಿಕೆಯಲ್ಲಿ ಹಾಸ್ಯದ ಪ್ರವೃತ್ತಿ ಕಾಣಿಸುವುದಿಲ್ಲ.
ರಾಜದೂತ
ರಾಜರ ಆಸ್ಥಾನದ ದೂತರನ್ನು ರಾಜದೂತರ ಸಾಲಿನಲ್ಲಿ ಸೇರಿಸಲಾಗುತ್ತದೆ. ಮುಖವರ್ಣಿಕೆಯನ್ನು ವಿಕಾರವಾಗಿ ಮಾಡುವುದರ ಮೂಲಕ ಹಾಸ್ಯವ್ಯಂಜಕ ಅಂಶವನ್ನು ತೋರಿಸಲಾಗುತ್ತದೆ. ಹಲ್ಲುಗಳನ್ನು ಲೋಪವಾಗಿಸಿಯೋ, ತುಟಿಯಿಂದ ಹಲ್ಲುಗಳನ್ನು ರೂಪಿಸಿಯೋ, ಓರೆ ಮೀಸೆ ಇತ್ಯಾದಿ ವಿಕಾರಗಳ ವೂಲಕ ಹಾಸ್ಯರಸ ಸೃಷ್ಟಿಗೆ ಪೋಷಕ ವಾಗುವಂತೆ ಪಾತ್ರಗಳನ್ನು ಮಾಡಲಾಗುತ್ತದೆ. ದೇವದೂತನ ಬಣ್ಣದ ಮೂಲ ಲೇಪನವನ್ನು ಹಾಗೆಯೇ ಉಳಿಸಿಕೊಂಡು ಭೂಲೋಕದ ದೂತನನ್ನು ವಿಕಾರವಾಗಿ ಚಿತ್ರಿಸಲಾಗುತ್ತದೆ. ಅದಕ್ಕಾಗಿ ಮೇಲಿನ ಎರಡು ಹಲ್ಲುಗಳನ್ನು ಮಸಿ ಹಚ್ಚಿ ಕಾಣದಂತೆ ಮಾಡಲಾಗುತ್ತದೆ. ಕೆಳಗಿನ ತುಟಿಯಲ್ಲಿ ಬಿಳಿಯ ಬಣ್ಣದ  ಎರಡು ಹಲ್ಲುಗಳನ್ನು ಬರೆದು ಅದು ಸ್ಪಷ್ಟವಾಗಿ ಕಾಣುವಂತೆ ಸುತ್ತಲೂ ಸಪೂರವಾಗಿ ಕಪ್ಪು ಗೆರೆಯನ್ನು ಬರೆಯಲಾಗುತ್ತದೆ. ಬಿಳಿಯ ಪ್ಲಾಸ್ಟಿಕ್ ಅಥವಾ ಸಿಗರೇಟ್ ಪ್ಯಾಕಿನ ರಟ್ಟು ಇತ್ಯಾದಿಗಳಿಂದ ಕೃತಕ ಹಲ್ಲುಗಳನ್ನು ಮಾಡಿಕೊಳ್ಳುವುದೂ ಇದೆ. ಮೀಸೆಯನ್ನು ಓರೆಕೋರೆಯಾಗಿ ಚಿತ್ರಿಸುವುದೂ, ಕಟ್ಟಿಕೊಳ್ಳುವುದೂ ಇದೆ. ಬಾಲವಿರುವ ಮುಂಡಾಸು ಹಾಗೂ ಚಿತ್ರ ವಿಚಿತ್ರವಾದ ಉದ್ದನೆಯ ಬಣ್ಣದ ನಿಲುವಂಗಿ, ಪೈಜಾಮ, ಸೋಗೆವಲ್ಲಿ ಇತ್ಯಾದಿಗಳು ದೂತನ ವೇಷ ಪರಿಕರಗಳು.
ರಾಕ್ಷಸದೂತ
ರಾಕ್ಷಸ ದೂತನನ್ನು ಹಲವು ಬಗೆಯಲ್ಲಿ ಮಾಡುತ್ತಾರೆ. ಮುಖವರ್ಣಿಕೆ ಹಾಗೂ ವೇಷವಿಧಾನದಲ್ಲಿ ವಿಕಾರವನ್ನು ಸೃಷ್ಟಿಸಿ ಹಾಸ್ಯ ಉಂಟುಮಾಡುತ್ತಾರೆ. ಕಣ್ಣುಗಳ ಸುತ್ತಲೂ ಕಪ್ಪು, ಹಳದಿ, ಕೆಂಪು, ಬಿಳಿ ಬಣ್ಣಗಳನ್ನು ಬರೆಯುತ್ತಾರೆ. ಬಾಯಿಯ ಅಂಚಿನಲ್ಲಿ ಕೋರೆಹಲ್ಲುಗಳನ್ನು ಅಥವಾ ಎದುರಿನಲ್ಲಿ ಉಬ್ಬು ಹಲ್ಲುಗಳನ್ನು ಬಿಡಿಸುತ್ತಾರೆ. ಕಿವಿಗಳನ್ನು ದೊಡ್ಡದಾಗಿ ಕಟ್ಟಿಕೊಳ್ಳುತ್ತಾರೆ. ಕೆದರಿದ ಕೂದಲು, ಕಪ್ಪು ನಿಲುವಂಗಿ, ಉಬ್ಬಿದ ಹೊಟ್ಟೆ, ಕಪ್ಪು ಪೈಜಾಮ ಇದು ಸಾಮಾನ್ಯವಾಗಿ ರಾಕ್ಷಸ ದೂತನ ವೇಷ. ಮುಖವರ್ಣಿಕೆ ಯಲ್ಲಿ ವೈವಿಧ್ಯತೆಯನ್ನು ಮೆರೆಯಲು ಸಾಧ್ಯ. ಇಡೀ ಮುಖವನ್ನು ಕೇಂದ್ರವಾಗಿರಿಸಿಕೊಂಡು, ಕಪ್ಪು, ಬಿಳಿ, ಹಳದಿ ಬಣ್ಣಗಳ ವರ್ತುಲಗಳನ್ನು ಬರೆದು ಮುಖವರ್ಣಿಕೆ ಮಾಡುವುದೂ ಇದೆ. ವಿವಿಧ ರೀತಿಯ ಮುಖವರ್ಣಿಕೆಯನ್ನು ಇಲ್ಲಿ ಕಾಣಬಹುದಾಗಿದೆ.
ರಾಕ್ಷಸ ದೂತ – ೧
ರಾಕ್ಷಸ ದೂತರಲ್ಲಿ ಅನೇಕ ಬಗೆಗಳಿವೆ. ವೈವಿಧ್ಯಮಯವಾಗಿ ಕಲಾವಿದರು ರಾಕ್ಷಸ ದೂತನ ಪಾತ್ರಗಳನ್ನು ಚಿತ್ರಿಸಿದ್ದಾರೆ. ಅಂಗಗಳ ವಿಕಾರ ಕಲ್ಪನೆಯ ಮೂಲಕವೇ ಹಾಸ್ಯವನ್ನು ವ್ಯಂಜಿಸುವಂತೆ ಈ ವೇಷಗಳನ್ನು ಮಾಡಲಾಗುತ್ತದೆ. ರಾಕ್ಷಸ ದೂತನಲ್ಲಿ ಚಕ್ರದೂತ ಎಂಬೊಂದು ಕಲ್ಪನೆಯಿದೆ. ಇದು ಯಕ್ಷಗಾನದಲ್ಲಿ ಹಿಂದಿನ ಕಾಲದಿಂದಲೂ ಪ್ರಚಾರ ದಲ್ಲಿತ್ತೆಂದು ಹೇಳಲಾಗುತ್ತದೆ.
ಚಕ್ರದೂತನ ಬಣ್ಣಗಾರಿಕೆಯು ಸರಳವಾಗಿದೆ. ಆದರೆ ಅದು ವ್ಯಂಜಿಸುವ ಭಾವ ಅಪಾರ ವಾದುದು. ಮೊದಲು ಮೂಗಿನ ತುದಿಗೆ ಬಿಳಿಯ ಬಣ್ಣದಲ್ಲಿ ದೊಡ್ಡದಾದ ಒಂದು ಬೊಟ್ಟು ಹಾಕಲಾಗುತ್ತದೆ. ಅದರ ಸುತ್ತಲೂ ಬೆರಳಿನಷ್ಟು ಗಾತ್ರದ ಕಪ್ಪಾದ ವರ್ತುಲವನ್ನು ಬರೆಯುವುದು. ಅದರ ಹೊರಗಿನಿಂದ ಪುನಃ ಬಿಳಿಯ ವರ್ತುಲ ಮತ್ತೆ ಕಪ್ಪು ವರ್ತುಲ. ಹೀಗೆ ಮುಖ ಪೂರ್ತಿ ಕಪ್ಪು, ಬಿಳಿ ಬಣ್ಣಗಳ ವರ್ತುಲಗಳನ್ನು ಬರೆದರೆ ಚಕ್ರದೂತನ ಮುಖ ವರ್ಣಿಕೆಯ ಕೆಲಸ ಮುಗಿಯಿತು. ಈ ಬಣ್ಣಗಾರಿಕೆಗೆ ಹೊಂದಿಕೆಯಾಗುವಂತೆ ಕಪ್ಪು ಒಳ ಗೆರೆಗಳನ್ನು ವೃತ್ತಾಕಾರದ ಟೊಪ್ಪಿಗೆ ಅಂತಹುದೇ ಉದ್ದಂಗಿ, ಪೈಜಾಮ, ಸೋಗೆವಲ್ಲಿ ಗಳನ್ನು ಧರಿಸುತ್ತಾರೆ.
ರಾಕ್ಷಸ ದೂತ – ೨
ಕಿವಿಯ ಕೆಳಗಿನಿಂದ ತುಟಿಗಳ ಮೇಲೆ ಹಾದು ಹೋಗಿ ಇನ್ನೊಂದು ಕಿವಿಯವರೆಗೆ ಅರ್ಧಚಂದ್ರಾಕಾರವಾಗಿ ಸುಮಾರು ಒಂದು ಅಂಗುಲದಷ್ಟು ಅಗಲದ ಬಿಳಿ ಬಣ್ಣ ಬಳೆಯುವುದು. ಅದರ ನಡುವಿನಿಂದ ಉದ್ದನೆಯ ಕಪ್ಪು ಗೆರೆ. ಅಲ್ಲಲ್ಲಿ ಕಪ್ಪು ಅಡ್ಡಗೆರೆಗಳನ್ನು ಬರೆಯುವುದರ ಮೂಲಕ ಕೆಳ ದವಡೆ ಮೇಲು ದವಡೆಗಳನ್ನು ರೂಪಿಸುವುದು. ನೋಡುವಾಗ ಒಂದು ತಲೆ ಬುರುಡೆಯ ಆಕೃತಿಯನ್ನು ಹೋಲುವಂತಿರುತ್ತದೆ. ಆನಂತರ ಕಣ್ಣಿನ ಸಹಿತ ಮುಖದ ಇತರ ಭಾಗಗಳಿಗೆಲ್ಲಾ ಕಪ್ಪು ಬಣ್ಣವನ್ನು ಹಚ್ಚಲಾಗುತ್ತದೆ. ಇದರಿಂದ ಬೀಭತ್ಸ ಭಾವವನ್ನು ಹೆಚ್ಚಿಸಲು ಸಾಧ್ಯವಾಗುತ್ತದೆ. ಕೆಲವರು ಕಣ್ಣಿನ ಭಾಗಕ್ಕೆ ಮಾತ್ರ ಕೆಂಪು ಬಣ್ಣ ಹಚ್ಚಿ ಅದರ ಕೇಂದ್ರ ಬಿಂದುವಿನ ಹೊರಗಿನಿಂದ ಸುತ್ತಲೂ ಕಿರಣದ ಹಾಗೆ ಬಿಳಿಯ ಗೆರೆಗಳನ್ನು ಬರೆಯುತ್ತಾರೆ. ಈ ಗೆರೆಗಳು ಕಣ್ಣು ಮುಚ್ಚುವಾಗ ಹಾಗೆಯೇ ತೆರೆಯುವಾಗ ಒಮ್ಮೆ ಸಂಕುಚಿತವಾದಂತೆ ಮತ್ತೊಮ್ಮೆ ವಿಕಾಸವಾದಂತೆ ಕಾಣಿಸುತ್ತದೆ. ಮತ್ತೆ ಕೆಲವರು ಸಹಜ ಕಣ್ಣನ್ನು ಮಸಿಯಿಂದ ಮರೆಸಿ ಹಣೆಯ ಎಡಬಲ ಬದಿಗಳಲ್ಲಿ ಹೊಸಕಣ್ಣುಗಳನ್ನು ಬರೆಯುತ್ತಾರೆ. ಬಿಳಿಯ ಬೊಟ್ಟು ಇರಿಸಿ ಸುತ್ತಲೂ ಕಣ್ಣಿನ ರೇಖೆಗಳನ್ನು ಬರೆಯುವುದೂ ಇದೆ. ವಿಚಿತ್ರ ಬಣ್ಣದ ಟೊಪ್ಪಿಗೆ, ಉದ್ದನೆಯ ಅಂಗಿ, ಪೈಜಾಮ, ಸೋಗೆವಲ್ಲಿಗಳು ಇವರ ವೇಷಭೂಷಣಗಳು. ಈ ವೇಷಗಳನ್ನು ಡೊಳ್ಳು ಹೊಟ್ಟೆಯ, ಗೂನು ಬೆನ್ನಿನ ರೀತಿ ಯಲ್ಲಿಯೂ ಚಿತ್ರಿಸಲಾಗುತ್ತದೆ.
ರಾಕ್ಷಸ ದೂತ – ೩
ಸಿರಿ ಬಾಯಿಯ ದೂತನನ್ನು ಆಟಗಳಲ್ಲಿ ಚಿತ್ರಿಸಿದ್ದೂ ಇದೆ. ತುಟಿಯ ಒಂದು ಬದಿಗೆ ಕೆಂಪು ಬಣ್ಣವನ್ನು ಹಚ್ಚಿ ತುಟಿಯನ್ನು ಇನ್ನಷ್ಟು ಉದ್ದವಾಗಿ ತೋರಿಸಲಾಗುತ್ತದೆ. ಬಾಯಿಯ ಮಧ್ಯ ಭಾಗದಲ್ಲಿ ಬಿಳಿಯ ಬಣ್ಣದಿಂದ ಉಬ್ಬು ಹಲ್ಲೊಂದನ್ನು ಬರೆದು ಉಳಿದ ಅರ್ಧ ತುಟಿಗೆ ಏನೂ ಹಚ್ಚದೆ ಹಾಗೆಯೇ ಬಿಟ್ಟು ಸಿರಿ ಬಾಯಿಯ ಚಿತ್ರಣವನ್ನು ಮಾಡುತ್ತಾರೆ. ಕೆಲವರು ಹತ್ತಿಯ ಸುರುಳಿಗೆ ಕೆಂಪು ಹಚ್ಚಿ ಓರೆ ತುಟಿಯಂತೆ ಬಾಯಿಯ ಒಂದು ಬದಿಗೆ ಅಂಟಿಸುವುದೂ ಇದೆ. ಸಿರಿ ಬಾಯಿಯನ್ನು ಚಿತ್ರಿಸಿದಾಗ ಅದಕ್ಕೆ ಸರಿಯಾಗಿ ತೊದಲು ನುಡಿಯೂ ಬರುವಂತೆ ಎಚ್ಚರವಾಗಿ ಮಾತನಾಡಬೇಕಾಗುತ್ತದೆ.
ರಾಕ್ಷಸದೂತ – ೪
ಓರೆ ಬಾಯಿ ದೂತನನ್ನು ಚಿತ್ರಿಸುವ ಹಾಸ್ಯಗಾರರಿದ್ದಾರೆ. ಒಂದು ಕೆನ್ನೆಗೆ ಹಳದಿ ಬಣ್ಣವನ್ನು ಹಚ್ಚಿ ಇನ್ನೊಂದು ಬದಿಯಲ್ಲಿ ಬಾಯಿಯನ್ನು ಓರೆಯಾಗಿ ಚಿತ್ರಿಸಲಾಗುತ್ತದೆ. ಸಾಮಾನ್ಯವಾಗಿ ಕಾಟುಬಣ್ಣದ ವೇಷಗಳ ದೂತರನ್ನು ಸಾಮಾನ್ಯವಾಗಿ ಓರೆ ಬಾಯಿಯ ವಿಧಾನದಿಂದ ಚಿತ್ರಿಸಲಾಗುತ್ತದೆ.
ರಾಕ್ಷಸ ದೂತ – ೫
ರಾವಣನು ರಾಕ್ಷಸನಾದರೂ ಅವನ ದೂತ ಇತರ ರಾಕ್ಷಸ ದೂತರಂತಲ್ಲ. ಇವನಿಗೆ ಮುಖವರ್ಣಿಕೆಯಲ್ಲಿ ವಿಕಾರವಿಲ್ಲ. ಓರೆ ಮೀಸೆ, ಚಿಕ್ಕ ಗಡ್ಡ ಇದ್ದರೆ ಸಾಕು. ಕೆಲವೊಮ್ಮೆ ತುದಿಕೆಳಗಾಗಿರುವ ಚೀಣಿ ಮೀಸೆ ಹಾಗೂ ಚೀಣಿ ಗಡ್ಡಗಳನ್ನು ಅಂಟಿಸಲಾಗುತ್ತದೆ. ಗಲ್ಲ ಮೀಸೆ, ಕೆಂಪು ಕಣ್ಣು ಮತ್ತು ತ್ರಿಪುಂಡ್ರ ನಾಮ ರಾವಣ ದೂತನ ವೈಶಿಷ್ಟ್ಯ. ಗೆರೆಗೆರೆಯ ಅಂಗಿ, ಪೈಜಾಮ, ಸೋಗೆವಲ್ಲಿಗಳನ್ನು ಧರಿಸುವುದು ಪದ್ಧತಿ.
ಯುದ್ಧ ದೂತ
ಯುದ್ಧದ ಸುದ್ದಿಯನ್ನು ತಿಳಿಸಲು ಹೆದರಿಕೊಂಡು ಅಥವಾ ಅಳುತ್ತಾ ಬರುವ ದೂತನಾದರೆ ಕೆದರಿದ ಕೂದಲಿನೊಡನೆ ಮುಂಡಾಸು ಬಿಚ್ಚಿಕೊಂಡು ಬರಲಾಗುತ್ತದೆ. ಮುಖದಲ್ಲಿ ಕೆಂಪು ಬಣ್ಣದ ಗೆರೆಗಳನ್ನು ಬರೆದು ಗಾಯಗಳನ್ನು ಸೂಚಿಸಿದರಾಯಿತು.
ಗಡಿಬಿಡಿ ದೂತ
ಈತನಿಗೆ ಬಣ್ಣಗಾರಿಕೆಯಲ್ಲಿ ಅಥವಾ ವೇಷವಿಧಾನದಲ್ಲಿ ಹೊಸತೇನಿಲ್ಲ. ಉದ್ದದ ಸೀರೆಯನ್ನು ಮುಂಡಾಸಾಗಿ ಸುತ್ತಿಕೊಂಡು ಬರುವುದು ಅದು ಸಡಿಲವಾಗಿ ಬೀಳುವುದು ಮತ್ತೆ ಕಟ್ಟಿಕೊಳ್ಳುವುದು ಇದೇ ಈ ಪಾತ್ರದ ಆಹಾರ್ಯ.
ಹೊಗಳಿಕೆ ದೂತ
ಇದು ಪೂರ್ವರಂಗದ ಹೊಗಳಿಕೆ ವೇಷದ ರೂಪದಲ್ಲಿರುತ್ತದೆ. ಸಾಮಾನ್ಯವಾಗಿ ರಾಜರನ್ನು ಹೊಗಳುವ ಕಾರಣಕ್ಕಾಗಿ ಇತನನ್ನು ವೇದಿಕೆಗೆ ತರಲಾಗುತ್ತದೆ. ಈತನ ವೆಷವಿಧಾನಗಳಲ್ಲಿ ಬಣ್ಣಗಾರಿಕೆಯಲ್ಲಿ ಯಾವುದೇ ವಿಕಾರಗಳಿಲ್ಲದೆ ಭೂಲೋಕದ ರಾಜದೂತನಂತೆ ಚಿತ್ರಿಸಲಾಗುತ್ತದೆ. ಸಾಮಾನ್ಯವಾಗಿ ಹಾಸ್ಯಗಾರ ಎಂದು ಗುರುತಾಗುವಷ್ಟು ವೇಷವಿದ್ದರಾಯಿತು.
ವಿಜಯ ಮತ್ತು ಮಕರಂದ
ವಿಜಯ ಮತ್ತು ಮಕರಂದರು ಯಕ್ಷಗಾನದಲ್ಲಿ ಹಾಸ್ಯಕ್ಕೆಂದೇ ಮೀಸಲಾದ ಎರಡು ಪಾತ್ರಗಳು. ಶ್ರೀಕೃಷ್ಣನ ಮಿತ್ರರಾದ ಇವರಲ್ಲಿ ವಿಜಯ ಕೃಷ್ಣಲೀಲೆ ಪ್ರಸಂಗದಲ್ಲೂ ಮಕರಂದ ಪಾರಿಜಾತ ಮತ್ತು ಕೃಷ್ಣಾರ್ಜುನ ಕಾಳಗ ಪ್ರಸಂಗದಲ್ಲಿ ಕಾಣಿಸಿಕೊಳ್ಳುತ್ತಾರೆ. ಇಬ್ಬರದೂ ಒಂದೇ ತೆರನಾದ ವೇಷವಿಧಾನ. ವೈಷ್ಣವ ಪಾತ್ರಗಳಾದ್ದರಿಂದ ವೈಷ್ಣವ ನಾಮವಿರುತ್ತದೆ. ‘U’ ಆಕಾರದ ವೈಷ್ಣವ ನಾಮದ ಬುಡವು ‘V’ ಆಕಾರದಲ್ಲಿರುತ್ತದೆ. ಬಿಳಿಯ ಬಣ್ಣದ ನಾಮದ ನಡುವೆ ಇನ್ನೊಂದು ಕೆಂಪು ಬಣ್ಣದ ಉದ್ದನಾಮ ಇರುತ್ತದೆ. ಮುಖದ ಬಣ್ಣ ಸ್ವಲ್ಪ ಕಪ್ಪಾಗಿರುತ್ತದೆ. ಮುಂಭಾಗದ ಎರಡು ಹಲ್ಲುಗಳು ಕಳಚಿಹೋದಂತೆ ತೋರಿಸಲು ಹಲ್ಲುಗಳಿಗೆ ಕಪ್ಪು ಬಳಿಯಲಾಗುತ್ತದೆ. ಮೊಣಕಾಲಿನವರೆಗೆ ಕಚ್ಚೆ, ಗುಂಡಿಗಳು ಇಲ್ಲದ ತುಂಡು ಕೈಯ ಅಂಗಿ, ಕೈಯಲ್ಲೊಂದು ಕೋಲು, ಕೈಗೆ ಕೀಜಿಯ ಕಡಗ, ಕುತ್ತಿಗೆಗೆ ದೊಡ್ಡ ಕಾಯಿಗಳ ಸರ, ತಲೆಯಲ್ಲಿ ಬ್ರಾಹ್ಮಣ ವಟುವಿನ ಜುಟ್ಟು ಅದನ್ನು ನೆಟ್ಟಗೆ ನಿಲ್ಲಿಸಿ ಮಲ್ಲಿಗೆ ಮುಡಿಯುವುದು ಇದೆ. ಹೆಗಲಲ್ಲೊಂದು ಜೋಳಿಗೆ ಅದರಲ್ಲಿ ಮಂಡಕ್ಕಿ, ಹುರಿಗಡಲೆ, ಚಕ್ಕುಲಿ ಇತ್ಯಾದಿಗಳನ್ನು ಹಾಕಿಕೊಳ್ಳಲಾಗುತ್ತದೆ.
ಗೋವಳ
ವೀರಾಟಪರ್ವ ಪ್ರಸಂಗದಲ್ಲಿ ಗೋವಳನ ಪಾತ್ರ ಬರುತ್ತದೆ. ಕಪ್ಪು ಛಾಯೆಯ ಮುಖ, ಅಯ್ಯಂಗಾರರ ನಾಮ, ಕೈಯಲ್ಲೊಂದು ಬೆತ್ತ, ಅಡ್ಡಲುಂಗಿ, ಹಾಳೆಯ ಟೋಪಿ ಇಷ್ಟಿದ್ದರೆ ಗೋವಳನ ಪಾತ್ರ.
ದಾರುಕ ಮತ್ತು ಅತಿಕಾಯನ ಸಾರಥಿ
ಈ ಎರಡೂ ಪಾತ್ರಗಳ ವೇಷವಿಧಾನಗಳಲ್ಲಿ ವ್ಯತ್ಯಾಸಗಳಿಲ್ಲ. ಪಟ್ಟೆ ಕಚ್ಚೆ ಹಾಕಿ, ಉದ್ದ ಕೈಯ ಜರಿಯ ಅಂಗಿ ಧರಿಸಿ, ಸೊಂಟಕ್ಕೆ ಡಾಬು ಕಟ್ಟಲಾಗುತ್ತದೆ. ಮುಖಕ್ಕೆ ದೇವದೂತನ ಮುಖವರ್ಣಿಕೆ ಇರುತ್ತದೆ.
ಕೊಕ್ಕೆ ಚಿಕ್ಕ
ವಿರಾಟಪರ್ವ ಪ್ರಸಂಗದಲ್ಲಿ ಕೀಚಕನ ಆಪ್ತ ಸಚಿವನಾಗಿ ಬರುವ ಈ ಪಾತ್ರವು ಮುಖಕ್ಕೆ ಕಪ್ಪು ಬಣ್ಣ ಬಳಿದು ಹಣೆಗೆ ಬಿಳಿಯ ತಿಲಕ ಇಡಲಾಗುತ್ತದೆ. ತಲೆಗೆ ಜುಟ್ಟು, ಹೆಗಲಿಗೆ ಕಪ್ಪು ವಸ್ತ್ರ, ಮೊಣಕಾಲಿನವರೆಗೆ ಕಚ್ಚೆ, ಕಾಲಲ್ಲಿ ಕೆಂಪು ಬಣ್ಣ ಬರೆದು ಬಿಳಿಯ ಗುರುತು ಹಾಕಿ ರೇಸಿಗೆ ಸುರಿಯುವ ಹುಣ್ಣಿನಂತೆ ಚಿತ್ರಿಸಲಾಗುತ್ತದೆ. ಸಾಮಾನ್ಯವಾಗಿ ಬೀಭತ್ಸ ರಸ ಪ್ರತಿಪಾದನೆಗಾಗಿ ಈ ಪಾತ್ರವನ್ನು ಬಳಸಲಾಗುತ್ತದೆ. ಬೀಭತ್ಸವು ಹಾಸ್ಯಕ್ಕೆ ಪೋಷಕವಾದ ರಸವಾದ್ದರಿಂದ ಇದರ ನಿರ್ವಹಣೆ ಹಾಸ್ಯಗಾರನಿಗೆ ಸೇರಿದ್ದು.
ಬಾಹುಕ
ದಮಯಂತಿ ಪುನರ್ ಸ್ವಯಂವರ ಪ್ರಸಂಗದಲ್ಲಿ ಬರುವ ಬಾಹುಕನ ಪಾತ್ರವೂ ಹಾಸ್ಯವನ್ನೇ ವ್ಯಂಜಿಸುತ್ತದೆ. ಮುಖಕ್ಕೆ ಕಪ್ಪು ಛಾಯೆಯನ್ನು ಬಳಿದು ಬಿಳಿಯ ಬೊಟ್ಟನ್ನು ಇಡಲಾಗುತ್ತದೆ. ಕಪ್ಪು ಪೈಜಾಮ, ಅಂಗಿ, ಕೈಯಲ್ಲೊಂದು ಕೋಲು ಇದ್ದರಾಯಿತು. ಕೆಲವೊಮ್ಮೆ ಬಾಹುಕನನ್ನು ವಿಕಾರವಾಗಿ ಚಿತ್ರಿಸುವ ಸಲುವಾಗಿ ತುಟಿಯನ್ನು ಕೆಂಪು ಬಣ್ಣದಲ್ಲಿ ವಿಸ್ತರಿಸಿ ಬಾಯಿಯನ್ನು ಅಗಲಗೊಳಿಸುತ್ತಾರೆ. ಮೂಗಿಗೆ ಹಳದಿ ಬಣ್ಣವನ್ನು ಬರೆದು ಸೊಟ್ಟ ಮೂಗಾಗಿಸುತ್ತಾರೆ. ಕೈ, ಕಾಲುಗಳನ್ನು ಸೊಟ್ಟಗಿರಿಸಿಕೊಂಡು ಅಭಿನಯಿಸುವುದೂ ಇದೆ. ಬೆನ್ನು ಗೂನಾಗಿರುವಂತೆಯೂ ಇದನ್ನು ಚಿತ್ರಿಸಲಾಗುತ್ತದೆ.
ಸುಬುದ್ದಿ
ಬಬ್ರುವಾಹನ ಕಾಳಗ ಪ್ರಸಂಗದಲ್ಲಿ ಹಾಸ್ಯ ಪಾತ್ರಕ್ಕೆ ಅವಕಾಶ ಕೊಡುವ ಸಲುವಾಗಿ ಬಬ್ರುವಾಹನನ ಮಂತ್ರಿಯನ್ನೇ ಬಳಸಲಾಗಿದೆ. ದೊಡ್ಡ ಮುಂಡಾಸಿನ, ಡೊಳ್ಳು ಹೊಟ್ಟೆಯ ಕಚ್ಚೆ ಅಂಗಿಯ ವೇಷವಿದು. ಬಿಳಿಯ ಗಡ್ಡ, ಮೀಸೆ ಧರಿಸಿದರಾಯಿತು.
ಮುದಿಯಪ್ಪಣ್ಣ
ಮುದಿಯಪ್ಪಣ್ಣನೆಂದರೆ ಯಕ್ಷಗಾನದಲ್ಲಿ ಬರುವ ಬೇಟೆಗಾರರ ಅಥವಾ ವನಪಾಲಕರ ನಾಯಕ. ಇದು ಹಾಸ್ಯಕ್ಕಾಗಿಯೇ ಮೀಸಲಾದ ಪಾತ್ರ. ಇದಕ್ಕೆ ನಿರ್ದಿಷ್ಟವಾದ ವೇಷ ಪರಂಪರೆ ಇದೆ. ಒಂದು ಓನಾಮ, ಎರಡು ಉಬ್ಬು ನಸುಬಿಳಿಯ ಗಡ್ಡ, ಗಲ್ಲ ಮೀಸೆ, ದೊಡ್ಡ ಹೊಟ್ಟೆ, ಕಪ್ಪು ಅಥವಾ ಚಿತ್ರ ಬಣ್ಣದ ಪೈಜಾಮ ಮತ್ತು ಅಂಗಿ. ಬಿಗಿಯಾದ ಟೋಪಿ ಅಥವಾ ಮುಂಡಾಸು. ಸೊಂಟಕ್ಕೊಂದು ವಸ್ತ್ರ ಇವಿಷ್ಟು ಮುದಿಯಪ್ಪಣ್ಣನ ವೇಷ.
ಹೊಲೆಯರು
ಮೈರಾವಣ ಕಾಳಗ ಪ್ರಸಂಗದಲ್ಲಿ ಬರುವ ಪಾತ್ರಗಳಿವು. ಮೈಯೆಲ್ಲಾ ಕಪ್ಪು ಬಣ್ಣವನ್ನು ಬಳಿದುಕೊಂಡು ಸೊಂಟಕ್ಕೊಂದು ಬಟ್ಟೆ ಸುತ್ತಿಕೊಂಡರಾಯಿತು. ಹೆಗಲಿಗೊಂದು ಶಾಲು, ತಲೆಗೆ ಹಾಳೆಯ ಟೋಪಿ. ಇಷ್ಟಿದ್ದರೆ ಹೊಲೆಯರ ವೇಷ.
ಅಗಸ
ರಜಕ ಅಥವಾ ಅಗಸನ ವೇಷ ಯಕ್ಷಗಾನದಲ್ಲಿ ಸರಳವಾಗಿದ್ದು, ಹಾಸ್ಯ ವೇಷಗಳ ಸಾಲಿಗೆ ಸೇರುತ್ತದೆ. ಮುಖಕ್ಕೆ ತಳಪಾಯದ ಬಣ್ಣವನ್ನು ಲೇಪಿಸಿ, ಒಂದೇ ಬಿಳಿ ನಾಮವನ್ನು ಹಣೆಗೆ ಹಾಕುತ್ತಾರೆ. ಮಧ್ಯೆ ಒಂದು ಕೆಂಪು ಬೊಟ್ಟು. ಅರ್ಧ ತೋಳಿನ ಅಂಗಿ, ಧೋತಿಯನ್ನು ಕಚ್ಚೆ ಹಾಕಿ ಉಡುತ್ತಾರೆ. ತಲೆಗೊಂದು ಮುಂಡಾಸು, ಕಿವಿಗೆ ಒಂಟಿ, ತೋಳಿನಲ್ಲಿ ಒಂದು ತಾಯಿತ ಇವಿಷ್ಟು ಅಗಸನ ವೇಷವಿಧಾನ. ಕೈಗಳಲ್ಲಿ ಒಂದು ಬಟ್ಟೆಯ ಗಂಟನ್ನು ಇಟ್ಟುಕೊಂಡಿರುತ್ತಾನೆ.
ಬ್ರಾಹ್ಮಣ
ಯಕ್ಷಗಾನದಲ್ಲಿ ಬ್ರಾಹ್ಮಣ ವೇಷವೆಂದರೆ ವೃದ್ಧ ಬ್ರಾಹ್ಮಣ ಎಂಬ ಕಲ್ಪನೆ ಇದೆ. ಅದಕ್ಕೆ ಅನುಸಾರವಾಗಿಯೇ ಬ್ರಾಹ್ಮಣ ವೇಷಗಳು ರೂಪುಗೊಂಡಿವೆ. ಮುಖವರ್ಣಿಕೆಯಲ್ಲಿ ವೃದ್ಧಾಪ್ಯವನ್ನು ಬಿಂಬಿಸುತ್ತಾರೆ. ಹಣೆಗೆ ಅಡ್ಡನಾಮ, ಕೆನ್ನೆಗಳಲ್ಲಿ ಗುಳಿ ಬೀಳುವಂತೆ ಕಪ್ಪು, ಕೆಂಪು ಮಿಶ್ರಿತ ಲೇಪನ, ಉಬ್ಬು ಹಲ್ಲು, ಮೈಮೇಲೆ ಭಸ್ಮ ಲೇಪನ, ಕೈಯಲ್ಲೊಂದು ಊರುಗೋಲು, ಜನಿವಾರ, ಎದೆಯ ಭಾಗದಲ್ಲಿ ಅಡ್ಡ ಸೋಗೋಲೆ, ಕಚ್ಚೆ ಹಾಕಿದ ವಸ್ತ್ರ ಇವಿಷ್ಟು ಬ್ರಾಹ್ಮಣ ಪಾತ್ರದ ವೇಷವಿಧಾನ.
ಪುರೋಹಿತ ಬ್ರಾಹ್ಮಣ
ಹಣೆಗೆ ಅಡ್ಡನಾಮವನ್ನು ಉದ್ದನಾಮವನ್ನು ಹಾಕಿ, ಕಚ್ಚೆ ಶಾಲು ಮುಂಡಾಸು ಬಿಗಿದುಕೊಂಡರಾಯಿತು. ಅಗತ್ಯವಿದ್ದರೆ ಒಂದು ಶಾಲನ್ನು ಹೊದ್ದುಕೊಳ್ಳುವುದೂ ಇದೆ.
ವೃದ್ಧ ಬ್ರಾಹ್ಮಣ
ಹತ್ತಿಯನ್ನು ಅಂಟಿಸಿ ಗಡ್ಡ, ಮೀಸೆ, ಹುಬ್ಬುಗಳನ್ನು ಬಿಳಿ ಮಾಡಿಕೊಂಡರಾಯಿತು. ಉಬ್ಬು ಹಲ್ಲನ್ನು  ತೋರಿಸುವ ಸಲುವಾಗಿ ಕಾಗದದಿಂದ ಹಲ್ಲು ಮಾಡಿ ಅಂಟಿಸುವುದು. ತುಟಿಗೆ ಕೆಂಪು, ತಲೆಗೆ ಬಾಲ ಇಳಿಬಿಟ್ಟ ಮುಂಡಾಸು, ಕಚ್ಚೆ, ಸೊಂಟಕ್ಕೊಂದು ವಸ್ತ್ರ, ಹೆಗಲಿಗೆ ಶಾಲು ಬಗಲಿಗೆ ಜೋಳಿಗೆ ಸಂದರ್ಭಕ್ಕೆ ಬೇಕಾದಂತೆ ಹಣೆಗೆ ವೈಷ್ಣವ ಅಥವಾ ಶೈವ ನಾಮಗಳನ್ನು ಹಾಕಿಕೊಂಡರಾಯಿತು.
ಶನಿ ಬ್ರಾಹ್ಮಣ
ಕುರುಚಲು ಗಡ್ಡ, ಮೀಸೆ ಬಿಗಿದು ಕಟ್ಟಿದ ಜುಟ್ಟು, ಮುಂಭಾಗದ ಎರಡು ಹಲ್ಲುಗಳಿಗೆ ಕಪ್ಪು ಬಳಿದು ಹಲ್ಲನ್ನು ಮರೆಯಾಗಿಸುವುದು. ತುಟಿಗೆ ಕೆಂಪು, ಹುಬ್ಬಿಗೆ ಕಪ್ಪು, ಕಣ್ಣಿನ ಕೆಳ ಭಾಗ ಅರ್ಧಚಂದ್ರಾಕೃತಿಯ ನಸುಕೆಂಪು ಬಣ್ಣವನ್ನು ಬಳಿಯುವುದು. ಮೊಣಕಾಲವರೆಗೆ ಅರೆ ಕಚ್ಚೆ ಇದಿಷ್ಟು ವೇಷದ ಕ್ರಮ. ಕೈಯಲ್ಲಿ ದರ್ಭೆಯನ್ನು ಹಿಡಿದು ಕೂದಲು ಬಿಚ್ಚಿದ ವೇಷವಾದರೆ ಅಪಶಕುನದ ಬ್ರಾಹ್ಮಣ ವೇಷವು ಆಗುತ್ತದೆ.
ಕೇರಳ ಪಂಡಿತ
ಮುಖಕ್ಕೆ ಭಸ್ಮ ಲೇಪಿಸಿ ಹಣೆಗೆ ಕುಂಕುಮದ ಬೊಟ್ಟು, ಓರೆ ಜುಟ್ಟು, ಕೊರಳಿಗೆ ರುದ್ರಾಕ್ಷಿ ಸೊಂಟಕ್ಕೆ ದಾವಳಿ ವಸ್ತ್ರ, ಕೈಯಲ್ಲಿ ಓಲೆ ಗ್ರಂಥ ಇಷ್ಟಿದ್ದರೆ ಮಾಟ ಮಂತ್ರವಾದ ವೈದ್ಯ ಇತ್ಯಾದಿಗಳನ್ನು ಬಲ್ಲ ಕೇರಳ ಪಂಡಿತನ ವೇಷವಾಗುತ್ತದೆ.
ಮಂಥರೆ
ಮಂಥರೆ ಪಾತ್ರವು ಕೂಡ ಹಾಸ್ಯ ಪಾತ್ರವಾಗಿಯೇ ಯಕ್ಷಗಾನದಲ್ಲಿ ಬರುತ್ತದೆ. ಮುಖಕ್ಕೆ ಇಂಗಲೀಕವನ್ನು ಸ್ವಲ್ಪ ಕಡಿಮೆ ಬಳಸಿ ಬಿಳಿಚಿದ ಮುಖದಂತೆ ಚಿತ್ರಿಸುವುದು. ಹಣೆಗೆ ಕುಂಕುಮ, ಕುತ್ತಿಗೆಗೊಂದು ಸಾಮಾನ್ಯ ಸರ, ಕಪ್ಪು, ಬಿಳಿ ಮಿಶ್ರಿತ ಕೂದಲಿನ ತುರುಬು ಕಟ್ಟಿಕೊಳ್ಳಲಾಗುತ್ತದೆ.
ಕುಬ್ಜೆ
ಕಂಸವಧೆ ಪ್ರಸಂಗದಲ್ಲಿ ಬರುವ ಕುಬ್ಜೆಯು ಗೂನು ಬೆನ್ನು ಹಾಗೂ ಕೆದರಿದ ಕೂದಲಿನ ಪಾತ್ರವಾಗಿರುತ್ತದೆ. ಹಣೆಗೆ ತಿಲಕ, ಕಚ್ಚೆ ಸೀರೆ ಉಟ್ಟುಕೊಳ್ಳುವುದು ಪದ್ಧತಿ.
ಕೆಲವೊಂದು ಪ್ರಸಂಗಗಳಲ್ಲಿ ಮದುಕಿಯ ಹಾಸ್ಯ ಪಾತ್ರವು ಬರುವುದಿದೆ. ಮುಖಕ್ಕೆ ತೆಳುವಾಗಿ ಎಣ್ಣೆ ಮಸಿಯನ್ನು ಹಚ್ಚಿ ಮುಖದ ಮೇಲಿನ ಮುಪ್ಪಿನ ನೆರಿಗೆಗಳು ಸ್ಪಷ್ಟವಾಗಿ ಕಾಣಿಸುವಂತೆ ಬಿಳಿಯ ಬಣ್ಣದ ಗೆರೆಗಳನ್ನು ಬೆರಳಿನಿಂದ ಬರೆಯುತ್ತಾರೆ. ಸಂದರ್ಭಕ್ಕೆ ಬೇಕಾದಂತೆ ತಿಲಕ, ಭಸ್ಮದ ಲೇಪನ, ಸೆರಗನ್ನು ತಲೆಗೆ ಮುಸುಕು ಹಾಕಿಕೊಳ್ಳುವುದು, ಹಳೆಯ ಸಂಪ್ರದಾಯವನ್ನು ಸೂಚಿಸುವಂತೆ ಕಿವಿಗೆ ಕೊಪ್ಪು, ಬುಗುಡಿ ಯಂತ ಆಭರಣಗಳನ್ನು ಧರಿಸುತ್ತಾರೆ. ಹಲ್ಲಿಗೆ ಮಸಿ ಹಚ್ಚಿ ಮರೆಮಾಡುತ್ತಾರೆ. ಕೆಲವೊಮ್ಮೆ ಮೇಲಿನ ಮತ್ತು ಕೆಳಗಿನ ತುಟಿಯೊಳಗೆ ಸ್ಪಂಜಿನ ತುಂಡನ್ನು ಸಿಕ್ಕಿಸಿಕೊಂಡು ಹಲ್ಲುಗಳಿರದ ಬೊಚ್ಚು ಬಾಯಿಯ ವಸಡು ಕಾಣುವಂತೆ ಮಾಡುತ್ತಾರೆ.
ಕೆಲವೊಮ್ಮೆ ಚಂದ್ರಾವಳಿ ವಿಲಾಸದಲ್ಲಿ ಅತ್ತೆಯ ಪಾತ್ರವು ಹಾಸ್ಯ ಪಾತ್ರವಾಗಿಯೇ ಬರುತ್ತದೆ. ಅದು ಅತ್ತೆಯ ಪಾತ್ರವೆಂದು ಸೂಚಿಸುವ ಸಲುವಾಗಿ ಸೊಸೆಗಿಂತ ಹೆಚ್ಚಿನ ಆಭರಣಗಳನ್ನು ತೊಟ್ಟುಕೊಳ್ಳುವುದು ಪದ್ಧತಿ. ಹೀಗೆ ಭಿಕ್ಷುಕಿ, ದೂತಿ ಮೊದಲಾದ ಪಾತ್ರಗಳೆಲ್ಲ ಸಾಮಾಜಿಕ ಹಿನ್ನೆಲೆಯ ಸಾಮಾನ್ಯ ವೇಷಭೂಷಣಗಳಲ್ಲಿ ಯಕ್ಷಗಾನದಲ್ಲಿ ಪ್ರತ್ಯಕ್ಷವಾಗುತ್ತದೆ. ಕಟ್ಟಿಗೆ ಮಾರುವವ, ಕುಂಬಾರ ಇತ್ಯಾದಿ ಪಾತ್ರಗಳನ್ನು ರಂಗದಲ್ಲಿ ತರುವ ಸಂದರ್ಭಗಳಲ್ಲೆಲ್ಲ ಯಕ್ಷಗಾನದ ವಿಶಿಷ್ಟ ವೇಷವಿಧಾನಗಳೆಂದು ಹೇಳುವ ಯಾವ ಸಂಪ್ರದಾಯಗಳು ಇಲ್ಲ. ಅವೆಲ್ಲ ಸಾಮಾಜಿಕ ವಾಸ್ತವದ ನೆಲೆಯಿಂದ ರೂಪು ಪಡೆಯುವ ವೇಷಗಳಾಗಿವೆ. ಇಲ್ಲಿನ ಮುಖ್ಯವಾದ ಗುರಿಯೆಂದರೆ ಹಾಸ್ಯ ರಸದ ಪ್ರತಿಪಾದನೆ. ರಂಜನೆಯೇ ಇಲ್ಲಿನ ಉದ್ದೇಶ. ಹಾಗಾಗಿ ಹಾಸ್ಯ ಪಾತ್ರದ ವರ್ತನೆಗಳೆಲ್ಲ ರಂಗಭೂಮಿಯಲ್ಲಿ ಏಕ ಉದ್ದೇಶಕ್ಕಾಗಿ ದುಡಿಯಬೇಕಾಗಿದೆ. ಇದರಲ್ಲಿ ಆಹಾರ್ಯದ ಪಾತ್ರವು ಪ್ರಮುಖವಾಗಿದೆ. ಉಳಿದ ಅಭಿನಯಾಂಗಗಳೆಲ್ಲ ಹಾಸ್ಯ ರಸವನ್ನು ಪ್ರತಿಪಾದಿಸುವಾಗ ಆಹಾರ್ಯವು ಅದಕ್ಕೆ ವಿರೋಧಾಭಾಸವಾಗಿ ಇರಬಾರದು ಎಂಬ ಎಚ್ಚರಿಕೆ ಹಾಸ್ಯ ಪಾತ್ರಗಳ ಚಿತ್ರಣದಲ್ಲಿ ಬಹಳ ಮುಖ್ಯವಾದದ್ದು.
ಯಕ್ಷಗಾನ ಆಹಾರ್ಯ: ೯. ಆಹಾರ್ಯದ ಸಮಕಾಲೀನ ಸ್ಥಿತಿಗತಿಗಳು
ಯಕ್ಷಗಾನದ ಆಹಾರ್ಯ ಕಾಲದಿಂದ ಕಾಲಕ್ಕೆ ನಿರಂತರ ಬದಲಾಗುತ್ತಾ ಬಂದಿದೆ. ಈ ಬದಲಾವಣೆಗಳು ಕಾಲದ ಅಗತ್ಯಕ್ಕೆ ಅನುಗುಣವಾಗಿರುತ್ತವೆ. ಎಲ್ಲಾ ಕಾಲದ ಪ್ರೇಕ್ಷಕರೂ ಸಹ ಗತಕಾಲದ ಯಕ್ಷಗಾನದ ವೇಷಗಳನ್ನು ಕುರಿತು ತುಂಬು ಹೃದಯದಿಂದ ಹೊಗಳುವುದು ಸಮಕಾಲೀನ ವೇಷಗಳನ್ನು ಶಿಥಿಲವಾದುವೆಂದು ವಿಷಾದಿಸುವುದೂ ಇದ್ದೇ ಇದೆ. ಯಕ್ಷಗಾನಕ್ಕೆ ನಿರ್ದಿಷ್ಟವಾದ ಶಾಸ್ತ್ರದ ಚೌಕಟ್ಟು ಇಲ್ಲದೇ ಇರುವ ಕಾರಣಕ್ಕೆ ಅದು ಕಲಾವಿದರ ಸಾಮರ್ಥ್ಯ ಸೃಜನಶೀಲತೆ ಹಾಗೂ ಬೌದ್ದಿಕ ನೆಲೆಗಳಿಗೆ ಅನುಗುಣವಾಗಿ ವಿಭಿನ್ನವಾಗಿ ಪ್ರಕಟವಾಗಿದೆ. ಹಾಗಾಗಿ ಕೆಲವರ ಕಲಾಭಿವ್ಯಕ್ತಿ ಕಲಾತ್ಮಕವಾಗಿ ರೂಪು ಪಡೆದರೆ ಇನ್ನು ಕೆಲವರದು ವಿಕಾರವಾಗಿ ಕಾಣಿಸಿತು. ಕಾಲಾನುಕ್ರಮದಲ್ಲಿ ಯಕ್ಷಗಾನದ ಮೇಲೆ ಇತರೆ ರಂಗ ಪ್ರಕಾರಗಳ ಪ್ರಭಾವವೂ ನಡದೇ ಇದೆ. ಭರತನಾಟ್ಯ, ವೃತ್ತಿ ರಂಗಭೂಮಿ, ಸಂಗೀತ ಇತ್ಯಾದಿಗಳು ಯಕ್ಷಗಾನಕ್ಕೆ ಹೊಸ ಆಯಾಮಗಳನ್ನು ನೀಡಿವೆ. ಯಕ್ಷಗಾನದ ಒಟ್ಟು ಚೌಕಟ್ಟು ನಿರ್ದಿಷ್ಟ ವೇಷಧಾರಿಗಳ ಕ್ರಮವನ್ನೇ ಅನುಸರಿಸಿ ಅದನ್ನೇ ಅಧಿಕೃತ ಎಂದು ಭಾವಿಸುವ ಧೋರಣೆ ಕೂಡಾ ಇಲ್ಲಿ ಕೆಲಸ ಮಾಡುತ್ತದೆ. ಒಬ್ಬರು ಕಲಾವಿದರು ರೂಪಿಸಿದ ವೇಷ ವಿಧಾನ, ಪಾತ್ರ ನಿರ್ವಹಿಸಿದ ಬಗೆ ಕಲಾತ್ಮಕವಾಗಿದ್ದಾಗ ಅದನ್ನೆ ನಿಜವಾದ ಯಕ್ಷಗಾನ ಎಂದು ಸಾರ್ವತ್ರಿಕ ವಾಗಿ ಒಪ್ಪಿಕೊಂಡಿರುವುದನ್ನು ಮಾತನಾಡುವುದನ್ನು ಕಾಣಬಹುದು. ಅದೇ ಕಲಾವಿದರು ಹಾಕಿ ಕೊಟ್ಟ ಪರಂಪರೆಯನ್ನು ಸಾರ್ವಕಾಲಿಕವಾಗಿ ಯಕ್ಷಗಾನದಲ್ಲಿ ನಿರೀಕ್ಷಿಸಿದ ಕಾರಣಕ್ಕಾಗಿ ಅನೇಕ ವೇಷಗಳು ಇಂದು ಶಿಥಿಲವಾಗಿ ಗೋಚರಿಸುತ್ತಿರಬಹುದು. ಹಾಗೆ ಹೇಳುವಾಗ ಯಕ್ಷಗಾನ ರಂಗಭೂಮಿಯ ಬದಲಾವಣೆ ಗುಣಾತ್ಮಕವಾದು ಎಂದು ಹೇಳುತ್ತಿಲ್ಲ. ಆದರೆ ಯಕ್ಷಗಾನದ ಬದಲಾವಣೆಗಳು ಕಾಲಕ್ಕೆ ಅನುಗುಣವಾಗಿ  ಅಗತ್ಯ ಹಾಗೂ ಅನಿವಾರ್ಯ. ಅದಕ್ಕೆ ಕಾರಣಗಳು ಅನೇಕ.
ಸಮಕಾಲೀನ ಸ್ಥಿತಿಗತಿಗಳು
ಯಕ್ಷಗಾನದಲ್ಲಿ ಹಿಂದೆ ಚೌಕಿ ಅತಿ ದೂರದಲ್ಲಿರುತ್ತಿತ್ತು. ರಂಗಸ್ಥಳದ ಹಿಂಭಾಗದಲ್ಲಿ ಪರದೆ ಇರುತ್ತಿರಲಿಲ್ಲ. ಅತಿಯಾದ ಮಂದ ಬೆಳಕು ರಂಗದಲ್ಲಿ ಕಂಡೂ ಕಾಣದಂತಿರುತ್ತಿತ್ತು. ಅರದಾಳವನ್ನು ಅರೆದು ನೀರಲ್ಲಿ ಬೆರೆಸಿ ಮುಖಕ್ಕೆ ಹಚ್ಚಿದರೆ ಮೂಲ ಲೇಪನ ಮುಗಿಯಿತು. ಬಿಳಿ ಬಣ್ಣಕ್ಕಾಗಿ ಅಕ್ಕಿ ಹಿಟ್ಟನ್ನು ಉಪಯೋಗಿಸುತ್ತಿದ್ದರು. ಕೋಟನ್ ಜವುಳಿಗಳನ್ನು ಹಾಗೂ ಉಲ್ಲನ್‌ನಿಂದ ಮಾಡಿದ ಮೀಸೆಗಳನ್ನು ಬಳಸಲಾಗುತ್ತಿತ್ತು. ಮಣಿ ಸಾಮಾನುಗಳಿಗೆ ಮೊದಲು ಮರದ ತುಂಡುಗಳು ಉಪಯೋಗಿಸಲಾಗುತ್ತಿತ್ತು. ರಂಗಸ್ಥಳವೆಂದರೆ ನೆಲದಿಂದ ಹತ್ತು ಅಂಗುಲಗಳಷ್ಟು ಎತ್ತರವಿರುತ್ತಿತ್ತು. ದೀರ್ಘವಾದ ಪೂರ್ವರಂಗಗಳಿದ್ದು ಯಕ್ಷಗಾನ ಕಲಿಯುವ ಹುಡುಗರಿಗೆ ಹೆಚ್ಚಿನ ಪ್ರಯೋಜನವಾಗುತ್ತಿತ್ತು. ರಾತ್ರಿಯಿಂದ ಬೆಳಗಿನವರೆಗೆ ನಡೆಯುವ ಯಕ್ಷಗಾನದಲ್ಲಿ ಸುದೀರ್ಘವಾದ ಪೂರ್ವರಂಗವನ್ನು ನೋಡಿ ಅನೇಕರು ಅದರಲ್ಲೂ ಮಕ್ಕಳು ನಿದ್ದೆ ಹೋಗುತ್ತಿದ್ದರು. ಬಳಿಕ ಬಂದ ರಾಕ್ಷಸ ವೇಷಗಳ ಗದ್ದಲ ಆರ್ಭಟಗಳಿಗೆ, ವೇಷ ವಿಧಾನದ ಭೀಕರತೆಗೆ ಬೆಚ್ಚಿಬಿದ್ದು ಮತ್ತೆ ಆಯಾ ಪಾತ್ರಗಳನ್ನು ತಮ್ಮ ಮನಸ್ಸಿನಲ್ಲಿಯೇ ಕಲ್ಪಿಸಿಕೊಳ್ಳುತ್ತಿದ್ದರು. ಅನೇಕರು ಯಕ್ಷಗಾನದ ರಂಗದ ಮುಂದೆ ಬೆಳಗಿನ ತನಕ ಆಟ ನೋಡುತ್ತಿದ್ದರು. ದೂರದ ಊರುಗಳಿಂದ ಬಂದ ಪ್ರೇಕ್ಷಕರಿಗೆ ಹೋಗಲು ವಾಹನ ಸೌಕರ್ಯಗಳೂ ಇದ್ದಿರಲಿಲ್ಲ ಎಂಬ ಕಾರಣಕ್ಕೆ ಅವರು ಬೆಳಗಿನವರೆಗೆ ಆಟ ನೋಡಲೇ ಬೇಕಾಗಿತ್ತು. ಜನ ಬರಬೇಕಾದರೆ ಬಂದು ಹಿಂತಿರುಗಿ ಹೋಗಲು ವ್ಯವಸ್ಥೆ ಇಲ್ಲದ ಕಾರಣಗಳಿಗಾಗಿ ಕಲಾವಿದರು ರಾತ್ರಿಯಿಂದ ಬೆಳಗಿನವರೆಗೆ ಯಕ್ಷಗಾನವನ್ನು ಆಡಿ ತೋರಿಸಲೇ ಬೇಕಾಗಿತ್ತು. ಕೃಷಿ ಕೆಲಸಗಳ ಬಿಡುವಿನ ವೇಳೆಯಲ್ಲಿ ಮನೆ ತುಂಬಾ ಜನರಿರುವಾಗ ಅವರ ಅನಿವಾರ್ಯತೆ ಮನೆಯಲ್ಲಿ ಇಲ್ಲದೇ ಇದ್ದಾಗ ಯಕ್ಷಗಾನಗಳಿಗೆ ಪ್ರೇಕ್ಷಕರ ಕೊರತೆಯಾಗಲಿಲ್ಲ. ಹಲವು ಮಂದಿ ಪ್ರೇಕ್ಷಕರ ಮುಂದೆ ಹಲವು ಗಂಟೆಗಳ ಕಾಲ ನಿರಂತರ ನಡೆಸುವ ಪ್ರಯತ್ನ ಕಲಾತ್ಮಕವಾಗಿಯೂ ಇರುವಂತೆ ಕಲಾವಿದರು ಶ್ರಮಿಸುತ್ತಿದ್ದರು. ಪ್ರೇಕ್ಷಕರು ಹಾಗೂ ಕಲಾವಿದರಿಗಾಗಿ ಅನಿವಾರ್ಯವಾಗುತ್ತಿದ್ದ   ಯಕ್ಷಗಾನ ಪ್ರಯೋಗಗಳು ಕಲಾತ್ಮಕವಾಗಿ ರೂಪು ಪಡೆದವು. ಅನೇಕ ಹೊಟ್ಟೆಪಾಡಿಗಾಗಿ ಯಕ್ಷಗಾನದಲ್ಲಿ ದುಡಿ ಯುತ್ತಿದ್ದು ದರಿಂದ ರಂಗದಲ್ಲಿ ಅಸ್ತಿತ್ವವನ್ನು ಉಳಿಸಿಕೊಳ್ಳಲೇಬೇಕಾದ ತುರ್ತು ಕಲಾವಿದರಿಗೂ ಇತ್ತು. ಶ್ರದ್ಧೆಯಿಂದ ವೇಷವನ್ನು ರೂಪಿಸಿ ನಾಟ್ಯ ಕೌಶಲ್ಯವನ್ನು ಮೆರೆಯುವ ಕಲಾವಿದರು ಪ್ರಸಂಗದಿಂದ ಪ್ರಸಂಗಕ್ಕೆ ಬೆಳೆಯುತ್ತಿದ್ದರು. ಹಾಗೆ ಇಳಿ ವಯಸ್ಸಿನ ಹೊತ್ತಿಗೆ ಅವರು ಪ್ರಥಮ ದರ್ಜೆಯ ಕಲಾವಿದರಾಗಿ ರೂಪುಗೊಳ್ಳುತ್ತಿದ್ದರು. ಅದಕ್ಕಾಗಿ  ಕಲಾವಿದರು ಯಕ್ಷಗಾನ ರಂಗಭೂಮಿಗೆ ತಮ್ಮನ್ನು ಸಮರ್ಪಿಸಿಕೊಂಡು ದುಡಿಮೆ ಶ್ರದ್ಧೆಗಳ ಕಾರಣಕ್ಕಾಗಿ ಕಲಾವಿದರಾಗಿ ಹೆಸರುಗಳಿಸುತ್ತಿದ್ದರು.
ಯಕ್ಷಗಾನದ ರಂಗಭೂಮಿಗಾಗಲೀ ವೇಷ ಭೂಷಣಗಳಿಗಾಗಲೀ ಮಾಹಿತಿ ನೀಡುವ ಶಾಸ್ತ್ರಗ್ರಂಥಗಳು ಇಲ್ಲ. ಕಲಾವಿದರು ವೈಯಕ್ತಿಕವಾಗಿ ರೂಪಿಸಿಕೊಂಡ ಅನೇಕ ಸಂಗತಿಗಳೇ ಸಮಕಾಲೀನವಾಗಿ ಹೆಚ್ಚು ಪ್ರಸ್ತುತಗೊಂಡು ಪರಂಪರೆ ಎಂಬಷ್ಟರ ಮಟ್ಟಿಗೆ ಬೆಳೆದು ನಿಂತಿವೆ. ಹಿಂದೆ ಆಗಿ ಹೋದ ಕಲಾವಿದರನ್ನು ನೋಡಿ ಅವರದೇ ನಿಜವಾದ ಕಲಾಪರಂಪರೆ ಎಂದು ಹೇಳುತ್ತಾ ಸಮಕಾಲೀನ ಕಲೆಯಲ್ಲಿ ಶೈಥಿಲ್ಯವನ್ನು ಗುರುತಿಸುವ ಪ್ರಕ್ರಿಯೆಯು ನಿರಂತರವಾಗಿ ಸಾಗಿ ಬಂದಿದೆ. ಯಕ್ಷಗಾನದಲ್ಲಿ ಹಿಂದೆ ದುಡಿದವರ ಕಾಲದಲ್ಲೂ, ಅದಕ್ಕಿಂತ ಹಿಂದಿನದನ್ನು ಪರಂಪರೆ ಎಂದು ಒಪ್ಪಿಕೊಳ್ಳುವ ಸಂಪ್ರದಾಯವಿತ್ತು. ಹೀಗೆ ನಿರಂತರವಾಗಿ ಎಲ್ಲ ಕಾಲದಲ್ಲೂ ಕಲೆ ಸಮಕಾಲೀನವಾಗಿ ಶೈಥಿಲ್ಯವನ್ನೇ ಪ್ರದರ್ಶಿಸಿದೆ ಎಂಬುದು ಯಕ್ಷಗಾನದ ಕುರಿತ ಬರವಣಿಗೆಗಳನ್ನು ನೋಡಿದರೆ ತಿಳಿಯುತ್ತದೆ. ಗತ ವೈಭವವನ್ನು ಉತ್ಪ್ರೇಕ್ಷೆಯಿಂದ ಹೊಗಳಿ ಸಮಕಾಲೀನ ಸಂಗತಿಗಳನ್ನು ಟೀಕಿಸುವುದು ನಿರಂತರವಾಗಿ ನಡೆದಿದೆ. ಹಿಂದೆ ಹಾಗಿತ್ತು, ಇಂದು  ಹೀಗಿದೆ ಎಂಬುದರಲ್ಲಿ ಅದಕ್ಕಿರುವ ಕಾರಣವನ್ನು ಶೋಧಿಸಿ ವಿಶ್ಲೇಷಿ ಸುವುದು ಹೆಚ್ಚು ಸೂಕ್ತವಾದೀತು. ಕಾಲದ ಹರಿಯುವಿಕೆಯೊಂದಿಗೆ ಸ್ಪಂದಿಸುವ ಕಲೆಗಳು ನಿರಂತರವಾಗಿ ಬದಲಾಗಲೇ ಬೇಕಾಗುತ್ತದೆ. ಆ ಬದಲಾವಣೆಯು ಆರೋಗ್ಯ ಪೂರ್ಣ ವಾಗಿದೆಯೇ ಅಥವಾ ಇಲ್ಲವೇ ಎಂಬುದು ಚರ್ಚೆಗೆ ವಸ್ತುವಾಗಬಹುದು. ಹಾಗೆ ಆಗುವ ಅನೇಕ ಬದಲಾವಣೆಗಳು ಕಲೆಯ ಕಾರಣಕ್ಕೆ ಮಾತ್ರ ಆಗುತ್ತಿರುವುದಿಲ್ಲ. ಅದು ಒಂದು ಕಾಲದ ಹಾಗೂ ನಿರ್ದಿಷ್ಟ ಸಮುದಾಯದ ಸಾಮಾಜಿಕ, ಆರ್ಥಿಕ ಹಾಗೂ ರಾಜಕೀಯ ವಿದ್ಯಮಾನಗಳ ಜತೆಗೆ ನಿರಂತರವಾಗಿ ತಳಕು ಹಾಕಿಕೊಂಡಿರುತ್ತದೆ. ಇವೆಲ್ಲ ಬದಲಾಗುತ್ತಿರ ಬೇಕಾದರೆ ಅವುಗಳ ನಡುವೆ ಬದುಕುವ ಕಲೆಗಳಲ್ಲೂ ಬದಲಾವಣೆ ಸಹಜ ಮತ್ತು ಅನಿವಾರ್ಯ. ಈ ನೆಲೆಯಲ್ಲಿ ಯೋಚನೆ ಮಾಡಿದರೆ ಯಕ್ಷಗಾನದಂತಹ ಕಲೆಗಳ ಕಲಾತ್ಮಕ ಅಂಶವನ್ನು  ಉಳಿಸಿಕೊಳ್ಳುವಲ್ಲಿ ಪ್ರೇಕ್ಷಕರು ಹಾಗೂ ಕಲಾವಿದರು ಮಾತ್ರ ಹೊಣೆಗಾರರಾಗಿ ರುವುದಿಲ್ಲ. ಆ ಕಲಾವಿದರು ಮತ್ತು ಪ್ರೇಕ್ಷಕರು ಬದುಕುತ್ತಿರುವ ಸಮಕಾಲೀನ ಸಮಾಜವೂ ಪ್ರಮುಖ ಕಾರಣವಾಗಿರುತ್ತದೆ. ಹಾಗಾಗಿ ಕಲೆಯ ಚೌಕಟ್ಟಿನಲ್ಲಿ ಹಿಂದಿನ ಕಲಾವಿದರ ರೀತಿ ಹೀಗಿತ್ತು, ಇಂದಿನ ಕಲಾವಿದರ ರೀತಿ ಹೀಗೇ ಇರಬೇಕು ಎಂದು ಗೆರೆ ಎಳೆದು ಹೇಳುವಂತಿಲ್ಲ.
ಹಿಂದಿನ ಯಕ್ಷಗಾನಗಳಲ್ಲಿ ದುರಂತ ಪಾತ್ರಗಳಾದ ಎದುರು ವೇಷಗಳನ್ನು ಹಸಿ ಬಣ್ಣದಲ್ಲೇ ಮುಖ ವರ್ಣಿಕೆಯನ್ನು ಮಾಡಿಕೊಳ್ಳುತ್ತಿದ್ದರಂತೆ. ಕೇಶಾವರಿ ತಟ್ಟಿಯನ್ನು ಧರಿಸಿಯೇ ರಂಗಕ್ಕೆ ಬರುತ್ತಿದ್ದುವಂತೆ. ಆಗೆಲ್ಲ ದೊಂದಿ, ರಾಳ ಇತ್ಯಾದಿಗಳ ಬಳಕೆಯೂ ಇತ್ತು. ಕೆಲವರ ಪ್ರಕಾರ ಅದು ಗದ್ದಲಕ್ಕಾಗಿ ಮಾತ್ರ. ಮತ್ತೆ ಕೆಲವರ ಪ್ರಕಾರ ಅದು ಖಳನಾಯಕ ಪಾತ್ರಗಳು ರಂಗಪ್ರವೇಶ ಮಾಡುವ ಸಂಪ್ರದಾಯ. ದೇವೇಂದ್ರ, ರಾಮ, ಲಕ್ಷ್ಮಣ ಮೊದಲಾದ ವೇಷಗಳು ಕಿರೀಟ ಧರಿಸುತ್ತಿದ್ದುವು. ಕೆಲವು ಋಷಿ ಮುನಿಗಳ ಪಾತ್ರಗಳೂ ಸಹ ‘ಚೌಳಿಕಚ್ಚೆ’, ಬಾಲ್‌ಮುಂಡು, ಜುಟ್ಟುಕಟ್ಟಿ ಬರುತ್ತಿದ್ದುವಂತೆ. ಮೈಬಿಟ್ಟ ಈ ವೇಷಗಳು ಉತ್ತರೀಯ ವನ್ನು ಹಾಕಿಕೊಳ್ಳುತ್ತಿದ್ದುವಂತೆ. ಭೀಮ, ವೀರಭದ್ರ ಮೊದಲಾದ ವೇಷಗಳು ಮುಡಿಕಟ್ಟಿ ಕೊಳ್ಳುವ ಸಂಪ್ರದಾಯವಿತ್ತು. ಈಶ್ವರ ಮೊದಲಾದ ಪಾತ್ರಗಳು ದೊಡ್ಡ ಜುಟ್ಟನ್ನು ಕಟ್ಟಿಕೊಳ್ಳುತ್ತಿದ್ದುವು. ಸ್ತ್ರೀವೇಷಗಳಿಗೆ ತೆಂಕುತಿಟ್ಟಿನಲ್ಲಿ ವಿಶಿಷ್ಟವಾದ ಕಚ್ಚೆಯನ್ನುಡುವ ಪದ್ದತಿ ಇತ್ತಂತೆ. ಹೀಗೆ ಕಚ್ಚೆ ಹಾಕಿಕೊಳ್ಳಲು ಹದಿನೆಂಟು ಮೊಳದ ಸೀರೆಯೇ ಬೇಕಾಗಿತ್ತು. ಅಲ್ಲದೆ, ಸ್ತ್ರೀವೇಷಗಳಿಗೆ ವಿಶಿಷ್ಟವಾದ ಶಿರೋಭೂಷಣ, ತೋಳಬಂದಿ, ಜಡೆ ಗೊಂಡೆ, ಜಡೆ ಬಿಲ್ಲೆ, ಮುಂದಲೆ ಇತ್ಯಾದಿಗಳಿಂದ ಅಲಂಕಾರ ಗೊಳಿಸಲಾಗುತ್ತಿತ್ತು. ವಿವಾಹಿತ ಸ್ತ್ರೀವೇಷಗಳಿಗೆ ಸೂಡಿಜುಟ್ಟು ಕಟ್ಟಲಾಗುತ್ತಿತ್ತು. ಉಳಿದವು ಜಡೆ ಬಿಟ್ಟು ಬರುತ್ತಿದ್ದವು. ವಾಲಿಸುಗ್ರೀವರ ವೇಷಗಳೂ ಸಹ ಕೇಸರಿತಟ್ಟಿಯನ್ನು ಧರಿಸುತ್ತಿದ್ದುವಂತೆ. ಮುಖವನ್ನು ಹತ್ತಿಯಗೊಂಡೆ, ಚುಟ್ಟಿಗಳಿಂದ ರೂಪಿಸಲಾಗುತ್ತಿತ್ತು. ಹನುಮಂತನ ವೇಷಕ್ಕೆ ಎಂಟು ಅಥವಾ ಹತ್ತು ಸುಳಿಗಳನ್ನು ಮುಖದಲ್ಲಿ ಬರೆಯಲಾಗುತ್ತಿತ್ತು. ಚೌಳಿಕಚ್ಚೆಯನ್ನು ಉಟ್ಟು ಬಟ್ಟಲು ಕಿರೀಟವೆಂಬ ವಿಶಿಷ್ಟ ಕಿರೀಟವನ್ನು ಧರಿಸ ಲಾಗುತ್ತಿತ್ತು.
ಸುಮಾರು ೧೯ನೇ ಶತಮಾನದ ಉತ್ತರಾರ್ಧದ ವೇಳೆಗೆ ಕಂಪೆನಿ ನಾಟಕಗಳು ದಕ್ಷಿಣ ಕನ್ನಡಕ್ಕೆ ಕಾಲಿಟ್ಟುವು. ಇವು ತೆಂಕುತಿಟ್ಟು ಯಕ್ಷಗಾನದ ಮೇಲೆ ಗಾಢವಾದ ಪ್ರಭಾವವನ್ನು ಬೀರಿವೆ. ರಾಮ, ಕೃಷ್ಣ, ಹನುಮಂತ, ಈಶ್ವರ, ರಾವಣ, ಕಂಸ ಮೊದಲಾದ ಪಾತ್ರಗಳು ತಲೆಬಿಟ್ಟು, ಕಚ್ಚೆಹಾಕಿ, ಮೈಬಿಟ್ಟು, ಕಾಲ್ಚೆಂಡು, ಕಾಲ್ಮುಳ್ಳುಗಳಿಲ್ಲದೆ ವಾಸ್ತವ ರೂಪದ ವೇಷಗಳು ಯಕ್ಷಗಾನದಲ್ಲಿ ಕಾಣಿಸಿಕೊಂಡುವು. ಕುರಿಯ ವಿಠಲಶಾಸ್ತ್ರಿಗಳು ಮತ್ತು ಅವರ ಸಮಕಾಲೀನರಾದ ಇತರ ಕೆಲವರ ಪ್ರಯತ್ನದಿಂದ ವೈಭವದ ವೇಷಗಳು ಬೀದಿಗೆ ಬಂದುವು. ಆದರೆ ಕುರಿಯ ವಿಠಲ ಶಾಸ್ತ್ರಿಗಳಂತಹ ಕಲಾವಿದರ ಅಭಿನಯ ಚಾತುರ್ಯದಲ್ಲಿ ವೇಷದ ಸರಳತೆ ಕಾಣಿಸಲಿಲ್ಲ. ಆ ನಂತರದ ಕಲಾವಿದರು ವೇಷದ ಸರಳತೆಯನ್ನು ಉಳಿಸಿಕೊಂಡರೇ ಹೊರತು ಅಭಿನಯ ಕೌಶಲ್ಯದಲ್ಲಿ ಆ ಕಲಾವಿದರ ಮಟ್ಟವನ್ನು ತಲುಪಲಿಲ್ಲ. ಇಂದಿಗೂ ಅನೇಕರು ಹೇಳುವಂತೆ ಕುರಿಯ ವಿಠಲಶಾಸ್ತ್ರಿಗಳು ಮಾಡುತ್ತಿದ್ದ ವೇಷಗಳು ಮಾತ್ರ ಇಂದಿಗೂ  ನಾಟಕೀಯವಾಗಿಯೇ ಉಳಿದಿವೆ. ಅವರು ಮಾಡದೆ ಇದ್ದ ಅನೇಕ ವೇಷಗಳು ಇಂದು ಯಕ್ಷಗಾನದ ಸಂಪ್ರದಾಯದಲ್ಲೇ ಇದೆ. ಇಂದ್ರಜಿತು, ಹಿರಣ್ಯಾಕ್ಷ, ದೇವೇಂದ್ರ ಮೊದಲಾದ ಪಾತ್ರಗಳು ಇಂದಿಗೂ ಯಕ್ಷಗಾನೀಯವಾಗಿಯೇ ಉಳಿದಿವೆ.
ಯಕ್ಷಗಾನದ ವೇಷಗಳ ಬದಲಾವಣೆಯಿಂದ ಯಕ್ಷಗಾನದ ಚೌಕಟ್ಟು ಸಡಿಲವಾಯಿತು. ಸರಳ ವೇಷಗಳು ಯಕ್ಷಗಾನದ ರಂಗಚೌಕಟ್ಟಿನಲ್ಲಿ ನಿಲ್ಲಲಾರವು. ಕುರಿಯ ವಿಠಲಶಾಸ್ತ್ರಿ ಗಳಂತಹ ಪ್ರತಿಭಾವಂತ ಕಲಾವಿದರೇ ಇದನ್ನು ಮಾಡಿದ್ದಾದರೂ ಯಕ್ಷಗಾನದ ರಂಗಪರಂಪರೆಯ ದೃಷ್ಟಿಯಿಂದ ಇವುಗಳನ್ನು ಒಪ್ಪತಕ್ಕದ್ದಲ್ಲ. ತಮ್ಮ ವೈಯಕ್ತಿಕ ಆಲೋಚನೆಗಳನ್ನು ಒಂದು ದಿನದ ಪ್ರೇಕ್ಷಕರ ಮುಂದೆ ಸೈ ಎನ್ನಿಸುವಂತೆ ಮಂಡಿಸುವುದು ಸುಲಭ. ಆದರೆ ಅಭಿವ್ಯಕ್ತಿಯು ಕೇವಲ ಆ ಸಂದರ್ಭಕ್ಕೆ ಮಾತ್ರ ಸೀಮಿತವಾದುದು. ಯಕ್ಷಗಾನದ ಸಮಗ್ರ ಪರಂಪರೆಯ ದೃಷ್ಟಿಯಿಂದ ಆ ಕ್ಷಣ ಹೊತ್ತಿನ ಅಭಿನಯ ಚಾತುರ್ಯ ವಾಗಲೀ, ಕಲಾನೈಪುಣ್ಯವಾಗಲೀ  ಮುಖ್ಯವಾಗುವುದಿಲ್ಲ. ಯಕ್ಷಗಾನವೆಂಬುದು ಒಂದು ನಿರ್ದಿಷ್ಟ ಮಾಧ್ಯಮ. ಅದು ನಾಟಕೀಯವಾಗಿ ರೂಪುಗೊಳ್ಳುವಾಗಲೀ ಸಮಕಾಲೀನವಾದ ಇತರೇ  ಮಾಧ್ಯಮಗಳಿಗೆ ಪರ್ಯಾಯವಾಗಿ ರೂಪು ಪಡೆಯಲಾರದು. ಹಾಗಾಗಬೇಕಾದರೆ ಯಕ್ಷಗಾನ ಎನ್ನುವ ಪರಂಪರೆಯ ಮಾಧ್ಯಮವನ್ನು ಸಂಪೂರ್ಣವಾಗಿ ಕೈ ಬಿಡಲೇ ಬೇಕಾಗುತ್ತದೆ. ಯಾವುದೇ ಕಲಾವಿದರ ಕಲಾ ಸಾಮರ್ಥ್ಯವು ಯಕ್ಷಗಾನದ ಚೌಕಟ್ಟಿನ ಒಳಗೇ ಪ್ರಕಟವಾಗಬೇಕಾಗುತ್ತದೆ. ಆಗ ಮಾತ್ರ ಕಲೆ ಶೈಥಿಲ್ಯದ ಹಾದಿ ತುಳಿಯಲಾರದು.
ಯಕ್ಷಗಾನದ ಯಾವುದೇ ಅಭಿನಯ ಪ್ರಕಟಣೆಗಳಿಗಾಗಲೀ, ವೇಷಭೂಷಣಗಳಿಗಾಗಲೀ ವ್ಯಾವಹಾರಿಕವಾದ ಅರ್ಥ ಕಲ್ಪಿಸಬಾರದು. ವಾಸ್ತವತೆ ಎನ್ನುವುದು ಯಕ್ಷಗಾನದ ಲಕ್ಷಣ ವಲ್ಲ. ಹಾಗಾಗಿಯೇ ಯಕ್ಷಗಾನ ವೇಷ, ಬಣ್ಣ, ರಂಗಸ್ಥಳದ ವ್ಯವಸ್ಥೆ, ಬೆಳಕು ಇವ್ಯಾವುವೂ ವಾಸ್ತವ ಪ್ರಜ್ಞೆಯ ಪ್ರಕಟಣೆಗಾಗಿ ರೂಪು ಪಡೆದವುಗಳಲ್ಲ. ಗೆಜ್ಜೆ ಕಟ್ಟುವಲ್ಲಿಂದ ಕಿರೀಟ ಕಟ್ಟಿಕೊಳ್ಳುವವರೆಗಿನ ಎಲ್ಲಾ ವ್ಯವಹಾರಗಳೂ ಒಂದು ಅವಾಸ್ತವಿಕ ಜಗತ್ತಿನ ವ್ಯವಹಾರದಂತೆ ನಡೆಯುತ್ತದೆ. ಪುರಾಣದ ಪಾತ್ರಗಳನ್ನು ನಾಟಕದಲ್ಲಿ ರೂಪಿಸುವಾಗ ನಾಟಕದ ಚೌಕಟ್ಟಿಗೆ ಅನುಗುಣವಾಗಿಯೇ ರೂಪಿಸಲಾಗುತ್ತದೆ. ಪುರಾಣದ ವೇಷಗಳನ್ನು ಯಕ್ಷಗಾನದ ಮಾಧ್ಯಮಕ್ಕೆ ರೂಪಿಸುವಾಗ ಯಕ್ಷಗಾನಕ್ಕಾಗಿಯೇ, ರೂಪಿಸಲಾಗಿದೆ. ನಾಟಕದ ಪುರಾಣಪಾತ್ರ ನಾಟಕಕ್ಕೆ ಮಾತ್ರ ಸೀಮಿತ. ಅದು ಹಾಗೆಯೇ ಯಕ್ಷಗಾನದ ಚೌಕಟ್ಟಿನ ಒಳಗಡೆ ಬಂದು ಕಲಾತ್ಮಕವಾಗಲಾರದು. ಆದರೆ ನಾಟಕದ ಪಾತ್ರವು ಪೌರಾಣಿಕವಾದದ್ದೇ ಹೌದು. ಯಕ್ಷಗಾನದ ಪಾತ್ರವೂ ಕೂಡಾ ಪೌರಾಣಿಕವೇ ಹೌದು. ಅವೆರಡೂ ವಿಭಿನ್ನ ಕಲಾ ಮಾಧ್ಯಮಗಳೇ ಹೊರತು ಒಂದೇ ಅಲ್ಲ. ಹಾಗಾಗಿ ಯಾವುದೇ ಒಂದು ಕಲಾ ಪ್ರಕಾರದ ವೇಷ ಸಾಂಕೇತಿಕವಾಗಿ ಅರ್ಥಪೂರ್ಣವಾಗುವುದು ಆಯಾ ನಿರ್ದಿಷ್ಟ ಕಲಾ ಮಾಧ್ಯಮದಲ್ಲಿ ಮಾತ್ರ. ಅದುವೇ ಕಲೆಯ ಮುದ್ರೆ. ಈ ಹಿನ್ನೆಲೆಯಲ್ಲಿ ಯಕ್ಷಗಾನದ ಚೌಕಟ್ಟಿನ ಒಳಗಡೆ ನಾಟಕ, ಜಾನಪದ ಕಲಾ ಪ್ರಕಾರ ಹಾಗೂ ಇತರೆ ಕುಣಿತಗಳ ವೇಷಗಳಾಗಲೀ, ವೇಷ ವಿಧಾನಗಳಾಗಲೀ ಅರ್ಥಪೂರ್ಣವಾಗಿ ಅಳವಡಿಸಿ ಕೊಳ್ಳುವುದು ಕಷ್ಟ. ಯಕ್ಷಗಾನದ ವೇಷಗಳು ಯಕ್ಷಗಾನಕ್ಕೆ ಮಾತ್ರ ವಿಶಿಷ್ಟವಾಗಿ ಆವಿಷ್ಕಾರಗೊಂಡವುಗಳು. ಈ ವಿವರಗಳನ್ನು ಪ್ರೌಢರಾದ ಯಕ್ಷಗಾನ ಕಲಾವಿದರು ತಿಳಿದೋ ತಿಳಿಯದೆಯೋ ಅಳವಡಿಸಿಕೊಂಡಿರ ಬಹುದೇ? ಅಥವಾ ಅದನ್ನು ಮೀರಿದ ಇತರೇ ಕಾರಣಗಳೇನಾದರೂ ಇರಬಹುದೇ ಎಂಬುದೂ ಕೂಡಾ ವಿಚಾರ ಯೋಗ್ಯವಾಗಿದೆ.
ನಿರ್ದಿಷ್ಟ ತಂಡ ಅಥವಾ ಮೇಳದಲ್ಲಿ ಆಯ್ದುಕೊಂಡ  ಪ್ರಸಂಗಗಳಿಗೆ ಬೇಕಾದಷ್ಟು ವೇಷಭೂಷಣಗಳು ಲಭ್ಯವಿಲ್ಲದೆ ಇದ್ದಾಗ ಇಂತಹ ಬದಲಾವಣೆಗಳು ನಡೆದ ದೃಷ್ಟಾಂತಗಳು ಅನೇಕ ಇವೆ. ಕೆಲವೊಂದು ಸಂದರ್ಭದಲ್ಲಿ ಮೇಳದ ಅಥವಾ ತಂಡದ ಯಜಮಾನರು ಸಾಕಷ್ಟು ವೇಷ ಪರಿಕರಗಳನ್ನು ಒದಗಿಸದೇ ಇದ್ದಾಗ ಕಲಾವಿದರು ತಮಗೆ ದೊರೆತಷ್ಟು ವೇಷಭೂಷಣಗಳಲ್ಲೇ ಪಾತ್ರ ನಿರ್ವಹಿಸಿದ ಸಂದರ್ಭಗಳೂ ಇವೆ. ಆಗೆಲ್ಲ ಅನೇಕರು ಕುರಿಯ ವಿಠಲಶಾಸ್ತ್ರಿಗಳನ್ನೇ ಮಾದರಿಯಾಗಿರಿಸಿಕೊಂಡು ನಾಟಕೀಯ ವೇಷ ಧರಿಸಿ ಕೊಳ್ಳುತ್ತಿದ್ದರು. ಬದಲಾವಣೆಯನ್ನು ತಂದ ಕುರಿಯ ವಿಠಲಶಾಸ್ತ್ರಿಗಳ ದೃಷ್ಟಿಕೋನಕ್ಕೂ ಅವರನ್ನು ಅನುಸರಿಸಿದ ಇತರರ ದೃಷ್ಟಿಕೋನಕ್ಕೂ ವ್ಯತ್ಯಾಸವಿದೆ ಎಂಬುದು ಇಲ್ಲಿ ಗಮನಾರ್ಹ ಅಂಶ.
ಯಕ್ಷಗಾನ ಮೇಳಗಳು ದೀಪಾವಳಿಗೆ ಗೆಜ್ಜೆ ಕಟ್ಟಿ ವೃಷಭ ಮಾಸ ಹತ್ತರ ಪತ್ತನಾಜೆ ಯಂದು ಗೆಜ್ಜೆ  ಬಿಚ್ಚುವವರೆಗಿನ ಆರು ತಿಂಗಳು ನಿರಂತರ ಪ್ರದರ್ಶನವನ್ನು ಕೊಡುತ್ತವೆ. ಈ  ಆರು ತಿಂಗಳ ಅವಧಿಯ ಹವಾಮಾನಕ್ಕೆ ಅನುಗುಣವಾಗಿ ಕೆಲವು ಕಲಾವಿದರು ವೇಷ ವಿಧಾನದಲ್ಲಿ ಬದಲಾವಣೆ  ಮಾಡಿಕೊಂಡಿರುವುದನ್ನು ಕೂಡಾ ಇಲ್ಲಿ ಉಲ್ಲೇಖಿಸಬಹುದು. ಮಕರಾಕ್ಷ ಕಾಳಗ ಪ್ರಸಂಗವು   ವೇಗದ ನಡೆಯುಳ್ಳದ್ದೂ, ಸಾಮಾನ್ಯವಾಗಿ  ಈ ಪ್ರಸಂಗ ಮೇಳಗಳಲ್ಲಿ ಪ್ರಯೋಗಗೊಳ್ಳುವುದು ಬೆಳಗಿನ ಜಾವದಲ್ಲಿ. ದೀಪಾವಳಿಯ ನಂತರ ಶಿವರಾತ್ರಿಯವರೆಗೂ ವಿಪರೀತ ಚಳಿ ಇರುವುದರಿಂದ ಮಕರಾಕ್ಷನ ಪಾತ್ರವನ್ನು ಕಲಾವಿದ ರೊಬ್ಬರು ಯಕ್ಷಗಾನದ ಸಂಪ್ರದಾಯದಲ್ಲೇ ಕಿರೀಟ ಧರಿಸಿ  ಮಾಡುತ್ತಿದ್ದರು. ಆದರೆ ಅದೇ ಪಾತ್ರಧಾರಿ ಬೇಸಗೆಯ ಸೆಕೆಯ ದಿನಗಳಲ್ಲಿ ಮೈಬಿಟ್ಟ ನಾಟಕೀಯವಾದ  ಮಕರಾಕ್ಷನ  ವೇಷವನ್ನು ಧರಿಸುತ್ತಿದ್ದರು. ವೇಷ  ವಿಧಾನದ ಈ ಬದಲಾವಣೆ ಯಕ್ಷಗಾನದ ಚೌಕಟ್ಟಿನ ನೆಲೆಯಿಂದ ಯೋಚಿಸಿ ರೂಪಿಸಿದ್ದಲ್ಲ.  ತನ್ನ ವೈಯಕ್ತಿಕ ಹಾಗೂ ದೈಹಿಕ ಆರೋಗ್ಯದ  ದೃಷ್ಟಿಯಿಂದ, ಹವಾಮಾನಕ್ಕೆ ಅನುಗುಣವಾಗಿ ರೂಪಿಸಿದ್ದಾರೆನ್ನುವುದು  ಇಲ್ಲಿ  ಮನನೀಯ. ಅನೇಕ ವೇಳೆ ವೇಷಧಾರಿಯು ಪ್ರಯೋಗದ ಸ್ಥಳಕ್ಕೆ ವಿಳಂಬವಾಗಿ ಬಂದು ವೇಷಧಾರಣೆಗೆ ಬೇಕಷ್ಟು ಸಮಯ ಇಲ್ಲದೆ ಇದ್ದಾಗ ನಾಟಕೀಯದಂತಹ ಸರಳ ವೇಷಕ್ಕೆ ಮೊರೆ ಹೋಗುವುದೂ ಉಂಟು.
ಸುಧಾರಣೆಯ ಹೆಸರಿನಿಂದ  ಬದಲಾವಣೆಯನ್ನು ಮಾಡುವಾಗ ಯಕ್ಷಗಾನದ ಲಕ್ಷಣಗಳನ್ನು ಮಾತ್ರ ಮರೆಯಬಾರದು. ಯಕ್ಷಗಾನದ ವೇಷಗಳು ಒಂದೊಂದು  ನಿರ್ದಿಷ್ಟ ವಾದ ಪ್ರತಿಮೆಗಳು. ಅವು ಪ್ರೇಕ್ಷಕರ ಮೇಲೆ ರಾತ್ರಿಯ ನೀರವತೆಯಲ್ಲಿ ಸಂವಹನ ಗೊಳಿಸುವುದು ನಿರ್ದಿಷ್ಟವಾದ ಸೌಂದರ್ಯವನ್ನು ಹಾಗೂ ನಿರ್ದಿಷ್ಟವಾದ ಅರ್ಥ ಸಂಕೇತಗಳನ್ನು. ಅವುಗಳಿಗೆ ಲೋಪವಾಗುವಂತೆ ಮಾಡುವ ಯಾವುದೇ ಸುಧಾರಣೆ ಗಳಾದರೂ ಕಲೆಯ ದೃಷ್ಟಿಯಿಂದ ಆರೋಗ್ಯಕರವಾದುದಲ್ಲ. ತೆಂಕುತಿಟ್ಟಿನಲ್ಲಿ ಹಿಂದೆ ವೇಷಗಳಿಗೆ ಹಸಿ ಬಣ್ಣವನ್ನು  ಹಾಕಿಕೊಳ್ಳಲಾಗುತ್ತಿತ್ತಂತೆ. ಅನೇಕರು ಹೇಳುವಂತೆ ಹಸಿ ಬಣ್ಣದಲ್ಲಿ ಮುಖಭಾವ ಕಾಣುವುದಿಲ್ಲ. ಇದೂ ಕೂಡಾ ಪೂರ್ಣವಾಗಿ ಒಪ್ಪತಕ್ಕ ಮಾತಲ್ಲ. ಹಸಿ ಬಣ್ಣದಲ್ಲಿ ಗೋಚರಿಸುವ ಸ್ವಭಾವ ವಿಶೇಷಗಳನ್ನು ಇತರೇ ಬಣ್ಣಗಳಲ್ಲಿ ಮಾಡುವುದು  ಅಸಾಧ್ಯವೆಂದೇ ಕೆಲವರ ಹೇಳಿಕೆ.
ತೆಂಕುತಿಟ್ಟಿನಲ್ಲಿ ಭೀಮನ ವೇಷವು ಅತ್ಯಂತ ವಿಶಿಷ್ಟವಾದದ್ದು. ಭೀಮನ ಹುಟ್ಟು, ಬಾಲ್ಯ, ಯೌವನ ಮತ್ತು ಆತನ ವಿಶಿಷ್ಟ ನಡೆನುಡಿಗಳಿಗಾಗಿ ಭೀಮನ ಪಾತ್ರವನ್ನು ಪ್ರತ್ಯೇಕವಾಗಿ ಚಿತ್ರಿಸಲಾಗಿದೆ. ಭೀಮನ ಪಾತ್ರವು ದುಶ್ಯಾಸನ ವಧೆಯಲ್ಲಿ ರುದ್ರ ಭೀಮನಾದಾಗ ವಿಶಿಷ್ಟ ಬಣ್ಣಗಾರಿಕೆಯಿಂದ ರೂಪಿಸಲಾಗಿದೆ. ಮೀಸೆಯ ಮೇಲಿನ ಸುಳಿ, ಮುಖದ ಖಾಲಿ ಜಾಗದಲ್ಲಿ ತುಂಬಿಸುವ ಕೆಂಪು ಬಣ್ಣ ಇವೆಲ್ಲ ಈ ಪಾತ್ರದ ವೈಶಿಷ್ಟ್ಯಗಳು. ಆದರೆ ಇತರೇ ಸಂದರ್ಭಗಳ ಭೀಮನನ್ನು  ಚಿತ್ರಿಸುವಲ್ಲಿ ರುದ್ರ ಭೀಮನ ಹಾಗೆ ಚಿತ್ರಿಸಲಾಗಿಲ್ಲ. ಇವುಗಳನ್ನು ವಾಸ್ತವದ  ನೆಲೆಯಿಂದ ಸರಳಗೊಳಿಸಿದರೆ ಇಡೀ ಯಕ್ಷಗಾನದ ಪರಂಪರೆಯ ವೇಷ ವಿಧಾನವೇ ಕುಸಿಯಬಹುದು. ಹಾಗೆಯೇ ಹನುಮಂತ, ವಾಲಿ, ಸುಗ್ರೀವ ಮೊದಲಾದ ಪಾತ್ರಗಳೂ ಸಹ ಯಕ್ಷಗಾನಕ್ಕಾಗಿಯೇ ರೂಪಿಸಿದ ಪಾತ್ರಗಳು.
ತೆಂಕುತಿಟ್ಟು ಯಕ್ಷಗಾನದಲ್ಲಿ ಆಗಾಗ ಚರ್ಚೆಗೊಳಗಾಗುವ ವೇಷವೆಂದರೆ ವನವಾಸದ ರಾಮ ಲಕ್ಷ್ಮಣರದು. ಜಟಾವಲ್ಕಲಧಾರಿಗಳಾಗಿ, ನಿರಾಭರಣರಾಗಿ ಕಾಡಿಗೆ ಹೊರಟ ರಾಮಲಕ್ಷ್ಮಣರನ್ನು ಯಕ್ಷಗಾನದ ಸಂಪ್ರದಾಯದಲ್ಲಿ ಕಿರೀಟದ ವೇಷಗಳಾಗಿಯೇ ರೂಪಿಸಲಾಗುವುದು. ರಾಮಲಕ್ಷ್ಮಣರು ಜಟಾವಲ್ಕಲಧಾರಿಗಳಾದುದು ವಾಸ್ತವ ನೆಲೆಯಲ್ಲಿ ಮಾತ್ರ. ಯಕ್ಷಗಾನದ ನೆಲೆಯಲ್ಲಿ ಯೋಚಿಸಿದರೆ ಯಕ್ಷಗಾನದ ಪಾತ್ರಗಳ ದೇಹ ಪ್ರಕೃತಿಗೆ ಯಕ್ಷಗಾನ ಸಂಪ್ರದಾಯದ ಚೌಕಟ್ಟು ಬೇಕೇ ಬೇಕು. ಆ ರಾಮಲಕ್ಷ್ಮಣ ವೇಷಗಳು ನಾಡಿನಲ್ಲೇ ತಿರುಗಾಡಲಿ ಅಥವಾ ಕಾಡಿನಲ್ಲೇ ವಾಸ ಮಾಡಲಿ ಅವು ಯಕ್ಷಗಾನ ವೇಷಗಳೆಂಬ ಮೂಲಭೂತ ತಿಳುವಳಿಕೆ ಯನ್ನು ಮರೆಯಬಾರದು. ಆದರೆ ಇಂದು ಅನೇಕರು ಮೈಬಿಟ್ಟ, ಜುಟ್ಟು ಕಟ್ಟಿದ ರಾಮಲಕ್ಷ್ಮಣರನ್ನು ರಂಗದಲ್ಲಿ ತೋರಿಸುತ್ತಿದ್ದಾರೆ. ಇದು ಸಂಪ್ರದಾಯ ವಲ್ಲವೆಂದು ಬಗೆದ ಕೆಲವರು ಕಿರೀಟ ಕಟ್ಟಿದ ರಾಮಲಕ್ಷ್ಮಣರ ಬದಲು ದಗಲೆ ಇಲ್ಲದೆ ಸೋಗೋಲೆಯನ್ನು ಕತ್ತರಿಯಾಗಿ ಕಟ್ಟಿ ಬದಲಾವಣೆ ಮಾಡಿಕೊಂಡಿರುವುದನ್ನು ಕೂಡಾ ಕಾಣಬಹುದಾಗಿದೆ. ಅತಿಕಾಯನ ಮರಣಕ್ಕೆ ಶೋಕಿಸುತ್ತಿದ್ದ ಮಡದಿ ಧಾನ್ಯಮಾಲಿನಿಯನ್ನು  ಸಂತೈಸಲು ರಾವಣನು ‘ಬಿಟ್ಟ ಮಂಡೆಯಲಿ…’ ಬಂದನೆಂದು ಪ್ರಸಂಗ ಕವಿ ಹೇಳಿದ್ದಾನೆ. ಹಾಗೆಂದು ಅದನ್ನು ವೇಷದಲ್ಲಿ ವಾಚ್ಯಮಾಡಲಾಗದು.
ಪೆರ್ನಡ್ಕ ಶಾಮಭಟ್ಟರ  ಅಭಿಪ್ರಾಯದಂತೆ ಇಂದಿನ ಮೀಸೆ ರಚನಾ ವಿಧಾನವೇ ಸರಿ ಯಾಗಿಲ್ಲ. ಅವರ  ಪ್ರಕಾರ ಕ್ರೇಪ್ ಮೀಸೆ ಬರೇ ವೀರರಸವನ್ನಷ್ಟೇ ಪೋಷಿಸುತ್ತದೆ. ಭಾವನೆಗೆ ಅನುಗುಣವಾಗಿ ಉಲ್ಲನ್ ಮೀಸೆಯನ್ನು ಕಟ್ಟಿ ಹೊಂದಿಸಿಕೊಳ್ಳಬಹುದು. ವಸ್ತು ಕ್ರೇಪ್ ಆದರೂ ತೊಂದರೆ ಇಲ್ಲ. ಜವುಳಿ ಟೆರಿಕಾಟ್, ನೈಲಾನ್, ಉಪಯೋಗಿಸು ವುದರಲ್ಲೂ ದೋಷವೇನೂ ಇಲ್ಲ. ಆದರೆ ವರ್ಣ ಸಂಯೋಜನೆ ಮಾತ್ರ ವಿಕೃತ ಗೊಂಡರೆ ಢಾಳಾದ  ಜರಿಗಳು  ಬಣ್ಣಗಳು, ವೇಷವನ್ನು ಕಪ್ಪೇರಿಸುತ್ತವೆ. ಆಭರಣಗಳು ಬೆಳಕನ್ನು ಪ್ರತಿಫಲಿಸ ಬೇಕೇ ಹೊರತು ಉಡುಪನ್ನಲ್ಲ.  ಅಂದರೆ ಅಲ್ಲಿನ ಚೌಳಿ ಮಿರಿಮಿರಿ ಮಿಂಚದೆ  ಜರಿ ಮಾತ್ರ ಮಿಂಚುವಂತಿರಬೇಕು. ವರ್ಣ ರಂಜಿತವಾದ ಬಟ್ಟೆ ರಂಗಕ್ಕೆ ಶೋಭೆಯಲ್ಲ. ಬಳಸುವ ಸೋಗೋಲಿಗಳಲ್ಲಿ ಎರಡರಲ್ಲಿ ಒಂದು  ಬಿಳಿ ಬಣ್ಣದ್ದಾಗಿರಬೇಕೆಂಬುದು ಅವರ ಅಭಿಪ್ರಾಯ. ಹಿಂದೆ ಭುಜಕೀರ್ತಿಗೆ ಉಲ್ಲನ್‌ಗೊಂಡೆಗಳು ಇರಲಿಲ್ಲವಂತೆ. ಆದರೂ ಈಗಿನ ಕಪ್ಪುಗೊಂಡೆಗಳು ಬಾರ್ಡರಿನಂತೆ ಕಸೆ, ಮಾರುಮಾಲೆ, ಉಲ್ಲನ್ ಡಾಬು, ಭುಜಕೀರ್ತಿ, ಎದೆಪದಕ ಎಲ್ಲವೂ  ಕಪ್ಪು ಬಣ್ಣವಾದರೆ ವರ್ಣ ಸಂಯೋಜನೆ ಪೂರ್ಣವಾಗಬಹುದು ಎಂದು ಪೆರ್ನಡ್ಕ ಅವರು ಅಭಿಪ್ರಾಯ ಪಟ್ಟಿದ್ದಾರೆ(ಪೆರ್ನಡ್ಕ ಶಾಮಭಟ್ಟ : ೧೭, ೧೮).
ಇಂದಿನ ಸ್ತ್ರೀವೇಷಗಳು ತೀರಾ ಸಿನಿಮೀಯವಾಗಿ ವಾಸ್ತವದ ತದ್ರೂಪಿಗಳಂತಿವೆ. ಪಾದ ಮುಚ್ಚುವವರೆಗೂ ಸೀರೆಯುಟ್ಟು, ಸೊಂಟ ತೋರಿಸಿ, ಅಲ್ಲಿ ಕಪ್ಪು ಚುಕ್ಕೆ ಇಟ್ಟು, ಉದ್ದನೆಯ ಜಡೆ ಬಿಡುವ ಸ್ತ್ರೀವೇಷ ಯಕ್ಷಗಾನದ ಕ್ಷೇತ್ರದಲ್ಲಿ ಇಂದು ರೂಢಿಯಲ್ಲಿದೆ. ಇವುಗಳು ಸಾಂಪ್ರದಾಯಕವಾದ ಯಕ್ಷಗಾನದ ಇತರ ವೇಷಗಳ ಜತೆಗೆ ಹೊಂದಿಕೆಯಾಗುತ್ತಿಲ್ಲ. ಇವುಗಳಲ್ಲೂ ಕೂಡಾ ಸಮಗ್ರ ಬದಲಾವಣೆಯ ಅಗತ್ಯಗಳನ್ನು ಅನೇಕ ವಿದ್ವಾಂಸರು, ಕಲಾವಿದರು, ಪ್ರೇಕ್ಷಕರು ಮನಗಂಡಿದ್ದಾರೆ. ಹಾಗೆಂದು ಯಕ್ಷಗಾನ ಪ್ರಯೋಗಗಳಲ್ಲಿ ಈ ಬದಲಾವಣೆಗಳಿಗೆ ಪುರಸ್ಕಾರ ದೊರೆತಿಲ್ಲ. ಕಮ್ಮಟಗಳಲ್ಲಿ, ವಿಚಾರ ಸಂಕಿರಣಗಳಲ್ಲಿ ಶಿಥಿಲವಾದ ಸ್ತ್ರೀವೇಷಗಳ ಬಗೆಗೆ ಸುದೀರ್ಘವಾಗಿ ಚರ್ಚಿಸುವ ಪರಿಪಾಠ ಒಂದೆಡೆಯಾದರೆ, ರಂಗಭೂಮಿಯಲ್ಲಿ ಪರಂಪರೆಯಿಂದ ದೂರ ಸರಿದ ಸಿನಿಮೀಯ ಸ್ತ್ರೀವೇಷಗಳು ನಿರಂತರ ವಾಗಿ ರಂಗೇರಿಸುತ್ತಿವೆ. ಹಿಂದೆ ಪ್ರಚಲಿತದಲ್ಲಿದ್ದ ಸಾಂಪ್ರದಾಯಿಕ ಕ್ರಮದ ಸ್ತ್ರೀವೇಷವೆಂದರೆ ಗೆಜ್ಜೆ ಕಾಣುವಂತೆ ಕಚ್ಚೆ ಹಾಕಿ, ಹೊಟ್ಟೆ ಬೆನ್ನುಗಳು ಕಾಣದಂತೆ ಕುಪ್ಪಸ ತೊಡುತ್ತಿದ್ದವು. ಕಡಗ, ತೋಳಬಂದಿ, ಮಾರುಮಾಲೆಗಳಿರುವ ಡಾಬು, ಕೊರಳು ಮುಚ್ಚುವ ಆಭರಣಗಳು, ಪಾತ್ರಕ್ಕನುಗುಣವಾದ ಜುಟ್ಟು ಅಥವಾ ಜಡೆ ಇವುಗಳನ್ನು ಧರಿಸಿದ ಪ್ರತಿಮಾತ್ಮಕವಾದ ಯಕ್ಷಗಾನದ ಸ್ತ್ರೀವೇಷಗಳು ರಂಗದಲ್ಲಿ ಬರುತ್ತಿದ್ದುವು. ಕಾಲ ಮುಳ್ಳು, ಕಾಲ್ಗೆಜ್ಜೆ, ಕಾಲ್ಚೆಂಡು ಇವುಗಳೆಲ್ಲ ವೇಷಗಳಿಗೆ ಕಡ್ಡಾಯವಾಗಿದ್ದರೆ ಯಕ್ಷಗಾನದ ಪ್ರತಿಮಾತ್ಮಕವಾದ ವೇಷ ವಿಧಾನ ಪೂರ್ಣವಾದಂತಾಗುತ್ತದೆ.
ಯಕ್ಷಗಾನದ ಆಹಾರ್ಯದಲ್ಲಿ ಕೆಲವು ಬದಲಾವಣೆಗಳು
ಯಕ್ಷಗಾನದ ವೇಷಭೂಷಣಗಳು ಸಾಂದರ್ಭಿಕವಾಗಿ ಕಾಲದ ತಾಳಗತಿಗನುಸರಿಸಿ ಬದಲಾವಣೆಗಳನ್ನು ಕಂಡಿವೆ. ಕಲಾವಿದರು ತಮ್ಮ ಅನುಕೂಲಕ್ಕೆ ತಕ್ಕಂತೆ ಮಾಡಿಕೊಂಡ ಸಾಂದರ್ಭಿಕ ಬದಲಾವಣೆಗಳು ಕೆಲವೊಮ್ಮೆ ತಾತ್ಕಾಲಿಕವಾಗಿ ಮರೆಯಾಗಿವೆ. ಕೆಲವೊಮ್ಮೆ ಹೊಸ ಆವಿಷ್ಕಾರದ ಹೆಸರಿನಲ್ಲಿ ಭದ್ರವಾಗಿ ನೆಲೆಯೂರಿವೆ. ಅನೇಕ ವೇಳೆ ಪ್ರಯೋಗಗಳ ಸಂದರ್ಭದಲ್ಲಿ ಕಲಾವಿದರು ಮಾಡಿಕೊಳ್ಳುವ ಬದಲಾವಣೆಗಳು ಅದು ತತ್ಕಾಲೀನ ಸಮಸ್ಯೆಯನ್ನು ಪರಿಹರಿಸುವ ನಿಟ್ಟಿನಿಂದ ಮಾಡಿಕೊಂಡ ಆಕಸ್ಮಿಕ ಬದಲಾವಣೆಗಳಾಗಿರುತ್ತವೆ. ಈ ಬದಲಾವಣೆಗಳಿಗೆ ಸಾಂದರ್ಭಿಕವಾದ ವಿಭಿನ್ನ ಕಾರಣಗಳೂ ಇರುತ್ತವೆ. ಆದರೆ ಪ್ರಜ್ಞಾಪೂರ್ವಕವಾಗಿ ಮಾಡಿಕೊಂಡಿರುವ ಬದಲಾವಣೆಗಳು ಅತ್ಯಂತ ಮುಖ್ಯವಾಗುತ್ತವೆ. ಹಾಗೆ ಬದಲಾವಣೆ ಮಾಡಿಕೊಂಡ ಕೆಲವು ಸಂಗತಿಗಳನ್ನು ಇಲ್ಲಿ ಗಮನಿಸಬಹುದು.
ಇತ್ತೀಚಿನ ದಿನಗಳಲ್ಲಿ ನಾಟಕದ ಅನುಕರಣೆಯಿಂದ ತಯಾರಿಸಿದ ಮಣಿ ಕಿರೀಟಗಳು ಅಥವಾ ಬೆಳ್ಳಿಯ ಕಿರೀಟಗಳು ಯಕ್ಷಗಾನದಲ್ಲಿ ಬಳಕೆಯಲ್ಲಿವೆ. ಇವುಗಳನ್ನು ಟೊಪ್ಪಿ ಕಿರೀಟವೆಂದೂ ಕರೆಯುತ್ತಾರೆ.
ಹಿಂದೆ ಯಕ್ಷಗಾನದ ವೇಷಧಾರಿಗಳು ಕೂದಲು ಬೆಳೆಸಿ ತುರುಬು ಕಟ್ಟಿಕೊಳ್ಳುತ್ತಿದ್ದರು. ಇದರಿಂದ ವೇಷದ ಶಿರೋಭೂಷಣಗಳನ್ನು ಭದ್ರವಾಗಿ ಧರಿಸಲು ಅನುಕೂಲವಿತ್ತು. ಸ್ತ್ರೀ ವೇಷಗಳು ಸಹಜ ತುರುಬಿಗೆ ಚವುರಿ ಸೇರಿಸಿ ಹೆಣೆಯುತ್ತಿದ್ದ ಜಡೆಗಳು ಹೆಚ್ಚು ಆಕರ್ಷಣೀಯ ವಾಗಿರುತ್ತಿದ್ದವು. ಇಂದು ಕಲಾವಿದರು ಸಾಮಾಜಿಕ ಅನಿವಾರ್ಯತೆಯ ಕಾರಣಕ್ಕಾಗಿ ತುರುಬನ್ನು ಬಿಟ್ಟವರು ಇಲ್ಲವೇ ಇಲ್ಲವೆನ್ನುವಷ್ಟು ವಿರಳವಾಗಿದ್ದಾರೆ. ಹಿಂದೆ ನೂರಕ್ಕೆ ನೂರು ಯಕ್ಷಗಾನ ಕಲಾವಿದರು ಸ್ವಯಂ ತುರುಬು ಹೊಂದಿದವರೇ ಆಗಿದ್ದರು.
ಪಾರಂಪರಿಕ ಯಕ್ಷಗಾನದಲ್ಲಿ ಸ್ತ್ರೀವೇಷದ ವೇಷಭೂಣಗಳು ತೀರಾ ಅಲಕ್ಷ್ಯಕ್ಕೆ ಒಳಗಾಗಿದ್ದುವು. ಅವರು ಕಪ್ಪು ಸೀರೆ ಮತ್ತು ಕೆಂಪು ರವಕೆಯನ್ನು ತೊಟ್ಟುಕೊಂಡು ದೈನಂದಿನ ಮಹಿಳೆಯರ ಉಡುಗೆ ತೊಡುಗೆಗಳಲ್ಲಿ ವೇದಿಕೆಗೆ ಬರುತ್ತಿದ್ದರು. ಶ್ರೀಕೃಷ್ಣ ಪರಮಾತ್ಮನ ಮಡದಿಯರಾದ ರುಕ್ಮಿಣಿ, ಸತ್ಯಭಾಮೆಯರು  ಹಾಗೂ ಸೀತೆ, ಅಂಬೆ, ಪಂಚಪಾಂಡವರ ಪತ್ನಿ ದ್ರೌಪದಿ ಮೊದಲಾದವರೆಲ್ಲ ವಾಸ್ತವ ಉಡುಗೆಗಳಲ್ಲೇ ರಂಗಸ್ಥಳವನ್ನು ಪ್ರವೇಶಿ ಸುತ್ತಿದ್ದರು. ಹೀಗೆ ಸ್ತ್ರೀ ಪಾತ್ರಗಳನ್ನು ನಿರ್ಲಕ್ಷಿಸಿ ಕೇವಲ ಪ್ರೇಕ್ಷಕರನ್ನು ಆಕರ್ಷಿಸಬಲ್ಲ ವೇಶ್ಯೆಯರಂತೆ ಮಾತ್ರ ತೋರಿಸಲಾಗುತ್ತಿತ್ತು. ಸ್ತ್ರೀ ಪಾತ್ರಕ್ಕಾದ ಅನ್ಯಾಯವನ್ನು ಗಮನಿಸಿದ ಕಾರಂತರು ಬಡಗುತಿಟ್ಟಿಗೆ ಪೌರುಷ ಪ್ರಧಾನವಾದ ಪುರುಷವೇಷಗಳಿಗೆ ಹೊಂದಿಕೆ ಯಾಗುವಂತಹ ಆಕರ್ಷಕ ಶಿರೋಭೂಷಣವನ್ನು ಸ್ತ್ರೀಪಾತ್ರಗಳಿಗೆ ಸೃಷ್ಟಿಸಿದರು. ಚಿತ್ತಾಕರ್ಷಕ ವಾದ ಬಳೆ, ಕಂಠಾಭರಣ, ಸೊಂಟಪಟ್ಟಿ ಇತ್ಯಾದಿಗಳನ್ನು ಪೂರಕ ವಾಗಿ ಸೃಷ್ಟಿಸಲಾಯಿತು.
ಪುರುಷ ಪಾತ್ರದ ಆನೆ ಕಿವಿ ಆಕಾರದ ಮುಂಡಾಸು ಎಂಬ ಶಿರೋಭೂಷಣದ ಹಿನ್ನೆಲೆಯಲ್ಲಿ ಕೆಂಪು ಮತ್ತು ಕಪ್ಪು ಬಟ್ಟೆಯ ಮೇಲೆ ಚಿನ್ನ ಮತ್ತು ಬೆಳ್ಳಿಯ ಬಣ್ಣದ ಬೇಗಡೆಯ ಲಾಡಿಗಳನ್ನು ಮುಖದಿಂದ ಹೊರಡುವ ಕಿರಣಗಳಿಗೆ ಸಾಂಕೇತಿಕವಾಗಿ ಸುತ್ತಲಾಗುತ್ತಿತ್ತು. ಇಲ್ಲಿಯೂ ಮಿತಿಮೀರಿದ ಅಲಂಕಾರವು ಪ್ರಕಾಶಮಾನವಾದ ಲಾಡಿಗಳ ಹೊಳಪನ್ನು ಕಡಿಮೆ ಮಾಡುತ್ತಿತ್ತು. ಪುರುಷ ವೇಷದಲ್ಲಿ ಗುಣಾಕಾರದ ಎದೆ ಕವಚವನ್ನು ಕೆಂಪು ಅಥವಾ ಕಪ್ಪು ಅಂಗಿಯ ಮೇಲೆ ಧರಿಸಲಾಗುತ್ತಿತ್ತು. ಈ ಎದೆ ಕವಚ ಕೂಡಾ ಕಣ್ಣುಕುಕ್ಕುವಂತಿರುವ ಆಭರಣ. ಸೊಂಟಪಟ್ಟಿಯೂ ಇದೇ ತೆರನ ಇನ್ನೊಂದು ಆಭರಣ. ಹಳದಿ ಬಣ್ಣದ  ಈ ಆಭರಣಗಳು ಅವುಗಳಿಗೆ ಸಿಕ್ಕಿಸಿದ ಕಪ್ಪು ಗೊಂಡೆಗಳಿಂದಾಗಿ ಪೇಲವವಾಗಿ ಕಾಣುತ್ತವೆ. ಹೆಚ್ಚಿನ ಸಂಖ್ಯೆ ಯಲ್ಲಿರುವ ಇಂತಹ ಕಪ್ಪು ಗೊಂಡೆಗಳು ಕೆಂಪು ಮತ್ತು ಹಳದಿ ಬಣ್ಣಗಳ ಪ್ರಭಾವವನ್ನು ಕಡಿಮೆ ಮಾಡುತ್ತಿದ್ದವು. ಇವುಗಳನ್ನು ಶಿವರಾಮ ಕಾರಂತರು ಔಚಿತ್ಯವನ್ನರಿತು ಪರಿಷ್ಕರಿಸಿದರು.
ಪ್ರಸಂಗಗಳಿಗೆ ಅನುಗುಣವಾಗಿ ಯಕ್ಷಗಾನದಲ್ಲಿ ಋಷಿ, ವಿದೂಷಕ, ದೂತ ಮೊದಲಾದ ಪಾತ್ರಗಳು ಬರುತ್ತವೆ. ಇಂತಹ ಪಾತ್ರಗಳೆಲ್ಲ ಸಾಮಾನ್ಯವಾಗಿ ಕೊಳಕು ಉಡುಪಿನಲ್ಲಿಯೇ ರಂಗಸ್ಥಳವನ್ನು ಪ್ರವೇಶಿಸುತ್ತಿದ್ದುವು. ಕಾರಂತರು ಅವುಗಳನ್ನೆಲ್ಲ ಕೈಬಿಟ್ಟು ಬಿಳಿ ಬಟ್ಟೆಗೆ ಕೆಂಪು ಪಟ್ಟಿಯನ್ನು ಜೋಡಿಸಿದ ಉಡುಪನ್ನು ಸಿದ್ಧ ಪಡಿಸಿದರು. ಆದರೂ ಈ ಪಾತ್ರಗಳು ಉಳಿದ ಕಾಲ್ಪನಿಕ ಪಾತ್ರಗಳಿಗೆ ಹೋಲಿಸಿದರೆ ತೀರಾ ತದ್ವಿರುದ್ಧವಾಗಿಯೇ ಕಾಣಿಸಿಕೊಳ್ಳುತ್ತಿವೆ.
ಹಿಂದಿನ ಕಾಲದಲ್ಲಿ ಹಿಮ್ಮೇಳದ ಕಲಾವಿದರಿಗೂ ಸೂಕ್ತ ಉಡುಗೆಗಳಿದ್ದುವು. ರಂಗದಲ್ಲಿ ಅವರೆಲ್ಲ ಕೆಂಪು ಮುಂಡಾಸನ್ನು ಧರಿಸಿ, ಬಿಳಿ ಜುಬ್ಬಾ ಧರಿಸಿ, ಪಂಚೆ ಉಟ್ಟುಕೊಳ್ಳುತ್ತಿದ್ದರು. ತರುವಾಯದ ದಿನಗಳಲ್ಲಿ ಹಿಮ್ಮೇಳದ  ಕಲಾವಿದರೆಲ್ಲ ತಮಗೆ ಖುಷಿ ಬಂದಂತೆ ಉಡುಗೆ ಗಳನ್ನು ತೊಟ್ಟುಕೊಂಡು ಯಕ್ಷಗಾನ ರಂಗಸ್ಥಳದ ಕಾಲ್ಪನಿಕ ವೇದಿಕೆಗೆ ಹೊಂದಿಕೆಯಾಗದ ರೀತಿಯಲ್ಲಿ ಕಾಣಿಸಿಕೊಳ್ಳುತ್ತಾರೆ. ಸಾಮಾನ್ಯ ಯಕ್ಷಗಾನಗಳಲ್ಲಿ ಇಂದಿಗೂ ಇದೇ ರೀತಿ ಮುಂದುವರಿದಿದೆ. ಕಾರಂತರು ತಾವು ಸಿದ್ಧಪಡಿಸಿದ ಯಕ್ಷಗಾನ ಬ್ಯಾಲೆಗಳಲ್ಲಿ ಹಿಮ್ಮೇಳದವರು ರಂಗದ ಮೇಲೆ ಕಾಣಿಸಿಕೊಳ್ಳುವುದೇ ಇಲ್ಲ. ಅವರು ರಂಗಸ್ಥಳದ ಎಡ ಅಥವಾ ಬಲ ಬದಿಯಲ್ಲಿ ಅಸ್ಪಷ್ಟ ಬೆಳಕಿನಲ್ಲಿ ಕಾಣಿಸಿಕೊಳ್ಳುತ್ತಾರೆ. ರಂಗಭೂಮಿಯು ಕೇವಲ ಪ್ರಸಂಗದ ಪಾತ್ರಧಾರಿಗಳಿಗೆ ಮಾತ್ರ ಮೀಸಲಾದ ಜಾಗ ಎಂದು ಕಾರಂತರು ನಿರ್ಣಯಿಸಿದ್ದರು(ಶಿವರಾಮ ಕಾರಂತ, ೨೦೦೦ : ೪೭). ಕಾರಂತರು ಬಡಗುತಿಟ್ಟನ್ನು ಮಾತ್ರ ಕನ್ನಡ ಯಕ್ಷಗಾನ ಪರಂಪರೆಯೆಂದು ತಿಳಿದು ಈ ಎಲ್ಲಾ ಪರಿಷ್ಕಾರವನ್ನು ಮಾಡಿದರು. ಇದರ ಪ್ರಭಾವ ತೆಂಕುತಿಟ್ಟಿನಲ್ಲಿ ಆಗಲೇ ಇಲ್ಲ. ಈ ತೆರನ ಪ್ರಯೋಗಗಳೋ, ಪರಿಷ್ಕಾರ ಗಳೋ ತೆಂಕುತಿಟ್ಟಿನಲ್ಲಿ ಆಗಲಿಲ್ಲ.
ಯಕ್ಷಗಾನದ ಕಲಾವಿದರು ಅನೇಕ ವೇಳೆ ತಂಡದಲ್ಲಿ ಪ್ರಭಾವೀ ಕಲಾವಿದರಾಗಿದ್ದ ಸಂದರ್ಭಗಳಲ್ಲಿ ಹೊಸ ತೆರನ ವೇಷ ಪರಿಷ್ಕಾರಗಳಿಗೆ ಸೂಚನೆಗಳನ್ನು ನೀಡಿದ್ದಿದೆ. ಕುರಿಯ ವಿಠಲಶಾಸ್ತ್ರಿ ಎಂಬ ಕಲಾವಿದರು ಕೆಲವು ಪ್ರಸಂಗಗಳ ಪದ್ಯಗಳಿಗೆ ಅನುಸರಿಸಿ ಪಾತ್ರಗಳ ವೇಷ ಪದ್ಧತಿಯಲ್ಲೂ, ವೇಷಭೂಷಣಗಳಲ್ಲೂ ಕೆಲವು ಬದಲಾವಣೆಗಳನ್ನು ರೂಢಿಗೆ ತಂದುದನ್ನು ಗಮನಿಸಬಹುದು. ಪಂಚವಟಿ ಪ್ರಸಂಗದಲ್ಲಿ ರಾಮಲಕ್ಷ್ಮಣರು ಜಟಾವಲ್ಕಲ ಧಾರಿಗಳಾಗಿ ಕಾಡಿಗೆ ಹೊರಟರು ಎಂದು ಕವಿ ಹೇಳಿದ್ದಾನೆ. ಈ ಅರ್ಥದಲ್ಲಿ ಯಕ್ಷಗಾನದಲ್ಲಿ ಭಾಗವತರು ಪದ್ಯವನ್ನು ಹಾಡಿದಾಗ ರಾಜಯೋಗ್ಯವಾದ ಉಡುಗೆ ತೊಡುಗೆಗಳನ್ನು ಧರಿಸಿದ ರಾಮಲಕ್ಷ್ಮಣ ಪಾತ್ರಧಾರಿಗಳು ರಂಗವನ್ನು ಪ್ರವೇಶಿಸುತ್ತಿದ್ದರು. ಇಬ್ಬರ ತಲೆಯಲ್ಲೂ ಕಿರೀಟಗಳಿರುತ್ತಿದ್ದುವು. ರಾಮಲಕ್ಷ್ಮಣರು ವನವಾಸ ಸಂದರ್ಭದಲ್ಲಿ ವನವಾಸ ಮಾಡುವವ ರಂತೆಯೇ ಜಟಾವಲ್ಕಲಧಾರಿಗಳಾಗಿರಬೇಕು ಎಂಬುದು ಕುರಿಯ ವಿಠಲಶಾಸ್ತ್ರಿಗಳ ಅಭಿಪ್ರಾಯ(೨೦೦೨ : ೩೫). ಈ ಅಭಿಪ್ರಾಯಕ್ಕೆ ಮೇಳದಲ್ಲಿ ಮನ್ನಣೆ ದೊರೆತದ್ದರಿಂದ ತೆಂಕುತಿಟ್ಟು ಯಕ್ಷಗಾನ ಸಂದರ್ಭದಲ್ಲಿ ಜಟಾವಲ್ಕಲಧಾರಿಗಳಾದ ರಾಮ ಮತ್ತು ಲಕ್ಷ್ಮಣ ಪಾತ್ರಗಳು ಪಂಚವಟಿ ಪ್ರಸಂಗದಲ್ಲಿ ರೂಢಿಗೆ ಬಂದುವು. ಆದರೆ ಇಂದಿಗೂ ಪರಂಪರೆ ಎಂದರೆ ರಾಮಲಕ್ಷ್ಮಣರು ಎಲ್ಲ ಸಂದರ್ಭಗಳಲ್ಲೂ ರಾಜಯೋಗ್ಯವಾದ ಉಡುಗೆಗಳನ್ನು ಧರಿಸಿಯೇ ಯಕ್ಷಗಾನದಲ್ಲಿ ಪ್ರಕಟವಾಗಬೇಕು ಎಂದು ವಾದಿಸುತ್ತಾರೆ. ಇಂಥವರು ಕವಿಯ ಆಶಯ ವನ್ನಾಗಲೀ, ಪ್ರಸಂಗದ ಸಂದರ್ಭವನ್ನಾಗಲೀ ಗಮನಕ್ಕೆ ತೆಗೆದುಕೊಳ್ಳುವುದಿಲ್ಲ. ಕುರಿಯ ವಿಠಲಶಾಸ್ತ್ರಿಗಳು ಮಾಡಿದ ಬದಲಾವಣೆ ಪ್ರೇಕ್ಷಕ ರಂಜನೆಯ ದೃಷ್ಟಿಯಿಂದ ಸರಿಯಿರಬಹುದು. ಕವಿಯ ಆಶಯದ ನೆಲೆ ಯಿಂದಲೂ ಸೂಕ್ತವೆನಿಸಬಹುದು. ಆದರೆ ಯಕ್ಷಗಾನದ ಗುರುತಿನ (identity) ದೃಷ್ಟಿಯಿಂದ ಪಾತ್ರಗಳು ಯಕ್ಷಗಾನೀಯ ವೇಷಭೂಷಣಗಳಲ್ಲೇ ಪ್ರಕಟವಾಗಬೇಕಾಗುತ್ತದೆ. ರಾಮಲಕ್ಷ್ಮಣರೇ ಇರಲಿ, ಅಥವಾ ಇನ್ನಿತರ ಯಾವುದೇ ಪಾತ್ರಗಳಿರಲಿ ಪ್ರಯೋಗದ ಸಂದರ್ಭವನ್ನು ಹೊರತುಪಡಿಸಿದರೂ ಆ ಪಾತ್ರಕ್ಕೆ ಯಕ್ಷಗಾನದ ಲಕ್ಷ್ಮಣಗಳಿರಬೇಕು. ಅವಿಲ್ಲದೆ ಹೋದರೆ ಕಲೆಯ ಸಂಕೇತವು ಉಳಿಯುವುದಿಲ್ಲ, ಅದರ ಶ್ರೀಮಂತಿಕೆಯು ಕಳೆದು ಹೋಗುತ್ತದೆ.
ಕುರಿಯ ವಿಠಲಶಾಸ್ತ್ರಿಗಳು ವಿಶಿಷ್ಟ ಕಿರೀಟದ ಹನುಮಂತನ ಪಾತ್ರವನ್ನು ಸ್ವಲ್ಪ ಬದಲಾವಣೆ ಮಾಡಿದರು. ಈಗಾಗಲೇ ವಿವರಿಸಿರುವ ಕಥಕಳಿಯ ಹನುಮಂತನ ವೇಷಭೂಷಣಗಳೇ ತೆಂಕುತಿಟ್ಟಿನ ಸಂದರ್ಭದಲ್ಲಿ ಸಾಂಪ್ರದಾಯಿಕ ಹನುಮಂತನೆಂದು ಒಪ್ಪಿಕೊಳ್ಳಲಾಗುತ್ತದೆ. ಹನುಮಂತನ ಪಾತ್ರಧಾರಿ ತನ್ನ ಕಿರೀಟ ವಿಶೇಷದಿಂದಲೂ, ಕಪಿ ಚೇಷ್ಟೆಗಳಿಂದಲೂ ಹಾಗೂ ಕೆಲವು ಮಾತುಗಳಿಂದ ಮಾತ್ರ ಹನುಮಂತನೆಂದು ತಿಳಿಯುವ ಪರಿಸ್ಥಿತಿ ಇತ್ತು. ಕುರಿಯ ವಿಠಲಶಾಸ್ತ್ರಿಗಳು ಮಾರುತಿಯ ಮೈಯನ್ನೇ ಹೋಲುವ ಕೃತಕ ರೋಮಗಳಿರುವ ಅಂಗಿಯನ್ನು ತಯಾರಿಸಿದರು. ಅಂಗಿಯ ಬಣ್ಣವನ್ನು ಹೋಲುವಂತೆ ಮುಖದ ಬಣ್ಣವನ್ನೂ ಬದಲಾಯಿಸಿದರು. ರಂಗಸ್ಥಳದಲ್ಲಿ ದೀವಟಿಗೆಯ ಬೆಳಕಿನಲ್ಲಿ ಸ್ಪಷ್ಟವಾಗಿ ಕಾಣುವ ಬಣ್ಣಗಾರಿಕೆ, ಪೆಟ್ರೋಮ್ಯಾಕ್ಸ್ ಬಂದ ದಿನಗಳ ಬಳಿಕ ಆ ಬೆಳಕಿಗೂ ಬಳಿಯುವ ಬಣ್ಣಕ್ಕೂ ಹೊಂದಾಣಿಕೆಯಾಗುತ್ತದೋ ಎಂಬುದನ್ನು ಪರಿಶೀಲಿಸಿದವರಲ್ಲ. ಆದರೆ ಕುರಿಯ ವಿಠಲಶಾಸ್ತ್ರಿ ಅವರು ಮುಖವರ್ಣಿಕೆ, ವೇಷಭೂಷಣ ಇವು ಬದಲಾದ ಬೆಳಕಿನಲ್ಲಿ ಹತ್ತಿರಕ್ಕೂ ದೂರಕ್ಕೂ ಒಂದೇ ರೀತಿಯಾಗಿ ಕಾಣುವಂತಹ ವೇಷ ವೈವಿಧ್ಯವನ್ನು ಕುರಿತು ಯೋಚಿಸಿದರು(೨೦೦೨ : ೩೫).
ಸಾಂಪ್ರದಾಯಕವಾದ ಹನುಮಂತನ ವೇಷವನ್ನು ಬಿಟ್ಟು ನಾಟಕದ ವೇಷದಲ್ಲಿ ಮೊದಲು ಪ್ರಕಟವಾದದ್ದು ಬಡಗುತಿಟ್ಟಿನಲ್ಲಿ. ಸುಮಾರು ೧೯೪೦ರಲ್ಲಿ ವೀರಭದ್ರನಾಯಕರು ಬಂಟ್ವಾಳ ತಾಲೂಕಿನ ಕನ್ಯಾನದಲ್ಲಿ ನಡೆದ ಆಟದಲ್ಲಿ ನೋಡಿದ ಕುರಿತು ಮುಳಿಯ ಮಹಾಬಲ ಭಟ್ಟ ಅವರು ತಮ್ಮ ಲೇಖನವೊಂದರಲ್ಲಿ (೨೦೦೧ : ೧೯೨) ಉಲ್ಲೇಖಿಸಿದ್ದಾರೆ. ಆ ವೇಳೆಗೆ ತೆಂಕುತಿಟ್ಟಿನಲ್ಲಿ ಕಾವು ಕಣ್ಣ, ಕುಂಬಳೆ ತಿಮ್ಮಪ್ಪ ಮೊದಲಾದ ಕಲಾವಿದರು ಪರಂಪರೆಯ ಹನುಮಂತನ ವೇಷದಲ್ಲಿಯೇ ಆಟದಲ್ಲಿ ಕಾಣಿಸಿಕೊಳ್ಳುತ್ತಿದ್ದರು. ತೆಂಕುತಿಟ್ಟಿ ನಲ್ಲಿ ಕುರಿಯ ವಿಠಲಶಾಸ್ತ್ರಿಗಳ ಕಾಲದಲ್ಲಿ ಹನುಮಂತನ ನಾಟಕೀಯ ವೇಷ ಪ್ರತ್ಯಕ್ಷ ವಾಯಿತು. ಅದಕ್ಕೂ ಪೂರ್ವದಲ್ಲಿ ಎರಡೂ ತಿಟ್ಟುಗಳಲ್ಲಿ ಒಂದೇ ರೀತಿಯಾದ ಹನುಮಂತನ ಪಾತ್ರಗಳಿದ್ದುವು ಎನ್ನುವುದನ್ನು ಅನೇಕರು ಪ್ರತಿಪಾದಿಸುತ್ತಾರೆ. ನಾಟಕೀಯ ವೇಷದ ಹನುಮಂತನ ವೇಷಕ್ಕೆ ಬಡಗು ತಿಟ್ಟಿನಲ್ಲಿ ಅಂತಹ ಪ್ರೋದೊರೆಯಲಿಲ್ಲ. ಆದರೆ ತೆಂಕುತಿಟ್ಟಿನ ಕಲಾವಿದರು ನಾಟಕೀಯ ಹನುಮಂತನ ವೇಷವನ್ನೇ ಬಹುತೇಕ ನೆಚ್ಚಿಕೊಂಡರು.
ಯಕ್ಷಗಾನವು ವಿಭಿನ್ನ ಕಾಲಘಟ್ಟಗಳಲ್ಲಿ ಬದಲಾವಣೆಗೆ ಒಳಗಾಗಿದೆ. ಎಲ್ಲ ಕಾಲಘಟ್ಟ ಗಳಲ್ಲೂ ಅದು ಆಹಾರ್ಯದ ದೃಷ್ಟಿಯಿಂದ ಪರಂಪರೆಯನ್ನು ಬಿಟ್ಟು ಶಿಥಿಲವಾಗುತ್ತಾ ಬಂದಿದೆ ಎಂಬ ಆರೋಪವನ್ನು ಹೊತ್ತುಕೊಂಡೇ ಬಂದಿದೆ. ಕಾಲದ ವಿದ್ಯಮಾನಗಳಿಗೆ ಹೊಂದಿಕೊಂಡು ಈ ಬದಲಾವಣೆ ಒಂದು ವೇಳೆ ಅನಿವಾರ್ಯವೇ ಇರಬಹುದು. ಹಿಂದಿನ ಕಲಾವಿದರು ಅವುಗಳನ್ನು ಪೋಷಿಸಿದ ರೀತಿಯಲ್ಲಿ ಉಳಿಸಿಕೊಳ್ಳಲು ಅಸಾಧ್ಯವಾಗಿರಬಹುದು. ಹಿಂದೆ ಹೊನ್ನೆಣ್ಣೆಯ ದೀಪದ ಮಂದ ಬೆಳಕಿನಲ್ಲಿ ಯಕ್ಷಗಾನದ ಆಟಗಳು ನಡೆಯುತ್ತಿದ್ದುವು. ತೆರೆದ ಬಯಲಿನಲ್ಲಿ ಮಂದ ಬೆಳಕಿನಲ್ಲಿ ಆಟಗಳು ಭೂಮಿ ಮತ್ತು ಆಕಾಶವನ್ನೇ ವೇದಿಕೆ ಯನ್ನಾಗಿ ರೂಪಿಸಿಕೊಂಡು ಬರುತ್ತಿದ್ದುವು. ಹಿನ್ನೆಲೆಯಲ್ಲಿಯೂ ಆಕಾಶವೇ ಪ್ರೇಕ್ಷಕರಿಗೆ ಕಾಣಿಸುತ್ತಿತ್ತು. ಎದುರು ಕುಳಿತ ಪ್ರೇಕ್ಷಕರು ಪಾತ್ರಧಾರಿಗಳಿಗೆ ಕಾಣಿಸುತ್ತಿರಲಿಲ್ಲ. ಕಲಾವಿದರು ತಮ್ಮೆಲ್ಲ ಸಾಮರ್ಥ್ಯಗಳ ಮೇಲೆ ಆಹಾರ್ಯವನ್ನು ಬಳಸಿ ರಂಗಕ್ರಿಯೆಯಲ್ಲಿ ತೊಡಗಿದರೆ ಪ್ರೇಕ್ಷಕನ ಮನಸ್ಸು ಕಲಾವಿದನ ಸಾಮರ್ಥ್ಯ ವನ್ನು ಹಿಂಬಾಲಿಸಿ ಬೆಳೆಯುತ್ತಿತ್ತು. ಕಾಲ್ಪನಿಕವಾಗಿ ಅಲೌಕಿಕ ಜಗತ್ತೊಂದು ಕನಸಿನ ರೂಪದಲ್ಲಿ ನಿರ್ಮಾಣ ವಾಗುತ್ತಿತ್ತು. ಹೊನ್ನೆಣ್ಣೆಯ ಮಂದ ಬೆಳಕಲ್ಲಿ ರಾತ್ರಿ ಹೊತ್ತಿನಲ್ಲಿ ಪರಿಣಾಮಕಾರಿಯಾಗಿ ಶೋಭಿಸುತ್ತಿದ್ದ ವೇಷಗಳು ಪರಿವರ್ತನೆಯ ಅಲೆಗೆ ತಲೆಬಾಗಲೇ ಬೇಕಾಯಿತು.
ಈ ಅಲೆಯ ಪರಿಣಾಮವಾಗಿ ನಲ್ವತ್ತರ ದಶಕದಲ್ಲಿ ಗ್ಯಾಸ್‌ಲೈಟುಗಳ ಹೊನ್ನೆಣ್ಣೆಯ ದೊಂದಿ ಬೆಳಕಿನ ಜಾಗವನ್ನು ಆಕ್ರಮಿಸಿಕೊಂಡವು. ಹೊನ್ನೆಣ್ಣೆಯ ಮಂದ ಬೆಳಕಿನಲ್ಲಿ ರಂಗಸ್ಥಳದ ಹತ್ತಿರ ಕುಳಿತ ಪ್ರೇಕ್ಷಕರಿಗೆ ಮಾತ್ರ ಕಾಣಿಸುತ್ತಿದ್ದ ವೇಷಗಳು ಹೆಚ್ಚು ದೂರದವರೆಗೆ ಕಾಣಿಸತೊಡಗಿದವು. ಇದರಿಂದ ಪ್ರೇಕ್ಷಕರ ಸಂಖ್ಯೆ ಜಾಸ್ತಿಯಾಯಿತು. ಪ್ರೇಕ್ಷಕರು ಕುಳಿತುಕೊಳ್ಳುವ ಬಯಲು ವಿಸ್ತಾರವಾಯಿತು.
೫೦ರ ದಶಕದಲ್ಲಿ ಗ್ಯಾಸ್‌ಲೈಟಿನ ಬದಲಾಗಿ ವಿದ್ಯುದ್ದೀಪಗಳು ರಂಗಸ್ಥಳವನ್ನು ಬೆಳಗಿದುವು. ಇದರಿಂದ ಹೆಚ್ಚು ವಿಸ್ತಾರಗೊಂಡ ಪ್ರೇಕ್ಷಕ ವರ್ಗಕ್ಕೆ ವೇಷಗಳನ್ನು ನೋಡುವುದು ಸಾಧ್ಯವಾಯಿತು. ಪಾತ್ರಗಳ ಮಾತುಗಳನ್ನು ಪ್ರೇಕ್ಷಕರು ಕೇಳುವಂತಾಗಲು ಧ್ವನಿವರ್ಧಕಗಳು ಅನಿವಾರ್ಯವಾದುವು. ಬದಲಾಗಿ ಬೆಳಕಿಗನು ಗುಣವಾಗಿ ಯಕ್ಷಗಾನದ ವೇಷಭೂಷಣಗಳು, ಬಳಸುತ್ತಿದ್ದ ಬಣ್ಣ ಇವೆಲ್ಲವೂ ಬದಲಾದುವು. ವಿದ್ಯುದ್ದೀಪ ಹಾಗೂ ಧ್ವನಿವರ್ಧಕಗಳು ಯಕ್ಷಗಾನದ ಸ್ವರೂಪವನ್ನು ಬಹುತೇಕ ಬದಲಾಯಿಸಿದುವು.
ಬೆಳದಿಂಗಳಿನಲ್ಲಿ ಎಂಬಂತೆ ನಡೆಯುತ್ತಿದ್ದ ಆಟಗಳು ವಿದ್ಯುತ್‌ನ ಪ್ರಖರ ಬೆಳಕಿಗೆ ಬಂದಾಗ ಹಗಲಿನಲ್ಲಿಯೇ ನಡೆದಂತಾದುವು. ವೇಷಭೂಷಣಗಳ ವಿವರಗಳೆಲ್ಲ ಬಹಿರಂಗ ವಾದವು. ತ್ರೇತಾಯುಗದ, ದ್ವಾಪರಯುಗದ ಪಾತ್ರಗಳ ನಿಗೂಢ ಜಗತ್ತು ಲೌಕಿಕವಾದ ವ್ಯಾವಹಾರಿಕ ಜಗತ್ತಿನಲ್ಲಿ ಬಯಲಾದುವು. ಈ ಕಾರಣಕ್ಕಾಗಿ ಯಕ್ಷಗಾನದ ವೇಷಭೂಷಣ ಗಳು ಹಗಲು ಬೆಳಕಿನಲ್ಲೆಂಬಂತೆ ಮುಚ್ಚಿ ನಿಗೂಢವಾಗಬೇಕಾಯಿತು. ಇಂತಹ ಬದಲಾವಣೆ ಗಳು ಯಕ್ಷಗಾನದ ಆಹಾರ್ಯಕ್ಕೆ ಹೊಸ ರೂಪವನ್ನು, ಹೊಸ ಶೋಭೆಯನ್ನು ತಂದು ಕೊಟ್ಟಿರಬಹುದು. ಆ ಬದಲಾವಣೆ ಅನೇಕ ವೇಷಗಳಲ್ಲಿ ಪರಂಪರೆಯ ಚೌಕಟ್ಟಿನಲ್ಲಿಯೇ ಉಳಿದುಕೊಂಡಿವೆ ಎಂಬುದು ಗುರುತಿಸಬೇಕಾದ ಸಂಗತಿ. ಇಲ್ಲಿ ಬರುವ ವೇಷವಿಧಾನಗಳಲ್ಲಿನ ಅನೇಕ ಸಂಗತಿಗಳು ಅನೇಕ ಸಂಕೇತಗಳ ರೂಪದಲ್ಲಿ ಇಂದಿಗೂ ಉಳಿದುಕೊಂಡಿವೆ. ಅರ್ಥಹೀನವೆನ್ನಿಸುವ ಅನೇಕ ಸಂಗತಿಗಳು ಸಾಂಸ್ಕೃತಿಕ ಪಳೆಯುಳಿಕೆಗಳಾಗಿ ಪರಂಪರೆಯ ಹೆಸರಿನಲ್ಲಿ ಉಳಿದುಕೊಂಡಿವೆ.
ಯಕ್ಷಗಾನದ ವೇಷಭೂಷಣಗಳು ಪಾತ್ರಗಳ ಮಾನ ಮುಚ್ಚಿಕೊಳ್ಳುವ ವಸ್ತುಗಳಲ್ಲ. ಯಕ್ಷಗಾನದ ವೇಷಗಳು ಪಾತ್ರಗಳ ಸ್ವಭಾವವನ್ನು ಪ್ರಕಟಪಡಿಸುವ ರೀತಿಯ ಕಾಲ್ಪನಿಕ ರಚನೆಗಳು, ವಾಸ್ತವ ಜಗತ್ತಿಗಿಂತ ಬೇರೆಯಾಗುವ ಪ್ರಕ್ರಿಯೆಯಲ್ಲಿ ಯಕ್ಷಗಾನದ ಆಹಾರ್ಯ ಬಹಳ ಮುಖ್ಯವಾಗುತ್ತದೆ. ಮುಖಕ್ಕೆ ಹಾಕುವ ಬಣ್ಣ, ತೊಟ್ಟುಕೊಳ್ಳುವ ಕಿರೀಟ ಹಾಗೂ ಇನ್ನಿತರ ಅಲಂಕಾರ ವಸ್ತುಗಳೆಲ್ಲ ಒಂದು ಪಾತ್ರದ ಸ್ವಭಾವವನ್ನು ಪ್ರಕಟಿಸುವ ಉದ್ದೇಶಕ್ಕಾಗಿಯೇ ಇರುತ್ತದೆ. ಜತೆಗೆ ರಂಗಭೂಮಿಯ ಕಲಾತ್ಮಕ ಸಂವಿಧಾನಕ್ಕೆ ಸಂಬಂಧ ಪಟ್ಟದ್ದೂ ಆಗಿರುತ್ತದೆ. ಯಕ್ಷಗಾನದ ವೇಷವೊಂದರ ನಿಲುವಿನ ರೀತಿಗೂ, ಅದರ ಅಂಗಾಂಗಗಳ ಇರುವಿಕೆಗೂ ತೊಟ್ಟು ಕೊಳ್ಳುವ ವೇಷಭೂಷಣಗಳ ಭಾರಕ್ಕೂ ಪರಸ್ಪರ ಸಂಬಂಧವಿದೆ. ತಲೆಯಲ್ಲಿ, ಮೈಯಲ್ಲಿ ಭಾರವಿಲ್ಲದ ವ್ಯಕ್ತಿಯ ನಿಲುವಿಗೂ, ಭಾರ ಹೊತ್ತಿರುವ ವ್ಯಕ್ತಿಯ ನಿಲುವಿಗೂ ಇರುವ ವ್ಯತ್ಯಾಸವನ್ನು ನೆನಪಿಸಿಕೊಳ್ಳಬಹುದು. ಸಾಮಾನ್ಯವಾಗಿ ಯಕ್ಷಗಾನದ ಕಿರೀಟ ಅಥವಾ ಇತರೇ ಶಿರೋಭೂಷಣಗಳು ಸುಮಾರು ಎರಡರಿಂದ ಐದು ಕಿ.ಗ್ರಾಂ ತೂಗುತ್ತವಂತೆ. ಭುಜಕೀರ್ತಿ, ಕೊರಳಹಾರ, ತೋಳ್ಕಟ್ಟು ಇತ್ಯಾದಿ ಆಭರಣಗಳೆಲ್ಲ ಸೇರಿದರೆ ಸುಮಾರು ೪ ಕಿ.ಗ್ರಾಂ ತೂಗುತ್ತವಂತೆ. ಇವೆಲ್ಲವನ್ನು ಹೊತ್ತುಕೊಂಡ ಒಂದು ವೇಷ ರಂಗಸ್ಥಳದಲ್ಲಿ ತನ್ನ ನಡಿಗೆಯಲ್ಲಿ ಭಾರವನ್ನು ಪ್ರಕಟಿಸಲೇ ಬೇಕಾಗುತ್ತದೆ. ದೇಹಕ್ಕೆ ತೊಟ್ಟುಕೊಂಡ ಈ ಎಲ್ಲ ಅಲಂಕಾರ ವಸ್ತುಗಳನ್ನು ದಾರಗಳಿಂದ ಕಟ್ಟಿಕೊಳ್ಳುವಾಗ ಮೈಯಲ್ಲಿ ಒಟ್ಟು ೬೪ ಗಂಟುಗಳು ಆಗುತ್ತವೆ ಎಂದು ಹೇಳಲಾಗಿದೆ (ರಾಘವ ನಂಬಿಯಾರ್.ಕೆ.ಎಂ, ೧೯೯೮ : ೬೨). ಹೊರೆ ಹೊತ್ತವನೊಬ್ಬನ ನಡಿಗೆಗೂ, ಮೈಯಲ್ಲಿ ಅನೇಕ ಗಂಟುಗಳನ್ನು ಕಟ್ಟಿಸಿಕೊಂಡವನ ನಿಲುಮೆಯ ವಿನ್ಯಾಸಕ್ಕೂ, ಬಾಗು ಬಳುಕುಗಳಿಗೆ ಸಹಜವಾಗಿಯೇ ಒಂದು ರೀತಿಯ ಶೋಭೆ ಇರುತ್ತದೆ. ವೇಷಗಳ ಭಾರವಿಲ್ಲದ ಪಾತ್ರದ ನಿಲುವಿನಲ್ಲಿಯೂ ಭಿನ್ನವಾದ ವಿನ್ಯಾಸವಿರುತ್ತದೆ. ಕಿರೀಟ, ಪಕಡಿ, ಕೇಸರಿತಟ್ಟಿ ಯಂತಹ ಶಿರೋಭೂಷಣಗಳನ್ನು ಕಟ್ಟಿಕೊಂಡಾಗ ತಲೆಯ ಮೇಲಿನ ಭಾರ ಒಂದೆಡೆಯಾದರೆ ಚಲನೆಯಲ್ಲಿ ಗಾಳಿಯೊಡ್ಡುವ ತಡೆಯು ವೇಷದ ಚಲನೆಯನ್ನು ನಿಯಂತ್ರಿಸುತ್ತದೆ. ಪಾತ್ರಗಳು ಸೊಂಟಕ್ಕೆ ಕಟ್ಟಿದ ಬಾಲ್‌ಮುಂಡುಗಳು ಗಾಳಿಯಲ್ಲಿ ಸುತ್ತುತ್ತಾ ವೇಷದ ನಡಿಗೆಗೆ ನಿಯಂತ್ರಣ ವನ್ನೊಡ್ಡುತ್ತದೆ. ಈ ಎಲ್ಲಾ ಕಾರಣಗಳಿಗಾಗಿ ಯಕ್ಷಗಾನದ ವೇಷಧಾರಿ ಅವಾಸ್ತವ ಚಲನವಲನಗಳನ್ನು ರಂಗದಲ್ಲಿ ಪ್ರಕಟಿಸುತ್ತಾನೆ. ವ್ಯಾವಹಾರಿಕ ಲೌಕಿಕಕ್ಕಿಂತ ಅಲೌಕಿಕವಾದ ಕಲಾತ್ಮಕ ಜಗತ್ತಿನ ಅನಾವರಣಕ್ಕೆ ಪೂರಕವಾಗುತ್ತಾನೆ.
ರಾಜಕೀಯವಾಗಿ, ಸಾಮಾಜಿಕವಾಗಿ ಹಾಗೂ ಸಾಂಸ್ಕೃತಿಕವಾಗಿ ಆದ ಸ್ಥಿತ್ಯಂತರಗಳು ಯಕ್ಷಗಾನದ ಮೇಲೂ ಪ್ರಭಾವವನ್ನು ಬೀರಿವೆ. ಜನಸಂಖ್ಯಾ ಸ್ಫೋಟ, ಆರ್ಥಿಕ ಏರುಪೇರುಗಳು ಅನ್ಯ ಮಾಧ್ಯಮಗಳ ಪ್ರಭಾವ, ಮಾರುಕಟ್ಟೆಯಲ್ಲಿ ಲಭ್ಯವಾದ ಆಧುನಿಕ ವಾದ ಪರಿಕರಗಳು ಇವೆಲ್ಲ ಜನರ ಅಭಿರುಚಿಯನ್ನು ಬದಲಾಯಿಸಿದವು. ಪರಿಣಾಮದಲ್ಲಿ ಯಕ್ಷಗಾನದ ಸ್ವರೂಪದಲ್ಲೂ ಹೊಸ ತೆರನ ಬದಲಾವಣೆಗಳು ಗೋಚರಿಸಿದವು. ೧೯೫೭ರಲ್ಲಿ ಶಿವರಾಮ ಕಾರಂತರು ಪ್ರಕಟಿಸಿದ ಯಕ್ಷಗಾನ ಬಯಲಾಟ ಕೃತಿಯ ಮೂಲಕ ಯಕ್ಷಗಾನ ಕ್ಷೇತ್ರದಲ್ಲಿ ಹೊಸ ವಿದ್ಯತ್ ಸಂಚಾರವೊಂದು ಅಲೆಯೆಬ್ಬಿಸಿತು. ಯಕ್ಷಗಾನವನ್ನು ಸಾಮಾಜಿಕವಾಗಿ ಅವಗಣಿಸುತ್ತಿದ್ದ ಜನರು ಹಾಗೂ ವಿದ್ವಾಂಸರು ಯಕ್ಷಗಾನವನ್ನು ಹೊಸ ನೆಲೆಯಿಂದ ನೋಡಲು ಆರಂಭಿಸಿದರು. ಜೊತೆಗೆ ಈ ಕಾಲಘಟ್ಟದಲ್ಲಿ ಬೆಳಕು ಮತ್ತು ಧ್ವನಿಯ ವ್ಯವಸ್ಥೆಗಳು ಯಕ್ಷಗಾನದ ಮೇಲೆ ನೇರವಾದ ಪ್ರಭಾವವನ್ನು ಬೀರಿವೆ. ಹೊನ್ನೆಣ್ಣೆಯ ದೀವಟಿಗೆಯ ಮಂದ ಬೆಳಕಿನಲ್ಲಿ ನಡೆಯುತ್ತಿದ್ದ ಯಕ್ಷಗಾನಗಳ ಸಂದರ್ಭ ದಲ್ಲಿ ೫೦೦ ಜನರಿಗಿಂತ ಹೆಚ್ಚು ಪ್ರೇಕ್ಷಕರಿರುತ್ತಿರಲಿಲ್ಲ. ಬಯಲಿನಲ್ಲಿ ನಡೆಯುತ್ತಿದ್ದಾಗ ಆಟದಲ್ಲಿ ಒಂದು ಕನಸಿನ ಲೋಕವು ನಿರ್ಮಾಣವಾಗುತ್ತಿತ್ತು. ಕಲಾವಿದರಿಗೂ ಪ್ರೇಕ್ಷಕರನ್ನು ನೇರವಾಗಿ ನೋಡುವಂತೆಯೂ ಇರಲಿಲ್ಲ. ಅವರು ತಮ್ಮ ಪಾಡಿಗೆ ತಮ್ಮ ಪ್ರತಿಭೆಗಳನ್ನು ರಂಗದ ಮೇಲೆ ಪ್ರಯೋಗಿಸುವ ಕಡೆಗೆ ಮಾತ್ರ ತಮ್ಮ ನಿಷ್ಠೆಯನ್ನು ತೋರಿಸುತ್ತಿದ್ದರು. ರಂಗಸ್ಥಳಕ್ಕೆ ಗ್ಯಾಸ್‌ಲೈಟ್ ಬಂದುದರಿಂದ ಪ್ರೇಕ್ಷಕರ ಸಂಖ್ಯೆ ಹೆಚ್ಚಾಯಿತು. ಇದೆಲ್ಲವನ್ನು ಮೀರಿ ೫೦ರ ದಶಕದಲ್ಲಿ ವಿದ್ಯುತ್ ದೀಪದ ವ್ಯವಸ್ಥೆ ರಂಗವನ್ನು ಹೊಸ ಬೆಳಕಿನಲ್ಲಿ ತೋರಿಸಿತು. ಪ್ರೇಕ್ಷಕ ವರ್ಗದ ಸಂಖ್ಯೆ ಹೆಚ್ಚಾದಂತೆ ಪೂರಕವಾಗಿ ಧ್ವನಿವರ್ಧಕಗಳು ಯಕ್ಷಗಾನ ರಂಗಸ್ಥಳದಲ್ಲಿ ಜಾಗ ಹಿಡಿದವು. ವಿದ್ಯುತ್ ದೀಪ ಮತ್ತು ಧ್ವನಿವರ್ಧಕ ಇವೇ ಯಕ್ಷಗಾನದ ಪರಂಪರಾಗತ ವಾದ ರಂಗಸ್ವರೂಪವನ್ನು ಪ್ರಮುಖವಾಗಿ ಬದಲಾಯಿಸಿದ ಸಂಗತಿಗಳು.
ಈ ಕಾರಣಗಳಿಗಾಗಿ ಯಕ್ಷಗಾನದ ಮುಖವರ್ಣಿಕೆ ವೇಷಭೂಷಣಗಳಲ್ಲಿ ಸಾಕಷ್ಟು ಬದಲಾವಣೆಗಳು ಅನಿವಾರ್ಯವಾದವು. ದೀವಟಿಗೆಯ ಬೆಳಕಿನಲ್ಲಿ ಮಸುಕು ಮಸುಕಾಗಿದ್ದ ವೇಷಗಳು ವಿದ್ಯುತ್ ಬೆಳಕಿನಲ್ಲಿ ಸ್ಪಷ್ಟವಾಗಿ ಗೋಚರವಾಗತೊಡಗಿದವು. ಮಾರುಕಟ್ಟೆಯಲ್ಲಿ ದೊರೆಯುವ ಝರಿ ವಸ್ತುಗಳು, ಪ್ಯಾಸ್ಟಿಕ್ ಪರಿಕರಗಳು, ಗಾಜುಗಳು ಮೊದಲಾದ ಹೊಳಪಿನ ವಸ್ತುಗಳೆಲ್ಲ ಯಕ್ಷಗಾನದ ವೇಷಭೂಷಣಗಳಲ್ಲಿ ಬಂದು ಸೇರಿಕೊಂಡವು. ವಿದ್ಯುತ್‌ನ ಬೆಳಕಿನಲ್ಲಿ ಪ್ರಖರವಾಗಿ ಶೋಭಿಸಲು ಮುಖವರ್ಣಿಕೆಯಲ್ಲೂ ಮಾರುಕಟ್ಟೆಯ ಹೊಸ ಬಣ್ಣದ ಸಾಮಗ್ರಿಗಳು ಜಾಗ ಪಡೆದವು.
ಯಕ್ಷಗಾನದ ಮೇಲೆ ರವಿವರ್ಮನ ವರ್ಣಚಿತ್ರಗಳಿಂದ ಪ್ರೇರಣೆಗೊಂಡ ವೃತ್ತಿ ನಾಟಕ ಕಂಪನಿಗಳ ಪೌರಾಣಿಕ ಪಾತ್ರಗಳ ವೇಷಭೂಷಣಗಳ, ತಮಿಳು ಸಿನಿಮಾಗಳ ಕಟ್ಟುಕತೆಗಳ, ಪಾಳೆಯಗಾರರ ವೇಷವಿಧಾನ ಮೊದಲಾದವುಗಳನ್ನೆಲ್ಲ ಯಕ್ಷಗಾನ ಕಲಾವಿದರು ಅಳವಡಿಸಿಕೊಂಡರು. ಇವು ಪ್ರೇಕ್ಷಕರಿಗೂ ಆಕರ್ಷಣೀಯವಾಗಿ ಕಂಡವು.
ಇದೇ ವೇಳೆಗೆ ಯಕ್ಷಗಾನದ ಪರಿವರ್ತನೆಗೆ ಇನ್ನೆರಡು ಹೊಸ ಅಂಶಗಳು ಕಾರಣವಾಗಿವೆ. ಇವುಗಳಲ್ಲಿ ಮೊದಲನೆಯದು ಯಕ್ಷಗಾನಕ್ಕೆ ಶ್ರೀಮಂತ ಕೃಷಿಕರ ಆಶ್ರಯ ತಪ್ಪಿದ್ದು. ಎರಡನೆಯದು ಡೇರೆಯ ಮೂಲಕ ವಾಣಿಜ್ಯೀಕರಣಗೊಂಡಿದ್ದು. ೫೦ರ ದಶಕದಲ್ಲಿ ಕರ್ನಾಟಕದ ಕರಾವಳಿ ಜಿಲ್ಲೆಗಳು ತೀವ್ರವಾದ ಆರ್ಥಿಕ ಮುಗ್ಗಟ್ಟನ್ನು ಎದುರಿಸಿದವು. ಕೃಷಿಯಿಂದ ಲಾಭವು ಇಲ್ಲವಾಗಿ ಕೃಷಿ ಕುಟುಂಬಗಳು ಕವಲುಗಳಾಗಿ ಒಡೆದವು. ಹಣ ನೀಡಿ ಬಯಲಾಟ ಆಡಿಸುತ್ತಿದ್ದ ಕೃಷಿ ಕುಟುಂಬಗಳು ಆರ್ಥಿಕ ಭದ್ರತೆಯನ್ನು ಕಳೆದು ಕೊಂಡಿದ್ದರಿಂದ ಆಟ ಆಡಿಸಲು ಹಿಂಜರಿದವು. ಯಕ್ಷಗಾನಕ್ಕೆ ಸಮಾಜದ ಪ್ರತಿಷ್ಠಿತರ ಬೆಂಬಲ ದೊರೆಯದಿದ್ದಾಗ ಮೇಳಗಳು ಬೀದಿಯ ಪ್ರದರ್ಶನಗಳಾಗಿ ಬದಲಾದವು. ಇದರಿಂದ ಸಮಾಜದ ಸಭ್ಯರು ಯಕ್ಷಗಾನ ನೋಡಲು ಹಿಂಜರಿ ಯುವ ಹಾಗಾಯಿತು. ಈ ಕಾರಣಕ್ಕಾಗಿ ಯಕ್ಷಗಾನಗಳು ಆರ್ಥಿಕ ಕಾರಣಕ್ಕಾಗಿ ಡೇರೆಯೊಳಗೆ ಪ್ರದರ್ಶನ ಏರ್ಪಡಿಸಬೇಕಾದ ಅನಿವಾರ್ಯತೆ ತಲೆದೋರಿತು. ಸರ್ಕಸ್ ಕಂಪನಿಗಳಿಂದ ಯಕ್ಷಗಾನದ ಜನ ಡೇರೆ ಹಾಕಿಕೊಳ್ಳುವ ವಿದ್ಯೆಯನ್ನು ಕಲಿತರು. ಹಣಕೊಟ್ಟು ಆರಾಮ ಕುರ್ಚಿಯಲ್ಲಿ ಕುಳಿತು ಆಟ ನೋಡುವ ಡೇರೆಯ ವ್ಯವಸ್ಥೆಯನ್ನು ಜನರು ಬೆಂಬಲಿಸಿದರು. ಈ ವೇಳೆಗೆ ಸಣ್ಣಪುಟ್ಟ ಕೃಷಿಕ ಭೂಮಾಲಿಕರೇ ಹಣಕೊಟ್ಟು ಆಟ ನೋಡುವ ಪ್ರೇಕ್ಷಕರಾಗಿ ಬಂದರು (ನೋಡಿ : ರಾಘವ ನಂಬಿಯಾರ್.ಕೆ.ಎಂ, ೧೯೯೮).
ಶ್ರೀಮಂತ ಕೃಷಿಕರ ಆಶ್ರಯದಲ್ಲಿ ನಡೆಯುತ್ತಿದ್ದ ಆಟಗಳು ಬಹುತೇಕ ಆಟ ಆಡಿಸುವವರ ಮರ್ಜಿಗೆ ಅನುಗುಣವಾಗಿ ಪ್ರಯೋಗಗಳು ಏರ್ಪಡುತ್ತಿದ್ದವು. ಆಟದ ಸ್ತ್ರೀವೇಷಗಳಿಗೆ ಮನೆಯ ಹೆಂಗಸರ ಸೀರೆ, ಆಭರಣಗಳನ್ನು ತೊಟ್ಟುಕೊಳ್ಳಲು ಕೊಡುವುದು ತಮ್ಮ ಅಭಿರುಚಿಗೆ ತಕ್ಕಂತೆ ವೇಷವಿಧಾನಗಳನ್ನು ರೂಪಿಸುವ ಪ್ರಯತ್ನವು ಇದೇ ವೇಳೆಗಾಯಿತು. ಕಲೆ ತನ್ನ ಮರ್ಜಿಯನ್ನು ಬಿಟ್ಟುಕೊಟ್ಟು ಪೋಷಕರ ಮರ್ಜಿಯನ್ನು ಕಾಯ್ದುಕೊಂಡಿತು. ೫೦-೬೦ರ ದಶಕದಲ್ಲಿ ಯಕ್ಷಗಾನವು ಆಶ್ರಯದಾತರ ನೆರವಿನಿಂದ ತಾರಾ ಮೌಲ್ಯದ ಕಲಾವಿದರು ರೂಪುಗೊಂಡರು.
ಡೇರೆ ಮೇಳಗಳು ಮೊದಮೊದಲು ಪೌರಾಣಿಕ ಆಟಗಳನ್ನು ಆಡಿದರೆ ಬರಬರುತ್ತ ಹೊಸ ಸಾಮಾಜಿಕ ಕಥಾನಕಗಳ ಕಡೆಗೆ ಒಲವು ತೋರಿದವು. ೭೦ರ ದಶಕದಲ್ಲಿ ಭೂ ಸುಧಾರಣೆ ಜಾರಿಗೆ ಬಂದು ಹಳೆ ಭೂ ಮಾಲಿಕರು ಆರ್ಥಿಕ ಮುಗ್ಗಟ್ಟಿಗೆ ಬಲಿಯಾದರು. ಡೇರೆ ಆಟಗಳಿಗೆ ಪ್ರೇಕ್ಷಕರ ಸಂಖ್ಯೆ ಅನಿವಾರ್ಯವಾಗಿ ಕುಸಿಯಿತು. ಹಳೆಯ ಭೂಮಾಲೀಕ ರಂತೂ ಡೇರೆ ಮೇಳಗಳ ಆಟಗಳತ್ತ ಸುಳಿಯಲಿಲ್ಲ. ಹೊಸ ಪ್ರೇಕ್ಷಕರನ್ನು ಸೃಷ್ಟಿಸಿ, ಹೊಸ ರುಚಿಯ ಕಥೆಗಳನ್ನು ಉಣಿಸುವುದು ಮೇಳಗಳಿಗೂ ಅನಿವಾರ್ಯವಾಯಿತು. ಈ ಸಂದರ್ಭ ದಲ್ಲಿ ತುಳು ಬೂತೊ ಪಾರ್ತನಗಳ ಕಥೆಗಳು ಪ್ರಸಂಗಗಳಾದವು. ಆ ಬಳಿಕ ಸಿನಿಮಾ ಅನುಕರಣೆಯ ನಾಟಕೀಯ ಕಥೆಗಳು ಹಾಗೂ ಕಾಲ್ಪನಿಕ ಪ್ರಸಂಗಗಳು ಯಕ್ಷಗಾನದ ರಂಗಭೂಮಿಯಲ್ಲಿ ಹಾಜರಾದವು. ೮೦ರ ದಶಕದಿಂದೀಚೆಗೆ ಜನಪ್ರಿಯ ನಾಟಕಗಳ ಮಾದರಿಯ ಯಕ್ಷಗಾನ ಪ್ರಯೋಗಗಳು ಡೇರೆ ಮೇಳಗಳಲ್ಲಿ ಪ್ರಚುರಗೊಂಡವು.
ಕಾಸರಗೋಡು, ದಕ್ಷಿಣಕನ್ನಡದ ಬಹುತೇಕ ಪ್ರದೇಶಗಳಲ್ಲಿ ತುಳು ಪ್ರಸಂಗಗಳು ಜನಪ್ರಿಯವಾದವು. ಜನರ ಆಡುನುಡಿಗೆ ಸಮೀಪವಾದ ತುಳು ಭಾಷೆ ಸುಲಭ ಗ್ರಾಹ್ಯವಾಗಿ ಪ್ರೇಕ್ಷಕರಿಗೆ ಒದಗಿ ಬಂತು. ಹಿಂದಿನ ಕಾಲದಲ್ಲಿ ಕಟ್ಟು ಹಾಸ್ಯಗಳಾಗಿ ಬರುತ್ತಿದ್ದ ಹೆಂಡ ಮಾರುವವ, ಅಕ್ಕಸಾಲಿ, ಮಂತ್ರವಾದಿ, ವೈದ್ಯ, ಮಂತ್ರಿ, ವೇಶ್ಯೆ, ವ್ಯಾಪಾರಿ, ಕ್ರಿಶ್ಚಿಯನ್ ಪಾತ್ರ ಹಾಗೂ ಮುಸಲ್ಮಾನ ಪಾತ್ರಗಳು ಮೊದಲಾದ ವೇಷಗಳೆಲ್ಲ ತುಳು ಪ್ರಸಂಗಗಳ ಕಥಾ ಪಾತ್ರಗಳಾಗಿ ರಂಜಿಸಿದುವು. ಇದಕ್ಕೆ ಪೂರಕವಾಗಿ ಹಾಡುಗಾರಿಕೆಯ ಶೈಲಿಯನ್ನು ಬದಲಿಸಿಕೊಂಡು ತೆಂಕು, ಬಡಗುತಿಟ್ಟುಗಳೆರಡೂ ಕಟ್ಟು ಕಥೆಗಳ ಪ್ರದರ್ಶನವನ್ನು ಇವತ್ತಿಗೂ ಏರ್ಪಡಿಸುತ್ತಿವೆ. ತೆಂಕುತಿಟ್ಟಿನಲ್ಲಿ ಹಳೆಯ ವೇಷ ವಿಧಾನಗಳ ಜಾಗದಲ್ಲಿ ತಮಿಳು ಸಿನಿಮಾಗಳ ವೇಷಗಳನ್ನು ಹೊಸ ಬಗೆಯಲ್ಲಿ ರೂಪಿಸಿಕೊಂಡರು. ಬಡಗುತಿಟ್ಟಿನಲ್ಲಿ ಪೌರಾಣಿಕ ಪಾತ್ರಗಳ ವೇಷಭೂಷಣಗಳನ್ನೇ ಸಾಮಾಜಿಕ ಪಾತ್ರಗಳಿಗೂ ತೊಡಿಸಿದರು.
ಇಂತಹ ಪರಿವರ್ತನೆಯ ಸಂದರ್ಭದಲ್ಲಿ ಯಕ್ಷಗಾನದ ಪ್ರೇಕ್ಷಕರೂ, ಕಲಾ ಪ್ರಿಯರೂ ಯಕ್ಷಗಾನದ ಪರಂಪರೆಯ ವೈಭವವನ್ನು ಉಳಿಸಿಕೊಳ್ಳುವ ಪ್ರಯತ್ನ ಮಾಡಿದರು. ವೈಯುಕ್ತಿಕವಾಗಿ ಲೇಖಕರು ವಿಮರ್ಶೆ, ಬರವಣಿಗೆ ಸಂಶೋಧನೆಗಳ ಮೂಲಕ ಯಕ್ಷಗಾನದ ಕಡೆಗೆ ಹೊಸ ದೃಷ್ಟಿಕೋನವನ್ನು ಬೀರತೊಡಗಿದರು. ಯಕ್ಷಗಾನಕ್ಕೆ ನ್ಯಾಯವೊದಗಿಸಲು ಅನೇಕ ರಂಗಸಂಸ್ಥೆಗಳು ಪ್ರಯತ್ನಕ್ಕೆ ಮೊದಲಿಟ್ಟವು. ಜನಪ್ರಿಯತೆಯ ಹಾದಿ ತುಳಿಯುತ್ತಿದ್ದ ವೃತ್ತಿ ಮೇಳಗಳಲ್ಲಿ ಪ್ರವಾಹದ ವಿರುದ್ಧ ಎದ್ದು ನಿಲ್ಲಲು ಯತ್ನಿಸಿದವುಗಳೆಂದರೆ ಧರ್ಮಸ್ಥಳ, ಕಟೀಲು. ಧರ್ಮಸ್ಥಳ ಮೇಳವು ಪೌರಾಣಿಕ ಪ್ರಸಂಗಗಳನ್ನೇ ಆಯ್ದು ಸಂಪ್ರದಾಯಬದ್ಧವಾದ ಪೌರಾಣಿಕ ಆಟಗಳನ್ನು ಆಡುತ್ತಾ ಬಂದಿದೆ. ಇತ್ತೀಚೆಗೆ (೧೯೯೯) ಡೇರೆಯನ್ನು ಕಳಚಿಟ್ಟು ಹರಕೆ ಬಯಲಾಟ ಗಳನ್ನೇ ಏರ್ಪಡಿಸುತ್ತಾ ಬಂದಿದೆ. ಕಟೀಲಿನ ನಾಲ್ಕು ಮೇಳಗಳು ಹರಕೆಯ ರೂಪದಲ್ಲಿ ಬಂದ ಆಟಗಳನ್ನು ಏರ್ಪಡಿಸುತ್ತ ಬಂದಿದೆ. ಭಕ್ತರ ಹರಕೆ ಬಾಕಿಯನ್ನು ತೀರಿಸಲಾಗದೆ ಕಟೀಲು ದೇವಸ್ಥಾನವು ನಾಲ್ಕು ಮೇಳಗಳನ್ನು ನಡೆಸುತ್ತಿದೆ. ಕಟೀಲು ಮೇಳಗಳ ಆಟವು ಹರಕೆಯ ಪೌರಾಣಿಕ ಪ್ರಸಂಗದ ಪ್ರಯೋಗದ ವೇಳೆ ಬ್ಯಾಂಡು, ಸುಡುಮದ್ದುಗಳ ಪ್ರದರ್ಶನಗಳಿಗೆ ಅವಕಾಶ ನೀಡಿ ಹೊಸ ಅಲೆ ಎಬ್ಬಿಸಿವೆ.
ಮಂಗಳೂರಿನ ಯಕ್ಷಗಾನ ಪರಿಷತ್ತು, ಕೋಟೆಕಾರಿನ ಕಲಾ ಗಂಗೋತ್ರಿ, ಪೊಳಲಿ ಶಂಕರನಾರಾಯಣಶಾಸ್ತ್ರಿ ಸ್ಮಾರಕ ಸಮಿತಿ, ಸುಳ್ಯದ ತೆಂಕುತಿಟ್ಟು ಹಿತರಕ್ಷಣ ವೇದಿಕೆ ಇವುಗಳು ಯಕ್ಷಗಾನ ಬಯಲಾಟ ಮತ್ತು ತಾಳಮದ್ದಳೆಗಳ ಕುರಿತು ಅಧ್ಯಯನ ನಡೆಸಿವೆ. ವೃತ್ತಿ ಮೇಳಗಳ ಸಂದರ್ಭಗಳಲ್ಲಿ ಅಲ್ಲವಾದರೂ ಹವ್ಯಾಸಿ ರಂಗಭೂಮಿಗೆ ಸಂಬಂಧಿಸಿದಂತೆ ನಿರ್ದಿಷ್ಟವಾದ ಚೌಕಟ್ಟನ್ನು ರೂಪಿಸುವಲ್ಲಿ ಇವು ನೆರವಾಗಿವೆ.
ಯಕ್ಷಗಾನ ವೃತ್ತಿರಂಗಭೂಮಿಗೆ ಸಂಬಂಧಿಸಿದಂತೆ ಎಡನೀರು ಮಠದಲ್ಲಿ ನಡೆಸಿಕೊಂಡು ಬರುವ ಯಕ್ಷಗಾನ ಪ್ರಯೋಗಗಳು ಹಾಗೂ ಕೀಲಾರು ಗೋಪಾಲಕೃಷ್ಣಯ್ಯನವರು ಸಂಪಾಜೆ ಯಲ್ಲಿ ನಡೆಸಿಕೊಂಡು ಬರುತ್ತಿರುವ ಯಕ್ಷಗಾನ ಪ್ರಯೋಗಗಳು ತೆಂಕುತಿಟ್ಟಿನ ಸಾಂಪ್ರದಾಯಿಕ ರಂಗಭೂಮಿಯನ್ನು ಪ್ರೋಪ್ರವಾಸಿ ತಂಡದ ಯಕ್ಷಗಾನ ಪ್ರಯೋಗಗಳಲ್ಲಿ ಸಾಗಾಣಿಕೆಯ ಕಾರಣಕ್ಕಾಗಿ ವೇಷಭೂಷಣಗಳ ಬಳಕೆಯನ್ನು ಪರಿಮಿತಗೊಳಿಸಲಾಗುತ್ತದೆ. ಯಕ್ಷಗಾನ ತನ್ನ ಪರಿಸರವನ್ನು ಬಿಟ್ಟು ಬೇರೆಡೆ ಹೋದಾಗ ಪ್ರವಾಸಿ ತಂಡಗಳು ಹೆಣ್ಣು ಬಣ್ಣದ ಕುತ್ತರಿ ಕಿರೀಟ, ಕೇಸರಿತಟ್ಟಿ ಮೊದಲಾದ ವೇಷ ಪರಿಕರಗಳನ್ನು ಬಿಟ್ಟೇ ಪ್ರಯೋಗಗಳನ್ನು ಏರ್ಪಡಿಸುತ್ತದೆ.
೨೦ನೇ ಶತಮಾನದ ಉತ್ತರಾರ್ಧದಲ್ಲಿ ಯಕ್ಷಗಾನವು ತನ್ನ ಪ್ರಾದೇಶಿಕ ಚೌಕಟ್ಟನ್ನು ಮೀರಿ ದೇಶವಿದೇಶಗಳಲ್ಲಿ ಪ್ರಯೋಗಕ್ಕೆ ಅವಕಾಶವನ್ನು ಪಡೆದಿದೆ. ಮುಂಬೈ ಮಹಾನಗರದಲ್ಲಿರುವ ದಕ್ಷಿಣ ಕನ್ನಡದ ಉದ್ಯಮಿಗಳು ಕರಾವಳಿ ಯಕ್ಷಗಾನಕ್ಕೆ ಮುಂಬೈ ಯಲ್ಲೂ ಪ್ರದರ್ಶನಕ್ಕೆ ಅವಕಾಶವನ್ನು ಕಲ್ಪಿಸಿಕೊಟ್ಟಿದ್ದಾರೆ. ಈ ಪ್ರೋಪರಿಣಾಮವಾಗಿ ಅನೇಕ ಯಕ್ಷಗಾನ ಪ್ರವಾಸಿ ತಂಡಗಳು ದೇಶದ ಪ್ರಮುಖ ನಗರಗಳಲ್ಲಿ ಮಳೆಗಾಲದ ಪ್ರದರ್ಶನ ನೀಡಿ ಕಲೆಯ ಪ್ರಸಾರವನ್ನು ಮಾಡಿವೆ. ಶ್ರೀ ಮಹಾಗಣಪತಿ ಯಕ್ಷಗಾನ ಮಂಡಳಿ ನಿಡ್ಲೆ, ಧರ್ಮಸ್ಥಳ, ಸಾಲಿಗ್ರಾಮ ಪ್ರವಾಸಿ ಯಕ್ಷಗಾನ ಮಂಡಳಿ ಮೊದಲಾದ ಪ್ರವಾಸಿ ಯಕ್ಷಗಾನ ತಂಡಗಳು ಕಳೆದ ಹತ್ತು ವರ್ಷಗಳ ಅವಧಿಯಲ್ಲಿ ಮುಂಬೈ, ಬೆಂಗಳೂರು, ಹೈದರಾಬಾದು, ಚೆನ್ನೈ, ಕೊಯಮತ್ತೂರು ಮೊದಲಾದ ಮಹಾನಗರ ಗಳಲ್ಲೂ ಆಸುಪಾಸಿನ ಪೇಟೆ ಪಟ್ಟಣಗಳಲ್ಲೂ ಪ್ರದರ್ಶನಗಳನ್ನೂ ನೀಡುತ್ತಾ ಬಂದಿವೆ. ಯಕ್ಷಗಾನವನ್ನು ಪೋಷಿಸುವ ಉದ್ಯಮಿಗಳ ಅಭಿರುಚಿಗೆ ಅನುಗುಣವಾಗಿ ಪ್ರದರ್ಶನಗಳು ಸಾಮಾಜಿಕ ಪ್ರಸಂಗಗಳಿಗೂ ವಿಸ್ತರಿಸಿಕೊಂಡಿವೆ. ಆದರೆ ಧರ್ಮಸ್ಥಳದ ಮಹಾಗಣಪತಿ ಯಕ್ಷಗಾನ ಮಂಡಳಿಯು ಸಾಂಪ್ರದಾಯಿಕವಾದ ಪೌರಾಣಿಕ ಪ್ರಸಂಗಗಳನ್ನೇ ಆಡಿ, ಜನರ, ಅಭಿರುಚಿಯನ್ನು ಹೆಚ್ಚಿಸಿದೆ.
ಮುಂಬೈ, ಬೆಂಗಳೂರಿನಂತಹ ಮಹಾನಗರದಲ್ಲಿ ಕರಾವಳಿ ಯಕ್ಷಗಾನದ ಕುರಿತು ವಿಚಾರ ಸಂಕಿರಣಗಳು, ಅಧ್ಯಯನಗಳು, ಪ್ರಯೋಗಗಳು ಸಾಕಷ್ಟು ನಡೆದಿವೆ. ಮುಂಬೈಯ ಪದವೀಧರ ಯಕ್ಷಗಾನ ಸಂಘವು ಎಚ್.ಬಿ.ಎಲ್.ರಾವ್ ಅವರ ನೇತೃತ್ವದಲ್ಲಿ ಯಕ್ಷಗಾನದ ಸಮ್ಮೇಳನಗಳನ್ನು ೧೯೮೭ರಿಂದಲೂ ನಡೆಸುತ್ತಾ ಬಂದಿದೆ. ಈ ಸಮ್ಮೇಳನದಲ್ಲಿ ಪ್ರದರ್ಶನ ಹಾಗೂ ವಿಚಾರ ಸಂಕಿರಣಗಳು, ಅಧ್ಯಯನ ಕಮ್ಮಟಗಳು ನಡೆದು ಯಕ್ಷಗಾನದ ಪರಂಪರೆಯ ಬಗೆಗೆ ಚಿಂತನೆಗಳನ್ನು ನಡೆಸಿದವು. ಇಂತಹ ಪ್ರಯತ್ನಗಳು ಯಕ್ಷಗಾನದ ಕಲಾತ್ಮಕ ಅಂಶವು ಕ್ಷೀಣಿಸಿದಂತೆ ಕಾಳಜಿಪೂರ್ಣವಾಗಿ ಕೆಲಸ ನಿರ್ವಹಿಸುತ್ತಾ ಬಂದಿವೆ. ಆಧುನಿಕ ತಂತ್ರಜ್ಞಾನವು ೮೦ರ ದಶಕದಲ್ಲಿ ಯಕ್ಷಗಾನದ ಪ್ರಯೋಗ ಮತ್ತು ಪ್ರಸಾರದ ಮೇಲೆ ಅಚ್ಚಳಿಯದ ಪ್ರಭಾವವನ್ನು ಬೀರಿದೆ.
ಯಕ್ಷಗಾನದ ದೃಶ್ಯ ಸುರಳಿ(Vedio casette ಮತ್ತು C.D.)ಗಳು ಇತ್ತೀಚಿನ ಐದು ವರ್ಷಗಳ ಅವಧಿಯಲ್ಲಿ ಮಾರುಕಟ್ಟೆಯನ್ನು ಪ್ರವೇಶಿಸಿವೆ. ದೃಶ್ಯ ಸುರುಳಿಗಳಿಗಾಗಿಯೇ ಏರ್ಪಡಿಸುವ ಪ್ರಯೋಗಗಳಲ್ಲಿ ಯಕ್ಷಗಾನದ ಅಭಿನಯಾಂಗಗಳನ್ನು ಸಾಂದರ್ಭಿಕ ಅಗತ್ಯಗಳಿಗೆ ಹೊಂದಿಸಿಕೊಳ್ಳಬೇಕಾಗುತ್ತದೆ. ಒಂದು ಗಂಟೆಯ ಅಥವಾ ಎರಡು ಗಂಟೆಗಳ ದೃಶ್ಯ ಸುರುಳಿಗಳಿಗಾಗಿ ಒಂದು ಪ್ರಸಂಗವನ್ನು ಏರ್ಪಡಿಸಿದರೆ ಅದೇ ವೇಷ ವಿಧಾನವನ್ನು ಹಾಗೂ ಕಲಾವಿದರನ್ನು ಬಳಸಿ ಒಂದಕ್ಕಿಂತ ಹೆಚ್ಚು ಪ್ರಸಂಗಗಳನ್ನು ದಾಖಲಿಸಿಕೊಳ್ಳುವುದೂ ಇದೆ. ವಾಣಿಜ್ಯದ ದೃಷ್ಟಿಯಿಂದಾಗುವ ಇಂತಹ ಪ್ರಯೋಗಗಳು ಪರಂಪರೆಯ ಚೌಕಟ್ಟನ್ನು ಮಾತ್ರ ಆಶ್ರಯಿಸಿರುವುದಿಲ್ಲ. ಬಹುತೇಕ ಸಂದರ್ಭಗಳಲ್ಲಿ ಅವು ಅನುಕೂಲವನ್ನೇ ಅವಲಂಬಿಸಿರುತ್ತವೆ.
ಹೀಗೆ ಯಕ್ಷಗಾನದ ಆಹಾರ್ಯವು ಸಮಕಾಲೀನ ಸ್ಥಿತಿಗತಿಗಳಿಗೆ ಪೂರಕವಾಗಿ ಸ್ಪಂದಿಸಿ ಜನಮಾನ್ಯವಾಗಿವೆ. ಜನರ ನಡುವೆ ಬದುಕುವ ಇಂಥಹ ಕಲೆಗಳಿಗೆ ಬದಲಾವಣೆಗಳು ಅನಿವಾರ್ಯ. ಅವು ತನ್ನ ಕಾಲದ ಜನರ ಭಾವನೆಗಳಿಗೆ ಸ್ಪಂದಿಸುತ್ತಲೇ ತಮ್ಮನ್ನು ತಾನು ಉಳಿಸಿಕೊಳ್ಳಬೇಕಾಗಿದೆ. ಪಾರಂಪರಿಕವಾಗಿ ಆಹಾರ್ಯದ ಚೌಕಟ್ಟು ಸಡಿಲಗೊಂಡಿದ್ದರೂ ಒಟ್ಟಂದದಲ್ಲಿ ಅದು ತನ್ನ ಕಾಲದ ಸೌಂದರ್ಯದ ಧೋರಣೆಯನ್ನು ಉಳಿಸಿಕೊಂಡಿದೆ. ಆ ಕಾರಣಕ್ಕಾಗಿ ಯಕ್ಷಗಾನದ ಆಹಾರ್ಯವು ಎಲ್ಲಾ ಕಾಲಗಳಿಗೂ ಸಮಕಾಲೀನವಾಗಿ ಉಳಿದುಕೊಂಡಿದೆ.
ಯಕ್ಷಗಾನ ಆಹಾರ್ಯ: ೧೦. ಪಾರಂಪರಿಕ ರಂಗಭೂಮಿ ಮತ್ತು ಯಕ್ಷಗಾನ ಆಹಾರ್ಯಗಳ ತೌಲನಿಕ ಅಧ್ಯಯನ: ಪಡೇನಿ
ಪಡೇನಿ
ಮುಡಿಯೇಟ್‌ನ ಮುಂದುವರಿಕೆಯೇ ಪಡೇನಿ. ಮಧ್ಯ ತಿರುವಾಂಕೂರಿನಲ್ಲಿ ಅಂದರೆ ಪತ್ತನಂತಿಟ್ಟ, ಆಲಪ್ಪುಳ ಜಿಲ್ಲೆಗಳಲ್ಲಿ ಇರುವ ಪ್ರಮುಖ ಆರಾಧನ ಕಲೆ ಇದು. ದಾರಿಕನ್ ಎಂಬ ರಾಕ್ಷಸನನ್ನು ವಧಿಸಿದ ನಂತರ ಕೋಪಿಷ್ಟೆಯಾದ ಭದ್ರಕಾಳಿ ಆರ್ಭಟಿಸುತ್ತಾ, ತಲೆ ಬುರುಡೆ ಹಿಡಿದುಕೊಂಡು ಶಿವಸನ್ನಿಧಿಗೆ ಓಡುತ್ತಾಳೆ. ಇದು ಮುಡಿಯೇಟಿನ ಅಂತ್ಯ. ಅದರ ಬಳಿಕ ಕೋಪಾಗ್ನಿಯಲ್ಲಿ ಜ್ವಲಿಸುತ್ತಿರುವ ಭದ್ರಕಾಳಿಯನ್ನು ಶಾಂತಗೊಳಿಸಲು ಯಾರಿಂದಲೂ ಸಾಧ್ಯವಾಗಲಿಲ್ಲ. ಎಲ್ಲರೂ ಭಯಭೀತರಾದರು. ಬೆಂಕಿಯ ಜ್ವಾಲೆಗಳನ್ನು ಸೂಸುವ ಬಾಯಿ, ರಕ್ತವರ್ಣದ ಉಗ್ರವಾದ ಕಣ್ಣುಗಳು, ಸಿಡಿಲಿನಂತಹ ಗರ್ಜನೆಯಿಂದ ರಾಜಬೀದಿಗಳಲ್ಲಿ ಆ ದೇವಿ ಸಂಚರಿಸಿದಳು. ಆ ಸ್ಥಿತಿಯನ್ನು ತಡೆಯಲು ಯಾರಿಂದಲೂ ಸಾಧ್ಯವಿಲ್ಲ ಎಂದು ತಿಳಿದ ಸುಬ್ರಹ್ಮಣ್ಯನು  ಶಿವನಲ್ಲಿ ಒಂದು ಉಪಾಯವನ್ನು ಹೇಳುತ್ತಾನೆ. ಭದ್ರಕಾಳಿಯ ಆ ಭೀಕರ ರೂಪದಂತೆ ಕೆಲವು ಕೋಲಗಳನ್ನು ಸೃಷ್ಟಿಸಿ ತೋರಿಸಿದರೆ ಕೋಪ ಶಮನಗೊಳ್ಳುವುದು ಎಂದು ಹೇಳುವನು. ಅದರಂತೆ ಶಿವನ ಭೂತಗಣಗಳಲ್ಲಿ ಕೆಲವರಿಗೆ ಕೋಲವನ್ನು ಕಟ್ಟಿ ಕಳುಹಿಸಲಾಯಿತು. ಕೆಲವು ಕೋಲ(ವೇಷ)ಗಳಿಗೆ ದೊಡ್ಡ ಕರ್ಣಾಭರಣಗಳು ಕೆಲವು ಬೆಂಕಿ ಉಗುಳುತ್ತಿವೆ. ಕೆಲವು ಆನೆ, ಸಿಂಹಗಳಂತೆ, ಪಕ್ಷಿಗಳಂತೆ ರೂಪ ಧರಿಸಿದುವು. ಇದನ್ನು ಕಂಡ ದೇವಿ ಸಮಾಧಾನದಿಂದ ನಗೆ ಸೂಸಿದಳು. ಎಲ್ಲರಿಗೂ ಸಮಾಧಾನವಾಯಿತು. ಹೀಗೆ ಅನೇಕ ರೀತಿಯ ಪಡೇನಿ ಕೋಲಗಳು ಉಂಟಾದುವು.
ಜೊತೆ ಕುದುರೆಗಳು, ಜೊತೆ ಹಕ್ಕಿಗಳು, ಯಕ್ಷಿಗಳು, ಪಂಚಮುಖ ಕಾಲ (ಈಶ್ವರ) ಮತ್ತು ಮಹಾಕಾಳಿ (ಅನೇಕ ಮುಖಗಳನ್ನು ಹೊಂದಿರುವ ಇಡೀ ಲೋಕವನ್ನೇ ಧರಿಸಿದಂತಿ ರುವ ದೊಡ್ಡ ಶಿರೋಭೂಷಣವಿರುವ ಮುಖವಾಡ ಧರಿಸಿದ ಪಾತ್ರ) ಇವು ಪಡೇನಿಯ ಪ್ರಧಾನ ಪಾತ್ರಗಳು. ಇಲ್ಲಿ ವೇಷಗಳು ಹಾಗೂ ಕುಣಿತಗಳೆಲ್ಲವೂ ಸಾಂಕೇತಿಕ. ದಾರಿಕವಧೆಯ ದೃಶ್ಯವೇನೂ ಇಲ್ಲಿಲ್ಲ. ಪ್ರದರ್ಶನದ ಜಾಗಕ್ಕೆ ಈ ಮುಖವಾಡ ಧರಿಸಿದ ಪಾತ್ರಗಳನ್ನು ತೆಂಗಿನಗರಿಯ ಪಂಜು ಉರಿಸಿ ಕರೆತರಲಾಗುತ್ತದೆ. ಯಕ್ಷಗಾನದಲ್ಲಿ ಮಹಿಷಾಸುರನನ್ನು ಕರೆತರುವ ದೃಶ್ಯವನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು.
ಇಲ್ಲಿನ ವೇಷಭೂಷಣಗಳು ಮುಖವಾಡಗಳು ಶಿರೋಭೂಷಣಗಳೆಲ್ಲವೂ ಕಂಗಿನ ಹಸಿ ಹಾಳೆ ಮತ್ತು ತೆಂಗಿನಗರಿಗಳಿಂದ ಸಿದ್ಧಪಡಿಸಲಾಗುತ್ತದೆ. ಹಾಳೆಯನ್ನು ಕತ್ತರಿಸಿ ಅದರ ಬಿಳಿ ಮೈಯಲ್ಲಿ ಮುಖಗಳನ್ನು ಬರೆಯಲಾಗುತ್ತದೆ. ಕಪ್ಪು, ಕೆಂಪು ಮತ್ತು ಅರಿಶಿನ ಈ ಮೂರು ಬಣ್ಣಗಳ ಬಳಕೆಯನ್ನು ಮಾತ್ರ ಇಲ್ಲಿ ಕಾಣಬಹುದು. ಕಪ್ಪಿಗೆ ಕಾಡಿಗೆ, ಕೆಂಪಿಗೆ ಕಲ್ಲು ತೇದ ಪುಡಿ, ಹಳದಿಗೆ ಅರಿಶಿನವನ್ನು ಉಪಯೋಗಿಸಲಾಗುತ್ತದೆ.  ಮುಖವಾಡಗಳನ್ನು ಹೊಲಿಯಲು ತೆಂಗಿನಗರಿಯ ಕಡ್ಡಿಗಳನ್ನು ದಾರವಾಗಿ ಬಳಸಲಾಗುತ್ತದೆ. ಯಕ್ಷಗಾನದ ಸೋಗೋಲೆಯನ್ನು ನೆನಪಿಸುವ ತೆಂಗಿನ ಗರಿಯ ಸೋಗೋಲೆಯನ್ನು ಪಡೇನಿಯಲ್ಲಿ ವೇಷದ ಹೆಗಲಲ್ಲಿ ಇಳಿಬಿಡಲಾಗುತ್ತದೆ.
ದಕ್ಷಿಣ ಭಾರತದ ಎಲ್ಲ ರಂಗಸಂಪ್ರದಾಯಗಳಲ್ಲೂ ಮುಖವಾಡವನ್ನು ಧರಿಸುವ ಪದ್ಧತಿ ಇತ್ತೆಂದು ವಿದ್ವಾಂಸರು ಅಭಿಪ್ರಾಯಪಟ್ಟಿದ್ದಾರೆ. ಈ ಕಾರಣಕ್ಕಾಗಿಯೇ ಯಕ್ಷಗಾನದ ಮುಖವರ್ಣಿಕೆಯು ಮುಖವಾಡವಾಗಿಯೇ ಮಾರ್ಪಡುವುದು. ಈ ನೆಲೆಯಲ್ಲಿ ನೋಡಿದರೆ ಯಕ್ಷಗಾನ, ಕಥಕಳಿ, ತೆಯ್ಯಂ ಮೊದಲಾದ ಕಲಾ ರೂಪಗಳ ಪ್ರಾಚೀನ ರೂಪವೇ ಪಡೇನಿ ಎಂದು ಅಭಿಪ್ರಾಯಪಡಲಾಗಿದೆ. (ಕೆ.ಎಂ.ರಾಘವ ನಂಬಿಯಾರ್, ೨೦೦೨ : ೬೬) ಆದರೆ ಅತ್ಯಂತ ಪ್ರಾಕೃತ ಸ್ವರೂಪದ ಪಡೇನಿ ಇರುವುದು ಮೇಲುಜಾತಿಯ ನಾಯರ್ ಸಮುದಾಯ ದಲ್ಲಿ. ಇವುಗಳ ಪರಿಷ್ಕೃತ ರೂಪಗಳು ಕೆಳಜಾತಿಯ ಜನರಲ್ಲಿ ಪ್ರಚಲಿತದಲ್ಲಿದೆ ಎಂಬುದು ಗಮನಾರ್ಹ ಅಂಶ. ಕೆ.ಎಂ. ರಾಘವ ನಂಬಿಯಾರ್ ಅವರು ಹೇಳುವಂತೆ “ತಮಿಳುನಾಡಿನ ತೆರುಕೂತ್ತು, ಕರ್ನಾಟಕದ ಬಯಲುಸೀಮೆಯ ಯಕ್ಷಗಾನ, ಕರಾವಳಿಯ ಯಕ್ಷಗಾನ, ಭೂತಕೋಲ, ಉತ್ತರ ಕೇರಳದ ತೆಯ್ಯಂ, ದಕ್ಷಿಣ ಕೇರಳದ ಕಥಕಳಿ ಇವುಗಳ ಪರಸ್ಪರ ಹೋಲಿಕೆಗಳು, ಪರಸ್ಪರ ಪ್ರಭಾವಗಳನ್ನು ಚಿಂತಿಸಿದಾಗ ಯಾವುದರಿಂದ ಯಾವುದು ಎಂಬ ಪ್ರಶ್ನೆ ಕಾಡದೇ ಇರದು. ಇವಾವುದೂ ಒಂದರಿಂದ ಒಂದಲ್ಲ, ನಿಜಕ್ಕಾದರೆ ಇವೆಲ್ಲವೂ ಯಾವುದೋ ಒಂದು ಮೂಲ ದ್ರಾವಿಡ ಕಲಾರೂಪದಿಂದ ಸಿಡಿದು ಹೊರಟು, ಹೊರಬಂದು, ಪರಿಷ್ಕಾರಗೊಂಡ ಕಲಾರೂಪಗಳೆಂದು ತರ್ಕಿಸಿದರೆ ಸರಿಹೋದೀತು.” ಈ ನೆಲೆಯಲ್ಲಿ ಅವರು ಪಡೇನಿಯನ್ನು ಗುರುತಿಸಿರುವುದು ಸರಿಯಾಗಿಯೇ ಇದೆ. ಅವರೇ ಹೇಳುವಂತೆ ಪಡೇನಿಯು ದಕ್ಷಿಣ ಭಾರತದ ರಂಗಭೂಮಿಯ ಎಲ್ಲಾ ವೇಷವಿಧಾನಗಳ ಮಾತೃಕೆಯನ್ನು ಹೊಂದಿರುವ ಅತ್ಯಂತ ಪ್ರಾಚೀನ ಕಲೆ. ಇಲ್ಲಿ ಕಂಗಿನ ಹಾಳೆಯಿಂದ ತಯಾರಿಸಿದ ಮುಖವಾಡ ಗಳು, ತೆಂಗಿನಗರಿಯ ಕಡ್ಡಿಗಳನ್ನು ಬಳಸಿ ಹೊಲಿದ ಹಸಿ ಹಾಳೆಯ ತೊಡುಗೆಗಳು, ಸೊಂಟಕ್ಕೆ ಕೆಂಪು ಬಟ್ಟೆ ಇವುಗಳೆಲ್ಲ ಪಡೇನಿಯಲ್ಲಿ ಬಳಸಲಾಗುವ ವೇಷಪರಿಕರಗಳು. ಇವುಗಳಲ್ಲೆಲ್ಲ ದಕ್ಷಿಣ ಭಾರತದ ಪ್ರಾದೇಶಿಕ ರಂಗಕಲೆಗಳ ವೇಷದ ಮಾದರಿಗಳನ್ನು ಕಾಣಬಹುದು. ಇಲ್ಲಿನ ಯಕ್ಷಿಗಳು ಧರಿಸುವ  ಕಿರೀಟಗಳಿಗೂ ತೆಂಕುತಿಟ್ಟಿನ ಭೀಮನಮುಡಿ ಹಾಗೂ ಬಡಗುತಿಟ್ಟಿನ ಹೆಣ್ಣುಬಣ್ಣಗಳು ಧರಿಸುವ ಕಿರೀಟದ ವಿನ್ಯಾಸಗಳಿಗೂ ಹೋಲಿಕೆಯಿದೆ. ಯಕ್ಷಗಾನದ ಸೋಗೆವಲ್ಲಿಯನ್ನು ನೆನಪಿಸುವ ತೆಂಗಿನ ಸೋಗೆಯವಲ್ಲಿಗಳು ಪಡೇನಿಯಲ್ಲಿವೆ. ದೊಡ್ಡ ಚಕ್ರತಾಳ ಬಾರಿಸಿ ಭಾಗವತರು ಹಾಡುವುದು, ಮಣ್ಣಿನ ದಪ್ಪು ಭಾರಿಸುವ ಹಿಮ್ಮೇಳ ಇದೆಲ್ಲ ರಂಗಕಲೆಯ ಪ್ರಾಚೀನತೆಯನ್ನು ಸೂಚಿಸುತ್ತದೆ. ಇಲ್ಲಿ ಬಳಸುವ ಮಣ್ಣಿನ ದಪ್ಪು ಅದರ ವಿಸ್ತೃತ ರೂಪವೇ ಮೃದಂಗ(ಮೃತ್+ಅಂಗ) ಇರಬಹುದೇ ಎಂಬ ಗುಮಾನಿಗೂ ಎಡೆಯಿದೆ. ಹಾಗಾಗಿ  ರಾಘವ ನಂಬಿಯಾರರ ಅಭಿಪ್ರಾಯ ವಿಚಾರಯೋಗ್ಯವಾಗಿದೆ.
ಕಾಲಕೇಯನ್ ಎಂಬ ರಾಕ್ಷಸನ ಮಗಳಾದ ಕಾಲಕೇಶಿಯನ್ನು ಕಂಡ ದಾರಿಕನು ಅವಳನ್ನು ಮೋಹಿಸಿದನೆಂದೂ, ಮಗಳ ಒಪ್ಪಿಗೆ ಇಲ್ಲದೆ ಮದುವೆ ಮಾಡಿಸಿದನೆಂದೂ, ದಾರಿಕನ ಸಿದ್ದಿಗಳನ್ನು ಕಾಲಕೇಶಿ ಸ್ವಾಧೀನಪಡಿಸಿದರೂ, ಅದನ್ನು ಕಾಳಿ ಅಪಹರಿಸಿದಳೆಂದೂ, ಇದರಿಂದ ದಾರಿಕಾಸುರ ಸಾವಿಗೀಡಾದ ಎಂಬುದು ಇನ್ನೊಂದು ಕಥೆ. ಪಡೇನಿ ಪಾಟುಗಳಲ್ಲಿ ಕಾಳಿಯಷ್ಟೇ ಮಹತ್ವ ಕಾಲಕೇಶಿಗೂ ಇದೆ. ವಸೂರಿ ಮೂಲವೇ ಕಾಲಕೇಶಿ ಎಂದು ಹೇಳುತ್ತಾರೆ.
ಕೋಲಗಳು ಬರೇ ವೇಷಗಳಲ್ಲ. ದೈವಗಳೇ ಆಗಿವೆ. ಪ್ರತಿಯೊಂದು ಕೋಲವೂ ಕಟ್ಟಿ ರಂಗಕ್ಕೆ ಬಂದಾಗ, ಆಯಾ ದೇವತೆಗಳು ಆ ಕೋಲವನ್ನು ಪ್ರವೇಶಿಸುತ್ತವೆ ಎಂಬುದು ನಂಬಿಕೆ. ಹಾಡು, ಕುಣಿತ, ಸದ್ದು ಗದ್ದಲಗಳೊಂದಿಗೆ ಭಕ್ತ ಜನರು ಎಲ್ಲ ಕೋಲಗಳನ್ನು ಸ್ವಾಗತಿಸುವರು. ಭಕ್ತರ ಪೂಜಾದಿಗಳನ್ನು ಸ್ವೀಕರಿಸಿ ಅನುಗ್ರಹವನ್ನು ನೀಡುತ್ತವೆ. ಜನರು ಸಂತುಷ್ಟರಾಗುತ್ತಾರೆ. ಪರಂಪರೆಯಾಗಿ ಗ್ರಾಮೀಣರ ಮನಸ್ಸನ್ನು ಆವರಿಸಿಕೊಂಡಿರುವ ಈ ದೈವ ಕಲ್ಪನೆಯು ಇಂದಿಗೂ ಅಸ್ತಿತ್ವದಲ್ಲಿದೆ ಎಂಬುದಕ್ಕೆ ಪಡೇನಿ ಒಂದು ನಿದರ್ಶನವಾಗಿದೆ.
ಗಣಪತಿ, ಕಾಲ, ಯಕ್ಷಿ, ಪಿಶಾಚಿ, ಮಾಡನ್, ಮರುತಾ, ಭೈರವಿ, ಕಾಲಾರಿ, ಕುದುರೆ, ಪಕ್ಷಿ ಮೊದಲಾದ ಸಾಮಾನ್ಯ ಕೋಲಗಳೂ ಇವೆ. ಮರುತಾ ಕೋಲಗಳ ಗುಂಪಿನಲ್ಲಿಯೇ ಕಾಲಕೇಶಿ, ನೀಲಕೇಶಿ, ಕರಿಮರುತಾ, ಪಂಡಾರ ಮರುತಾ, ಶಾಂತ ಮರುತಾ ಮೊದಲಾದವು ಗಳಿವೆ. ಅಂತರ, ಸುಂದರ, ಅಂಬರ, ಅರಕ್ಕಿಮಾಯ ಮೊದಲಾದುವು ಯಕ್ಷಿಕೂಟದಲ್ಲಿ ಸೇರುತ್ತವೆ.
ಬೂತೊಕೋಲೊ ಅಥವಾ ದೈವಾರಾಧನೆ
ದಕ್ಷಿಣ ಕನ್ನಡ ಮತ್ತು ಕಾಸರಗೋಡು ಪ್ರದೇಶಗಳಲ್ಲಿ ಪ್ರಚಲಿತವಿರುವ ಒಂದು ಆರಾಧನಾ ಪದ್ಧತಿ ಬೂತೊಕೋಲೊ. ಕೇರಳದ ತೆಯ್ಯಂಗೆ ಸಂವಾದಿಯಾದ ತುಳುನಾಡಿನ ಆರಾಧನಾ ರೂಪವಿದು. ತೆಂಕುತಿಟ್ಟು ಯಕ್ಷಗಾನವು ಬೆಳೆದುಬಂದ ಪರಿಸರದಲ್ಲಿ ಪ್ರಚಲಿತವಿರುವ ಈ ಆರಾಧನಾ ಸಂಪ್ರದಾಯವು ಪರಸ್ಪರ ಪ್ರಭಾವಿಸಿರುವುದನ್ನು ಕಾಣಬಹುದಾಗಿದೆ.
ತೆಯ್ಯಂ, ಯಕ್ಷಗಾನಗಳಲ್ಲಿರುವ ಧಾರ್ಮಿಕ ಕ್ರಿಯೆಗಳನ್ನು ಹೋಲುವ ಆಚರಣೆಗಳು ಬೂತೊಕೋಲೊದಲ್ಲಿಯೂ ಇವೆ. ಬೂತ ಕಟ್ಟುವ ವೇಷಧಾರಿ ಸ್ನಾನ ಮುಗಿಸಿ ಬಂದು ಎಣ್ಣೆ ವೀಳ್ಯ ಪಡೆದು ಬಣ್ಣ ಹಾಕುವುದಕ್ಕೆ ಕುಳಿತುಕೊಳ್ಳುತ್ತಾನೆ. ಇದಕ್ಕೆ ‘ಅರ್ದಾಲೊಗು ಕುಳ್ಳುನೆ’ (ಅರದಾಲಕ್ಕೆ ಕುಳಿತುಕೊಳ್ಳುವುದು) ಎಂದು ಹೆಸರು. ಬಣ್ಣ ಹಾಕುವ ಮೊದಲು ತಲೆಗೆ ಚೆಂಡು ಕಟ್ಟಿಕೊಳ್ಳಲಾಗುತ್ತದೆ. ವೃತ್ತಾಕಾರವಾದ ಚೆಂಡಿನಾಕೃತಿಯಲ್ಲಿ ಬಟ್ಟೆಯನ್ನು ಸುತ್ತಿ ತಲೆಯ ಮಧ್ಯ ಭಾಗದಲ್ಲಿ ನಿಲ್ಲುವಂತೆ ಮಾಡಿ ಬಿಳಿ ಹಾಗೂ ಕೆಂಪು ವಸ್ತ್ರದಿಂದ ಬಿಗಿಯಲಾಗುತ್ತದೆ. ಹೊರಭಾಗದಲ್ಲಿ ಕೆಂಪು ವಸ್ತ್ರ ಮಾತ್ರ ಕಾಣುವಂತಿರುತ್ತದೆ. ಇದಾದ ಬಳಿಕ ಮುಖಕ್ಕೆ ಬಣ್ಣವನ್ನು ಹಚ್ಚಲಾಗುತ್ತದೆ. ಅರ್ದಾಲ(ಕೇಸರಿ)ವನ್ನು ಎಣ್ಣೆಯಲ್ಲಿ ಮಿಶ್ರ ಮಾಡಿ ಕೈಯಿಂದ ಹಚ್ಚಿ ಕೊಳ್ಳುವುದು. ಕಣ್ಣು, ಗಲ್ಲದ ಕೆಳಭಾಗ ಹಾಗೂ ಕೆನ್ನೆಯ ಅಂಚುಗಳನ್ನು ಬಿಟ್ಟು ಹಚ್ಚಲಾಗುತ್ತದೆ. ಕಣ್ಣಿನ ಮೇಲ್ಭಾಗದಲ್ಲಿ ಹುಬ್ಬಿಗೆ ಕಾಡಿಗೆಯನ್ನು ತೆಂಗಿನಗರಿಯ ಕಡ್ಡಿಯಲ್ಲಿ ಹಚ್ಚುವುದು ಹಾಗೆಯೇ ಗಲ್ಲದ ಕೆಳಭಾಗ ಕೆನ್ನೆಯ ಅಂಚುಗಳಲ್ಲಿ ಬೆರಳಿನಿಂದ ಕಪ್ಪು ಬಣ್ಣವನ್ನು ಹಚ್ಚಿಕೊಳ್ಳಲಾಗುತ್ತದೆ. ಕಣ್ಣಿನ ಸುತ್ತಲೂ ಕೆಂಪು ಬಣ್ಣವನ್ನು (ಇಂಗಳೀಕ) ಹಚ್ಚಿಕೊಳ್ಳುವುದು, ಹಣೆಗೆ ಉದ್ದನಾಮ ಹಾಕಿ ಕಾಡಿಗೆಯಿಂದ ಎರಡು ಉದ್ದ ಗೆರೆಗಳನ್ನು ಎಳೆಯಲಾಗುತ್ತದೆ. ಅದರ ನಡುವೆ ಕೆಂಪು ಬಣ್ಣವನ್ನು ಹಾಕಲಾಗುತ್ತದೆ. ಹುಬ್ಬಿನ ಸುತ್ತಲೂ ಬಿಳಿ ಬಣ್ಣದಿಂದ ಚುಕ್ಕಿಗಳನ್ನು ಇಡಲಾಗುತ್ತದೆ.
ಬೂತೊಕೋಲೊದಲ್ಲಿ ಅರ್ದಾಲವು ತಳಪಾಯದ ಬಣ್ಣವಾಗಿದೆ. ಅರ್ದಾಲ, ಇಂಗಳೀಕ, ಕಾಡಿಗೆ ಮತ್ತು ಬಿಳಿ ಇವೇ ಬೂತಕೋಲದಲ್ಲಿ ಬಳಸುವ ನಾಲ್ಕು ಮುಖ್ಯ ಬಣ್ಣಗಳು. ಅರ್ದಾಲ ಹಾಕಿದ ನಂತರ ಪೌಡರ್ ಹಾಕಿ ಬ್ರಷ್‌ನಿಂದ ಬಣ್ಣವನ್ನು ಹೊಂದಿಸುತ್ತಾರೆ. ಕಣ್ಣಿನ ಎರಡೂ ಭಾಗಗಳಲ್ಲಿ ಹೊಳೆಯುವ ಬಣ್ಣದ ಪುಡಿಯನ್ನು ಬಳಸಿ ಕಲಾತ್ಮಕವಾದ ಚೌಕಟ್ಟು ನೀಡುತ್ತಾರೆ. ತುಟಿಗೆ ಕೆಂಪು ಬಣ್ಣವನ್ನು ಹಚ್ಚುತ್ತಾರೆ. ತಲೆಯ ಆಭರಣವನ್ನು ಧರಿಸಿದ ಮೇಲೆ ಮೀಸೆಯನ್ನು ಕಟ್ಟಿಕೊಳ್ಳುತ್ತಾರೆ.
ದಪ್ಪ ಅಂಚಿರುವ ಕೆಂಪು ವಸ್ತ್ರವನ್ನು ತಲೆಗೆ ಕಟ್ಟಿಕೊಳ್ಳುತ್ತಾರೆ. ಸಾಮಾನ್ಯವಾಗಿ ವಸ್ತ್ರದ ಅಂಚು ಚಿನ್ನದ ಬಣ್ಣದಲ್ಲಿದ್ದು ಹಣೆಯ ಮೇಲ್ಭಾಗದಲ್ಲಿ ಶೋಭಿಸುವಂತಿರುತ್ತದೆ. ಕಿವಿಯ ಭಾಗದಲ್ಲಿ ಚಿನ್ನದ ಕೆಬಿನೆ ಧರಿಸುತ್ತಾರೆ. ಇದರ ಸುತ್ತಲೂ ಕೆಂಪು ಉಲ್ಲನ್‌ನಿಂದ ಅಲಂಕರಿಸಿ ರುತ್ತಾರೆ. ಆನಂತರ ತಲೆಗೆ ತಲೆಪಟ್ಟಿ ಎಂಬ ಬೆಳ್ಳಿಯ ಆಭರಣಗಳನ್ನು ಕಟ್ಟುತ್ತಾರೆ. ಅದರ ಮೇಲೆ ತಲೆ ಮಣಿ ಎಂಬ ಆಭರಣವಿರುತ್ತದೆ. ಚಿನ್ನದ  ನಾಣ್ಯಗಳಂತಿರುವ ಆಭರಣಗಳಿಗೆ ಕಿಸ್ಗಾರ ಹೂವಿನ ದಂಡೆ ಹಿನ್ನೆಲೆಯಲ್ಲಿರುತ್ತದೆ. ಈ ಎಲ್ಲಾ ಆಭರಣಗಳ ಮೇಲೆ ಕಂಚಿನ ಅರ್ಧವೃತ್ತಾಕಾರದ ತಲೆಪಟ್ಟ ಎಂಬ ಆಭರಣವನ್ನು ಕಟ್ಟಿಕೊಳ್ಳಲಾಗುತ್ತದೆ.
ನಂತರ ಭುಜಕ್ಕೆ ಕೆಂಪು, ಬಿಳಿ, ಹಸಿರು ಬಣ್ಣಗಳ ಜರಿ ಇರುವ ಕೆಂಪು ಅಂಗಿಯನ್ನು ಧರಿಸುತ್ತಾರೆ. ಕಾಲಿಗೆ ಧರಿಸುವ ಕೆಂಪು ಬಣ್ಣದ ವಸ್ತ್ರಕ್ಕೆ ಇಜಾರವೆಂದು ಹೆಸರು. ಕಾಲಿಗೆ ತೆಂಗಿನಹಾಳೆಯನ್ನು ಕಟ್ಟಿ ಅದರ ಮೇಲೆ ಗಗ್ಗರವನ್ನು ಕಟ್ಟುತ್ತಾರೆ. ಸ್ವಲ್ಪ ಮೇಲೆ ಗೆಜ್ಜೆಯನ್ನು ಕಟ್ಟಲಾಗುತ್ತದೆ. ಕೈಗಳಿಗೆ ದಂಡೆಕಾಜಿ, ಬೆಳ್ಳಿಯ ಕಡಗಗಳನ್ನು ಧರಿಸುತ್ತಾರೆ. ಎದೆಯ ಭಾಗದಲ್ಲಿ ಬೆರ್ಪತ್ತಿ, ಗುಂಡುಸರ, ಕೊರಳಪದಕ ಹಾಗೂ ವಜ್ರ ಮಾಲೆ ಧರಿಸುತ್ತಾರೆ.
ಪರವ ಜನಾಂಗದವರು ಕಟ್ಟುವ ಬೂತಕೋಲಗಳಿಗೆ ತೆಂಗಿನಗರಿಯನ್ನು ಬಳಸುವುದಿಲ್ಲ. ಸೀರೆಯನ್ನೇ ನೆರಿ ಹಿಡಿದು ಹಗ್ಗದಲ್ಲಿ ಸೊಂಟಕ್ಕೆ ಕಟ್ಟುತ್ತಾರೆ. ಇದಕ್ಕೆ ಪಾಂಬೋಡಿ ವಸ್ತ್ರ ಎಂದು ಹೆಸರು. ಐದಾರು ಸೀರೆಗಳನ್ನು ಸುತ್ತಿ ಹಿಂಭಾಗದಲ್ಲಿ ಮುಡಿಯನ್ನು ಇರಿಸಲು ಬಿದಿರಿನ ಅಡ್ಡ ಕಟ್ಟುತ್ತಾರೆ. ಕಿನ್ನಿಮಾಣಿ, ಪೂಮಾಣಿ ದೈವಗಳ ಅಣಿಗೆ ಮುಡಿ ಎಂದೇ ಹೆಸರು. ಬಿಳಿ, ನೀಲಿ, ಕೆಂಪು ಬಣ್ಣಗಳ ವಸ್ತ್ರಗಳಿಂದ ಅಲಂಕೃತವಾದ ತ್ರಿಕೋನಾಕೃತಿಯ ಉದ್ದವಾದ ಮುಡಿಯನ್ನು ಬೆಳ್ಳಿ ಹಾಗೂ ಹೂವುಗಳಿಂದ ಅಲಂಕರಿಸಲಾಗುತ್ತದೆ. ಮುಡಿಯ ಕೆಳಭಾಗದಲ್ಲಿ ಕೆಂಪು ವಸ್ತ್ರ ಸುತ್ತಿದ ದಂಡೆಬಾಳೆ ಇರುತ್ತದೆ. ಅದಕ್ಕೆ ಬೆಳ್ಳಿಯ ಕಟ್ಟುಗಳಿವೆ. ಒಳಭಾಗದಲ್ಲಿ ಬೆಳ್ಳಿಯ ಪ್ರಭಾವಳಿ ಇದೆ. ಅದಕ್ಕೆ ‘ಮುಡಿಸಂದ್’ ಎಂದು ಹೆಸರು. ಮಧ್ಯದಲ್ಲಿ ಬೆಳ್ಳಿಯ ಕೀರ್ತಿಮುಖ, ಹೊರಭಾಗದಲ್ಲಿ ಬೆಳ್ಳಿಯ ‘ಪಕ್ಕಿ ಮಿಶಾನ್’ಗಳಿವೆ. ಮೇಲೆ ಬೆಳ್ಳಿಯ ಸತ್ತಿಗೆ ಒಳಭಾಗದಲ್ಲಿ ಬೆಳ್ಳಿಯ ಅಲಂಕಾರಗಳಿರುತ್ತವೆ.
ತೆಂಕುತಿಟ್ಟು ಯಕ್ಷಗಾನಕ್ಕೂ ಬೂತೊಕೋಲೊದ ವೇಷಗಳಿಗೂ ಪರಸ್ಪರ ಸಂಬಂಧವಿರುವುದನ್ನು ಈಗಾಗಲೇ ಮುಳಿಯ ತಿಮ್ಮಪ್ಪಯ್ಯ, ಶೇಣಿ ಗೋಪಾಲಕೃಷ್ಣ ಭಟ್, ಅಮೃತ ಸೋಮೇಶ್ವರ, ಚಿನ್ನಪ್ಪಗೌಡ ಮೊದಲಾದ ವಿದ್ವಾಂಸರು ಗುರುತಿಸಿದ್ದಾರೆ. ಶಿವರಾಮ ಕಾರಂತರು ಬಡಗುತಿಟ್ಟು ಯಕ್ಷಗಾನದ ಜೊತೆ ಬೂತೊಕೋಲೊವನ್ನು ಹೋಲಿಸಿ ಯಾವುದೇ ಹೋಲಿಕೆ ಇಲ್ಲ ಎಂಬುದನ್ನು ತಿಳಿಸಿದ್ದಾರೆ. ಆದರೆ ಬೂತೊಕೋಲೊ ಪರಿಸರದಲ್ಲಿ ಬೆಳೆದು ಬಂದಿರುವ ತೆಂಕುತಿಟ್ಟು ಯಕ್ಷಗಾನಕ್ಕೆ ಅನೇಕ ಸಂಗತಿಗಳಲ್ಲಿ ಹೋಲಿಕೆ ಇದೆ.
ಯಕ್ಷಗಾನದ ಬಣ್ಣಗಾರಿಕೆಗೆ ಬಳಸುವ ಅರದಾಳ, ಇಂಗಳೀಕ ಮೊದಲಾದ ಬಣ್ಣಗಳನ್ನು ಬೂತಕೋಲದಲ್ಲೂ ಬಳಸಲಾಗುತ್ತದೆ. ಅನೇಕ ಬೂತದ ವೇಷಗಳು ಯಕ್ಷಗಾನದ ಬಣ್ಣದ ವೇಷದ ವೈಭವವನ್ನು ಹೋಲುತ್ತವೆ. ಬೂತೊಕೋಲೊ ಇನ್ನೂ ಆರಾಧನೆಯ ಚೌಕಟ್ಟಿ ನೊಳಗಡೆಯೇ ಇರುವುದರಿಂದ ಹೆಚ್ಚು ಧಾರ್ಮಿಕವಾಗಿದೆ. ಹಾಗೂ ಜನಪದೀಯವಾಗಿದೆ. ಯಕ್ಷಗಾನದ ವೇಷವಿಧಾನಗಳಲ್ಲಿ ಬಣ್ಣಗಾರಿಕೆಯಲ್ಲಿ ಇರುವ ಸೂಕ್ಷ್ಮ ರಚನೆಗಳನ್ನು ಬೂತಕೋಲದಲ್ಲಿ ಕಾಣುವುದು ಸಾಧ್ಯವಿಲ್ಲ. ಎರಡೂ ಕಲೆಗಳಲ್ಲಿ ಪಾತ್ರಗಳ ಆಹಾರ್ಯವು ಅತಿಮಾನುಷ ಸ್ವಭಾವವನ್ನು ಪ್ರಕಟಿಸುವುದೇ ಆಗಿದೆ. ಹಳದಿ, ಕೆಂಪು, ಬಿಳಿ, ಕಪ್ಪು ಮೊದಲಾದ  ಬಣ್ಣಗಳ ಚುಟ್ಟಿ, ಮುದ್ರೆಗಳು ಹಾಗೂ ನಾಮಗಳು ಬೂತದಲ್ಲಿ ಬಿಡಿಸಲಾಗುತ್ತದೆ. ಸರಳ, ವಕ್ರ ಹಾಗೂ ಸಮಾನಾಂತರ ರೇಖೆಗಳ ಮೂಲಕ ಮುಖವಿನ್ಯಾಸವನ್ನು ಬಿಡಿಸಲಾಗುತ್ತದೆ. ಸ್ತ್ರೀವೇಷಕ್ಕೆ ಸಂಬಂಧಿಸಿದಂತೆ ಬೂತಕೋಲದಲ್ಲಿಯೂ ಸರಳವಾದ ಮುಖವರ್ಣಿಕೆ ಇದೆ. ಮುಖವರ್ಣಿಕೆಗೆ ಸಪೇದು, ಇಂಗಳೀಕ, ಅರದಾಳ ಮೊದಲಾದವುಗಳನ್ನು ಬಳಸುತ್ತಾರೆ. ಹಿಂದೆ ಇವೆಲ್ಲ ದೀವಟಿಗೆಯ ಬೆಳಕಿನಲ್ಲಿಯೇ ನಡೆಯುತ್ತಿದ್ದುದರಿಂದ ಎರಡೂ ಕಲಾ ಪ್ರಕಾರಗಳಲ್ಲಿ ಒಂದೇ ರೀತಿಯ ವೇಷ ಹಾಗೂ ಬಣ್ಣ ಪರಿಕರಗಳನ್ನು ಬಳಸುತ್ತಿದ್ದರು. ಬಣ್ಣಗಳನ್ನು ತೆಂಗಿನೆಣ್ಣೆಯಲ್ಲಿ ಬೆರೆಸಿ ಪ್ರಖರವಾಗಿ ಕಾಣುವಂತೆ ಮಾಡುತ್ತಿದ್ದರು. ಮುಖಕ್ಕೆ ಮೂಲಲೇಪನವಾಗಿ ಹಳದಿ ಬಣ್ಣವನ್ನು ಹಾಕುವುದು ಬೂತಕೋಲದ ಸಂಪ್ರದಾಯ. ಕೆಲವೊಂದು ಬೂತೊಗಳಿಗೆ ನಸುಕೆಂಪು ಬಣ್ಣವನ್ನು ಮೂಲಲೇಪನವಾಗಿ ಬಳಸುವುದೂ ಇದೆ. ಹುಬ್ಬು ಮತ್ತು ಕಣ್ಣಿನ ಎವೆಗಳಿಗೆ ಕಪ್ಪು ತುಟಿಗೆ ಕೆಂಪು ಕಿವಿಯಿಂದ ಗದ್ದದ ಬದಿಯಲ್ಲಿ ಕಪ್ಪು ಗೆರೆ, ಹಣೆಯಲ್ಲಿ ನಾಮ ಅಥವಾ ತಿಲಕ ಇವು ಬೂತಕೋಲದ ಮುಖವರ್ಣಿಕೆಯ ಸಾಮಾನ್ಯ ಸ್ವರೂಪ.
ಯಕ್ಷಗಾನ ಮತ್ತು ಬೂತಕೋಲ ಈ ಎರಡೂ ಸಂಪ್ರದಾಯಗಳಲ್ಲಿ ಪಾತ್ರಗಳ ಸ್ವಭಾವಕ್ಕೆ ಅನುಗುಣವಾಗಿ  ಬಣ್ಣದ ಛಾಯೆಗಳನ್ನು ಮೂಡಿಸುತ್ತಾರೆ. ಅದರ ಮೇಲೆ ಮುದ್ರೆಗಳನ್ನು ಬರೆಯುತ್ತಾರೆ. ಕಪ್ಪು ಬಣ್ಣದ ಗದ್ದದ ರೇಖೆಯನ್ನು ಎಳೆದು ಹಸಿರು ಬಣ್ಣದಲ್ಲಿ ಚಿಕ್ಕ ವರ್ತುಲವನ್ನು ಬರೆಯುತ್ತಾರೆ. ಇಲ್ಲಿನ  ಹಸಿರು ಬಣ್ಣವು ಶೃಂಗಾರದ ಸೂಚಕವೆಂದು ಹೇಳಲಾಗುತ್ತದೆ. ಕಣ್ಣಿನ ಕೆಳಭಾಗದಲ್ಲಿ ಕೆಂಪು, ಬಿಳಿ ರೇಖೆಗಳನ್ನು ಎಳೆದು ರೇಖೆಗಳು ಪರಸ್ಪರ ಸಂದಿಸುವಲ್ಲಿ ಚುಟ್ಟಿಗಳನ್ನಿಡುತ್ತಾರೆ. ಇದು ವೀರದ ಸಂಕೇತ ಎಂದು ಹೇಳಲಾಗುತ್ತದೆ. ಪಾತ್ರಗಳ ರೌದ್ರ ಸ್ವಭಾವಗಳನ್ನು ಪ್ರಕಟಿಸಲು ವಕ್ರ ರೇಖೆಗಳು, ಮುದ್ರೆಗಳು, ಚುಟ್ಟಿಯ ಸಾಲುಗಳು, ದಪ್ಪ ಗೆರೆಗಳು ಇರುತ್ತವೆ. ಇದಕ್ಕೆ ಪೂರಕವಾಗಿ ಕೆಂಪು ಬಣ್ಣವನ್ನು ವಿಶೇಷವಾಗಿ ಬಳಸಲಾಗುತ್ತದೆ.  ಸಾಮಾನ್ಯವಾಗಿ ಒಂದೇ ತೆರನ ಪಾತ್ರಗಳು ಬಂದಾಗ ಎರಡೂ ಸಂಪ್ರದಾಯಗಳಲ್ಲಿ ಹೋಲಿಕೆಯ ವೇಷಗಳನ್ನು ನೋಡಬಹುದು. ಯಕ್ಷಗಾನದ ವರಾಹ ವೇಷದಲ್ಲಿರುವ ಹಣೆಯ ವರ್ತುಲ, ಚುಟ್ಟಿಯ ಸಾಲು ಹೊರಮುಖ ವಾಗಿ ಚಾಚುವಂತಿರುವ ಗೆರೆಗಳು ಬೂತೊಕೋಲೊದ ಪಂಜುರ್ಲಿಯಲ್ಲಿಯೂ ಇದೆ. ಪಂಜುರ್ಲಿ ಎಂಬುದು ವರಾಹ ಸಂಬಂಧಿ ಬೂತ.
ಯಕ್ಷಗಾನ ಮತ್ತು ಕಥಕಳಿಗಳ ನಡುವೆ ಉಡುಗೆ ತೊಡುಗೆಗಳಲ್ಲಿ ಸಾಕಷ್ಟು ಸಾಮ್ಯವಿರುವುದು ಕಂಡುಬರುತ್ತದೆ. ಕಚ್ಚೆ ಹಾಗೂ ಅಂಗಿ ಎರಡೂ ಕಲೆಗಳಲ್ಲಿ ಸಾಮಾನ್ಯ ಉಡುಗೆ. ಯಕ್ಷಗಾನದ ಬಾಲಮುಂಡು ಹಾಗೂ ಕಥಕಳಿಯ ನೆರಿ ಸ್ವರೂಪದಲ್ಲಿ ಭಿನ್ನವಾದರೂ ಉದ್ದೇಶದಲ್ಲಿ ಒಂದೇ. ಯಕ್ಷಗಾನದಲ್ಲಿ ಮೊದಲು ಬಾಲ್‌ಮುಂಡು ಇರಲಿಲ್ಲವೆಂದು ಹೇಳುವವರಿದ್ದಾರೆ. ಇಂದು ಬಡಗುತಿಟ್ಟಿನಲ್ಲಿರುವಂತೆ ಹದಿನಾರು ಮೊಳದ  ಚೌಕಳಿ ಸೀರೆಯನ್ನು ಕಸೆ ಹಾಕಿ ಉಡುವ ಪದ್ಧತಿಯೇ ತೆಂಕುತಿಟ್ಟಿನಲ್ಲೂ ಇತ್ತು ಎಂದು ಹೇಳಲಾಗುತ್ತದೆ. ಹಾಗಾಗಿ ಬಾಲ್‌ಮುಂಡು ನಂತರದ ಬೆಳವಣಿಗೆಯೆಂದು ಅಭಿಪ್ರಾಯ ಪಡಲಾಗಿದೆ (ನೋಡಿ : ರಾಘವ ನಂಬಿಯಾರ್ ಕೆ.ಎಂ, ೧೯೭೦ : ೭೭).
ಕಥಕಳಿಯಲ್ಲಿ ಕೃಷ್ಣನಾಟ, ರಾಮನಾಟಗಳ ಕಾಲದಲ್ಲೇ ಈ ನೆರಿ ಬಳಕೆಗೆ ಬಂತು ಎಂದು ಹೇಳಲಾಗುತ್ತದೆ. ಅದಕ್ಕೂ ಪೂರ್ವದಲ್ಲಿ ಕೂಡಿಯಾಟಂನಲ್ಲೂ ಇಂತಹ ನೆರಿಯ ಮಾದರಿಯನ್ನು ಕಾಣಬಹುದು. ಬೂತೊಕೋಲೊ ಸಂದರ್ಭದಲ್ಲೂ ತೆಂಗಿನಗರಿಯಿಂದ ಮಾಡಿದ ನೆರಿಯ ಮಾದರಿಯ ರಚನೆಗಳೇ ಇವೆ. ಇಲ್ಲಿಂದಲೇ ಕೂಡಿಯಾಟಂಗೆ ಬಟ್ಟೆಯ ರೂಪದಲ್ಲಿ ಪರಿವರ್ತನೆಯಾಗಿರುವ ಸಾಧ್ಯತೆಯನ್ನು ಅಲ್ಲಗಳೆಯುವಂತಿಲ್ಲ. ತೆಂಕುತಿಟ್ಟಿಗೆ ಈ ನೆರಿಯೇ ಬಾಲ್‌ಮುಂಡಿನ ರೂಪದಲ್ಲಿ ಪ್ರವೇಶ ಪಡೆದಿರಬಹುದು. ಕೇರಳದ ಓಟಂತುಳ್ಳಲ್ ವೇಷಧಾರಿಯು ಈ ತೆರನ ಬಾಲ್‌ಮುಂಡನ್ನು ಧರಿಸುತ್ತಾನೆ ಎಂಬುದನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು.
ಸೋಗೆವಲ್ಲಿಗಳು ಕಥಕಳಿ ಮತ್ತು ಯಕ್ಷಗಾನಗಳಲ್ಲಿ ಸಮಾನವಾಗಿ ಬಳಕೆಯಾಗುತ್ತಿವೆ. ಆಭರಣಗಳಲ್ಲೂ ಅನೇಕ ರೀತಿಯ ಸಾಮ್ಯಗಳನ್ನು ಕಾಣಬಹುದು. ಕಥಕಳಿಯಲ್ಲಿ ಬಳಕೆಯಾಗುವ ಕೊರಳಾರವು ಯಕ್ಷಗಾನದ ಕೊರಳಾರ ಅಥವಾ ಎದೆಪದಕದ ಪರ್ಯಾಯ ವಾಗಿ ಕಾಣುತ್ತದೆ. ಕಿರೀಟಗಳಲ್ಲಿ ಧರ್ಮರಾಯನ ಕಿರೀಟವೆಂದು ಹೇಳುವ ಯಕ್ಷಗಾನದ ಕಿರೀಟವು ಕಥಕಳಿಯ ಸಣ್ಣ ಬಟ್ಟಲು ಕಿರೀಟದಂತೆಯೇ ಇದೆ. ಕಥಕಳಿಯ ದೊಡ್ಡ ಕಿರೀಟವು ಕೇಶಾವರವು ಯಕ್ಷಗಾನದಲ್ಲಿ ಕೇಸರಿತಟ್ಟಿಯಾಗಿ ಬಳಕೆಯಾಗುತ್ತದೆ. ತೆಂಕುತಿಟ್ಟಿನ ಈ ಕಿರೀಟವನ್ನು ನೋಡಿದರೆ ಕಥಕಳಿಯ ವೇಷದ ಮಾದರಿಯನ್ನೇ ಹೋಲುತ್ತದೆ. ಕರ್ನಾಟಕದ ಇತರೆ ಯಕ್ಷಗಾನ ಸಂಪ್ರದಾಯಗಳಲ್ಲಿಲ್ಲದ ಈ ಶಿರೋಭೂಷಣವನ್ನು ಗಮನಿಸಿ ಇದು ಕಥಕಳಿಯಿಂದಲೇ ಆಮದಾದುದೆಂದು ಹೇಳಲಾಗುತ್ತದೆ. ಕಥಕಳಿಯ ಎಲ್ಲಾ ರಾಜವೇಷಗಳು ತೊಡುವ ಶಿರೋಭೂಷಣಗಳು ಇದೇ ಮಾದರಿಯವು. ಆದರೆ ಯಕ್ಷಗಾನದಲ್ಲಿ ಇದು ಬಣ್ಣದ ವೇಷ ಅಥವಾ ರಾಕ್ಷಸ ವೇಷಗಳಿಗೆ ಮಾತ್ರ ಬಳಕೆಯಾಗುವ ಶಿರೋಭೂಷಣ. ಇಲ್ಲಿ ಮುಖ್ಯವಾಗಿ ಗಮನಿಸಬೇಕಾದ ಸಂಗತಿಯೆಂದರೆ ಯಕ್ಷಗಾನದ ಕೇಸರಿತಟ್ಟಿ ವೇಷಗಳು ಕಥಕಳಿಯ ವೇಷಗಳಂತೆ ತೆರೆ ಪುರಪ್ಪಾಡು, ಆರ್ಭಟ, ಗಾಂಭೀರ್ಯ ಇತ್ಯಾದಿಗಳಲ್ಲೆಲ್ಲ ಸಾಮ್ಯವನ್ನು ಹೊಂದಿವೆ.
ಕಚ್ಚೆ, ಕಡಗ, ತೋಳಕಟ್ಟು, ಕೈಕಟ್ಟು, ಭುಜಕೀರ್ತಿ, ಕೊರಳಾರ, ಮೊಲೆಕಳತ್ತಾರ, ದಗಲೆ, ಡಾಬು, ಕಾಲಮುಳ್ಳು ಮೊದಲಾದವುಗಳು ಬೂತಕೋಲಗಳಲ್ಲೂ ಕಂಡುಬರುವ ಸಾಮಾನ್ಯ ವೇಷಭೂಷಣ. ಬೂತೊಕೋಲೊದ ಅಣಿ ಎನ್ನುವ ಶಿರೋಭೂಷಣವು ತೆಂಗಿನಗರಿ, ಬಟ್ಟೆ ಮೊದಲಾದವುಗಳನ್ನು ಬಳಸಿ ತಯಾರಿಸಲಾಗುತ್ತದೆ. ಬೆನ್ನ ಹಿಂದೆ ಅದನ್ನು ಕಟ್ಟಿಕೊಂಡಾಗ ವೇಷದ ಗಾತ್ರವು ದೊಡ್ಡದಾಗುತ್ತದೆ. ಪಾತ್ರದ ಸುತ್ತ ಪ್ರಭಾವಳಿ ಯಂತೆ ಇದು ವೇಷಕ್ಕೆ ಗಾಂಭೀರ್ಯವನ್ನು ಕೊಡುತ್ತದೆ. ಯಕ್ಷಗಾನ ಕಥಕಳಿಗಳ ಬೃಹದ್ ಗಾತ್ರಕ್ಕೆ ಇದು ಪ್ರೇರಣೆ ನೀಡಿರಬಹುದೆಂದು ಶಂಕಿಸುವವರೂ ಇದ್ದಾರೆ(ನೋಡಿ : ಮಹಲಿಂಗೇಶ್ವರ ಶರ್ಮ ಅಪ್ರಕಟಿತ ಪಿಎಚ್.ಡಿ ಮಹಾಪ್ರಬಂಧ : ೨೨೩).
ಮುಡಿ ಎನ್ನುವುದು ಸಾಂದರ್ಭಿಕವಾಗಿ ತೆಂಗಿನಗರಿಯಿಂದ ಸಿದ್ಧಪಡಿಸುವ ಶಿರೋ ಭೂಷಣ. ಕಥಕಳಿ ಯಲ್ಲಿಯೂ ಆರಂಭದಲ್ಲಿ ಹಸುರೆಲೆಯ ಕಿರೀಟಗಳೇ ಇದ್ದುವೆಂದು ಆ ಬಳಿಕ ಸಿದ್ಧ ಮಾದರಿಯ ಕಿರೀಟಗಳು ಬಂದುವೆಂದು ಹೇಳಲಾಗುತ್ತದೆ. ಇದನ್ನು ಗಮನಿಸಿದರೆ ಬೂತೊಕೋಲೊದ ತೆಂಗಿನಗರಿಯ (ಹಸಿರೆಲೆ) ಕಿರೀಟವೇ ಪ್ರೇರಣೆ ಎಂಬುದು ಸ್ಪಷ್ಟ ವಾಗುತ್ತದೆ.
ಕಥಕಳಿಯ ಹನುಮಂತನ ಕಿರೀಟವು ಕಥಕಳಿಯ ಕುಟ್ಟಿಚಾಮರವೆಂಬ ಶಿರೋಭೂಷಣದ ನೇರ ಪ್ರಭಾವದಿಂದ ರೂಢಿಗೆ ಬಂದಿದೆ ಎಂಬುದು ತಿಳಿಯುತ್ತದೆ. ಹನುಮಂತನ ಕಿರೀಟ, ಮುಖವರ್ಣಿಕೆ ಹಾಗೂ ವೇಷಭೂಷಣಗಳಲ್ಲಿ ತೆಂಕುತಿಟ್ಟು ಕಥಕಳಿಯನ್ನೇ ಅನುಸರಿಸಿದೆ ಎಂಬುದು ವೇದ್ಯವಾಗುವ ಸಂಗತಿ.
ಯಕ್ಷಗಾನದ ಆಲವಟ್ಟ, ಚಿಟ್ಟಪಟ್ಟಿ ಮೊದಲಾದವುಗಳು ಕಥಕಳಿಯ ಆಲವಟ್ಟಂ, ಚಿಟ್ಟತುಣಿಗಳೇ ಆಗಿವೆ. ಆಲವಟ್ಟವು ತೆಂಕುತಿಟ್ಟಿನಲ್ಲಿ ಬಣ್ಣದ ವೇಷಗಳಿಗೆ ಮಾತ್ರ ಬಳಸ ಲಾಗುತ್ತದೆ. ಇದು ಇತರೆ ಯಕ್ಷಗಾನ ಸಂಪ್ರದಾಯಗಳಲ್ಲಿ ಬಳಕೆಯಲ್ಲಿಲ್ಲ. ಹಾಗಾಗಿ ಕಥಕಳಿಯ ಜೊತೆ ಇದು ಸಾಮ್ಯವನ್ನು ಹೊಂದಿದೆ. ಚಿಟ್ಟಪಟ್ಟಿ ಎನ್ನುವ ಪದವೇ ಕಥಕಳಿಯ ಚಿಟ್ಟತುಣಿಯಿಂದಲೇ ಬಂದಿರುವ ಸಾಧ್ಯತೆಯು ಇದೆ. ಚಿಟ್ಟ ಎಂದರೆ ಬೇರ್ಪಡಿಸು ಎಂಬ ಅರ್ಥ ಮಲಯಾಳಂನಲ್ಲಿ ಇದೆ. ಇಲ್ಲಿಂದಲೇ ತೆಂಕುತಿಟ್ಟಿನಲ್ಲೂ ಈ ಪದ ಬೇರ್ಪಡಿಸುವ ಎಂಬ ಅರ್ಥದಲ್ಲೇ ರೂಢಿಗೆ ಬಂದಿರಬೇಕು.
ತೆರೆ ಹಿಡಿದು ಕುಣಿಯುವ ನೃತ್ಯ ವಿಧಾನವನ್ನು ತೆರೆಕ್ಲಾಸು ಅಥವಾ ಸಭಾಕ್ಲಾಸು ಎಂಬ ಪದದಿಂದ ಸೂಚಿಸಲಾಗುತ್ತದೆ. ಇಲ್ಲಿನ ಕ್ಲಾಸು ಎಂಬ ಪದವು ಮಲಯಾಳಂ ಭಾಷೆಯ ‘ಕಲಾಶ’ ಎಂಬ ಪದದ ಅಪಭ್ರಂಶ ರೂಪವಿರಬೇಕೆಂದು ಶೇಣಿ ಗೋಪಾಲಕೃಷ್ಟಭಟ್ಟರ ಅಭಿಪ್ರಾಯ (೧೯೮೧:೮). ಮಲಯಾಳಂನಲ್ಲಿ ‘ಕಲಾಶ’ ಎಂದರೆ ‘ಮುಕ್ತಾಯ’ ಎಂದರ್ಥ. ಕಥಕಳಿಯಲ್ಲಿ ಅಷ್ಟಕಲಾಶಗಳ ವರ್ಣನೆ ಬರುತ್ತದೆ. ಹಾಗೆಯೇ ರಾಕ್ಷನ ವೇಷಗಳ ತೆರೆಪೊರಪ್ಪಾಡು ಮತ್ತು ಹನುಮಂತನ ತೆರೆಪೊರಪ್ಪಾಡುಗಳಿಗೆ ಕಥಕಳಿಯ ಮುದ್ರೆಗಳೇ ಆಕರಗಳೆಂಬುದನ್ನು ಶೇಣಿಯವರು ಸೂಚಿಸುತ್ತಾರೆ.
ವೇಷಭೂಷಣಗಳು, ವೇಷಪರಿಕರಗಳು, ಬಣ್ಣಗಳು, ಅವುಗಳ ಧಾರ್ಮಿಕ ಕ್ರಿಯೆಗಳು ಇವೆಲ್ಲಾ ತೆಯ್ಯಂ, ಬೂತೊಕೋಲೊ, ಕಥಕಳಿ ಮತ್ತು ತೆಂಕುತಿಟ್ಟು ಯಕ್ಷಗಾನಗಳಲ್ಲಿ ಪರಸ್ಪರ ಸಾಮ್ಯವನ್ನು ಕಾಣಬಹುದು. ಇಲ್ಲಿನ ಆಭರಣಗಳು ದೇವಾಲಯಗಳ ಪೂಜಾ ಪರಿಕರಗಳೊಂದಿಗೊ ಕೆಲವೊಮ್ಮೆ ಪ್ರಾಚೀನ ರಾಜಮಹಾರಾಜರುಗಳ ಉಡುಗೆ ತೊಡುಗೆಗಳ ಜೊತೆಗೊ ಪ್ರಾಚೀನ ಶಿಲ್ಪ ಮಾದರಿಗಳ ಜೊತೆಗೊ ಒಂದಲ್ಲ ಒಂದು ರೀತಿಯಲ್ಲಿ  ಸಾದೃಶ್ಯವನ್ನು ಕಾಣಬಹುದು. ಇದು ಕೇವಲ ಆಕಸ್ಮಿಕವಲ್ಲ. ಆಯಾ ಕಾಲದ ಅಗತ್ಯಗಳಿಗನುಗುಣವಾಗಿ ಸಾಂಸ್ಕೃತಿಕವಾಗಿ ರೂಪಿಸಿಕೊಂಡ ಆಹಾರ್ಯದ ಮಾದರಿಗಳೆಂದು ತಿಳಿಯಬಹುದು.
ಗೊಂಬೆಯಾಟಗಳು
ಗೊಂಬೆಯಾಟಗಳು ಆರಂಭ ಕಾಲದ ಜನಪದ ಕಲೆಗಳಲ್ಲಿ ಒಂದು. ‘ಗೊಂಬೆಯಾಟ’ ದಲ್ಲಿ ಅನೇಕ ವಿಧಗಳಿವೆ. ಉದಾಹರಣೆಗೆ ಸಲಿಕೆ ಗೊಂಬೆಯಾಟ, ನೆರಳು ಗೊಂಬೆಯಾಟ, ತೊಗಲು ಗೊಂಬೆಯಾಟ, ಸೂತ್ರದ ಗೊಂಬೆಯಾಟ ಇತ್ಯಾದಿಗಳು. ಯಕ್ಷಗಾನದಂತೆಯೇ ಇಲ್ಲಿನ ವೇಷ ಭೂಷಣಗಳು ಆಕರ್ಷಣೀಯವಾಗಿವೆ. ಕರ್ನಾಟಕದ ಕರಾವಳಿ ತೀರದಲ್ಲಿ ಅದರಲ್ಲೂ ಮುಖ್ಯವಾಗಿ ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಯಕ್ಷಗಾನ ಸೂತ್ರದ ಬೊಂಬೆಯಾಟ ಗಳು ಚಾಲ್ತಿಯಲ್ಲಿವೆ. ಇದು ಕರ್ನಾಟಕದ ವಿಶಿಷ್ಟವಾದ ಬೊಂಬೆಯಾಟದ ಪ್ರಕಾರವಾಗಿದೆ. ಕರ್ನಾಟಕದ ಈ ಪ್ರದೇಶದಲ್ಲಿ ಹಿಂದೆ ಮೂವತ್ತಕ್ಕೂ ಹೆಚ್ಚು ಯಕ್ಷಗಾನ ಸೂತ್ರ ಬೊಂಬೆಯಾಟಗಳಿದ್ದ ಬಗೆಗೆ ಮಾಹಿತಿಗಳು ದೊರೆಯುತ್ತವೆ (ನೋಡಿ : ತೇರು, ದ.ಕ.ಜಿಲ್ಲಾ ಆರನೇ ಕನ್ನಡ ಸಾಹಿತ್ಯ ಸಮ್ಮೇಳನ ನೆನಪಿನ ಹೊತ್ತಗೆ, ೧೯೯೩ : ೭೭). ಯಕ್ಷಗಾನದ ವೇಷಭೂಷಣಗಳ ಆಕರ್ಷಣೆಯನ್ನು ಉಳಿಸಿಕೊಂಡೇ ಗೊಂಬೆಗಳ ತಯಾರಿಯನ್ನು ಇಲ್ಲಿನ ಕಲಾವಿದರು ಮಾಡಿಕೊಳ್ಳುತ್ತಾರೆ. ಗೊಂಬೆ ತಯಾರಿಗೆ ಬೆಳ್ಳಂದಿ, ಉತ್ತಿಗ, ಕರಿಹಾಲೆ ಮೊದಲಾದ ಮರಗಳನ್ನು ವಿಶೇಷವಾಗಿ ಬಳಸಲಾಗುತ್ತದೆ. ಏಕೆಂದರೆ ಇಂತಹ ಮರಗಳಲ್ಲಿ ನಾಜೂಕಿನ ಕೆತ್ತನೆಗಳು ಸುಲಭ. ಅಳತೆಗೆ ಬೇಕಾದಂತೆ ತುಂಡರಿಸಿ ಉಳಿಯಿಂದ ನಿರ್ದಿಷ್ಟ ಆಕಾರ ಕೊಡುವುದು ಸುಲಭ. ಆರಿಸಿದ ಒಂದು ಮರದ ತುಂಡಿನ ಅರ್ಧ ಭಾಗವನ್ನು ಮುಖದ ಕೆತ್ತನೆಯನ್ನು ಉಳಿದ ಅರ್ಧ ಭಾಗದಲ್ಲಿ ಕಿರೀಟ, ಕೇದಗೆ, ಮುಂದಲೆ ಇತ್ಯಾದಿ ಗಳನ್ನು ಕೆತ್ತಲಾಗುತ್ತದೆ. ಕಿವಿಯ ಆಭರಣ, ಹಣೆಪಟ್ಟಿ ಮೊದಲಾದವುಗಳನ್ನು ಅದೇ ಮರದ ತುಂಡಿನಲ್ಲಿಯೇ ಕೆತ್ತಲಾಗುತ್ತದೆ. ಗೊಂಬೆಗಳ ದೇಹ, ತೋಳು, ಕೈ, ತೊಡೆ, ಕಾಲು ಮುಂತಾದವುಗಳನ್ನು ಬೇರೆ ಸಣ್ಣ ಸಣ್ಣ ಮರದ ತುಂಡುಗಳಿಂದ ನಿರ್ಮಿಸಲಾಗುತ್ತದೆ. ಬಳಿಕ ಪರಸ್ಪರ ಹಗ್ಗದಿಂದ ಜೋಡಿಸುವುದು ಎಲ್ಲ ಗೊಂಬೆಗಳ ಕೈಕಾಲುಗಳು ಒಂದೇ ರೀತಿಯಲ್ಲಿರುವುದಿಲ್ಲ. ಪ್ರತಿಯೊಂದು ಗೊಂಬೆಗಳನ್ನು ಅಷ್ಟಮಾಂಶ ಪದ್ಧತಿಗೆ ಅನುಗುಣ ವಾಗಿ ಮಾಡಲಾಗುತ್ತದೆ. ರಾಕ್ಷಸ ಪಾತ್ರದ ಗೊಂಬೆಗಳನ್ನು ಮುಖ ವಿಕಾರವಾಗಿರುವಂತೆ ಕೆತ್ತಲಾಗುತ್ತದೆ. ಇಂತಹ ಗೊಂಬೆಗಳ ಕೆತ್ತನೆಯಲ್ಲಿ ಮುಖದ ರಚನೆಗೆ ಹೆಚ್ಚಿನ ಪ್ರಾಶಸ್ತ್ಯವನ್ನು ನೀಡಲಾಗುತ್ತದೆ. ಕಣ್ಣುಗಳು, ಬಾಯಿ, ಕೋರೆದಾಡೆ ಇವು ವಿಕಾರವಾಗಿ ಭಯ ಹುಟ್ಟಿಸುವಂತೆ ಇರುತ್ತದೆ. ಮುಖದ ಅಳತೆಗೆ ಅನುಗುಣವಾಗಿ ಅದೇ ಮರದ ತುಂಡಿನಲ್ಲಿ ಕಿರೀಟ ಭಾಗವನ್ನು ಕೂಡಾ ಕೆತ್ತಲಾಗುತ್ತದೆ. ಸಾಮಾನ್ಯವಾಗಿ ರಾಕ್ಷಸ ಗೊಂಬೆಗಳ ಕೈಕಾಲುಗಳು ದೇಹದ ಅಳತೆಗೆ ಅನುಗುಣವಾಗಿರುವುದಿಲ್ಲ. ಇದರಲ್ಲಿ ಕೈ, ಕಾಲು ದೊಡ್ಡದಾಗಿರುತ್ತದೆ. ಏಕೆಂದರೆ ಇದರ ಅಂಗ ರಚನೆಯ ನೆಲೆಯಿಂದಲೇ ಪ್ರೇಕ್ಷಕರಲ್ಲಿ ಭಾವವನ್ನೂ ಕೆರಳಿಸಬೇಕೆಂಬ ಉದ್ದೇಶವಿದ್ದಿರಬಹುದು. ಈ ಕಾರಣಕ್ಕಾಗಿಯೇ ಇವುಗಳನ್ನು ಅಂಗ ಭಾಷೆಯ ಗೊಂಬೆಯಾಟವೆಂದು ಕರೆಯುವ ರೂಢಿಯಿದೆ. ಸಾಮಾನ್ಯವಾಗಿ ಎಂಟರಿಂದ ಹತ್ತು ಕಿ.ಲೋ.ಗ್ರಾಂ. ಭಾರವಾದ ಈ ತರದ ರಾಕ್ಷಸ ಗೊಂಬೆಗಳಿಗೆ ಸೂತ್ರ ಕೂಡಾ ಆರಕ್ಕಿಂತ ಹೆಚ್ಚಿರುತ್ತದೆ. ಉಳಿದ ಸಾಮಾನ್ಯ ಪಾತ್ರಗಳಿಗೆ ಆರು ಸೂತ್ರಗಳನ್ನು ಮಾತ್ರ ಬಳಸಲಾಗುತ್ತದೆ.
ಸಾಮಾನ್ಯವಾಗಿ ಕ್ರೂರ ಪಾತ್ರಗಳಿಗೆ ಕೆಂಪು, ಹಳದಿ, ಕಪ್ಪು ಬಣ್ಣಗಳನ್ನು ಬಳಸುತ್ತಾರೆ. ಬಟ್ಟೆಗಳಲ್ಲೂ ಇದೇ ಬಣ್ಣವನ್ನು ಆಯ್ಕೆ ಮಾಡಲಾಗುತ್ತದೆ. ತೆಂಕುತಿಟ್ಟು ಯಕ್ಷಗಾನ ಪ್ರಚಲಿತದಲ್ಲಿರುವ ಪ್ರದೇಶದಲ್ಲಿ ಈ ಸೂತ್ರದ ಗೊಂಬೆಯಾಟದ ಪ್ರಕಾರ ಚಾಲ್ತಿಯಲ್ಲಿ ರುವುದರಿಂದ ವೇಷಭೂಷಣಗಳನ್ನು ತೆಂಕುತಿಟ್ಟು ಯಕ್ಷಗಾನದಲ್ಲಿರುವಂತೆಯೇ ತಯಾರಿಸಲಾಗುತ್ತದೆ. ಸಾಮಾನ್ಯವಾಗಿ ಗೊಂಬೆಯ ರಚನೆಯಲ್ಲಿ ಮುಖದ ಭಾವಕ್ಕೆ ಹೆಚ್ಚಿನ ಗಮನವನ್ನು ಕೊಡಲಾಗುತ್ತದೆ. ಸ್ತ್ರೀವೇಷ, ಪುರುಷವೇಷ, ಹಾಸ್ಯವೇಷ ಮೊದಲಾದವುಗಳನ್ನು ನಿರ್ಮಾಣದ ಆರಂಭದ ಹಂತದಲ್ಲಿಯೇ ಆ ಪಾತ್ರದ ಭಾವ ತುಂಬುವಂತೆ ಸೃಷ್ಟಿ ಮಾಡಲಾಗುತ್ತದೆ. ಕೃಷ್ಣನ ವೇಷ ಇವಳ ವೇಷಗಳಿಗಿಂತ ಭಿನ್ನವಾಗಿರುತ್ತದೆ. ಸಾಮಾನ್ಯವಾಗಿ ನೀಲವರ್ಣದಿಂದ ಕೃಷ್ಣನ ವೇಷಭೂಷಣಗಳನ್ನು ಸಿದ್ಧ ಮಾಡುತ್ತಾರೆ.
ಬೊಂಬೆಗಳ ನಿರ್ಮಾಣದ ಸಂದರ್ಭದಲ್ಲಿ ಮೊದಲಿಗೆ ಆ ಪಾತ್ರಗಳ ರೂಪುರೇಷೆ ಚಿತ್ರಣಗೊಂಡಿರುತ್ತದೆ. ಕೆತ್ತನೆಯ ಕೆಲಸ ಮುಗಿದ ಬಳಿಕ ಬಿಡಿ ಭಾಗಗಳನ್ನು ಹಗ್ಗದಿಂದ ಜೋಡಿಸಿ ಗೊಂಬೆಯ ಅಸ್ಥಿಪಂಜರವನ್ನು ಸಿದ್ಧ ಮಾಡಲಾಗುತ್ತದೆ. ನಂತರ ಪಾತ್ರಕ್ಕನುಗುಣ ವಾದ ಬಣ್ಣವನ್ನು ಬಳಿಯಲಾಗುತ್ತದೆ. ಬಳಿಕ ಪಾತ್ರಕ್ಕನುಗುಣವಾದ ಆಭರಣಗಳನ್ನು, ಚಿನ್ನದಂತೆ ಹೊಳೆಯುವ ಜರಿವಸ್ತುಗಳನ್ನು ಕಾಗದಗಳಿಂದ ಅಂಟಿಸುತ್ತಾರೆ. ಹೀಗೆ ಅಂಟಿಸಲು ಬಳಸುವ ವಿಶಿಷ್ಟವಾದ ಅಂಟನ್ನು ಸ್ವತಃ ಕಲಾವಿದರೇ ಸ್ಥಳೀಯವಾಗಿ ಸಿದ್ಧಪಡಿಸಿಕೊಳ್ಳುತ್ತಾರೆ. ಹಲಸಿನ ಮೇಣ ಮತ್ತು ಜೇನು ಮೇಣಗಳ ಮಿಶ್ರಣವನ್ನು ಬಿಸಿಮಾಡಿ ವಿಶಿಷ್ಟವಾದ ಅಂಟೊಂದನ್ನು ಬಳಸಲಾಗುತ್ತದೆ. ಇದರಿಂದ ಬೇಗಡೆಯಂತಹ ವಸ್ತುಗಳು ಗಟ್ಟಿಯಾಗಿ ಅಂಟಿಕೊಳ್ಳುತ್ತವೆ ಹಾಗೂ ತಮ್ಮ ಹೊಳಪನ್ನು ಕಾಯ್ದುಕೊಂಡಿರುತ್ತವೆ. ಆ ಬಳಿಕ ವಸ್ತ್ರಾಭರಣ, ಭುಜಕೀರ್ತಿ, ಎದೆಪದಕ, ಸೊಂಟಪಟ್ಟಿ, ಕಾಲುಪಟ್ಟಿ, ವೀರಗಾಸೆ ಮೊದಲಾದವುಗಳನ್ನು ಯಕ್ಷಗಾನದ ಶೈಲಿಯಲ್ಲಿ ಜೋಡಿಸಲಾಗುತ್ತದೆ. ಇವುಗಳಿಂದೆಲ್ಲ ಬೊಂಬೆಗಳು ಸಿದ್ಧವಾಗುತ್ತವೆ. ಸೂತ್ರಗಳನ್ನು ಜೋಡಿಸುವ ಮೂಲಕ ಬೊಂಬೆಯ ರಚನೆಯನ್ನು ಪೂರ್ಣಗೊಳಿಸಲಾಗುತ್ತದೆ.
ಸೂತ್ರದ ಗೊಂಬೆಯಾಟದಂತಹ ಸಂದರ್ಭದಲ್ಲೂ ಹನುಮಂತನ ಗೊಂಬೆಗಳನ್ನು ತಯಾರಿಸುವುದು ಒಂದು ರೀತಿಯಲ್ಲಿ ವಿಶಿಷ್ಟವಾಗಿದೆ. ಹನುಮಂತನ ಗೊಂಬೆಯ ತಲೆಭಾಗ, ಕೈಕಾಲು ಮಾತ್ರ ಮರದ್ದು. ಇವುಗಳನ್ನು ದೇಹಕ್ಕೆ ದಾರದಿಂದ ಜೋಡಿಸಲಾಗುತ್ತದೆ. ಇವುಗಳ ಕೈಕಾಲುಗಳನ್ನು ಎಲ್ಲ ರೀತಿಯ ಚಲನೆಗೂ ಸಾಧ್ಯವಾಗುವಂತೆ ರೂಪಿಸಲಾಗುತ್ತದೆ. ಬಳಿಕ ದೇಹ ಹಾಗೂ ದಾರಗಳ ಮಧ್ಯೆ ರೋಮದಂತೆ ಕಾಣಿಸಲು ಗೋಣಿಚೀಲದ ದಾರಗಳನ್ನು ಕೌಶಲ್ಯಪೂರ್ಣವಾಗಿ ಬಳಸಲಾಗುತ್ತದೆ. ತಕ್ಷಣ ನೋಡಿದರೆ ಇವು ರೋಮಗಳಂತೆಯೇ ಭಾಸವಾಗುತ್ತವೆ. ಇಂತಹ ಹನುಮಂತನ ಬೊಂಬೆಯ ರಚನೆಯಲ್ಲಿ ಮುಖವರ್ಣಿಕೆ ಕೂಡಾ ತುಂಬಾ ಶ್ರಮದಾಯಕವಾದುದು. ಇದರ ಮೂಗು ಹಾಗೂ ಬಾಯಿಯ ಭಾಗವನ್ನು ತಯಾರಿಕೆಯ ಹಂತದಲ್ಲಿಯೇ ಪಾತ್ರಕ್ಕೆ ಅನುಗುಣವಾಗಿ ರೂಪಿಸಲಾಗುತ್ತದೆ. ಸಾಮಾನ್ಯವಾಗಿ ಹನುಮಂತನ ಗೊಂಬೆಗಳಿಗೆ ಹಸಿರು ಬಣ್ಣವನ್ನು ಬಳಸಲಾಗುತ್ತದೆ. ಚಿಕ್ಕ ಹಾಗೂ ಗೋಣಿಚೀಲದಿಂದ ತಯಾರಿಸಿದ ಬಾಲವನ್ನು ಜೋಡಿಸ ಲಾಗುತ್ತದೆ. ಹೀಗೆ ಗೊಂಬೆಯಾಟದ ಎಲ್ಲ ವೇಷವಿಧಾನವನ್ನು ನೋಡಿದರೆ ತೆಂಕುತಿಟ್ಟು ಯಕ್ಷಗಾನದ ಅನುಕರಣೆ ಮಾಡಿರು ವುದನ್ನು ಕಾಣಬಹುದು.
ತೆಂಕು ಮತ್ತು ಬಡಗುತಿಟ್ಟು ಯಕ್ಷಗಾನಗಳಿಗೆ ಅನೇಕ ರೀತಿಯಲ್ಲಿ ಸಾಮ್ಯ ವೈಷಮ್ಯಗಳಿರುವುದನ್ನು ಈಗಾಗಲೇ ಅಧ್ಯಯನ ಸಂದರ್ಭದಲ್ಲಿ ಅಲ್ಲಲ್ಲಿ ಸೂಚಿಸಲಾಗಿದೆ. ಬಡಗುತಿಟ್ಟಿನಲ್ಲಿ ಕೇದಗೆ ಎಂಬ ಆಭರಣವನ್ನು ಪ್ರತಿದಿನ ಪ್ರಯೋಗದ ವೇಳೆಗೆ ಜೋಡಿಸಿ ಕಟ್ಟಿಕೊಳ್ಳುವ ಪದ್ಧತಿ ಇಂದಿಗೂ ಇದೆ. ದೊಡ್ಡಾಟದಲ್ಲಿಯೂ ಇದೇ ರೀತಿಯಲ್ಲಿದೆ. ಹಿಂದೆ ತೆಂಕುತಿಟ್ಟಿನಲ್ಲಿಯೂ ಇದೇ ರೀತಿ ಇದ್ದಿರಬಹುದೆಂದು ವಿದ್ವಾಂಸರು ಅಭಿಪ್ರಾಯ ಪಟ್ಟಿದ್ದಾರೆ. ಆದರೆ ಇಂದು ತೆಂಕುತಿಟ್ಟಿನಲ್ಲಿ ಕೇದಗೆಯೆಂಬ ಆಭರಣ ಪ್ರತ್ಯೇಕವಾಗಿ ಇಲ್ಲ.
ಪಕಡಿ (ಕೇದಗೆ ಮುಂದಲೆ) ಮತ್ತು ಮುಂಡಾಸುಗಳು ತೆಂಕು, ಬಡಗುತಿಟ್ಟುಗಳಲ್ಲಿ ಹೆಚ್ಚು ವ್ಯತ್ಯಾಸವನ್ನು ಕಾಣಬಹುದು. ೨೦ನೆ ಶತಮಾನದ ಆರಂಭದಲ್ಲಿ ತೆಂಕುತಿಟ್ಟಿನಲ್ಲಿಯೂ ಪಕಡಿ ಮತ್ತು ಮುಂಡಾಸುಗಳನ್ನು ಬಡಗುತಿಟ್ಟಿನಲ್ಲಿರುವಂತೆ ಅಟ್ಟೆ ಕಟ್ಟಿಕೊಂಡು ತಯಾರಿಸುತ್ತಿದ್ದರಂತೆ (ರಾಘವ ನಂಬಿಯಾರ್.ಕೆಂ.ಎಂ, ೧೯೯೮ : ೧೦೭). ತೆಂಕಿನಲ್ಲಿ ಈಗ ಸಿದ್ಧ ಪಕಡಿಗಳು ಬಂದು ಈಗ ಅಡ್ಡೆ ಕಟ್ಟುವ ಸಂಪ್ರದಾಯ ಸಂಪೂರ್ಣವಾಗಿ ಇಲ್ಲವಾಗಿದೆ. ಬಡಗುತಿಟ್ಟಿನ ದೊಡ್ಡ ಮುಂಡಾಸಿನ ವೇಷಗಳು ನೆನಪಿಸುವ ರೀತಿಯ ತುಂಬು ತೋಳಿನ ದಗಲೆಯ ಪಕಡಿ ವೇಷಗಳನ್ನು ತೆಂಕುತಿಟ್ಟಿನಲ್ಲಿ ಕಾಣಬಹುದು. ಶಲ್ಯ, ವಿಭೀಷಣ, ಕೋಟೆಕರ್ಣ ಮೊದಲಾದ ವೇಷಗಳು ಬಡಗುತಿಟ್ಟಿನ ಮುಂಡಾಸಿನ ವೇಷಗಳನ್ನು ನೆನಪಿಸುತ್ತವೆ.
ಬಡಗುತಿಟ್ಟಿನ ಸಂದರ್ಭದಲ್ಲಿ ಬಣ್ಣದ ವೇಷದ ಸಂಕೀರ್ಣತೆಯನ್ನು ಸ್ವಲ್ಪಮಟ್ಟಿಗೆ ಹೆಣ್ಣುಬಣ್ಣದಲ್ಲಿ ಕಾಣಬಹುದು. ಇತರ ಪುರುಷ ಪಾತ್ರಗಳಲ್ಲಿ ರೌದ್ರ ಸ್ವಭಾವದ ಬಣ್ಣದ ವೇಷಗಳು ಅಷ್ಟು ಪರಿಣಾಮಕಾರಿಯಾಗಿ ಬಡಗುತಿಟ್ಟಿನಲ್ಲಿ ಇಲ್ಲ. ವೀರರೌದ್ರ ರಸಪ್ರಧಾನ ವಾದ ಪ್ರಸಂಗಗಳನ್ನು ಹೆಚ್ಚಾಗಿ ಆಡದೇ ಇರುವ ಕಾರಣಗಳಿಗಾಗಿ ಈ ವೇಷಗಳು ಬಡಗುತಿಟ್ಟಿ ನಲ್ಲಿ ಮರೆಗೆ ಸಂದಿರಬಹುದು. ಬಡಗುತಿಟ್ಟಿನಲ್ಲಿ ಭೀಮನ ಪಾತ್ರವು ಧರ್ಮರಾಯನಂತೆಯೇ ಸಾತ್ವಿಕವಾದುದು. ಆದರೆ ತೆಂಕುತಿಟ್ಟಿನಲ್ಲಿ ಭೀಮನ ಪಾತ್ರ ಉಗ್ರಸ್ವರೂಪಿ. ತೆಂಕುತಿಟ್ಟಿನ ಪರಶುರಾಮ ಕಿರೀಟ, ಗಡ್ಡದ ವೇಷವಾಗಿ ಮುಖ ಕೆಂಪು ಬಣ್ಣದಿಂದ ಉಗ್ರವಾಗಿರುತ್ತದೆ.
ತೆಂಕು, ಬಡಗುತಿಟ್ಟುಗಳೆರಡರಲ್ಲೂ ಸೊಂಟದ ಉಡುಗೆಯ ಪದ್ಧತಿಯಲ್ಲಿ ಎರಡು ವ್ಯತ್ಯಾಸವಿದೆ. ಬಡಗುತಿಟ್ಟಿನಲ್ಲಿ ಕೊರ್ನಾಡು ಸೀರೆಯೆಂಬ ಚೌಕುಳಿ ಬಟ್ಟೆಯನ್ನು ಕಸೆಹಾಕಿ ಉಟ್ಟುಕೊಳ್ಳುತ್ತಿದ್ದರು. ಹಿಂದೆ ಇದೇ ಪದ್ಧತಿ ತೆಂಕುತಿಟ್ಟಿನಲ್ಲೂ ಇತ್ತು ಎಂದು ಹೇಳ ಲಾಗುತ್ತದೆ. ಆದರೆ ಬಡಗುತಿಟ್ಟಿನ ಕೊರ್ನಾಡು ಸೀರೆಯೆಂಬುದು ತಮಿಳುನಾಡಿನಿಂz ಬಂದುದು ಎಂದು ಹೇಳಲಾಗುತ್ತದೆ. ಹಾಗಾಗಿ ಇದು ಅರ್ವಾಚೀನವೇ ಇರಬಹುದು ಎಂದು ಎನಿಸುತ್ತದೆ.
ಕಿರೀಟ ತೊಟ್ಟುಕೊಳ್ಳುವ ಮತ್ತು ಪಾತ್ರ ರಚನೆಯ ವಿಧಾನದಲ್ಲಿ ಎರಡೂ ತಿಟ್ಟುಗಳಲ್ಲೂ ಸಾಕಷ್ಟು ವ್ಯತ್ಯಾಸವಿರುವುದನ್ನು ಗಮನಿಸಬಹುದು. ತೆಂಕುತಿಟ್ಟಿನಲ್ಲಿ ಅರ್ಜುನನಿಗೆ ಕಿರೀಟ ವಾದರೆ ಬಡಗುತಿಟ್ಟಿನಲ್ಲಿ ಕೇದಗೆ ಮುಂದಲೆ. ಕರ್ಣನಿಗೆ ತೆಂಕುತಿಟ್ಟಿನಲ್ಲಿ ಕಿರೀಟ ಬಡಗುತಿಟ್ಟಿನಲ್ಲಿ ವಿಶೇಷವಾದ ಕಪ್ಪು ಮುಂಡಾಸ. ಇವುಗಳಿಗೆಲ್ಲ ನಿರ್ದಿಷ್ಟ ಕಾರಣಗಳೇನು ಎನ್ನುವುದನ್ನು ಶೋಧಿಸುತ್ತ ಹೋಗುವುದೇ ಪ್ರಾಚೀನ ಆಹಾರ್ಯ ಪರಂಪರೆಯ ಪ್ರತ್ಯೇಕ ಅಧ್ಯಯನವೇ ಆಗಬಹುದು.
ಹೀಗೆ ದಕ್ಷಿಣ ಭಾರತದ ಅನೇಕ ರಂಗ ಕಲೆಗಳು ಆರಾಧನ ನೆಲೆಯಿಂದ ರೂಪು ಗೊಂಡಿದ್ದರೂ ಮನರಂಜನೆಯ ಕಾರಣಗಳಿಗಾಗಿ ಇಂದಿಗೂ ಉಳಿದುಕೊಂಡಿವೆ.  ಆರಾಧನೆಯ ಸಂದರ್ಭದಲ್ಲಿ ಎಲ್ಲಾ ರಂಗಕಲೆಗಳಿಗೂ ನಿರ್ದಿಷ್ಟ ಧ್ಯೇಯ ಧೋರಣೆಗಳು ಇದ್ದಿರಬಹುದು. ಅವು ಪ್ರಾದೇಶಿಕವಾಗಿ ವಿಭಿನ್ನ ಆಲೋಚನಾ ವಿಧಾನಗಳಿಂದ ರೂಪು ಪಡೆದಿವೆ. ಈ ಕಾರಣಕ್ಕಾಗಿಯೇ ಒಂದೊಂದು ಕಲಾ ಪ್ರಕಾರದಲ್ಲಿ ಒಂದೊಂದು ಪಾತ್ರ ವಿಧಾನಗಳಿಗೆ, ಪಾತ್ರಗಳ ಸ್ವಭಾವಗಳಿಗೆ ಬೇರೆ ಬೇರೆ ಆಹಾರ್ಯ ವಿಧಾನಗಳನ್ನು ರೂಪಿಸಿ ಕೊಂಡು ಬರಲಾಗಿದೆ.
ಯಕ್ಷಗಾನ ಆಹಾರ್ಯ: ೧೦. ಪಾರಂಪರಿಕ ರಂಗಭೂಮಿ ಮತ್ತು ಯಕ್ಷಗಾನ ಆಹಾರ್ಯಗಳ ತೌಲನಿಕ ಅಧ್ಯಯನ: ಅಲಂಕಾರಗಳು
ಅಲಂಕಾರಗಳು
ತೆಯ್ಯಂನಲ್ಲಿ ಕೆಂಪು ಬಣ್ಣದ ವಿಶೇಷವಾದ ವೇಷ ವಿಧಾನವನ್ನು ಕಾಣಬಹುದು. ಧರಿಸುವ ವಸ್ತ್ರಗಳು, ಆಭರಣಗಳು, ಮುಖಕ್ಕೆ ಹಚ್ಚುವ  ಬಣ್ಣಗಳು ಬಹುತೇಕ ಎಲ್ಲವೂ ಕೆಂಪು ಬಣ್ಣವೇ. ಇದು ಆರ್ಯೇತರವಾದ ಕಾಳಿ ಪೂಜೆಯೊಂದಿಗೆ ಸಂಬಂಧವನ್ನು ಹೊಂದಿದೆ ಎಂಬುದು ವಿದ್ವಾಂಸರ ಅಭಿಪ್ರಾಯ. ಕೇರಳದ ಇತರೇ ಭಾಗಗಳಲ್ಲಿರುವ ಆಚರಣಾ ಸಂಪ್ರದಾಯಗಳಲ್ಲೂ ಕೆಂಪು ಬಣ್ಣದ ಪ್ರಾಧಾನ್ಯ ಗಮನಾರ್ಹವಾಗಿದೆ. ಕಥಕಳಿಯ ಅಲೌಕಿಕವಾದ ವೇಷವಿಧಾನವನ್ನು ತೆಯ್ಯಂಗಳಲ್ಲಿ ಕಾಣಬಹುದು. ತೆಯ್ಯಂನ ಭಾವಕ್ಕೆ ಅನುಗುಣವಾದ ವೇಷವಿಧಾನವೇ ತೆಯ್ಯಂಕೋಲದ ವೈಶಿಷ್ಟ್ಯ. ರೌದ್ರ ಸ್ವಭಾವದ ಹೆಣ್ಣು ತೆಯ್ಯಂಗಳೂ ಅನೇಕ ಇವೆ. ಕಾಳಿಯೊಂದಿಗಿರುವ  ವಿಶೇಷ ಭಕ್ತಿಯೇ ಇದಕ್ಕೆ ಕಾರಣವಿರ ಬಹುದು. ಪ್ರತಿಯೊಂದು ತೆಯ್ಯಂಗಳಿಗೂ ವಿಭಿನ್ನ ರೂಪ ಭಾವಗಳಿವೆ.
ತೆಯ್ಯಂಗಳು ಕಾಲಿನಲ್ಲಿ ಕಂಚು ಅಥವಾ ಬೆಳ್ಳಿಯಿಂದ ನಿರ್ಮಿಸಿದ ಗಗ್ಗರ ಅಥವಾ ‘ಚಿಲಂಬ’ನ್ನು ಕಟ್ಟಿಕೊಳ್ಳುತ್ತಾರೆ. ಅದರ ಒಳಗಡೆ ಕುಣಿಯುವಾಗ ಶಬ್ದ ಬರುವ ಸಲುವಾಗಿ ಅಕ್ಕಿಕಾಳನ್ನು ಹಾಕಿರುತ್ತಾರೆ. ಚಿಲಂಬಿನ ಮೇಲೆ ಕೆಂಪು ವಸ್ತ್ರದಿಂದ ರಚಿಸಿದ ಹೊರಭಾಗದಲ್ಲಿ ಕವಡೆಗಳಿಂದ ಅಲಂಕರಿಸಿದ ಕಾಲು ಕಡಗದಂತಹ ‘ಪಟ್ಟು ಪಾಡಗಂ’ ಎಂಬ ತೊಡುಗೆಯನ್ನು ಕಟ್ಟಿಕೊಳ್ಳುತ್ತಾರೆ. ಅದರ ಮೇಲೆ ಗೆಜ್ಜೆ ಕಟ್ಟಲಾಗುತ್ತದೆ.
ಸೊಂಟಕ್ಕೆ ಉಡುವ ಬಟ್ಟೆಗಳನ್ನು ವೆಳಂಬನ್ ಎಂದು ಕರೆಯುತ್ತಾರೆ. ವೇಳಂಬನ್ ವಸ್ತ್ರದಲ್ಲಿ ತಾವೆಳಂಬನ್, ಕುಟ್ಟಿ ವೆಳಂಬನ್, ಇರಟ್ಟ ವೆಳಂಬನ್ ಎಂಬ ಮೂರು ಬಗೆಗಳಿವೆ. ಹೊರಭಾಗದಲ್ಲಿ ಅಪೂರ್ವ ನೆರಿಗೆಗಳಿರುವ ಕೆಂಪು ವೆಳಂಬನ್ ಬಹುತೇಕ ಎಲ್ಲ ತೆಯ್ಯಂಗಳ ಸೊಂಟದ ವಸ್ತ್ರ. ಇವಲ್ಲದೆ ಪಟ್ಟುಚೊರ, ಅರವಂಜಿ, ಒಡಕೋಲ್, ಅರಯೋಡ ಎಂಬಿವುಗಳು ಕೂಡಾ ಇತರ ಸೊಂಟದ ತೊಡುಗೆಗಳು. ಕೆಂಪು ಅಂಚಿನ ವಸ್ತ್ರಗಳನ್ನು ಅದರ ಮೇಲೆ ಕೆಂಪು ವಸ್ತ್ರಗಳನ್ನು ಸಂಘಕಾಲದ ವೇಲನ್ ಆರಾಧನಾ ಸಂಪ್ರದಾಯದಲ್ಲಿ ಉಪಯೋಗಿಸುತ್ತಿದ್ದರಂತೆ. ಪುರುಷ ತೆಯ್ಯಂಗಳಿಗೆ ವೆಳಂಬನ್, ಕಣ್ಣಿವಳಯನ್, ಚೆಂಙವಳಯನ್, ತೂಗಾಡುವ ಕಿರುಬಾಲಗಳು, ಕೋಲಾನ್ನಿ, ಶಿರೋಭೂಷಣ ಎಂಬಿವು ವೇಷಪರಿಕರಗಳಾಗಿವೆ. ಹೆಗಲಿನಲ್ಲಿ ಬಿಗಿದು ಕಟ್ಟುವ ‘ಮಾರುತಾಙ’ ಎಂಬ ಹಗ್ಗವು ಸೊಂಟದ ಉಡುಪುಗಳನ್ನು ಭದ್ರವಾಗಿರಿಸುತ್ತದೆ. ಹೆಣ್ಣು ತೆಯ್ಯಂಗಳಿಗೆ ‘ಮಾರುಮುಲ’ (ಮಾರ್ವಡಂ, ಮುಲಾರ್) ಎಂಬ ಮೊಲೆಕಟ್ಟನ್ನು ಎದೆಗೆ ಧರಿಸುತ್ತಾರೆ. ಪುರುಷ ತೆಯ್ಯಂಗಳಿಗೆ ಇದರ ಬದಲಾಗಿ ಶರೀರದ ಬಣ್ಣಗಾರಿಕೆ ಇರುತ್ತದೆ. ಕೆಲವು ತೆಯ್ಯಂಗಳ ಶರೀರದಲ್ಲಿ ಹಾವಿನ ರೂಪವನ್ನು ಚಿತ್ರಿಸುತ್ತಾರೆ. ಇದೇ ಅಲ್ಲದೆ ವೀರ ತೆಯ್ಯಂಗಳು ಶರೀರ ತುಂಬಾ ಹತ್ತಿಯನ್ನು ಅಂಟಿಸಿಕೊಳ್ಳುತ್ತವೆ. ಕದಿವನ್ನೂರು ವೀರನ್‌ನ ಶರೀರ ತುಂಬಾ ಅಕ್ಕಿ ಹಿಟ್ಟು ಲೇಪಿಸಿ, ಅಕ್ಕಿ ಕಾಳುಗಳನ್ನು ಅಂಟಿಸುತ್ತಾರೆ. ಚೂಡಗಂ, ಹಸ್ತಕಡಗಂ, ಕೈತಂಡ ಎಂಬಿವು ತೋಳಿನ ಅಲಂಕಾರಗಳು. ಪ್ರಮುಖ ತೆಯ್ಯಂಗಳಿಗೆ ಮಾತ್ರ ‘ಕೈಪಡವು’ ಎಂಬ ತೊಡುಗೆ ಇರುತ್ತದೆ. ಕುತ್ತ್‌ಕೆಟ್ಟ್ ‘ಅಡ್ಡಿಗೆ’ ಓಲಕಾದ್ (ಕಿವಿಯ ಆಭರಣ) ಚೆನ್ನಿಮಲರ್ (ಚೆನ್ನೆಪೂ) ಎಗಿರ್ (ದಂಷ್ಟ್ರ) ಅರಿಂಬುಮಾಲ, ತಲಪಾಳಿ (ತಲೆಮಣಿ) ತಲೆಪಟ್ಟಂ (ಮುಡಿಗೆ ಆಧಾರವಾದ ಕಂಚಿನ ಆಭರಣ) ತಲತಂಡ (ಹೂದಂಡೆ ತಲಪಾಳಿ ಮತ್ತು ಮುಡಿಯ ನಡುವೆ ಧರಿಸುವ ಕಿಸ್ಕಾರ ಹೂವಿನ ದಂಡೆ) ಇವಿಷ್ಟು ತೆಯ್ಯಂನ ಪ್ರಧಾನ ಅಲಂಕಾರಗಳು. ಭಗವತಿ ಮೊದಲಾದ ರೌದ್ರಮೂರ್ತಿಗಳಿಗೆ ಮಾತ್ರ ‘ಎಗಿರ್’ ಬಳಸುತ್ತಾರೆ. ಕೆಲವು ತೆಯ್ಯಂಗಳಿಗೆ ಕಣ್ಣುಗಳನ್ನು ಮರೆಯಾಗಿಸುವ ಚಿಕ್ಕ ದ್ವಾರಗಳಿರುವ ಕಂಚಿನ ಅಥವಾ ಬೆಳ್ಳಿಯ ಪೊಯ್ಕಣ್ಣು (ಹುಸಿಗಣ್ಣು) ಗಳಿರುತ್ತವೆ. ಇದನ್ನು ವಯನಾಟ್ ಕುಲವನ್‌ನಂತಹ ಪ್ರಮುಖ ತೆಯ್ಯಂಗಳು ಧರಿಸುತ್ತವೆ. ಇದನ್ನು ಧರಿಸುವುದರ ಮೂಲಕ ತೆಯ್ಯಂಗೆ ಒಂದು ರೀತಿಯ ಅಲೌಕಿಕ ಗಾಂಭೀರ್ಯ ಲಭ್ಯವಾಗುತ್ತದೆ.
ವಿಷ್ಣುಮೂರ್ತಿಯ ಒತ್ತೆಕೋಲವಾದರೆ ‘ಕುಳಿಚ್ಚಾಟ’ ಎಂಬ ತೆಯ್ಯಂ ಪೂರ್ವರಂಗ ಪ್ರಯೋಗವಿರುತ್ತದೆ. ಇದು ಅಲ್ಪಸ್ವಲ್ಪ ವೇಷಭೂಷಣಗಳೊಂದಿಗೆ ನಡೆಯುವ ತೆಯ್ಯಂನ ಪೂರ್ವರಂಗದ ಪ್ರದರ್ಶನವಾಗಿರುತ್ತದೆ. ಕುಳಿಚ್ಚಾಟಂ ಎಂದರೆ ಸ್ನಾನದ ನಂತರದ ಆಟ ಎಂದರ್ಥ. ಇದು ಮುಂದಿನ ತೆಯ್ಯಂ ಪ್ರದರ್ಶನದ ಪೀಠಿಕೆಯೂ, ಸಿದ್ಧತೆಯೂ ಹೌದು. ಹೊಸದಾಗಿ ತೆಯ್ಯಂ ಕಟ್ಟಲಾರಂಭಿಸುವ ವ್ಯಕ್ತಿಗಳು ಕುಳಿಚ್ಚಾಟದ ತೆಯ್ಯಂ ಕಟ್ಟುತ್ತಾರೆ. ಯಕ್ಷಗಾನದ ಪೂರ್ವರಂಗವು ಇದರ ಸಂವಾದಿಯೇ ಆಗಿರಬಹುದು.
ಕುಳಿಚ್ಚಾಟಂ ಆಹಾರ್ಯ ವಿಶಿಷ್ಟವಾಗಿದೆ. ಮುಖಕ್ಕೆ ಬಣ್ಣಗಾರಿಕೆ ಇರುವುದಿಲ್ಲ. ಶ್ರೀಗಂಧವನ್ನು ಮುಖಕ್ಕೆ ಲೇಪಿಸುತ್ತಾರೆ. ಕಲಾವಿದನ ಹಿಂಭಾಗ ಎತ್ತರವಾಗಿ ಕಾಣಿಸಲು ಮೊದಲು ನೆರಿ ಇರುವ ವಿಶಿಷ್ಟವಾದ ಬಟ್ಟೆಯನ್ನು ಧರಿಸುತ್ತಾರೆ. ಅದರ ಮೇಲೆ ‘ಕಾಣಿ’ ಎಂಬ ಬಟ್ಟೆಯನ್ನು ಉಡುತ್ತಾರೆ. ಬಿಳಿ ಬಣ್ಣದ ಈ ಬಟ್ಟೆಯು ಕೆಂಪು ಬಣ್ಣದ ಅಂಚಿನಿಂದ ಕೂಡಿರುತ್ತದೆ. ದಪ್ಪವಾದ ಅಂಚಿನಲ್ಲಿ ನಾಲ್ಕು ಹಂತಗಳಿವೆ. ಬಿಳಿ ಕಪ್ಪು ಬಣ್ಣದ ಪಟ್ಟಿಗಳಿವೆ. ಕೆಂಪು, ಕಪ್ಪು ಬಣ್ಣದ ಡೈಮನ್ ಆಕೃತಿಯ ಸಾಲುಗಳಿವೆ. ಕಾಣಿಯ ಮೇಲೆ ಕೆಂಪು ಬಟ್ಟೆಯನ್ನುಡುತ್ತಾರೆ. ಸೊಂಟದಿಂದ ಇಳಿಬಿಡುವ ಭೂಷಣಕ್ಕೆ ‘ಮುನ್ನಾಕ್’ ಎಂದು ಹೆಸರು. ಇದು ಯಕ್ಷಗಾನದ ವೀರಕಸೆಯಂತಿರುತ್ತದೆ. ಮುನ್ನಾಕ್ ಸೇರಿಕೊಂಡಿರುವಂತೆ ಸೊಂಟಕ್ಕೆ ‘ಉರುಕ್ಕುಂವಡಿ’ ಕಟ್ಟುತ್ತಾರೆ. ಇದು ಯಕ್ಷಗಾನದ ‘ಡಾಬು’ವನ್ನು ಹೋಲುವ ಆಭರಣ.
ಇಷ್ಟು ಅಲಂಕಾರಗಳು ‘ಅಣಿಯರ’ದಲ್ಲಿ ಮಾಡಿಕೊಂಡ ಬಳಿಕ ‘ತೆಯ್ಯಂ’ ರಂಗಕ್ಕೆ ಬರುತ್ತದೆ. ಅನಂತರ ಕೈಗಳಿಗೆ ‘ಕೈಪುಡಪ್ಪ್’ ಎಂಬ ಅಂಗಿಯನ್ನು ತೊಡಿಸುತ್ತಾರೆ. ಇದು ಕೆಂಪು ಬಣ್ಣದ ಉಲ್ಲನ್ ಅಂಗಿಯ ತೋಳು ಮಾತ್ರ. ಇದರ ಮೇಲೆ ಮುಂಗೈ ವಳ (ಬಳೆ), ಚೂಡಂ, ಕೈತಂಡ (ಕಿಸ್ಗಾರ ಹೂವಿನದು) ಧರಿಸುತ್ತಾರೆ. ಭುಜಗಳಿಗೆ ಕುಂಜುಮರಿ (ಭುಜಕಟ್ಟು), ಅದರ ಕೆಳಗೆ ತಂಡವಳ, ಬಿರ್‌ದ್ (ಕವಡೆ ಕಾಯಿಗಳಿರುವಂತದ್ದು) ಧರಿಸುತ್ತಾರೆ. ಎದೆಯ ಭಾಗಕ್ಕೆ ಧರಿಸುವ ಮಣಿಸರಕಿನ ಆಭರಣ ‘ಕೊರಲಾರಂ’. ಇದು ಯಕ್ಷಗಾನದ ಎದೆಪದಕದಂತಿರುತ್ತದೆ. ಕೊರಳಿಗೆ ಬಿಗಿಯಾಗಿ ಕಟ್ಟುವ ಆಭರಣಕ್ಕೆ ‘ಪವ್ವಂ’ ಎಂದು ಹೆಸರು. ಇದು ಯಕ್ಷಗಾನದ ‘ಅಡ್ಡಿಕೆ’ಗೆ ಸಮಾನವಾಗಿದೆ. ಕೊರಳಿಗೆ  ಧರಿಸುವ ದೊಡ್ಡ ಹಾರಕ್ಕೆ ‘ವನಮಾಲ’ ಎಂದು ಹೆಸರು.
ತೆಯ್ಯಂ ಕುಳಿಚ್ಚಾಟಕ್ಕಿಂತ ಭಿನ್ನವಾಗಿದೆ. ತೆಯ್ಯಂ ಪರಿಪೂರ್ಣವಾದ ಕಲೆಯಾಗಿದೆ. ಕುಳಿಚ್ಚಾಟದಂತೆ ಕಾಣಿ, ನೆರಿಬಟ್ಟೆ ಧರಿಸಬೇಕಾಗಿಲ್ಲ. ಕೆಂಪು ವಸ್ತ್ರವನ್ನು ಧರಿಸುತ್ತಾರೆ. ಕೈಗಳಿಗೆ ಕೈಪುಡಪ್ಪ್ ಧರಿಸಿ, ತಂಡವಳ, ಬಿರ್‌ದ್, ಮುಂಗೈವಳ, ಚೂಡಂ (ಸೂಡಗ) ಧರಿಸುತ್ತಾರೆ. ಅದರ ಹೊರತಾಗಿ ತೆಂಗಿನ ಗರಿಯಿಂದ ರಚಿಸಿದ ‘ನಖಂ’ ಧರಿಸುತ್ತಾರೆ. ಕೈಬೆರಳುಗಳಿಗೆ ಉದ್ದವಾದ ಬೆಳ್ಳಿಯ ಉಗುರು ಇಡುವ ಕ್ರಮವೂ ಇದೆ. ಕೈಗಳಿಗೆ ಧರಿಸುವ ತಂಡವಳ, ತಲಪು, ಕೊರಳ ಅಡ್ಡಿಕೆ ಮೊದಲಾದವುಗಳಿಗೆ ಕಿಸ್ಗಾರ ಹೂವನ್ನೇ ಬಳಸುತ್ತಾರೆ.
ವಿಷ್ಣುಮೂರ್ತಿ ತೆಯ್ಯಂನ ಬಹುಮುಖ್ಯ ವೇಷಧಾರಣೆ ಎಂದರೆ ಸೊಂಟದ ಭಾಗದಲ್ಲಿ ಕಟ್ಟುವ ಅರಯೋಡಂ. ಒತ್ತೆಕೋಲದಲ್ಲಿ ಇದನ್ನು ಬಾಳೆದಿಂಡಿನ ಹೊರ ತೊಗಟೆ ಹಾಗೂ ತೆಂಗಿನ ಗರಿಗಳಿಂದ ಹೆಣೆದು ಕಲಾತ್ಮಕವಾಗಿ ಮಾಡುತ್ತಾರೆ. ಸಾಮಾನ್ಯ ತೆಯ್ಯಂ ಕೋಲಗಳಲ್ಲಿ ಸಿದ್ಧ ‘ಅರಯೋಡ’ಗಳಿರುತ್ತವೆ. ಇದು ಕೆಂಪು ಬಟ್ಟೆ, ಮಣಿ ಸರಕುಗಳಿಂದ ನಿರ್ಮಿಸ ಲಾಗಿರುತ್ತದೆ. ಅರಯೋಡದ ಮೇಲೆ ‘ವಳಯಂ’ ಎಂಬ ವೃತ್ತಾಕಾರದ ಝಗಮಗಿಸುವ ವೇಷಭೂಷಣವನ್ನು ಧರಿಸುತ್ತಾರೆ. ಅರಯೋಡದ ಒಳಭಾಗದಿಂದ ಹೊರಭಾಗಕ್ಕೆ ಒಂದು ಉದ್ದವಾದ ಬಾಲದ ಆಕಾರ ಚಾಚಿರುತ್ತದೆ. ಇದಕ್ಕೆ ‘ತಂಡವಾಲ್’ ಎಂದು ಹೆಸರು. ಒತ್ತೆಕೋಲದಲ್ಲಿ ಇದು ಎಳೆಯ ತೆಂಗಿನಗರಿಯದಾಗಿರುತ್ತದೆ. ವಿಷ್ಣುಮೂರ್ತಿ ತೆಯ್ಯಂ ಸೊಂಟಕ್ಕೆ ಕಟ್ಟುವ ಅರಯೋಡವನ್ನು ಭುಜದವರೆಗೂ ಬರುವಂತೆ ಎತ್ತರಕ್ಕೆ ಸುತ್ತಲೂ ಕಟ್ಟಿಕೊಳ್ಳುತ್ತಾರೆ. ಈ ತೊಡುಗೆಯು ಕೆಂಡದ ರಾಶಿಯ ಮೇಲೆ ಬೀಳುವಾಗ ಕೆಂಡವು ಮೈಗೆ ತಾಗದಂತೆ ತಡೆಯುತ್ತದೆ. ವಿಷ್ಣುಮೂರ್ತಿ ತೆಯ್ಯಂ ಧರಿಸುವ ಈ ಅರಯೋಡವು ಹಸಿ ಬಾಳೆ ನಾರಿನಿಂದ ದಪ್ಪಗೆ ರಚಿಸುವ ಕಾರಣಕ್ಕಾಗಿ ಬೆಂಕಿಯ ಶಾಖವು ದೇಹಕ್ಕೆ ತಾಗದಂತೆ ತಡೆಯುತ್ತದೆ. ಸೊಂಟಕ್ಕೆ ಸುತ್ತುವ ತೊಡುಗೆಯಲ್ಲಿ ಸುಮಾರು ಇಪ್ಪತ್ತೊಂದು ಎಳೆಗರಿಗಳನ್ನು ಕಟ್ಟುವುದು ಸಂಪ್ರದಾಯ. ಈ ಕಾರಣಕ್ಕಾಗಿ ಬೆಂಕಿಯ ಕೆಂಡದ ಮೇಲೆ ಬಿದ್ದ ತೆಯ್ಯಂ ವೇಷಧಾರಿಗೆ ಬೆಂಕಿಯ ಶಾಖ ತಟ್ಟುವುದಿಲ್ಲ. ಬೆಂಕಿಯ ಶಾಖದಿಂದ ರಕ್ಷಿಸಿಕೊಳ್ಳಲು ಕಲಾವಿದ ಕೈ, ಕಾಲು, ಶರೀರಗಳಿಗೆ ಅಕ್ಕಿ ಹಿಟ್ಟನ್ನು ನೀರಲ್ಲಿ ಕಲಸಿ ಹಚ್ಚಿಕೊಳ್ಳುತ್ತಾನೆ. ಈ ವೇಷ ರಚನೆಯನ್ನು ನೋಡಿದರೆ ತೆಯ್ಯಂಗಳು ಕಲಾತ್ಮಕ ಸೌಂದರ್ಯದಿಂದ ಶೋಭಿಸುವಂತೆ ರಚಿಸುವಾಗಲೂ ತೆಯ್ಯಂ ಆಚರಣೆಯ ಸಂದರ್ಭದಲ್ಲಿ ಲೌಕಿಕ ಅನುಕೂಲತೆಯನ್ನು ದೃಷ್ಟಿಯಲ್ಲಿಟ್ಟುಕೊಳ್ಳುತ್ತಾರೆ ಎಂಬುದನ್ನು ಕಂಡುಕೊಳ್ಳಬಹುದು.
ಮಲಯರು ಕಟ್ಟುವ ಬಹುಮುಖ್ಯ ಹೆಣ್ಣುತೆಯ್ಯಂ ರಕ್ತೇಶ್ವರಿ ಅಥವಾ ಚಾಮುಂಡಿ. ಬಣ್ಣಗಾರಿಕೆ ಮತ್ತು ವೇಷಧಾರಣೆಯಲ್ಲಿ ವಿಷ್ಣುಮೂರ್ತಿಗಿಂತ ಅಲ್ಪ ವ್ಯತ್ಯಾಸಗಳಿವೆ. ಕೈಗಳಿಗೆ ಧರಿಸುವ ಕೈಪುಡಪ್, ಕೈಕೂಡ್, ತಂಡವಳ, ಬಿರ್‌ದ್, ಕೈತಂಡ, ಮುಂಗೈವಳ, ಚೂಡಂ ಮೊದಲಾದ ಆಭರಣಗಳು ವಿಷ್ಣುಮೂರ್ತಿಗೆ ಧರಿಸುವುದೇ ಆಗಿದೆ. ತಲೆಗೆ ಧರಿಸುವ ಕಿರೀಟ, ತಲಪೂವ್, ತಲಪ್ಪಾಳಿ, ಲಕ್ಷ್ಮಿಕಾದ್, ಕುಟ್ಟಿಕಾದ್, ಚೆನ್ನಿಮಲರ್, ಬಿಡಿಚ್ಟಕುತ್ತಿ, ತಲಮಲ್ಲಿಗ, ಕೞುತ್ತ್‌ಕೆಟ್ಟ್ ಇತ್ಯಾದಿಗಳು ಸಮಾನವಾಗಿವೆ.
ಚಾಮುಂಡಿಗೆ ಎಳೆಯ ತೆಂಗಿನಗರಿ (ಒಲಿ) ಧರಿಸುವ ಕ್ರಮವಿಲ್ಲ. ಕೆಂಪು ಬಣ್ಣದ ನೆರಿಗಳಿರುವ ವೆಳುಂಬನ್ ಉಡುತ್ತಾರೆ. ಅನೇಕ ನೆರಿಗಳಿರುವ ಇದು ಮೂರು ಅಂತಸ್ತು ಗಳಲ್ಲಿದ್ದು, ಬಿಳಿ, ಕಪ್ಪು ಬಣ್ಣದ ಅಡ್ಡ ರೇಖೆಗಳಿಂದ ಕೂಡಿದೆ. ಸೊಂಟಕ್ಕೆ ಕಟ್ಟುವ ಸಾಮಗ್ರಿಗೆ ಕಲ್ಲಚುತ್ತ್ ಅಥವಾ ಅರೆಕೆಟ್ಟ್ ಎಂದು ಹೆಸರು. ಇದು ಮರದ ಅರ್ಧವೃತ್ತಾಕಾರದ ರಚನೆಯಾಗಿದ್ದು, ಉಲ್ಲನ್ ಹಾಗೂ ಬೇಗಡೆಗಳಿಂದ ಝಗಮಗಿಸುತ್ತದೆ. ಎದೆಯ ಭಾಗದಲ್ಲಿ ಸರ್ಪದ ಹೆಡೆಯ ಆಕೃತಿಯ ಮುಲಮಾರ್ ಧರಿಸುತ್ತಾರೆ. ಕುತ್ತಿಗೆಗೆ ಕೞುತ್ತ್‌ಕೆಟ್ಟ್ ಹಾಗೂ ಕೞುತ್ತ್‌ಪೂ ಇರುತ್ತದೆ. ಕೊರಳಿಗೆ ವನಮಾಲ ಧರಿಸುತ್ತಾರೆ.
ಚಾಮುಂಡಿ ತೆಯ್ಯಂ ಹಿಂಭಾಗಕ್ಕೆ ಕಟ್ಟಿಕೊಳ್ಳುವ ವಿಸ್ತಾರವಾದ ವೃತ್ತಾಕಾರದ ಪ್ರಭಾವಳಿಗೆ ‘ಪೊರತಟ್ಟ್’ ಎಂದು ಹೆಸರು. ಇದು ತುಳುನಾಡಿನ ದೈವಗಳ ‘ಅಣಿ’ಗೆ ಸಮಾನವಾಗಿದೆ. ಇದರಲ್ಲಿ ಕೆಂಪು ಬಟ್ಟೆಯ ಅಲಂಕಾರವಿದೆ. ಕೆಂಪು, ಕಪ್ಪು ಬಣ್ಣಗಳ ವಜ್ರ ಆಕಾರದ ರಚನೆಗಳು ವೃತ್ತಾಕಾರದಲ್ಲಿವೆ. ಬೆಳ್ಳಿಯ ಚಂದ್ರಾಕೃತಿಗಳನ್ನು ಹೊಲಿಯುತ್ತಾರೆ. ಇದಕ್ಕೆ ಅಲಕ್ಕ್ ಎಂದು ಹೆಸರು. ಪೊರತಟ್ಟಿನ ಅಂಚು ನವಿಲುಗರಿಯಿಂದ ಕೂಡಿದ್ದು, ಅದಕ್ಕೆ ಪೀಲಿತ್ತಳ ಎಂದು ಹೆಸರು. ಅದರ ಹೊರಭಾಗದಲ್ಲಿ ತೆಂಗಿನ ಎಳೆಯ ಗರಿಯಿಂದ ಸುಂದರ ವಾದ ಆಕೃತಿಯನ್ನು ಹೊಲಿಯುತ್ತಾರೆ. ಪೊರತಟ್ಟಿನ ಮೇಲ್ಭಾಗದಲ್ಲಿ ಮೂರು ಕೋಲುಗಳಲ್ಲಿ ತೆಂಗಿನ ಎಳೆಯ ಗರಿಯ ಕಟ್ಟುಗಳಿರುತ್ತವೆ. ಇದಕ್ಕೆ ಚವರಿಕೆಟ್ಟ್ ಎಂದು ಹೆಸರು. ಬೆಳ್ಳಿಯ ಸತ್ತಿಗೆಗಳನ್ನು ಇರಿಸುವುದೂ ಇದೆ. ಪೊರತಟ್ಟಿನ ಹಿಂಭಾಗದಲ್ಲಿ ಒಂದು ಬಟ್ಟೆ ಇಳಿಬಿಟ್ಟಿದ್ದು ಇದಕ್ಕೆ ‘ಪಟ್ಟ್’ ಎಂದು ಹೆಸರು. ಮೃಗ ಸಂಕಲ್ಪದ ತೆಯ್ಯಂಗಳಿಗೆ ಉದ್ದವಾದ ಬಾಲಗಳಿ ರುತ್ತವೆ. ವೀರಭದ್ರ ಮೊದಲಾದ ತೆಯ್ಯಂಗಳು ಮೈ ತುಂಬಾ ಹತ್ತಿಯನ್ನು ಅಂಟಿಸಿಕೊಳ್ಳುತ್ತವೆ.
ಬೆಂಕಿಯಲ್ಲಿ ಹಾರುವ ಮತ್ತು ದೊಂದಿಗಳನ್ನು ಬಳಸುವ ತೆಯ್ಯಂಗಳು ಸಾಮಾನ್ಯವಾಗಿ ಎಳೆಯ ತೆಂಗಿನ ಗರಿಗಳಿಂದ ನಿರ್ಮಿಸಿದ ತೊಡುಗೆಗಳಿರುತ್ತವೆ. ವಿಶೇಷ ರೀತಿಯಲ್ಲಿ ಸಿದ್ಧಪಡಿಸಿದ ಇದಕ್ಕೆ ‘ಉಡ’ ಎಂದು ಹೆಸರು. ಗುಳಿಗ, ಪೊಟ್ಟನ್ ಮೊದಲಾದ ತೆಯ್ಯಂಗಳಿಗೂ ಎಳೆಯ ತೆಂಗಿನಗರಿಗಳನ್ನೇ ಬಳಸುತ್ತಾರೆ.
ಶಿರೋಭೂಷಣಗಳು
ಮುಡಿ ಎಂಬುದು ತೆಯ್ಯಂಗೆ ಶಿರೋಭೂಷಣವಾಗಿದೆ. ಆದರೆ ಅದು ಕೇವಲ ಶಿರೋಭೂಷಣ ಮಾತ್ರ ಅಲ್ಲ. ಮುಡಿ ಎಂಬುದು ತೆಯ್ಯಂಗಳಿಗೆ ಆತ್ಮವಿದ್ದಂತೆ. ಸಾಮಾನ್ಯ ವಾಗಿ ಮುಡಿ ತಲೆಯ ಮೇಲಿರಿಸುವುದು ದೈವಸ್ಥಾನದ ಹೊಸ್ತಿಲ ಮುಂಭಾಗದಲ್ಲಿ. ಚೆಂಡೆ ಮೊದಲಾದ ವಾದ್ಯಘೋಷಗಳೊಂದಿಗೆ ಮುಡಿಯನ್ನು ತಲೆಗಿರಿಸಿದಾಗ ಕಲಾವಿದ ತೆಯ್ಯ ವಾಗುತ್ತಾನೆ. ಮುಡಿಯೊಂದಿಗೆ ದೈವಿಕ ಶಕ್ತಿಯು ಕಲಾವಿದನಲ್ಲಿ ಆವೇಶಗೊಳ್ಳುತ್ತದೆ ಎಂದರ್ಥ. ಮುಡಿ ತೆಗೆಯುವುದೆಂದರೆ ತೆಯ್ಯಂ ಮುಕ್ತಾಯವಾಯಿತೆಂದೇ ಅರ್ಥ. ಮುಡಿ ತೆಗೆಯುವಾಗ ಕೂಡಾ ಚೆಂಡೆ ಹಾಗೂ ವಾದ್ಯ ಘೋಷಗಳ ನಾದಗಳಿರುತ್ತವೆ.
ಸಾಮಾನ್ಯವಾಗಿ ಎಲ್ಲಾ ತೈಯ್ಯಂಗಳಿಗೂ ಟೊಪ್ಪಿ ಹಾಗೂ ಮುಡಿ (ಕಿರೀಟ) ಕಟ್ಟುತ್ತಾರೆ. ವಿವಿಧ ತೈಯ್ಯಂಗಳಿಗೆ ವಿವಿಧ ರೀತಿಯ ಮುಡಿಗಳಿರುತ್ತವೆ. ಭಗವತಿಗೆ ವೃತ್ತಾಕಾರದಲ್ಲಿರುವ ‘ವಟ್ಟಮುಡಿ’ ವೀರಭದ್ರನ್‌ಗೆ, ರಕ್ತಜಾತನ್ ಮೊದಲಾದ ತೈಯ್ಯಂಗಳಿಗೆ ಸಪೂರ ಹಾಗೂ ಉದ್ದನೆಯ ‘ಪೊದಚ್ಚಮುಡಿ’ ವೇಟಕ್ಕುರುಮಗನಿಗೆ ನವಿಲುಗರಿಯಿಂದ ರಚಿಸಿದ ‘ಪೀಲಿಮುಡಿ’ ಇರುತ್ತದೆ.
ತೆಯ್ಯಂಗಳ ಶಿರೋಭೂಷಣವನ್ನು ತೆಯ್ಯಂ ಆಚರಣೆಯ ಸಂದರ್ಭದಲ್ಲಿ ಸಿದ್ಧಮಾಡಿ ಕಟ್ಟಿಕೊಳ್ಳಲಾಗುತ್ತದೆ. ವಿವಿಧ ತೆಯ್ಯಂಗಳಿಗೆ ವಿವಿಧ ರೀತಿಯ ಶಿರೋಭೂಷಣಗಳಿರುತ್ತವೆ. ಮುಡಿಗಳನ್ನು ಎಳೆಯ ತೆಂಗಿನಗರಿ, ನವಿಲುಗರಿ, ಪಟ್ಟೆ ವಸ್ತ್ರಗಳು ಹಾಗೂ ಮರದಿಂದ ನಿರ್ಮಿಸುತ್ತಾರೆ. ಸಾಮಾನ್ಯವಾಗಿ ಇವುಗಳನ್ನು ವಟ್ಟಮುಡಿ, ಚವರಿಮುಡಿ, ಪೀಲಿಮುಡಿ, ಚಟ್ಟಮುಡಿ, ಪೂಕುಟ್ಟಿಮುಡಿ, ವಲ್ಯಮುಡಿ, ಪೂಮುಡಿ, ಮೊದಲಾದ ಹೆಸರುಗಳಿಂದ ಕರೆಯುತ್ತಾರೆ. ತೆಯ್ಯಂಗಳ ಮುಡಿಗಳಲ್ಲಿ ಒಂದು ಅಡಿಯ ಟೊಪ್ಪಿ ಮುಡಿಯಿಂದ ಆರಂಭಿಸಿ ಸುಮಾರು ೩೨ ಅಡಿಗಳಷ್ಟು ಉದ್ದದ ಮುಡಿಗಳೂ ಇರುತ್ತವೆ. ವೃತ್ತಾಕಾರದಲ್ಲಿರುವ ಕೆಲವೊಮ್ಮೆ ಹಾವಿನ ಹೆಡೆಯಾಕಾರದಲ್ಲಿರುವ ವಿವಿಧ ಆಕಾರದ ಮುಡಿಗಳೂ ಇರುತ್ತವೆ.  ಕುಂಬಳೆಯ ಆಲಿ ಚಾಮುಂಡಿ ತೆಯ್ಯಂ ವಲಿಯ ಮುಡಿಗೆ ಒಂದು ಉತ್ತಮ ಉದಾಹರಣೆ. ಎತ್ತರದ ಮುಡಿಗಳು ಭಗವತಿ ಸ್ಥಾನದ ಎದುರಿನ ಧ್ವಜಸ್ತಂಭದಷ್ಟು ಎತ್ತರವಾಗಿರುತ್ತದೆ. ದೊಡ್ಡ ಮುಡಿಗಳನ್ನು ಬಿದಿರ ಸಲಾಕೆಗಳನ್ನು ಬಳಸಿ, ಕೆಳಗಿನಿಂದ ಮೇಲಕ್ಕೆ ಅಗಲ ಕಿರಿದಾಗುತ್ತಾ ಹೋಗುವ ಮುಡಿಯು ಕಡುಕೆಂಪು ಬಣ್ಣದ ವಸ್ತ್ರದಿಂದ ಅಲಂಕೃತವಾಗಿರುತ್ತದೆ. ಇದನ್ನು ಧರಿಸಿದ ತೆಯ್ಯಂ ವೇಷಧಾರಿ ಮುಡಿಯ ಸಮತೋಲನವನ್ನು ಕಾಯ್ದುಕೊಂಡು ನೃತ್ಯ ಮಾಡಬೇಕಾಗು ತ್ತದೆ.
ಇಂತಹ ವಿಶೇಷ ಮುಡಿಕಟ್ಟುವ ತೆಯ್ಯಂ ವೇಷಧಾರಿ ದೈವಸ್ಥಾನದ ಪಕ್ಕದಲ್ಲಿ ನಿರ್ಮಿಸಿರುವ ‘ಪದಿ’ ಎಂಬ ಚಪ್ಪರದಲ್ಲಿ ಏಳು ದಿವಸಗಳ ಕಾಲ ವ್ರತಾಚರಣೆಯಲ್ಲಿರಬೇಕು.
ವಳಪಟ್ಟಣಂನ ಕಳರಿವಾದುಕ್ಕಲ್ ಕ್ಷೇತ್ರದ ತಾಯಿ ಪರದೇವತೆಯ ಮುಡಿಗೆ ಏಳು ಕಂಗಿನ ಮರಗಳನ್ನು ಉಪಯೋಗಿಸುತ್ತಾರಂತೆ. ಆದರೆ ಈ ಮುಡಿಯನ್ನು ಕಲಾವಿದ ತಲೆಯಲ್ಲಿ ಧರಿಸುವುದಿಲ್ಲ. ಸರಿಯಾಗಿ ನಿಲ್ಲಿಸಿದ ಈ ಮುಡಿಯ ಕೆಳಗೆ ಕಲಾವಿದ ಸ್ವಲ್ಪ ಹೊತ್ತು ನಿಲ್ಲುತ್ತಾನೆ. (ರಾಘವನ್ ಪಯ್ಯನಾಡು, ೧೯೭೯, ತೆಯ್ಯಂವು ತೋಟ್ಟಪಾಟುಂ, ಪು. ೧೧೯) ಮುಡಿಯನ್ನು ವಿವಿಧ ಹೂಗಳಿಂದ ಅಲಂಕರಿಸುತ್ತಾರೆ. ಕಿಸ್ಕಾರ ಹೂವಿನ ದಂಡೆಯನ್ನು ತೆಯ್ಯಂಗಳ ಮುಡಿ ಹಾಗೂ ಇನ್ನಿತರ ವೇಷ ವಿಧಾನಗಳಲ್ಲೂ ಯಥೇಚ್ಛವಾಗಿ ಬಳಸುತ್ತಾರೆ. ಪ್ರಕೃತಿಯಲ್ಲಿ ದೊರೆಯುವ ಹೂ, ಎಲೆ, ತೆಂಗಿನಗರಿ ಇವುಗಳಿಂದ ವಿವಿಧಾಕಾರದ ಮುಡಿಗಳನ್ನು ತೆಯ್ಯಂನ ಸಂದರ್ಭದಲ್ಲಿ ವಿಶೇಷವಾಗಿ ಕಾಣಬಹುದು. ತರುವಾಯದ ದಿನಗಳ ಪರಿಷ್ಕಾರವೋ ಎಂಬಂತೆ ಬಟ್ಟೆಯ ಮುಡಿಗಳು, ಮರದ ಮುಡಿಗಳು, ಕಿರೀಟವನ್ನು ಹೋಲುವ ರಚನೆಗಳೂ ಬಂದಿರುವುದನ್ನು ಕಾಣಬಹುದು.
ಕುಳಿಚ್ಚಾಟಂನ ವಿಷ್ಣುಮೂರ್ತಿಗೆ ತಲೆಗೆ ಕೆಂಪು ಬಟ್ಟೆಯನ್ನು ಬಿಗಿದು ಕಿರೀಟವನ್ನು ಕಟ್ಟುವ ವ್ಯವಸ್ಥೆ ಮಾಡುತ್ತಾರೆ. ಯಕ್ಷಗಾನದ ಧರ್ಮರಾಯನ ಕಿರೀಟದಂತಿರುವ, ಅದಕ್ಕಿಂತಲೂ ಸಣ್ಣದಾಗಿರುವ ವೃತ್ತಾಕಾರದ ಕಿರೀಟವನ್ನು ಬಿಗಿಯಾಗಿ ಕಟ್ಟುತ್ತಾರೆ. ಹಣೆಯ ಮೇಲ್ಭಾಗದಲ್ಲಿ ಕಟ್ಟುವ ಬೆಳ್ಳಿಯ ಅಥವಾ ಕಂಚಿನ ಆಭರಣಕ್ಕೆ ‘ತಲಪ್ಪಾಳಿ’ ಎಂದು ಹೆಸರು. ಇದರಲ್ಲಿ ೨೧ ನಾಗನ ಹೆಡೆಯ ಆಕೃತಿಗಳೂ, ಅರಳೆಲೆಗಳೂ ಇರುತ್ತವೆ. ತಲಪ್ಪಾಳಿಯ ಮೇಲೆ ‘ತಲಪೂವು’ ಕಟ್ಟುತ್ತಾರೆ. ಇದು ಕಿಸ್ಗಾರ ಹೂವಿನದಂಡೆ ಹಾಗೂ ಬೆಳ್ಳಿಯ ಹೂಗಳನ್ನು ಪೋಣಿಸಿದ ಆಭರಣವಾಗಿರುತ್ತದೆ. ಕಿವಿಯ ಬಳಿಯಲ್ಲಿ ಧರಿಸುವ ಆಭರಣಗಳಿಗೆ ‘ತಕ್ಕಯುಂ ಚುಳಿಯುಂ’ ಎಂದು ಹೆಸರು. ಕಿರೀಟದ ಹಿಂಭಾಗದಲ್ಲಿ ಇಳಿಬಿಡುವ ಕೂದಲಿಗೆ ‘ವಂಜಿ’ ಎಂದು ಹೆಸರು. ಇದು ಸಾಮಾನ್ಯವಾಗಿ ಪ್ಲಾಸ್ಟಿಕ್‌ನದು. ಹಿಂದೆ ಹತ್ತಿಯ ನೂಲಿನದಾಗಿರುತ್ತಿತ್ತು. ಇದು ಯಕ್ಷಗಾನದ ಕೇಸರವನ್ನು ಹೋಲುತ್ತದೆ. ವಿಷ್ಣುಮೂರ್ತಿಯ ‘ಕುಳಿಚ್ಚಾಟಂ’ ಮುಖವರ್ಣಿಕೆಯನ್ನು ಹೊರತುಪಡಿಸಿದರೆ ಯಕ್ಷಗಾನ ಮತ್ತು ಕಥಕಳಿಯ ವೇಷವನ್ನು ಬಹುತೇಕ ಹೋಲುತ್ತದೆ.
ವಿಷ್ಣುಮೂರ್ತಿಯು ತಲೆಗೆ ಧರಿಸುವ ಕಿರೀಟದಲ್ಲಿ ಬೇರೆ ಬೇರೆ ಹಂತಗಳಿವೆ. ಕಿರೀಟದ ಮೇಲೆ ‘ಬಿಡಿಚ್ಚ್‌ಕುತ್ತಿ’ ಎಂಬ ಸರ್ಪದಾಕೃತಿಗಳಿರುವ ಆಭರಣಗಳಿವೆ. ಅದರ ಮೇಲೆ ‘ತಲಮಲ್ಲಿಗ’ ಎಂಬ ಬೆಳ್ಳಿಯ ಆಭರಣವಿರುತ್ತದೆ. ಕಿರೀಟದ ಮೇಲ್ಭಾಗದಲ್ಲಿ ಬೆಳ್ಳಿಯ ಸತ್ತಿಗೆ ಇರುತ್ತದೆ. ಹಣೆಯ ಮೇಲೆ ತಲಪ್ಪಾಳಿ ಕಟ್ಟುತ್ತಾರೆ. ಅದರ ಮೇಲೆ ‘ತಲಪೂವ್’ ಕಟ್ಟುತ್ತಾರೆ. ಇದು ಕಿಸ್ಗಾರ ಹೂವಿನದಂಡೆ. ಕಿರೀಟದ ಎರಡೂ ಬದಿಗಳಲ್ಲಿ ಕಿವಿಯ ಕಡೆಯಿಂದ ಮೇಲಕ್ಕೆ ಲಕ್ಷ್ಮಿಕಾದ್. ಅದಕ್ಕಿಂತ ಕೆಳಗೆ ಕುಟ್ಟಿಕಾದ್ ಮತ್ತು ಚೆನ್ನಿಮಲರ್ (ಕೆನ್ನೆಪೂ) ಧರಿಸುತ್ತಾರೆ. ಕಿರೀಟದ ಹಿಂಭಾಗದಲ್ಲಿ ವಂಜಿ (ಕೇಸರ) ಇರುತ್ತದೆ. ಕುತ್ತಿಗೆಯ ಭಾಗದಲ್ಲಿ ಕೞುತ್ತುಕೆಟ್ಟ್, ಕೞುತ್ತ್‌ಪೂವ್ ಎಂಬ ಆಭರಣಗಳು ಕಿಸ್ಕಾರ ಹೂವಿನ ದಂಡೆಗಳಾಗಿರುತ್ತವೆ. ಹಣೆಯಲ್ಲಿ ಧರಿಸುವ ಪುಟ್ಟ ಬೆಳ್ಳಿಯ ಆಭರಣಕ್ಕೆ ‘ಪೊಂಗುರಿ’ ಎಂದು ಹೆಸರು. ಸೊಂಟದ ಕೆಳಭಾಗದಲ್ಲಿ ‘ಒಲಿ’ (ತೆಂಗಿನ ಎಳೆಯ ಗರಿ) ಧರಿಸುತ್ತಾರೆ. ಒತ್ತೆಕೋಲದ ವಿಷ್ಣುಮೂರ್ತಿಯು ತಲೆಗೆ ಧರಿಸುವ ಕಿರೀಟವು ಪೂರ್ಣವಾಗಿ ತೆಂಗಿನ ಗರಿಯದಾಗಿರುತ್ತದೆ. ಇದಕ್ಕೆ ‘ವಾದಿರ’ ಎಂದು ಹೆಸರು. ತಲಪ್ಪಾಳಿ, ಕುಟ್ಟಿಕಾದ್, ತಲಪೂ, ಚೆನ್ನಿಮಲರ್ ಧರಿಸುತ್ತಾರೆ.
ವರ್ಣರಂಜಿತವಾದ ತೆಯ್ಯಂ ಮುಡಿಗಾಗಲೀ, ಇನ್ನಿತರ ವೇಷಭೂಷಣಗಳ ಸಿದ್ಧತೆಗಳನ್ನು ತೆಯ್ಯಂ ಕಟ್ಟುವ ಸಮುದಾಯದ ಜನರೇ ಸ್ವತಃ ನಿರ್ಮಿಸಿಕೊಳ್ಳುತ್ತಾರೆ. ಮುರಿಕ್ಕ್ ಅಥವಾ ಭಾರ ಕಡಿಮೆ ಇರುವ ಇತರ ಮರಗಳನ್ನು ಕಿರೀಟ ನಿರ್ಮಾಣಕ್ಕೆ ಬಳಸುತ್ತಾರೆ. ಈ ಮರಗಳ ಜತೆಗೆ ಮಯಣ ಹಾಗೂ ಅರಗನ್ನು ಬಳಸುತ್ತಾರೆ. ಅಲಂಕಾರಕ್ಕೆ ಬೇಕಾದಂತೆ ಕೆಂಪು ಮಿಶ್ರಿತ ಹಳದಿ ಬಣ್ಣವನ್ನು ಹೊಂದಿಸುತ್ತಾರೆ. ಸೀಸದ ಫಲಕ ರೂಪವನ್ನು ಮಾಡಿ ಅರಿಶಿನ, ತುಪ್ಪ, ಮಯಣ, ಅರಗು ಇತ್ಯಾದಿಗಳನ್ನು ಮಣ್ಣಿನ ಪಾತ್ರೆಯಲ್ಲಿ ಹಾಕಿ ಬಿಸಿ ಮಾಡುತ್ತಾರೆ. ಬಿಸಿಯಾದಾಗ ಸೀಸದ ಫಲಕ ಹಳದಿ ಬಣ್ಣಕ್ಕೆ ತಿರುಗುತ್ತದೆ. ಇದನ್ನು ಮುಡಿಯ ಹೊರಭಾಗಕ್ಕೆ ಬಳಸುತ್ತಾರೆ. ಆದರೆ ಈಗ ಇಂತಹ ಫಲಕಗಳು ಸಿದ್ಧವಾಗಿ ಅಂಗಡಿಯಲ್ಲಿಯೂ ದೊರಕುತ್ತವೆ. ಮುಡಿಯಲ್ಲಿ ಅಲ್ಲಲ್ಲಿ ಹೊಳೆಯುವ ಆಭರಣಗಳನ್ನು ಅಂಟಿಸುತ್ತಾರೆ. ಈ ಫಲಕಗಳಿಗೆ ಕೆಂಪು ಬಣ್ಣ ಹಚ್ಚಲು ‘ಚಾಯಿಲ್ಯಂ’ದ ಜತೆಗೆ ಮಯಣ ಹಾಗೂ ಅರಗನ್ನು ಬಳಸುತ್ತಾರೆ. ತೆಯ್ಯಂ ಆಚರಣೆಯು ಅತ್ಯಂತ ಪ್ರಾಚೀನವಾದುದೆಂದು ಹಲವರ ಅಭಿಪ್ರಾಯ. ಆದರೆ ಅದು ಕಾಲಕ್ಕೆ ತಕ್ಕಂತೆ ಆಧುನಿಕವಾಗುತ್ತಲೂ ಸೌಂದರ್ಯಾತ್ಮಕವಾಗಿದೆ. ತೆಯ್ಯಂನ ಆರಾಧನಾ ವಿಧಾನ ಪ್ರಾಚೀನ ರೀತಿಯದ್ದಾಗಿದೆ. ಅದರ ಸೌಂದರ್ಯಪ್ರಕೃತಿಯನ್ನಾಧರಿಸಿದೆ.
ಹಿಂದಿನ ಕಾಲದಲ್ಲಿ ವೇಷ ಧರಿಸುವ ವ್ಯಕ್ತಿಯಿಂದ ವಿಭಿನ್ನವಾದ ರೂಪವನ್ನು ಪ್ರತಿನಿಧೀಕರಿಸಲು ಮುಖವಾಡಗಳನ್ನು ಧರಿಸುತ್ತಿದ್ದರು. ಪ್ರೇಕ್ಷಕರಿಗೆ ಆ ವ್ಯಕ್ತಿಯ ಕುರಿತ ಪ್ರಜ್ಞೆ  ಮರೆಯಾಗುವುದಕ್ಕೆ ಮುಖವಾಡಗಳು ನೆರವಾಗುತ್ತಿದ್ದಿರಬೇಕು. ತೆಯ್ಯಂಗಳು ಕಂಗಿನ ಹಾಳೆಯ ಮುಖವಾಡಗಳನ್ನು ಬಳಸುತ್ತಿದ್ದುವು. ಹಾಳೆಯ ಹೊರ ಭಾಗದಲ್ಲಿ ಮಸಿಯಿಂದ ಕಣ್ಣು, ಮೂಗು ಇತ್ಯಾದಿಗಳನ್ನು ಬರೆಯುತ್ತಿದ್ದರು. ಇಂತಹ ಮುಖವಾಡಗಳನ್ನು ಗುಳಿಗ ಮತ್ತು ಪೊಟ್ಟನ್ ತೆಯ್ಯಂ ಗಳಲ್ಲಿ ಇಂದಿಗೂ ಕಾಣಬಹುದಾಗಿದೆ. ಯಕ್ಷಗಾನದ ಮುಖವರ್ಣಿಕೆಗಳಿಗೆ ಇಂತಹ ಮುಖವಾಡಗಳೇ ಪ್ರೇರಣೆ ನೀಡಿರಬಹುದಾದ ಸಾಧ್ಯತೆಗಳೇ ಇದೆ.
ಹಿಂದೆ ಯಾವುದೋ ಒಂದು ಕಾಲಘಟ್ಟದಲ್ಲಿ ಎಲ್ಲಾ ತೆಯ್ಯಂಗಳೂ ಮುಖವಾಡಗಳನ್ನೇ ಧರಿಸುತ್ತಿದ್ದಿರಬೇಕು. ಕಥಕಳಿಯಲ್ಲಿಯೇ ಮರದ ಮುಖವಾಡಗಳನ್ನು ಧರಿಸುತ್ತಿದ್ದುದಾಗಿ ವಿದ್ವಾಂಸರು ಅಭಿಪ್ರಾಯಪಡುತ್ತಾರೆ (ರಾಘವ ಪಯ್ಯನಾಡು, ೧೯೯೮). ಮಾನವನ ಸೌಂದರ್ಯಪ್ರಜ್ಞೆ  ಬೆಳೆದಂತೆ ಮುಖದಲ್ಲಿ ಬಣ್ಣ ಹಚ್ಚಲು ಆರಂಭಿಸಿರಬೇಕು. ಮುಖವಾಡ ದಿಂದ ಬಣ್ಣಗಾರಿಕೆಯವರೆಗಿನ ಬೆಳವಣಿಗೆಯಲ್ಲಿ ತೆಯ್ಯಂನ ಭಾವಾಭಿನಯಕ್ಕೂ ಅವಕಾಶ ದೊರೆತಿರಬೇಕು. ಮುಖವಾಡಗಳನ್ನು ನೋಡಿದರೆ ತೆಯ್ಯಂ ವೇಷಗಳು ತಮ್ಮ ಪ್ರಾಚೀನ ಸ್ವರೂಪವನ್ನು ಪ್ರಕಟಿಸುವಂತೆ ತೋರುತ್ತವೆ. ಮುಖವಾಡ ಮತ್ತು ತೆಂಗಿನ ಗರಿಗಳ ತೊಡುಗೆಗಳು ತೆಯ್ಯಂನ ಪ್ರಾಚೀನತೆಯ ಕುರುಹುಗಳಾಗಿವೆ. ಆದರೆ ಮುಖ ಬರವಣಿಗೆ, ವರ್ಣರಂಜಿತವಾದ ಶಿರೋಭೂಷಣಗಳು, ವಸ್ತ್ರ ಮೊದಲಾದ ವೇಷಭೂಷಣಗಳು ಆಧುನಿಕತೆಯ ಸಂಕೇತಗಳಂತೆ ಭಾಸವಾಗುತ್ತವೆ. ಯಕ್ಷಗಾನವು ಈ ಸಂದರ್ಭದ ಸೃಷ್ಟಿ ಎಂದು ತೋರುತ್ತದೆ. ಕಥಕಳಿಯ ಮುದ್ರೆಗಳ ಅಪರಿಷ್ಕೃತ ರೂಪವನ್ನು ತೆಯ್ಯಂಗಳಲ್ಲಿ ಗುರುತಿಸಲಾಗಿದೆ. ತೆಯ್ಯಂಗಳಿಗಿಂತ ಹೆಚ್ಚಾಗಿ ತಿರಗಳಲ್ಲಿ ಕಥಕಳಿ ಮುದ್ರೆಗಳ ರೂಪವನ್ನು ಕಾಣಬಹುದೆಂದು ಕೆಲವು ವಿದ್ವಾಂಸರು ಅಭಿಪ್ರಾಯಪಟ್ಟಿದ್ದಾರೆ.
ತೆಯ್ಯಂಗಳಿಗೂ ಬೆಂಕಿಗೂ ದೈವಿಕವಾದ ಸಂಬಂಧವಿರುವುದನ್ನು ಕಾಣಬಹುದು. ಶರೀರದ ಸುತ್ತಲೂ ಕಟ್ಟಿದ ತೆಂಗಿನ ಹುರಿಗೆ ಬಟ್ಟೆಯನ್ನು ಸುತ್ತಿ ಎಣ್ಣೆಯಲ್ಲಿ ಮುಳುಗಿಸಿ ಉರಿಯುವ ದೊಂದಿಗಳ ಮಧ್ಯೆ ಸಹಿಸಲಸಾಧ್ಯವಾದ ಬಿಸಿಯನ್ನು ಅನುಭವಿಸುತ್ತಾ ನೃತ್ಯ ಮಾಡುವ ಭಗವತಿ ಭಯಾನಕವಾಗಿರುತ್ತದೆ. ಇದರೊಂದಿಗೆ ತೆಂಗಿನ ಗರಿಯ ಮುಡಿಯ ಮೇಲೆ ತುಂಬಾ ಕೋಲುದೀಪ ಉರಿಸಿ ಇಡುತ್ತಾರೆ. ಯಕ್ಷಗಾನದ ವೀರಭದ್ರನ ಕಿರೀಟಕ್ಕೆ ಈ ತೆರನ ಕೋಲುದೀಪ ಉರಿಸಿ ರಂಗಪ್ರವೇಶ ಮಾಡುವ ಸಂಪ್ರದಾಯ ಇದೆ. ದೂರದಿಂದ ನೋಡುವಾಗ ಬೆಂಕಿಯ ಜ್ವಾಲೆಯ ರೂಪವೊಂದು ನೃತ್ಯ ಮಾಡುವಂತೆ ಕಾಣುತ್ತಿರುತ್ತದೆ. ಇನ್ನಿತರ ಅನೇಕ ತೆಯ್ಯಂಗಳು ಕೈಯಲ್ಲಿ ದೊಂದಿ ಹಿಡಿದು ನೃತ್ಯ ಮಾಡುವ ಸಂಪ್ರದಾಯವಿದೆ. ಗುಳಿಗನ್ ತೆಯ್ಯಂ ತೆಂಗಿನ ಗರಿಯ ಸೂಟೆಯನ್ನು ಬೀಸುತ್ತಾ ಕುಣಿಯುತ್ತದೆ. ಬೆಂಕಿ ಕೆಂಡದಲ್ಲಿ ಪ್ರೇಕ್ಷಕರೆದುರು ಬೆಂಕಿಯ ರಾಶಿಯಲ್ಲಿ ಕವುಚಿ ಬೀಳುವ ತೆಯ್ಯಂಗಳಿವೆ. ವಿಷ್ಣುಮೂರ್ತಿ ತೆಯ್ಯಂ ಬೃಹದಾಕಾರದ ಕೆಂಡದ ರಾಶಿಯ ಮೇಲೆ ಬೀಳುವ ದೃಶ್ಯ ರೋಮಾಂಚಕಾರಿಯಾದುದು. ಬೆಂಕಿಯು ಸೌಂದರ್ಯವನ್ನು ಪ್ರಕಟಿಸುವುದರ ಜೊತೆಗೆ ನಾಶದ ಸಂಕೇತವೂ ಆಗಿದೆ. ಹಾನಿಕಾರಕವಾದ ಬೆಂಕಿಯ ಜೊತೆ ತೆಯ್ಯಂ ಆಟವಾಡುವುದರ ಮೂಲಕ ತನ್ನ ಅಲೌಕಿಕ ಸಾಮರ್ಥ್ಯವನ್ನು ಪ್ರಕಟಪಡಿಸುತ್ತದೆ. ಆರಾಧಕರಲ್ಲಿ ಭಕ್ತಿಯ ಅಗಾಧತೆಯನ್ನು ವೃದ್ದಿಸಲು ತೆಯ್ಯಂನ ಈ ಅಲೌಕಿಕ ಸಾಮರ್ಥ್ಯ ಹಾಗೂ ಸೌಂದರ್ಯ ನೆರವಾಗುತ್ತದೆ. ಯಕ್ಷಗಾನದಲ್ಲಿ ರಾಕ್ಷಸ ಪಾತ್ರಗಳು ಪಂಜು ಹಿಡಿದು ಬೆಂಕಿಗೆ ರಾಳದಪುಡಿ ಎಸೆಯುತ್ತ ಬೆಂಕಿಯ ಜ್ವಾಲೆಯನ್ನು ಪ್ರಕಟಿಸುತ್ತವೆ.
ಸಾಮಾನ್ಯವಾಗಿ ಎಲ್ಲಾ ತೆಯ್ಯಂಗಳೂ ಕೈಯಲ್ಲಿ ಆಯುಧಗಳನ್ನು ಧರಿಸುತ್ತವೆ. ಉತ್ತರ ಕೇರಳದಲ್ಲಿ ಆಚರಣೆಯಲ್ಲಿರುವ ತೆಯ್ಯಂಗಳಲ್ಲಿ ಹೆಣ್ಣು ತೆಯ್ಯಂಗಳೇ ಅಧಿಕ. ಸಾಮಾನ್ಯವಾಗಿ ತೆಯ್ಯಂಗಳು ವಿವಿಧ ರೀತಿಯ ಶೂಲಗಳನ್ನೊ, ಕೋಲುಗಳನ್ನೊ, ಬಿಲ್ಲು ಬಾಣಗಳನ್ನೊ ಸಣ್ಣ ಕತ್ತಿಗಳನ್ನೊ, ಗುರಾಣಿ, ದಂಡ ಮೊದಲಾದ ಆಯುಧಗಳನ್ನೊ ಧರಿಸುತ್ತವೆ. ಸಾಮಾನ್ಯ ವಾಗಿ ತೆಯ್ಯಂಗಳು ಬಳಸುವ ಆಯುಧಗಳು ಹರಿತವಾದ ಲೋಹದ ಆಯುಧಗಳಾಗಿರುತ್ತವೆ. ವಾದ್ಯ ತಾಳಗಳ ಲಯಕ್ಕನುಗುಣವಾಗಿ ಆಯುಧ ಹಿಡಿದು ನೃತ್ಯ ಮಾಡುವ ತೆಯ್ಯಂ ಕೋಲಗಳಿಗೆ ನಿರ್ದಿಷ್ಟವಾದ ಹೆಜ್ಜೆಗಾರಿಕೆಯೂ ಇದೆ. ಅಲೌಕಿಕವಾದ ಸನ್ನಿವೇಶ ಸೃಷ್ಟಿಗೆ ಪೂರಕವಾಗುವ ವರ್ಣವೈಭವದ ಜೊತೆಗೆ ಇಲ್ಲಿನ ಜಾನಪದ ಕಲಾತ್ಮಕ ದೃಷ್ಟಿಕೋನ ಗಮನಾರ್ಹವಾಗಿದೆ.
ಮುಡಿಯೇಟ್
ಭದ್ರಕಾಳಿಯನ್ನು ಸುಪ್ರೀತಗೊಳಿಸಲು ನಡೆಸುವ ಒಂದು ಧಾರ್ಮಿಕ ರಂಗಕಲೆಯೇ ಮುಡಿಯೇಟ್. ಎರ್ನಾಕುಳಂ, ಕೋಟ್ಟಯಂ, ಇಡುಕ್ಕಿ ಜಿಲ್ಲೆಗಳಲ್ಲಿ ಇದು ಪ್ರಚಾರದಲ್ಲಿದೆ. ಮಾರಾರ್ ಹಾಗೂ ಕುರುಪ್ಪು ಸಮುದಾಯದ ಜನರು ಈ ಕಲೆಯನ್ನು ನಿರ್ವಹಿಸುತ್ತಾರೆ. ಭದ್ರಕಾಳಿಯ ವೇಷ ಧರಿಸುವ ಕಲಾವಿದ ತಲೆಯಲ್ಲಿ ಧರಿಸುವ ಕಿರೀಟಕ್ಕೆ ಮುಡಿ ಎಂದು ಹೆಸರು. ಕಾಳಿಯ ಭೀಕರವಾದ ಮುಖ ಹಾಗೂ ಜಟಾಭಾರವು ಕೂಡಿಕೊಂಡಿರುವುದೇ ಮುಡಿ. ಸಾಮಾನ್ಯವಾಗಿ ಮುಡಿಯನ್ನು ಹಲಸಿನ ಮರದಿಂದ ನಿರ್ಮಿಸುತ್ತಾರೆ. ಹಲಸಿನ ಮರದ ತಿರುಳನ್ನು ವೃತ್ತಾಕಾರದಲ್ಲಿ ಕತ್ತರಿಸಿ ಸಿಂಹ, ಗಜ ಕುಂಡಲಗಳನ್ನು ಹಾಗೂ ನಾಗರ ಹೆಡೆಗಳನ್ನು ನಿರ್ಮಿಸುತ್ತಾರೆ. ಕೆಂಪು ಬಟ್ಟೆ, ಮುತ್ತುಗಳು ಹಾಗೂ ನವಿಲು ಗರಿಗಳಿಂದ ಮುಡಿಯನ್ನು ಅಲಂಕರಿಸುತ್ತಾರೆ. ಮುಡಿಯ ಸುತ್ತಲೂ ಕಿಸ್ಗಾರ ಹೂವಿನ ಅಲಂಕಾರವನ್ನು ಮಾಡುವುದಿದೆ. ಭದ್ರಕಾಳಿ ದೇವಸ್ಥಾನಗಳಲ್ಲಿ ಮುಡಿಯೇಟು ನಡೆಯುವಾಗ ಕಾಳಿಯ ವೇಷಧಾರಿ ಇತರ ಅಲಂಕಾರಗಳನ್ನು ಪೂರೈಸಿ ದೇವಾಲಯದ ಮುಂಭಾಗದಲ್ಲಿ ಮುಡಿಯನ್ನು ಧರಿಸುತ್ತಾನೆ. ಉಳಿದ ವೇಷಗಳಿಗೆ ಈ ನಿಬಂಧನೆಗಳಿಲ್ಲ. ಮುಡಿಯೇಟ್ ಎಂದರೆ ಮುಡಿ ಯನ್ನು ಸ್ವೀಕರಿಸುವುದು ಎಂದರ್ಥ. ಈ ಕಾರಣಕ್ಕಾಗಿಯೇ ಈ ಧಾರ್ಮಿಕ ಕಲೆಗೆ ಮುಡಿಯೇಟ್ ಎಂಬ ಹೆಸರು ಬಂದಿದೆ. ಭದ್ರಕಾಳಿ ದೇವಾಲಯಗಳಲ್ಲಿ ಮುಡಿಯೇಟಿಗೆ ಮೊದಲು ಕಳಮೆೞುತ್ತುಪಾಟುಂ ನಡೆಸುವರು. ಅಲಂಕರಿಸಿದ ಚಪ್ಪರದ ಕೆಳಗೆ ಪಂಚವರ್ಣ ಗಳಿಂದ ಕಳ ಬರೆಯುವರು. ಬೇತಾಳವಾಹನೆಯಾದ ಕಾಳಿಯು ದಾರಿಕಾಸುರನ ತಲೆಯನ್ನು ಕಡಿದು ನಿಂತಿರುವ ರೂಪವನ್ನು ಕಳದಲ್ಲಿ ಬರೆಯುತ್ತಾರೆ. ಈ ಕಳವು ಮುಡಿಯೇಟ್‌ನಲ್ಲಿ ಚಿತ್ರ, ಶಿಲ್ಪ ಮೊದಲಾದ ಸೌಂದರ್ಯದ ಕಲ್ಪನೆಯ ಹೆಗ್ಗುರುತಾಗಿದೆ. ಕಳದಲ್ಲಿ ರಚಿಸಿದ ಕಾಳಿಯ ಚಿತ್ರಕ್ಕೆ ಕಳಂ ಪೂಜೆಯ ಮೂಲಕ ಜೀವದ ಆವಾಹನೆಯನ್ನು ಮಾಡಲಾಗುತ್ತದೆ. ಅದರ ಸಂಕೇತವಾಗಿ ವೇಷಭೂಷಣವನ್ನು ಧರಿಸಿದ ಪಾತ್ರಧಾರಿಯು ದೃಶ್ಯರೂಪದಲ್ಲಿ ಮುಡಿಯೇಟ್‌ನಲ್ಲಿ ಕಾಣಿಸಿಕೊಳ್ಳುತ್ತಾನೆ. ಜನರ ಮನಸ್ಸಿನಲ್ಲಿರುವ ಕಾಳಿಯನ್ನು ಕಳದಲ್ಲಿ ರುವ ಕಾಳಿಯಾಗಿ ಪರಿವರ್ತಿಸಿ ಆ ಮೂಲಕ ಜೀವಂತ ಪಾತ್ರಧಾರಿಯಲ್ಲಿ ಸೇರಿಸಿಕೊಳ್ಳ ಲಾಗುತ್ತದೆ. ಹೀಗೆ ಸಂಕಲ್ಪದ ಕಾಳಿಯು ಜನರ ಮುಂದೆ ದೃಶ್ಯ ರೂಪದಲ್ಲಿ ಮುಡಿಯೇಟ್ ಕಲೆಯಲ್ಲಿ ಮೂರ್ತಗೊಳ್ಳುತ್ತದೆ.
ಮುಡಿಯೇಟ್ ಪ್ರದರ್ಶನದ ಗಂಟೆಗಳಿಗೆ ಮುಂಚಿತವಾಗಿಯೋ, ಕೆಲವೊಮ್ಮೆ ಮೂರು ದಿವಸಗಳಿಗೋ, ಏಳು ದಿವಸಗಳಿಗೋ, ನಲವತ್ತು ದಿವಸಗಳಿಗೋ ಮುಂಚಿತವಾಗಿ ಕಳಂನ್ನು ಬರೆಯಲಾರಂಭಿಸುತ್ತಾರೆ. ಹರಕೆ ರೂಪದಲ್ಲಿ ಯಾವುದಾದರೂ ಕುಟುಂಬದ ಜನರೇ ಕಳಂನ್ನು ಬರೆಯುತ್ತಾರೆ. ದಾರಿಕನನ್ನು ವಧಿಸಿ ಭದ್ರಕಾಳಿಯು ಕೋಪದಿಂದ ಕೈಲಾಸದ ಕಡೆಗೆ ಬರುತ್ತಿದ್ದಾಗ ಆಕೆಯನ್ನು ಶಮನಗೊಳಿಸಲು ಶಿವನ ಸಲಹೆಯಂತೆ ಭೂತಗಣಗಳು ಕಾಳಿಯ ಚಿತ್ರವನ್ನು ದಾರಿಯಲ್ಲಿ ಬರೆದವಂತೆ. ಇದನ್ನು ಕಂಡು ಕಾಳಿ ಸಂತುಷ್ಟೆಯಾದಳಂತೆ. ಇದರ ಸಂಕೇತವಾಗಿ ಕಳಮೆೞುತ್ತು ಆರಂಭವಾಯಿತು ಎಂಬುದು ಐತಿಹ್ಯ.
ಕಳ ಬರೆಯುವ ಮನೆಯಲ್ಲಿ ಕೃಷಿ ಸಮೃದ್ದಿಯನ್ನು ಪ್ರತಿನಿಧೀಕರಿಸುವ ತೆಂಗಿನ ಗರಿ, ಕಂಗು, ಮಾವಿನ ಎಲೆ ಮೊದಲಾದವುಗಳಿಂದ ಸಿಂಗರಿಸಿದ ಚಪ್ಪರವಿರುತ್ತದೆ. ಈ ಚಪ್ಪರದ ಕೆಳಗೆ ಇಷ್ಟ ದೇವತೆಯ ಪ್ರಾರ್ಥನೆಯೊಂದಿಗೆ ಕಳಮೆೞುತ್ತು ಆರಂಭಿಸುತ್ತಾರೆ. ಅಕ್ಕಿ ಹುಡಿ, ಅರಿಶಿನ ಹುಡಿ, ಹಸಿರು ಹುಡಿ, ಕಪ್ಪು ಹುಡಿ ಹಾಗೂ ಅರಿಶಿನ ಮತ್ತು ಸುಣ್ಣ ಸೇರಿಸಿ ತಯಾರಿಸಿದ ಕೆಂಪು ಬಣ್ಣದ ಹುಡಿಯನ್ನು ಕಳಂ ಚಿತ್ರಕ್ಕೆ ಬಳಸುತ್ತಾರೆ. ಬಾಗೇ ಮರದ ಎಲೆಯನ್ನು ಹುಡಿ ಮಾಡಿ ಹಸಿರು ಬಣ್ಣವನ್ನು ತಯಾರಿಸಲಾಗುತ್ತದೆ. ಪ್ರಕೃತಿದತ್ತವಾದ ಧಾನ್ಯಗಳ ಹುಡಿ ಹಾಗೂ ಸಸ್ಯಗಳ ಹುಡಿಯನ್ನು ಬಳಸಿ ರಚಿಸುವ ಈ ಚಿತ್ರವು ಕೇರಳದ ಪ್ರಕೃತಿಯ ಪ್ರತಿಫಲನವೆಂದು ತಿಳಿದುಕೊಳ್ಳಬಹುದು. ರಾತ್ರಿ ಹೊತ್ತಿನ ಆಚರಣೆಯ ವಾತಾವರಣಕ್ಕೆ ಅನುಗುಣವಾಗಿ ತೀಕ್ಷ್ಣ ಮತ್ತು ಸರಳ ಬಣ್ಣಗಳನ್ನು ಸಂಕಲಿಸಿದ ಸೌಂದರ್ಯವನ್ನಿಲ್ಲಿ ಕಾಣಬಹುದು. ಕತ್ತಲೆ (ಕಪ್ಪು) ಪ್ರಕೃತಿ (ಹಸಿರು) ಕುರುದಿ (ಕೆಂಪು) ಪಂಜು (ಹಳದಿ) ಮಡಿ ಬಟ್ಟೆ (ಬಿಳಿ)- ಹೀಗೆ ವಿವಿಧ ಅಂಶಗಳು ಸೇರಿದ ವರ್ಣ ಚಿತ್ರವೇ ಕಳಂ. ಮೊದಲು ಕಪ್ಪು ಬಣ್ಣವನ್ನು ಹಾಕಿ ನಾಲ್ಕು, ಎಂಟು, ಹದಿನಾರು ಕೈಗಳ ಪ್ರಮಾಣಕ್ಕೆ ಹೊಂದಿಕೊಂಡು ದಾರಿಕನ ಶಿರವನ್ನು ಕೈಯಲ್ಲಿ ಹಿಡಿದ ಭದ್ರಕಾಳಿಯ ಚಿತ್ರವನ್ನು ರಚಿಸುತ್ತಾರೆ. ಕಳಂ ರಚನೆಗೆ ಸುಮಾರು ಮೂರು ಘಂಟೆ ಸಮಯ ತಗಲುತ್ತದೆ. ಭದ್ರಕಾಳಿಯ ರೂಪವನ್ನು ಸಾಕ್ಷಾತ್ಕಾರಗೊಳಿಸುವ ಸಲುವಾಗಿ ಕಳಂ ಹಾಡನ್ನು ಹಾಡುತ್ತಾರೆ.
ದೇವಾಲಯದ ಅಥವಾ ಕಾವಿನ ಸಮೀಪವಿರುವ ಒಂದು ಕೋಣೆಯೇ ಮುಡಿಯೇಟಿನ ಅಣಿಯರ, ಅಂದರೆ ವೇಷದ ಮನೆ. ವೇಷಭೂಷಣಗಳನ್ನೆಲ್ಲ ಅಲ್ಲಿಯೇ ಇರಿಸುತ್ತಾರೆ. ದೇವಿಯನ್ನು ಸಂಕಲ್ಪಿಸಿ ದೀಪ ಬೆಳಗಿಸಿ ಪೂಜೆ ಮಾಡಿದ ಬಳಿಕವೇ ಅಲಂಕಾರಕ್ಕೆ ತೊಡಗುತ್ತಾರೆ. ಕನ್ನಡಿ ನೋಡಿಕೊಂಡು ಸ್ವಯಂ ಮುಖಕ್ಕೆ ಬಣ್ಣ ಹಾಕುವರು. ಚುಟ್ಟಿಯನ್ನು ಮಾತ್ರ ಇನ್ನೊಬ್ಬರ ಸಹಾಯದಿಂದ ಇಟ್ಟುಕೊಳ್ಳುತ್ತಾರೆ. ಮುಡಿಯೇಟಿನಲ್ಲಿ ಶಿವ, ನಾರದ, ಕಾಳಿ, ಕೂಳಿ, ದಾರಿಕ, ದಾನವೇಂದ್ರ, ಕೋಯಿಂಬಡ ನಾಯರ್ ಮೊದಲಾದ ಏಳು ಪಾತ್ರಗಳು ವೇದಿಕೆಗೆ ಬರುತ್ತವೆ. ಇವುಗಳಿಗೆಲ್ಲ ಪಾರಂಪರಿಕವಾದ ವೇಷಭೂಷಣಗಳಿರುತ್ತವೆ.
ಮುಡಿಯೇಟಿನ ರಂಗವೇದಿಕೆಯಲ್ಲಿ ಮೊದಲಿಗೆ ಬರುವುದು ಶಿವ. ಹೆಚ್ಚು ಆಂಗಿಕ ಅಭಿನಯವಿಲ್ಲದ ಇದು ಮಿನುಕ್ಕು ವೇಷ. ಕಣ್ಣಿಗೆ ಕಾಡಿಗೆಯಲ್ಲದೆ ಮುಖವರ್ಣಿಕೆ ಇಲ್ಲ. ಅಂಗಿ ಮತ್ತು ಉತ್ತರೀಯ ವೇಷ. ಶಿವನು ತೆರೆಯ ಹಿಂದೆ ಪೀಠದಲ್ಲಿ ನಿಲ್ಲುತ್ತಾನೆ. ಎತ್ತಿನ ಮೇಲೆ ಕುಳಿತಿದ್ದಾನೆ ಎಂಬ ನಂಬಿಕೆಯಲ್ಲಿ ಕೈಯಲ್ಲಿ ಒಂದು ಎತ್ತಿನ ತಲೆ ಇರುತ್ತದೆ. ಎತ್ತಿನ ತಲೆಯನ್ನು ಆಚೀಚೆ ಆಡಿಸುತ್ತಿರುವನು. ಒಂದನೇ ದೃಶ್ಯದಲ್ಲಿ ಮಾತ್ರ ಬರುವ ಶಿವನಿಗೆ ವಾಚಿಕಾಭಿನಯವಿಲ್ಲ. ಹಾಡುವವರು ಹಾಡುತ್ತಾರೆ. ನಾರದನೂ ಒಂದನೇ ದೃಶ್ಯದಲ್ಲಿ ಮಾತ್ರ ಪ್ರವೇಶಿಸುವನು. ಬಿಳಿ ವಸ್ತ್ರವನ್ನು ಧರಿಸಿ ಸನ್ಯಾಸಿಗಳ ಕೂದಲು ಮತ್ತು ಗಡ್ಡವಿರಿಸಿದ ಈ ವೇಷವು ಪರಿಷ್ಕೃತವಲ್ಲ. ಕೈಯಲ್ಲಿ ಓಲೆಗ್ರಂಥವನ್ನು ಪ್ರತಿನಿಧಿಸುವ ತೆಂಗಿನಗರಿ ಗಳಿರುತ್ತವೆ. ತೆರೆಯ ಹಿಂದಿನಿಂದ ಮುಂದೆ ಹೆಜ್ಜೆಯಿಡುತ್ತಾ ಪ್ರವೇಶಿಸಿ ದಾರಿಕಾಸುರನ ದುರಾಡಳಿತವನ್ನು ಶಿವನಿಗೆ ವಿವರಿಸುತ್ತಾನೆ. ಮುಖದಲ್ಲಿ ದೀಪದ ಮಸಿಯನ್ನು ಬಳಿದು, ಅದರ ಮೇಲೆ ಅಕ್ಕಿಹಿಟ್ಟು ಹಾಗೂ ಸುಣ್ಣದ ವಸೂರಿ ಕಲೆಯ ಚುಟ್ಟಿಗಳನ್ನು ಬರೆದು ಕಾಳಿಯ ಮುಖವರ್ಣಿಕೆ ಮಾಡಲಾಗುತ್ತದೆ. ಬಾಯಿಗೆ ದಂಷ್ಟ್ರವನ್ನು ಚಿತ್ರಿಸಲಾಗುತ್ತದೆ. ಮುಖ ಹಾಗೂ ಹಣೆಯಲ್ಲಿ ಚೆತ್ತಿಪೂ ಅಂಟಿಸುತ್ತಾರೆ. ತಲೆಗೆ ಕೆಂಪು ವಸ್ತ್ರ ಕಟ್ಟುವರು. ದೇಹಕ್ಕೆ ಉತ್ತರೀಯವನ್ನು ಕಟ್ಟಿ, ತೋಳ್‌ಬಳೆ, ಮುಲಮಾರ್, ಆಭರಣಗಳು, ಹೂಮಾಲೆ, ಸೊಂಟಕ್ಕೆ ಪಡಿಯರಂಣಂ ಧರಿಸಿದ ಕಾಳಿಯ ವೇಷ ಶೋಭಿಸುವುದು. ಕತ್ತಿ, ಕಡ್ತಲೆ ಮೊದಲಾದ ಆಯುಧಗಳನ್ನು ಬದಲಾಯಿಸುತ್ತಾ ಬಳಸುವರು. ಪ್ರವೇಶಕ್ಕೆ ಕತ್ತಿ, ಯುದ್ಧಕ್ಕೆ ಕಡ್ತಲೆ. ಕಾಳಿಯ ವಿಶೇಷವಾದ ಮುಡಿಯೇ ಮುಡಿಯೇಟಿನ ಸೌಂದರ್ಯ. ಮೂರರಿಂದ ಮೂರೂವರೆ ಅಡಿ ಅಗಲವಿರುವ, ಹಲಸಿನ ಮರದ ಹಲಗೆಯಿಂದ ನಿರ್ಮಿಸಿದ ಅರ್ಧವೃತ್ತಾಕಾರ ಮುಡಿಯಲ್ಲಿ ಪುರಾಣ ಪ್ರತೀಕಗಳನ್ನು ಕೆತ್ತಿರುತ್ತಾರೆ. ಆನೆ, ಸರ್ಪಗಳು ಬೇತಾಳ, ಕಾಳೀಮುಖ ಎಂಬ ಚಿತ್ರಗಳು ಇದರಲ್ಲಿರುತ್ತವೆ. ಕಿವಿಯಲ್ಲಿ ಆನೆ, ಸಿಂಹ ಎಂಬ ರೂಪಗಳಿವೆ. ತೆಂಗಿನ ಗರಿಗಳಿಂದ ಕಿರೀಟದ ಹಿಂಭಾಗವನ್ನು ಕೂದಲೆಂಬಂತೆ ಅಲಂಕರಿ ಸುತ್ತಾರೆ. ಪ್ರದರ್ಶನದ ವೇಳೆ ಆವೇಶ ಬಂದಾಗ, ಕಿರೀಟವನ್ನು ಕಿತ್ತು, ಆಯುಧವನ್ನು ನೆಲಕ್ಕೆ ಕುಟ್ಟಿ ರೋಷ ತೀರಿಸುವುದಿದೆ. ಕಾವಿನ ಮುಂಭಾಗದಿಂದ ಕಾಳಿಯ ಪ್ರವೇಶ ವೈಭವಯುತವಾಗಿರುತ್ತದೆ. ಪೂಜಾರಿಯಿಂದ ಬಳೆ ಹಾಗೂ ಮಾಲೆಯನ್ನು ಪಡೆದು ಮುಡಿ ಏರಿಸಿ, ನೃತ್ಯದ ಹೆಜ್ಜೆಗಳನ್ನಿಡುತ್ತಾ, ದೊಂದಿಗೆ ರಾಳದಪುಡಿಯೆರಚಿ ಬರುವ ದೃಶ್ಯ ಭಕ್ತಿ ನಿರ್ಭರವಾಗಿರುತ್ತದೆ. ಅನಂತರ ಕಾಳಿ ತೆರೆಕುಣಿತ ಹಾಗೂ ಪೀಠದಲ್ಲಿ ಹತ್ತಿ ಅಭಿನಯಿಸುತ್ತದೆ. ಯುದ್ಧ, ಕೂಡಿಯಾಟ ಮೊದಲಾದ ಅಭಿನಯ ವೈಶಿಷ್ಟ್ಯಗಳು ಇದರಲ್ಲಿವೆ. ಕಥೆ ಮತ್ತು ಯುದ್ಧ ಭಾಗಗಳು ಆಕರ್ಷಕವಾಗಿವೆ. ರಾತ್ರಿಯ ಮೌನದಲ್ಲಿ ಆಯುಧಗಳು ಘಟ್ಟಿಸುವ ಶಬ್ಧಗಳು ಮೈ ನವಿರೇಳಿಸುತ್ತವೆ. ಪ್ರದರ್ಶನದ ವೇಳೆಯಲ್ಲಿ ಎರಡು ಮೂರು ಬಾರಿ ಕಾಳಿಗೆ ಆವೇಶ ಬರುತ್ತದೆ. ಆಗ ಪೀಠದಲ್ಲಿ ಕುಳಿತುಕೊಳ್ಳುವ ಕಾಳಿಗೆ ಗಾಳಿ ಬೀಸಿ ಶಾಂತಗೊಳಿಸುತ್ತಾರೆ. ರಂಗ ಪ್ರದರ್ಶನದ ಮೂಲಕ ಆಚರಣೆಯನ್ನು ಮಾಡಿ ಜನರನ್ನು ಸಹಭಾಗಿಯಾಗಿಸುವುದು ಇದರ ಉದ್ದೇಶ. ಕೊನೆಯ ರಂಗದಲ್ಲಿ ದಾರಿಕನ ಶಿರವನ್ನು ತರಿದು ತಂದ ಮುೞಚ್ಚಲ್, ಮುಡಿಯುೞಚ್ಚಲ್, ಮಕ್ಕಳಿಗೆ ಅನುಗ್ರಹ ಮೊದಲಾದ ಹಂತಗಳಿವೆ.
ಕಾಳಿಯ ಸಹಚರಿಯಾದ ಕೂಳಿ ಭೂತಗಣಗಳನ್ನು ನೆನಪಿಸುವ ಒಂದು ಹಾಸ್ಯ ಪಾತ್ರವಾಗಿದೆ. ಇದರ ಮುಖವರ್ಣಿಕೆ ಹಾಸ್ಯಾತ್ಮಕ ಶೈಲಿಯಲ್ಲಿದೆ. ವೇಷಗಾರಿಕೆಯಲ್ಲಿ ಅತಿಶಯೋಕ್ತಿ ತುಂಬಿದೆ. ಕೆಂಪು ಅಂಗಿ, ಉತ್ತರೀಯ, ಡೊಳ್ಳು ಹೊಟ್ಟೆ ಹಾಗೂ ಮಾಲೆ ಕಟ್ಟಿದ ವೇಷವಾಗಿದೆ. ಕೈಯಲ್ಲಿ ಮರದ ಗೆಲ್ಲು ಇರುತ್ತದೆ. ಕಾಳಿ ತೀವ್ರವಾದ ರೌದ್ರಭಾವದ ಸನ್ನಿವೇಶವನ್ನು ಸೃಷ್ಟಿಸುವಾಗ ಕೂಳಿಯು ಲೌಕಿಕವೂ, ಹಾಸ್ಯಾಸ್ಪದವೂ ಆಗಿರುವ ಒಂದು ಪರಿಧಿಯಲ್ಲಿ ಬೀಭತ್ಸ ಭಾವವನ್ನೂ ಪ್ರಕಟಿಸುತ್ತದೆ. ಲೌಕಿಕತೆಯ ಕೂಡಿಯಾಟವಾದ ಇದು ಪ್ರೇಕ್ಷಕರನ್ನು ಹಾಸ್ಯ ಸನ್ನಿವೇಶದ ಪಾರಮ್ಯಕ್ಕೆ ಕೊಂಡೊಯ್ಯುತ್ತದೆ. ಒಂದು ಮಾಂತ್ರಿಕ ಆಚರಣೆಯ ಭಯವನ್ನು ಕಾಳಿ ಸೃಷ್ಟಿಸಿದರೆ, ಆಟದ ಲೀಲಾವಿಲಾಸವನ್ನು ಕೂಳಿ ಸೃಷ್ಟಿಸುತ್ತದೆ. ಕೂಳಿಯ ಪ್ರವೇಶ ವಿಶೇಷವಾದುದು. ಕಾವಿನ ಯಾವುದಾದರೂ ಒಂದು ಕಡೆಯಿಂದ ‘ಅಯ್ಯಪ್ಪ ತಿಂದಗತ್ತಂ’ ಎಂದು ತಾಳಾತ್ಮಕವಾಗಿ ಕೂಳಿ ಬರುತ್ತದೆ. ಮಕ್ಕಳು, ಯುವಕರು, ಹಾಸ್ಯ ಪ್ರವೃತ್ತಿಯವರು ಕೂಳಿಯ ಹಿಂದಿನಿಂದ ಬೊಬ್ಬೆ ಹಾಕುತ್ತಾರೆ. ಕಾಳಿ ಪ್ರವೇಶದ ರೌದ್ರಭಾವವನ್ನು ಕೂಳಿಯ ಪ್ರವೇಶವು ಶಾಂತಗೊಳಿಸುತ್ತದೆ. ಆ ನಂತರ ಕಳವಿಳಕ್‌ನ ಹಿಂದೆ ಕೂಳಿಯ ಅಭಿನಯವಿರುತ್ತದೆ. ಕೀರಲು ಸ್ವರದ ಸಂಭಾಷಣೆ ಅನಂತರ ತಾಯಿಯನ್ನು ಹುಡುಕಿಕೊಂಡು ಬಂದಿರುವುದಾಗಿಯೂ ಹೇಳುತ್ತದೆ. ಕೆಲವು ಹಾಸ್ಯ ಸನ್ನಿವೇಶಗಳನ್ನು ಸೃಷ್ಟಿಸುತ್ತದೆ. ಕೂಳಿಯ ಸ್ನಾನ, ಹಲ್ಲುಜ್ಜುವ ಕ್ರಿಯೆ, ತಿರುವಾದಿರ ಕಳಿ ಇವುಗಳೆಲ್ಲ ಹಾಸ್ಯ ದೃಶ್ಯಗಳಾಗಿವೆ. ಇದರಲ್ಲಿ ಪ್ರೇಕ್ಷಕರೂ ಭಾಗವಹಿಸುವಂತೆ ಮಾಡಲು ಕೂಳಿಗೆ ಸಾಧ್ಯ ವಾಗುತ್ತದೆ. ಪ್ರೇಕ್ಷಕರಿಗೆ ಕೂಳಿಯಲ್ಲಿ ಮಾತನಾಡಬಹುದು. ಕೂಳಿ ಮಾಡುವುದೆಲ್ಲ ಲೋಕಧರ್ಮಕ್ಕೆ ವಿರುದ್ಧವಾದುದೇ ಆಗಿರುತ್ತದೆ. ಸ್ನಾನ ಮಾಡಿ ಹಲ್ಲುಜ್ಜುವುದು, ತಿರುಗಿ ನಿಂತು ಅಂಗಳ ಗುಡಿಸುವುದು ಇತ್ಯಾದಿ. ಕೂಳಿಯ ಇಂತಹ ಅಭಿನಯಗಳ ನಂತರ ಕಾಳಿ ಬರುತ್ತಾಳೆ. ತಾಯಿಯನ್ನು ಸಂಧಿಸುವ ಸನ್ನಿವೇಶ ಭಕ್ತಿಪೂರಿತವಾಗಿದೆ. ಅನಂತರದ ಯುದ್ಧ ಮೊದಲಾದ ದೃಶ್ಯಗಳಲ್ಲಿ ತಾಯಿಯೊಂದಿಗೆ ನಿಲ್ಲುವ ಕೂಳಿ, ಮಕ್ಕಳನ್ನು ಪಡೆದು ತಲೆಗೆ ಎಣ್ಣೆ ಹಾಕಿ ಅನುಗ್ರಹಿಸುತ್ತದೆ. ದಾರಿಕಾಸುರನ ಆಡಳಿತದಿಂದ ವಿಕೃತವಾದ ಸಾಮಾಜಿಕ ವ್ಯವಸ್ಥೆಯನ್ನು ಪ್ರತಿನಿಧಿಸುವುದೇ ಕೂಳಿಯ ಪಾತ್ರ ಎಂಬ ಅಭಿಪ್ರಾಯವಿದೆ.
ಮುಡಿಯೇಟಿನ ಪ್ರತಿನಾಯಕ ಪಾತ್ರಗಳಾದ ದಾರಿಕದಾನವೇಂದ್ರನದು ಕತ್ತಿ ವೇಷ. ಈ ಕತ್ತಿ ವೇಷದ ಪ್ರಭಾವದಿಂದಲೇ ಅನಂತರ ಕಥಕಳಿಯಲ್ಲಿ ಬಂದಿತೆಂದು ಹೇಳಲಾಗುತ್ತದೆ. ಬಿಳಿ ಉತ್ತರೀಯ, ಕೆಂಪು ಅಂಗಿ, ಕಿರೀಟ ಹಾಗೂ ಉಳಿದ ಅಲಂಕಾರಗಳು ಈ ವೇಷಗಳಿಗಿವೆ. ಚಾಕ್ಯಾರ್‌ಕೂತಿನಂತೆ ನೆರಿಗೆ ಇರುವ ಉಡುಪುಗಳಿವೆ. ದಾರಿಕನ ಪ್ರವೇಶ ವೈಭವದಿಂದ ಕೂಡಿರುತ್ತದೆ. ತೆರೆನೋಟ, ಆರ್ಭಟೆ, ಯುದ್ಧಕ್ಕೆ ಆಹ್ವಾನವನ್ನು ದಾರಿಕನ ಮಂತ್ರವು ಮಾಡುತ್ತದೆ. ಒಂದು ಪ್ರತಿನಾಯಕ ಪಾತ್ರದ ಉಜ್ವಲವಾದ ಪ್ರದರ್ಶನ, ವೀರರಸದ ನಾಟ್ಯವೂ ದಾರಿಕನಿಗಿದೆ. ವೇಲಕಳಿಯನ್ನು ಸ್ಮರಿಸುವ ನಂದಿಕೇಶ್ವರನನ್ನು ಪ್ರತಿನಿಧಿಸುವ ಪಾತ್ರ ಕೋಯಿಂಬಡ ನಾಯರ್. ಇದೊಂದು ಮಿನುಕ್ಕು ವೇಷ. ಪಡೆನಾಯಕನಂತೆ ಎಡಗೈಯಲ್ಲಿ ಗುರಾಣಿ ಹಾಗೂ ಬಲಗೈಯಲ್ಲಿ ಕತ್ತಿ ಇರುತ್ತದೆ. ಬಿಳಿ ವಸ್ತ್ರವನ್ನು ಧರಿಸಿರುತ್ತಾನೆ. ದಾರಿಕಾಸುರ, ಕಾಳಿ, ಕೂಳಿ ಇವುಗಳ ಪ್ರವೇಶದ ನಂತರ ಲೌಕಿಕ ಸಂಭಾಷಣೆ ಹಾಗೂ ಲೋಕಧರ್ಮಿಯಾದ ಅಭಿನಯವನ್ನು ಪ್ರದರ್ಶಿಸುವ ಈ ಪಾತ್ರ ಬರುತ್ತದೆ. ಮುಡಿಯೇಟ್ ಎಂದರೇನು? ಕಾವಿನಲ್ಲಿ ನಡೆಸುವ ಹಿನ್ನೆಲೆ ಏನು? ಕಥಾ ಸಂದರ್ಭ ಯಾವುದು? ಎಂಬುದಾಗಿ ಪ್ರೇಕ್ಷಕರಿಗೆ ತಿಳಿಸಿಕೊಡುವ ಈ ಪಾತ್ರವು ಸಾಮಾನ್ಯವಾಗಿ ಸೂತ್ರಧಾರನ ಕೆಲಸವನ್ನು ನಿರ್ವಹಿಸುತ್ತದೆ. ಕಳಿವಿಳಕ್ ಮುಂಭಾಗದಲ್ಲಿ ನಿಧಾನವಾಗಿ ಹೆಜ್ಜೆ ಇರಿಸಿ ಅಭಿನಯಿಸುವ ಈ ಪಾತ್ರವು ಹಿಮ್ಮೇಳದವರೊಂದಿಗೆ ಸಂವಾದ ನಡೆಸುತ್ತದೆ. ಒಬ್ಬ ಕಥೆ ಹೇಳುವವನ ಪ್ರದರ್ಶನವನ್ನು ಇಲ್ಲಿ ಕಾಣಬಹುದು. ಅಂದಿನ ಆಳ್ವಿಕೆ, ದುರಾಡಳಿತ, ದೇವಸ್ಥಾನಗಳ ಸ್ಥಿತಿ, ಬಡತನ ಮೊದಲಾದ ಫ್ಯೂಡಲ್ ಸಮಾಜದ ಅಂಶಗಳನ್ನು ಈ ಸಂಭಾಷಣೆಗಳಿಂದ ತಿಳಿಯಬಹುದು.
ಯಕ್ಷಗಾನ ಆಹಾರ್ಯ: ೧೦. ಪಾರಂಪರಿಕ ರಂಗಭೂಮಿ ಮತ್ತು ಯಕ್ಷಗಾನ ಆಹಾರ್ಯಗಳ ತೌಲನಿಕ ಅಧ್ಯಯನ
ಭಾರತೀಯ ಸಂದರ್ಭದಲ್ಲಿ ಉಳಿದುಕೊಂಡು ಬಂದ ರಂಗ ಪರಂಪರೆಗಳು ಅನೇಕ ಇವೆ. ಅವುಗಳನ್ನು ಪೌರಾಣಿಕ ಕಥಾನಕಗಳನ್ನು ರಂಗದಲ್ಲಿ ಅಭಿನಯಿಸುವ ಸಮಾನ ಲಕ್ಷಣಗಳ ಕಾರಣಕ್ಕಾಗಿ ಒಂದೇ ನೆಲೆಯಲ್ಲಿ ಗುರುತಿಸಬಹುದಾಗಿದೆ. ಪೌರಾಣಿಕವಾದ ಭಕ್ತಿಪೂರ್ವಕ ಕಥೆಗಳೇ ಇವುಗಳ ಮುಖ್ಯ ನೆಲೆ. ಆ ಕಾರಣಕ್ಕಾಗಿ ಇವುಗಳಿಗೆ ಧಾರ್ಮಿಕ ವಾದಂತಹ ಚೌಕಟ್ಟೊಂದು ಸಿದ್ದವಾಗಿದೆ. ಭಾರತಾದ್ಯಂತ ಇರುವ ರಂಗ ಪರಂಪರೆಗಳು ಒಂದಲ್ಲ ಒಂದು ಹಂತದಲ್ಲಿ ಭಕ್ತಿ ಪರಂಪರೆಯ ಜೊತೆಗೆ ಗುರುತಿಸಿಕೊಂಡಿವೆ. ಈ ನೆಲೆ ಯಲ್ಲಿ ನೋಡುವಾಗ ಯಕ್ಷಗಾನದ ಸಂವಾದಿ ಕಲೆಗಳು ಹಾಗೂ ಅದರ ಸಾಂಸ್ಕೃತಿಕ ಪರಿಸರದ ಇನ್ನಿತರ ರಂಗ ಕಲೆಗಳು ಒಂದು ರೀತಿಯಲ್ಲಿ ಪರಸ್ಪರ ಕೊಡು ಕೊಡುಗೆಗಳ ಮೂಲಕ ಬೆಳೆದು ಬಂದಿವೆ ಎಂಬಷ್ಟು ಸಾಮ್ಯವನ್ನು ಹೊಂದಿವೆ. ಹಾಗೆ ನೋಡಿದರೆ ಇವೆಲ್ಲ ಸ್ವತಂತ್ರ ಸೃಷ್ಟಿಗಳು ಎನ್ನುವಷ್ಟರಮಟ್ಟಿಗೆ ವೈದೃಶ್ಯವನ್ನೂ ಹೊಂದಿವೆ ಎಂಬುದು ಕೂಡ ಗಮನಕ್ಕೆ ಬರುತ್ತದೆ. ಪ್ರಾದೇಶಿಕ ಸಂಸ್ಕೃತಿಯ ನೆಲೆಯಿಂದ ರೂಪುಗೊಂಡ ಈ ಕಲಾ ಪ್ರಕಾರಗಳಿಗೆ ಅನನ್ಯತೆ ತಾನೇ ತಾನಾಗಿ ಪ್ರಾಪ್ತವಾಗಿದೆ. ಈ ನೆಲೆಯಲ್ಲಿ ಕರಾವಳಿ ಕರ್ನಾಟಕದ ಹಾಗೂ ಕೇರಳದ ಕೆಲವು ಪಾರಂಪರಿಕ ರಂಗ ಕಲೆಗಳನ್ನು ಆಹಾರ್ಯದ ದೃಷ್ಟಿಯಿಂದ ನೋಡುವುದು ಇಲ್ಲಿ ಪ್ರಸ್ತುತವಾಗಬಹುದು.
ಕೇರಳದ ಕೂಡಿಯಾಟಂ, ಕಥಕಳಿ, ತೆಯ್ಯಂ, ತುಳ್ಳಲ್, ದಕ್ಷಿಣ ಕನ್ನಡದ ಬೂತೊ, ಕರ್ನಾಟಕದ ಬಡಗುತಿಟ್ಟು ಯಕ್ಷಗಾನ ಹಾಗೂ ಬೊಂಬೆಯಾಟಗಳು ಇಲ್ಲಿ ಮುಖ್ಯವಾಗಿ ಗಮನ ಸೆಳೆಯುತ್ತವೆ. ಆಹಾರ್ಯದ ದೃಷ್ಟಿಯಿಂದ ಅತ್ಯಂತ ವೈಭವಪೂರ್ಣವಾಗಿ ಶೋಭಿಸುವ ಈ ಕಲಾ ಪ್ರಕಾರಗಳಲ್ಲಿ ಸಾಂಸ್ಕೃತಿಕವಾಗಿ ಸಮಾನ ಲಕ್ಷಣಗಳನ್ನು ಗುರುತಿಸ ಬಹುದು. ಆದರೆ ಅಲ್ಲಿನ ಅನೇಕ ಲಕ್ಷಣಗಳನ್ನು ನೋಡಿದರೆ ಪ್ರಾದೇಶಿಕವಾಗಿ ಅನನ್ಯತೆ ಯನ್ನೇ ಉಳಿಸಿಕೊಂಡಿರುವುದು ಕೂಡ ಗಮನ ಸೆಳೆಯುತ್ತದೆ. ಈ ಎಲ್ಲ ಕಲಾ ಪ್ರಕಾರಗಳು ಭಕ್ತಿ ಪರಂಪರೆಯ ಭಾಗವಾಗಿಯೇ ಬೇರೆ ಬೇರೆ ಕಾಲಘಟ್ಟಗಳಲ್ಲಿ ಬೇರೆ ಬೇರೆ ಜನ ಸಮುದಾಯಗಳ ನಡುವೆ ಬೆಳೆದುಕೊಂಡು ಬಂದಿವೆ. ಇವೆಲ್ಲ ಕಲಾತ್ಮಕವಾಗಿ ಇಂದು ನಮ್ಮ ಮುಂದೆ ಉಳಿದುಕೊಂಡಿವೆಯಾದರೂ ಪ್ರಾಚೀನ ಕಾಲದಲ್ಲಿ ಇವೆಲ್ಲ ಜನಪದರ ಬದುಕಿನ ಭಾಗವಾಗಿಯೇ ಆವಿರ್ಭವಿಸಿವೆ ಎನ್ನುವುದು ಮುಖ್ಯವಾದ ಸಂಗತಿ. ಈ ನೆಲೆಯಲ್ಲಿ ತೆಂಕುತಿಟ್ಟು ಯಕ್ಷಗಾನದ ಹಿನ್ನೆಲೆಗೂ ಈ ಕಲಾ ಪ್ರಕಾರಗಳ ಹಿನ್ನೆಲೆಗೂ ಸಾಮ್ಯವಿದೆ. ಆದರೆ ಇವು ಒಂದು ಕಲೆಯ ಮುಂದುವರಿಕೆಯಾಗಿ ಇನ್ನೊಂದು ಬೆಳೆದಿಲ್ಲವೆಂಬುದು ವಾಸ್ತವ.  ಕಾಲಕ್ಕನುಗುಣವಾಗಿ ಪ್ರತಿಸ್ಪಂದಿಸುತ್ತಾ ಬೆಳೆದ ಈ ಕಲಾ ಪ್ರಕಾರಗಳು ಎಲ್ಲಾ ಕಾಲದ ಜನರ ಗಮನವನ್ನು ಸೆಳೆದಿದೆ. ಆ ಮೂಲಕ ಸಮಕಾಲೀನವಾಗಿ ಜನ ಸಮುದಾಯಗಳು ಆ ಕಲೆಯ ಮೇಲೆ ಮುದ್ರೆಯೊತ್ತುವುದೂ ಸಾಧ್ಯವಾಗಿದೆ. ಅಲ್ಲದೆ ಈ ಎಲ್ಲಾ ಕಲೆಗಳು ಕಾಲಾತೀತವಾಗಿ ಮಾನವ ಸಮುದಾಯಗಳ ಜೊತೆ ನಿರಂತರವಾಗಿ ಉಳಿದುಕೊಂಡು ಬಂದಿವೆ. ತನ್ನ ಆಹಾರ್ಯದ ವೈಭವಗಳ ಕಾರಣಗಳಿಗಾಗಿಯೋ ಅಥವಾ ಅಲ್ಲಿನ ಸೌಂದರ್ಯ ಕ್ಕಾಗಿಯೋ ಅಥವಾ ಇನ್ನಿತರ ಧಾರ್ಮಿಕ ಕಾರಣಗಳಿಗಾಗಿಯೋ ಅವುಗಳಿಗೆಲ್ಲ ಎಲ್ಲಾ ಕಾಲದಲ್ಲೂ ಪ್ರಯೋಗಕ್ಕೆ ಸಮುದಾಯದ ಪರವಾನಗಿ ದೊರೆತಿದೆ. ಅವು ನೀಡುವ ಸಂದೇಶಗಳು ಸಾಂಕೇತಿಕ ನೆಲೆಯಲ್ಲಿರಲಿ ಅಥವಾ ವಾಚ್ಯವಾಗಿಯೇ ಇರಲಿ ಅವೆಲ್ಲ ಸಮಕಾಲೀನ ಜನರ ಬದುಕಿನ ಮೇಲೆ ನಿಶ್ಚಿತವಾದಂತಹ ಪ್ರಭಾವವನ್ನು ಬೀರಿವೆ. ಆ ಮೂಲಕ ಸಮುದಾಯದ ಜೀವನ ವಿಧಾನವನ್ನು ಹಾಗೂ ಮಾತಿನ ಶೈಲಿಯನ್ನು ಒಟ್ಟಿನಲ್ಲಿ ಮಾನವೀಯ ಸಂಬಂಧಗಳನ್ನು ಹೊಸ ನೆಲೆಯಲ್ಲಿ ವ್ಯಾಖ್ಯಾನಿಸಿಕೊಳ್ಳುವಲ್ಲಿ ನೆರವಾಗಿವೆ. ಈ ಹಿನ್ನೆಲೆಯಲ್ಲಿ ಮೊದಲು ಪಾರಂಪರಿಕ ರಂಗಭೂಮಿಗಳ ಆಹಾರ್ಯದ ವೈಭವವನ್ನು ಒಂದೊಂದಾಗಿ ವಿಸ್ತರಿಸಬಹುದು.
ಕೂಡಿಯಾಟಂ
ಕೇರಳದಲ್ಲಿ ಪ್ರಚಲಿತದಲ್ಲಿದ್ದ ಸಂಸ್ಕೃತ ನಾಟಕ ಪ್ರಯೋಗವೇ ಕೂಡಿಯಾಟಂ. ಇದು ದೇವಾಲಯದಲ್ಲಿ ಪ್ರಚಲಿತದಲ್ಲಿದ್ದ ಒಂದು ರಂಗ ಪ್ರಕಾರ. ಸಂಸ್ಕೃತ ಭಾಷೆ ಮತ್ತು ದೇವಾಲಯಗಳ ನೆರವಿನಿಂದ ರೂಪುಗೊಂಡ ಈ ಕಲಾ ಪ್ರಕಾರವು ಕೇರಳದ ಶಿಷ್ಟ ರಂಗಪರಂಪರೆಗಳಲ್ಲೇ ಅತ್ಯಂತ ಪ್ರಾಚೀನವಾದುದು. ಒಂದಕ್ಕಿಂತ ಹೆಚ್ಚು ಪಾತ್ರಗಳು ಜೊತೆಗೂಡಿ ಅಭಿನಯಿಸುವುದರಿಂದ ಈ ಕಲೆಗೆ ‘ಕೂಡಿಯಾಟಂ’ ಎಂಬ ಹೆಸರು ಬಂತೆಂದು ವಿದ್ವಾಂಸರು ಅಭಿಪ್ರಾಯಪಡುತ್ತಾರೆ. ಇಲ್ಲಿ ಇನ್ನೊಂದು ಅಂಶವನ್ನು ಮುಖ್ಯವಾಗಿ ಗಮನಿಸಬಹುದು. ಅಂದರೆ ಒಬ್ಬರೇ ಅಭಿನಯಿಸುವ ಕಲಾ ಪ್ರಕಾರಗಳು ಅದಕ್ಕಿಂತಲೂ ಪೂರ್ವದಲ್ಲಿ ಪ್ರಚಲಿತದಲ್ಲಿದ್ದುವೆಂಬುದನ್ನು ಇದರಿಂದ ಊಹಿಸಬಹುದು. ಒಂದಕ್ಕಿಂತ ಹೆಚ್ಚು ಪಾತ್ರಗಳು ಸೇರಿ ಅಭಿನಯಿಸುವ ಕಲೆಗೆ ಕೂಡಿಯಾಟಂ ಎಂದು, ಒಂದೇ ಪಾತ್ರವಿರುವ ರೂಪಕ ಪ್ರಕಾರಕ್ಕೆ ಕೂತ್ತು ಎಂದು ಹೆಸರು. ಆದರೆ ಈಗ ಚಾಕ್ಯಾರರ ಕಥಾ ಪ್ರದರ್ಶನಕ್ಕೆ ಕೂತ್ತ್ ಎಂದು ನಾಟಕ ಅಭಿನಯಕ್ಕೆ ಕೂಡಿಯಾಟಂ ಎಂದು ಹೇಳುತ್ತಾರೆ.
ಸುಮಾರು ೧೮೦೦ ವರ್ಷಗಳ ಹಿಂದೆ ಚೆಂಗುಟ್ಟ ಪೆರುಮಾಳರ ಕಾಲದಲ್ಲಿ ಚಾಕ್ಯಾರರ ಕೂತ್ತು ಹಾಗೂ ಆಟಂ ಇತ್ತೆಂದು ಶಿಲಪ್ಪದಿಕಾರಂ ಕೃತಿಯಲ್ಲಿ ಹೇಳಲಾಗಿದೆ. ಪೆರುಮಾಳರ ತಮ್ಮನಾದ ಇಳಂಗೋ ಅಡಿಗಳ್ ಶಿಲಪ್ಪದಿಕಾರಂ ಕೃತಿಯ ಕರ್ತೃ. ಕೇರಳದ ಬಹುತೇಕ ರಾಜರು ಒಂದೇ ರೀತಿಯಲ್ಲಿ ಗೌರವಿಸುತ್ತಿದ್ದ ಕಲೆಯೇ ಕೂಡಿಯಾಟಂ. ಈ ವಿಷಯದಲ್ಲಿ ಉತ್ತರ ಕೇರಳದ ತಳಿಪರಂಬಕ್ಕೆ ಹೆಚ್ಚಿನ ಪ್ರಾಧಾನ್ಯ ಇದೆ. ತಳಿಪರಂಬ ದೇವಾಲಯದಲ್ಲಿ ರಂಗಪ್ರವೇಶವಾಗಿ ಆ ಗ್ರಾಮವಾಸಿಗಳ ಅಂಗೀಕಾರವನ್ನು ಪಡೆದ ನಾಟಕಗಳು ಕೇರಳದ ಎಲ್ಲಾ ಕೇಂದ್ರಗಳಲ್ಲೂ ಗೌರವವನ್ನು ಪಡೆಯುತ್ತಿದ್ದವು.
ಚಾಕ್ಯಾರ್ ಎಂಬುದು ಒಂದು ಪುಟ್ಟ ಜನ ಸಮುದಾಯ. ಆ ಸಮುದಾಯಕ್ಕೆ ಹಿಂದೆ ಕೇರಳದಾದ್ಯಂತ ಪ್ರಸಿದ್ದಿಯಿತ್ತು. ಸಮಾಜದ ಎಲ್ಲಾ ವರ್ಗದ ಜನರೂ ಇವರ ಕಲೆಗೆ ಪ್ರೋನೀಡುತ್ತಿದ್ದರು. ಭಕ್ತಿಯಿಂದ ದೇವಾಲಯಗಳಲ್ಲಿ ನಡೆಸುತ್ತಿದ್ದ ಕೂಡಿಯಾಟದ ಮುಖ್ಯ ನಿರ್ವಾಹಕರು ಚಾಕ್ಯಾರರು. ಮತ್ತು ಅವರ ಮಹಿಳೆಯರಾದ ನಂಙ್ಯಾರರು. ಅಭಿನಯಕ್ಕೆ ಚಾಕ್ಯಾರ್, ವಾದನಕ್ಕೆ ನಂಬಿಯಾರ್, ಹಾಡುವುದಕ್ಕೆ ನಂಙ್ಯಾರು ಇದು ಸಂಪ್ರದಾಯ. ಸ್ತ್ರೀವೇಷಧಾರಿಗಳು ನಂಙ್ಯಾರರೇ. ಸುಕುಮಾರಿಗಳಲ್ಲದ ಸ್ತ್ರೀವೇಷಗಳನ್ನು ಸ್ವತಃ ಚಾಕ್ಯಾರರೇ ನಿರ್ವಹಿಸುತ್ತಿದ್ದರು. ತಾಳ ಹಿಡಿದು ಹಾಡುವುದು ನಂಙ್ಯಾರ್ ಮಹಿಳೆಯರ ಕೆಲಸ. ನಂಙ್ಯಾರರೆಂದರೆ ನಂಬಿಯಾರ್ ಸಮುದಾಯದ ಮಹಿಳೆಯರು. ಮಂಗಳ ಶ್ಲೋಕ ಹಾಡುವುದು, ಕಥೆಯನ್ನು ಪರಿಚಯಿಸುವುದು, ಚುಟ್ಟಿ ಇಡುವುದು, ವೇಷ ಧರಿಸಲು ನೆರವಾಗುವುದು ಹೀಗೆ ನಂಬಿಯಾರರಿಗೆ ವಾದನದ ಹೊರತಾದ ಅನೇಕ ಕರ್ತವ್ಯಗಳಿವೆ.
ಚಾಕ್ಯಾರ್ ಕೂತ್ತ್ ಭರತನ ನಾಟ್ಯಶಾಸ್ತ್ರದ ನೆಲೆಯಿಂದಲೇ ರೂಪುಗೊಂಡ ಶಾಸ್ತ್ರೀಯ ಕಲೆ. ಇಲ್ಲಿನ ಅನೇಕ ಸಂಗತಿಗಳು ನಾಟ್ಯಶಾಸ್ತ್ರವನ್ನು ಆಧರಿಸಿಯೇ ರಂಗದಲ್ಲಿ ಪ್ರಯೋಗ ಗೊಳ್ಳುತ್ತಿದ್ದವು. ಚಾಕ್ಯಾರರ ಚಿತ್ರ, ಶಿಲ್ಪ ಕಲೆಗಳ ನೈಪುಣ್ಯವೇ ಆಹಾರ್ಯ ಅಭಿನಯದ ಉತ್ಕರ್ಷಕ್ಕೆ ಕಾರಣ. ಕಥಕಳಿಯ ವೇಷವಿಧಾನವನ್ನು ಚಾಕ್ಯಾರರಿಂದಲೇ ಸ್ವೀಕರಿಸಲಾಗಿದೆ. ಕಥಕಳಿಯ ಪಚ್ಚೆ, ಕತ್ತಿ, ಕರಿ, ತಾಡಿ, ಮಿನುಕ್ಕು ಮೊದಲಾದ ವಿಭಾಗಗಳಲ್ಲಿ ಚಾಕ್ಯಾರರ ವೇಷವಿಧಾನವು ಸೇರ್ಪಡೆಯಾಗುವುದಿಲ್ಲ. ಚಾಕ್ಯಾರರಲ್ಲಿ ವೇಷ ವೈವಿಧ್ಯಗಳಿವೆ. ಒಂದು ವೇಷದಂತೆ ಇನ್ನೊಂದು ವೇಷ ಕೂಡಿಯಾಟಂದಲ್ಲಿ ಕಂಡುಬರುವುದಿಲ್ಲ. ವೇಷಗಳ ಸ್ವಭಾವವನ್ನು ನಾಟ್ಯಶಾಸ್ತ್ರದಲ್ಲಿ ಹೇಳಿದಂತೆ ಆಟದ ಕ್ರಮದಲ್ಲಿ ವಿವರಿಸಲಾಗಿದೆ. ಅಕ್ಕಿ, ಮಸಿ, ಅರಶಿನ, ಮನಯೋಲ(ಕೇಸರಿ), ಚಾಯಿಲ್ಯ(ಕೆಂಪು), ನೀಲ, ಅಭ್ರಕ, ಬಾಳೆನಾರು, ಬಿದಿರು, ಹಾಳೆ ಮೊದಲಾದ ಸಾಮಗ್ರಿಗಳಿಂದ ಚಾಕ್ಯಾರರು ವೇಷವನ್ನು ಸಿದ್ಧಪಡಿಸುತ್ತಾರೆ. ಅಲಂಕಾರಕ್ಕಾಗಿ ವಿವಿಧ ಬಗೆಯ ಹೂಗಳನ್ನು, ಹುಲ್ಲುಗಳನ್ನು ಬಳಸುತ್ತಾರೆ. ಇದರಿಂದೆಲ್ಲಾ ಉತ್ತಮವಾದ ಆಹಾರ್ಯ ಕ್ರಮ ಸಿದ್ಧವಾಗುತ್ತದೆ.
ಕೂತ್ತನ್ನು ಅಭಿನಯಿಸುತ್ತಿದ್ದರಿಂದಲೇ ದೇವಾಲಯಗಳಲ್ಲಿ ರಂಗ ಪ್ರಕಾರಗಳ ಅಭಿನಯ ಕ್ಕಾಗಿಯೇ ‘ಕೂತ್ತಂಬಲಂ’ ಎಂಬ ಜಾಗವನ್ನು ನಿಗದಿಪಡಿಸಲಾಗಿತ್ತು. ಇದಲ್ಲದೆ ವಲಿಯಂಬಲಂ, ಊಟುಪುರ ಕೆಲವೊಮ್ಮೆ ಗರ್ಭಗುಡಿಯ ಮುಂಭಾಗದಲ್ಲಿ ನಿರ್ಮಿಸಿದ ವೇದಿಕೆಯ ಮೇಲೆ ಈ ಕಲಾ ಪ್ರಕಾರಗಳೆಲ್ಲ ಪ್ರಯೋಗಗೊಳ್ಳುತ್ತಿದ್ದವು. ಕೂಡಿಯಾಟಂಗೆ ಸುಮಾರು ೨೦೦೦ ವರ್ಷಗಳ ಇತಿಹಾಸವಿರುವುದಾಗಿ ವಿದ್ವಾಂಸರು ಅಭಿಪ್ರಾಯ ಪಟ್ಟಿದ್ದಾರೆ. ಮಹಾಕವಿ ಭಾಸನ  ನಾಟಕಗಳಿಗೆ ಕೂಡಿಯಾಟಂ ಕಲಾ ಪ್ರಕಾರಗಳಲ್ಲಿ ಹೆಚ್ಚಿನ ಪ್ರಾಶಸ್ತ್ಯವಿತ್ತು. ಈ ನೆಲೆಯಲ್ಲಿ ನೋಡಿದರೆ ಭಾಸನ ಕಾಲದಲ್ಲಿ ಅಥವಾ ಆನಂತರ ಈ ಕಲೆ ಅಸ್ಥಿತ್ವಕ್ಕೆ ಬಂದಿರಬಹುದೆಂದು ಊಹಿಸಲೆಡೆಯಿದೆ. ಶ್ರೀ ಶಂಕರಾಚಾರ್ಯರ ಶಿಷ್ಯರಲ್ಲಿ ಒಬ್ಬರಾದ ಶಕ್ತಿಭದ್ರ ಕವಿ ಆಶ್ಚರ್ಯ ಚೂಡಾಮಣಿಯನ್ನು ಬರೆದು ಪ್ರಯೋಗ ಮಾಡಿದ ಸಂದರ್ಭದಲ್ಲಿ ಈ ಕಲಾ ಪ್ರಕಾರಕ್ಕೆ ಕೆಲವು ಪರಿಷ್ಕಾರಗಳನ್ನು ಮಾಡಲಾಯಿತೆಂದು ಹೇಳಲಾಗಿದೆ. ಕೂಡಿಯಾಟವು ಅಭಿನಯಪ್ರಧಾನವಾದ ರಂಗಕಲೆ. ಸಂಸ್ಕೃತ ನಾಟಕಗಳು ಕೂಡ ಇಲ್ಲಿನ ಅಭಿನಯಗಳಿಗೆ ಪೂರಕವಾಗಿ ಇದ್ದುವೆಂಬುದು ಮುಖ್ಯ ವಿಷಯ.
ಪುರುಷರು ಮತ್ತು ಮಹಿಳೆಯರು ಭಾಗವಹಿಸುತ್ತಿದ್ದ ಈ ಕಲಾ ಪ್ರಕಾರ ಪ್ರಾಚೀನ ಕೇರಳದಲ್ಲಿ ಅತ್ಯಂತ ಪ್ರತಿಷ್ಠಿತವಾದ ಕಲೆಯಾಗಿತ್ತು. ಭಾರತದ ಸ್ತ್ರೀ ಪಾತ್ರಗಳಲ್ಲೆಲ್ಲ ಅತ್ಯಂತ ಪ್ರಾಚೀನವಾದುದು ಹಾಗೂ ನಾಲ್ಕು ವಿಧದ ಅಭಿನಯಗಳಿಂದ ಕೂಡಿದ ಸಂಸ್ಕೃತ ನಾಟಕವೇ ಕೂಡಿಯಾಟಂ. ದೇವಾಲಯಗಳಲ್ಲಿ ಮಾತ್ರ ಪ್ರಯೋಗಗೊಳ್ಳುತ್ತಿದ್ದ ಕೂತ್ತು, ಕೂಡಿಯಾಟಂ, ನಂಙ್ಯಾರ್‌ಕೂತ್ತು ಮೊದಲಾದ ಕಲಾ ಪ್ರಕಾರಗಳು ನಂಬಿಯಾರ್, ಚಾಕ್ಯಾರ್ ಮೊದಲಾದ ಸಮುದಾಯಗಳ ಕುಲವೃತ್ತಿಗಳಾಗಿದ್ದುವು. ನಂಬಿಯಾರರೇ ವಾದ್ಯಗಳನ್ನು ಬಾರಿಸುತ್ತಿದ್ದರು. ೨೦ನೇ ಶತಮಾನದ ಮಧ್ಯ ಭಾಗದಲ್ಲಿ ದೇವಸ್ಥಾನದ ಈ ಕಲೆಯು ಅನೇಕರ ವಿರೋಧದ ನಡುವೆಯೂ ಸಾರ್ವಜನಿಕ ವೇದಿಕೆಗಳಲ್ಲಿ ಪ್ರದರ್ಶನಕ್ಕೆ ಬಂತು. ೧೯೬೫ರಲ್ಲಿ ಚಾಕ್ಯಾರರು ಕಲಾಮಂಡಲ ಸಂಸ್ಥೆಯಲ್ಲಿ ಕೂಡಿಯಾಟವನ್ನು ಹೇಳಿಕೊಡ ತೊಡಗಿದಾಗ ಎಲ್ಲಾ ಜಾತಿಯವರು ಇದನ್ನು ಕಲಿಯುವುದು ಸಾಧ್ಯವಾಯಿತು.
ಕೂಡಿಯಾಟದಲ್ಲಿ ಆಕರ್ಷಕವಾದ ವೇಷ ವಿಧಾನಗಳಿವೆ. ಇಲ್ಲಿನ ಪಾತ್ರಗಳಿಗೆ ಶಿಸ್ತುಬದ್ಧವಾದ ಅಭಿನಯ ಶೈಲಿಯೂ ಇದೆ. ಕೂಡಿಯಾಟದ ಸ್ತ್ರೀವೇಷಗಳು ಸಾಮಾನ್ಯವಾಗಿ ಒಂದೇ ರೀತಿಯಲ್ಲಿರುತ್ತವೆ. ಮುಖವರ್ಣಿಕೆಯಲ್ಲಿ ಅಲ್ಪ ಸ್ವಲ್ಪ ವ್ಯತ್ಯಾಸದೊಡನೆ ಮಾತ್ರ ವೇಷದ ಪ್ರತ್ಯೇಕತೆಯನ್ನು ತೋರಿಸಲಾಗುತ್ತಿತ್ತು. ಆರಂಭ ಕಾಲದಲ್ಲಿ ಸ್ತ್ರೀವೇಷಗಳಿಗೆ ಚಾಯಿಲ್ಯಂನ್ನು ಮೂಲಲೇಪನವಾಗಿ ಹಾಕಲಾಗುತ್ತಿತ್ತು. ಕಾಡಿಗೆಯಿಂದ ವೃತ್ತವನ್ನು ಬರೆದು ಕಣ್ಣು, ಹುಬ್ಬುಗಳನ್ನು ತಿದ್ದಲಾಗುತ್ತಿತ್ತು. ಅಕ್ಕಿ ಹಿಟ್ಟಿನ ಬೊಟ್ಟು ಇಡಲಾಗುತ್ತಿತ್ತು. ಕಾಲಾನಂತರದಲ್ಲಿ ಹೊಸ ಶೈಲಿಯ ಮುಖವರ್ಣಿಕೆಯನ್ನು ರೂಪಿಸುವ ಸಂದರ್ಭದಲ್ಲಿ ಆಧುನಿಕ ವೇಷ ವಿಧಾನದ ಬಣ್ಣ ಹಾಗೂ ಪರಿಕರಗಳನ್ನು ಬಳಸಲಾಗುತ್ತಿದೆ. ನಾಟಕಾಭಿನಯ ವನ್ನು ಒಂದು ಜಾತಿ ಸಮುದಾಯವು ಕುಲವೃತ್ತಿಯಾಗಿಸಿ ಕೊಂಡು ಅದನ್ನು ದೇವಾಲಯ ದೊಂದಿಗೆ ಸಮೀಕರಿಸಿ ದೈವ ಪ್ರೀತಿಗಾಗಿ ನಡೆಸುವ ಪುಣ್ಯ ಕರ್ಮವೇ ನಾಟಕಾಭಿನಯ ಎಂದು ನಂಬಿರುವ ಕಾರಣ ಚಾಕ್ಯಾರರ ಕೂಡಿಯಾಟವು ಇಂದಿಗೂ ಉಳಿದುಕೊಂಡು ಬಂದಿದೆ.
ಕೂಡಿಯಾಟಂ ಕಲಾ ಪ್ರಕಾರವು ಕಾಲಾ ನಂತರದಲ್ಲಿ ರಾಮನಾಟಂ ಎಂಬ ಕಲಾ ಪ್ರಕಾರವಾಗಿ ಕವಲೊಡೆಯಿತು ಎಂದು ಹೇಳಲಾಗುತ್ತದೆ. ಹಾಗೆಯೇ ಕೃಷ್ಣನಾಟಂ ಎಂಬ ಕಲಾ ಪ್ರಕಾರವು ಇದರಿಂದ ವಿಸ್ತೃತಗೊಂಡ ಇನ್ನೊಂದು ಕಲಾ ರೂಪವೆಂದೂ ತಿಳಿಯಲಾಗಿದೆ. ಇವೆಲ್ಲವನ್ನು ಕ್ರೋಡೀಕರಿಸಿದ ಆಧುನಿಕ ಕಲಾ ರೂಪವೇ ಕಥಕಳಿ.
ಕಥಕಳಿ
ಕಥಕಳಿಯ ಕಥಾ ಪಾತ್ರಗಳಿಗೆಲ್ಲ ಒಂದು ನಿಶ್ಚಿತವಾದ ವೇಷವಿಧಾನವಿದೆ. ಇದು ಕಥಕಳಿಯ ಅಲೌಕಿಕ ವಾತಾವರಣವನ್ನು ಹಾಗೂ ಪುರಾಣ ಪಾತ್ರಗಳ ಗಾಂಭೀರ್ಯವನ್ನು ನೆಲೆಗೊಳಿಸುವಲ್ಲಿ ಪ್ರಮುಖ ಪಾತ್ರ ವಹಿಸುತ್ತದೆ. ಭಾವನೆಗಳನ್ನು ಸಾಧಾರಣೀಕರಿಸಿ  ಕಲಾತ್ಮಕವಾದ ಭಾವವನ್ನು ಉದ್ದೀಪಿಸುವಲ್ಲಿ ಈ ಕಲೆಗೆ ಆಹಾರ್ಯವು ನೆರವಾಗುತ್ತವೆ. ಕಥಾ ಪಾತ್ರಗಳ ಗುಣ ವಿಶೇಷವನ್ನೇ ಮುಖ್ಯ ನೆಲೆಯಾಗಿರಿಸಿ ವೇಷಗಳನ್ನು ಕಥಕಳಿಯಲ್ಲಿ ವರ್ಗೀಕರಿಸಲಾಗಿದೆ. ಈ ಹಿನ್ನೆಲೆಯಲ್ಲಿ ಪಚ್ಚ, ಕತ್ತಿ, ಕರಿ, ತಾಡಿ, ಮಿನುಕ್ಕ್ ಎಂದು ೫ ವಿಧವಾಗಿ ವಿಭಜಿಸಲಾಗಿದೆ.
ಕಥಕಳಿಯ ವೇದಿಕೆಯಲ್ಲಿ ಬಣ್ಣಗಾರಿಕೆಯು ವಿಶೇಷವಾದ ಆವರಣವನ್ನು ಸೃಷ್ಟಿಸುತ್ತವೆ. ಜನಪದ ಕಲೆಗಳನ್ನು ಅಧ್ಯಯನ ನಡೆಸಿದ ವಿದ್ವಾಂಸರು ಕಥಕಳಿಯ ಬಣ್ಣಗಾರಿಕೆಯು ಅತ್ಯಂತ ಪ್ರಾಚೀನವಾದುದೆಂದು ಹೇಳಿದ್ದಾರೆ. ಇದು ಆರ್ಯೇತರವಾದ ಮತ್ತು ಆರ್ಯರಿಗಿಂತಲೂ ಪೂರ್ವದಲ್ಲಿ ಇದ್ದ ಸಂಸ್ಕೃತ ಸಾಹಿತ್ಯ ಸಂದರ್ಭದ ಸೃಷ್ಟಿಯಾಗಿರ ಬಹುದೆಂದು ಭಾವಿಸಲಾಗಿದೆ. ಈ ಬಣ್ಣಗಾರಿಕೆ ಹಾಗೂ ವೇಷಭೂಷಣಗಳು ಅಪರಿಚಿತವಾದ ಅದ್ಭುತವಾದ ಲೋಕವೊಂದನ್ನು ಸೃಷ್ಟಿಸಿ ವಿಕೃತವೆನಿಸಿದರೂ ಅದರ ಸಾಂಕೇತಿಕ ವೈಶಿಷ್ಟ್ಯವು ಕಥಕಳಿಗೊಂದು ಹೊಸ ಮೆರುಗನ್ನು ನೀಡಿದೆ.
ಸಾಮಾನ್ಯವಾಗಿ ಪಾತ್ರಗಳನ್ನು ಸಾತ್ವಿಕ, ರಾಜಸ ಮತ್ತು ತಾಮಸ ಎಂಬೀ ನೆಲೆಯಲ್ಲಿ ಕಾಣಬಹುದಾದರೂ ಕಥಕಳಿಯಲ್ಲಿ ಅವುಗಳ ವರ್ಗೀಕರಣ ಬೇರೆ ರೀತಿಯಾಗಿದೆ. ಅದು ಪಾತ್ರಗಳ ಸ್ವಭಾವಗಳನ್ನು ಆಧರಿಸಿದೆ ಎನ್ನುವುದನ್ನು ಗಮನಿಸಬಹುದು. ಇಲ್ಲಿನ ಬಣ್ಣಗಾರಿಕೆಯು ಚಿತ್ರ ಕಲಾವಿದನ ಕೌಶಲ್ಯಕ್ಕೆ ಸಾಕ್ಷಿಯಾಗಿದೆ. ಕಲಾವಿದನು ರಚಿಸುವ ಗೆರೆಗಳು, ಚುಕ್ಕೆಗಳು ಹಾಗೂ ಬಳಸುವ ಬಣ್ಣಗಳು ಸೌಂದರ್ಯವನ್ನು ಹೆಚ್ಚಿಸುವಲ್ಲಿ ನೆರವಾಗುತ್ತವೆ.
ಬಣ್ಣಗಾರಿಕೆಗೆ ಬಿಳಿ, ಹಸಿರು, ಕೆಂಪು, ಕಪ್ಪು, ಹಳದಿ ಮತ್ತು ಚಾಯಿಲ್ಯಂ (ರಕ್ತವರ್ಣ) ಬಣ್ಣಗಳನ್ನು ಬಳಸುತ್ತಾರೆ. ಇವುಗಳು ಗಾಢವೂ, ಹೊಳಪುಳ್ಳವೂ ಆಗಿರುತ್ತವೆ. ತಳಪಾಯದ ಬಣ್ಣವನ್ನು ತೆಂಗಿನೆಣ್ಣೆಯಲ್ಲಿ ಬೆರೆಸಿ ಮುಖಕ್ಕೆ ಹಚ್ಚುತ್ತಾರೆ. ಇದರಿಂದಾಗಿ ಮುಖ ಕಾಂತಿಯುಕ್ತವೂ, ಮೃದುವೂ ಆಗುತ್ತದೆ. ಕಥಕಳಿಯ ವೇದಿಕೆಯ ಮಂದವಾದ ದೀಪದ ಬೆಳಕು, ಅದರ ಹಿನ್ನೆಲೆಯಲ್ಲಿರುವ ಕತ್ತಲು ಎಲ್ಲವೂ ಬಣ್ಣಗಾರಿಕೆಗೆ ವಿಶೇಷವಾದ ಮೆರುಗು ನೀಡುತ್ತದೆ. ಬಣ್ಣದ ಆಯ್ಕೆಯನ್ನು ಮಾಡುವಾಗ ಪಾತ್ರದ ಸ್ವರೂಪ ಹಾಗೂ ಅದಕ್ಕೆ ಹೊಂದಿಕೊಂಡಂತೆ ಭಾವಗಳನ್ನೂ, ಸ್ವಭಾವವನ್ನೂ ದಾಟಿಸಲು ಸಾಧ್ಯವಾಗುವಂತೆ ಎಚ್ಚರಿಕೆ ಯನ್ನು ವಹಿಸಲಾಗಿದೆ. ಕಥಕಳಿಯಲ್ಲಿ ಬಣ್ಣಗಾರಿಕೆಯು ಸಾಂಕೇತಿಕ ಭಾಷೆಯಾಗುತ್ತದೆ. ಬಣ್ಣಗಳ ಕೌಶಲ್ಯಪೂರ್ಣ ಬಳಕೆ ಹಾಗೂ ಅವುಗಳು ಪ್ರಕಟಿಸುವ ಭಾವ ವಿನ್ಯಾಸಗಳು ವಿಶಿಷ್ಟವಾಗಿವೆ.
೧. ಪಚ್ಚೆ ವೇಷ
ಪಚ್ಚೆ ಎಂದರೆ ಮಲಯಾಳಂನಲ್ಲಿ ಹಸಿರು ಎಂದರ್ಥ. ಮುಖದಲ್ಲಿ ಚುಟ್ಟಿಯ ಒಳಭಾಗದಲ್ಲಿ ಸಂಪೂರ್ಣವಾಗಿ ಹಸಿರು ಬಣ್ಣವನ್ನು ಹಚ್ಚುವುದರಿಂದ ಈ ವೇಷಕ್ಕೆ ಪಚ್ಚೆ ವೇಷವೆಂದು ಹೆಸರು. ಸಾತ್ವಿಕ ಗುಣಸ್ವಭಾವದ ಪಾತ್ರಗಳಿಗೆ ಈ ವೇಷ. ಶ್ರೀರಾಮ, ಲಕ್ಷ್ಣಣ, ಶ್ರೀಕೃಷ್ಣ, ಪಾಂಡವರು, ನಳ, ಭೀಮಕರಾಯ, ರುಕ್ಮಾಂಗದ, ಅಂಬರೀಷ, ಹರಿಶ್ಚಂದ್ರ, ಕರ್ಣ, ಕುಶಲವರು, ಅಭಿಮನ್ಯು, ವೈಶ್ರವಣ, ಬಾಹುಕ, ಪುಷ್ಕರ, ಋತುಪರ್ಣ, ಇಂದ್ರ, ಜಯಂತ, ಕಚ, ವಿಭೀಷಣ ಮೊದಲಾದ ಪಾತ್ರಗಳು ಪಚ್ಚೆ ವೇಷಗಳಾಗಿವೆ.
ಶ್ರೀರಾಮ ಹಾಗೂ ಶ್ರೀಕೃಷ್ಣ ಪಚ್ಚೆ ವೇಷಗಳೇ ಆಗಿದ್ದರೂ ಸ್ವಲ್ಪ ವ್ಯತ್ಯಾಸಗಳಿವೆ. ನಳ ಮೊದಲಾದ ಪಚ್ಚೆ ವೇಷಗಳ ಉಡುಪುಗಳು ಬಿಳಿ ಹಾಗೂ ಅಂಗಿ ಕೆಂಪು ಬಣ್ಣದ್ದಾಗಿರುತ್ತದೆ. ತಲೆಯಲ್ಲಿ ಕಿರೀಟವನ್ನು ಧರಿಸುತ್ತಾರೆ. ಶ್ರೀಕೃಷ್ಣ ಪಾತ್ರಧಾರಿ ಉಳಿದ ಪಚ್ಚೆ ವೇಷಗಳ ಕಿರೀಟದ ಬದಲಾಗಿ ನವಿಲುಗರಿಗಳಿರುವ ‘ಕೃಷ್ಣಮುಡಿ’ಯನ್ನು ಧರಿಸುತ್ತಾನೆ. ಉಡುಪು (ಉಡುತ್ತ್‌ಕೆಟ್ಟ್) ಹಾಗೂ ಉತ್ತರೀಯ (ಸೋಗೆವಲ್ಲಿ)ದ ಬಣ್ಣ ಹಳದಿ ಹಾಗೂ ಅಂಗಿಯ ಬಣ್ಣ ಕಪ್ಪಾಗಿರುತ್ತದೆ. ಶ್ರೀರಾಮನ ಕೃಷ್ಣಮುಡಿಯಲ್ಲಿ ನವಿಲುಗರಿಗಳಿರುವುದಿಲ್ಲ. ದಶರಥನ ಪಾತ್ರಕ್ಕೆ ಬಿಳಿಗಡ್ಡವೂ ಇರುತ್ತದೆ. ಬಾಹುಕನು ಕಡು ಹಸಿರು ಬಣ್ಣವನ್ನು ಬಳಿಯುತ್ತಾನೆ. ಉಡುಪು, ಅಂಗಿ, ಕೈಗಳಿಗೆ ಕಪ್ಪು ಬಣ್ಣವಿರುತ್ತದೆ. ವಿಷ್ಣುವಿಗೆ ಶಂಖಚಕ್ರ ಹಾಗೂ ವನಮಾಲೆಯಿರುತ್ತದೆ.
೨. ಕತ್ತಿ ವೇಷ
ರಜೋಗುಣ ತುಂಬಿದವರೂ, ಅಸುರ ವಂಶದಲ್ಲಿ ಹುಟ್ಟಿದವರೂ ರಾಕ್ಷಸರೂ ಕತ್ತಿ ವೇಷಗಳಾಗಿವೆ. ಇವು ರಾಜಸ ಗುಣ ಸ್ವಭಾವವಿರುವ ಪಾತ್ರಗಳಾಗಿವೆ. ಒಳಭಾಗದಲ್ಲಿ ಕೆಂಪು ಬಣ್ಣದಿಂದ ಕೂಡಿ, ಬಿಳಿ ಅಂಚುಗಳಿರುವ ಕತ್ತಿಯ ಆಕಾರವನ್ನು ಮೀಸೆ ಇರುವ ಜಾಗದಲ್ಲಿ ಬರೆಯುವ ಕಾರಣ ಈ ವೇಷಕ್ಕೆ ಕತ್ತಿ ಎಂದು ಹೆಸರು. ಮೂಗು ಹಾಗೂ ಹಣೆಯಲ್ಲಿ ಚುಟ್ಟಿ ಹೂಗಳು ಹಾಗೂ ದಂಷ್ಟ್ರಗಳು ಈ ವೇಷದ ವೈಶಿಷ್ಟ್ಯವಾಗಿದೆ. ಉಡುಗೆಗಳ ಬಟ್ಟೆ ಬಿಳಿ ಹಾಗೂ ಅಂಗಿ ಕೆಂಪು ಬಣ್ಣದ್ದಾಗಿರುತ್ತದೆ. ಪಚ್ಚೆ ವೇಷಕ್ಕಿರುವಂತೆ ಕಿರೀಟ ವಿರುತ್ತದೆ.
ಕತ್ತಿವೇಷದಲ್ಲಿ ಕುರುಂಗತ್ತಿ ಮತ್ತು ನೆಡುಂಗತ್ತಿ ಎಂದು ಎರಡು ವಿಧ. ಮುಖವರ್ಣಿಕೆಯಲ್ಲಿರುವ ವ್ಯತ್ಯಾಸವೇ ಈ ಎರಡು ವೇಷಗಳನ್ನು ಪ್ರತ್ಯೇಕಿಸುತ್ತದೆ. ಇವು ಗಳಲ್ಲಿ ಕುರುಂಗತ್ತಿಯೇ ಹೆಚ್ಚು ಸೌಂದರ್ಯ. ರಾವಣ, ದುರ‍್ಯೋಧನ ಮೊದಲಾದ ಹಿಂದೆ ಹೇಳಿದ ವೇಷಗಳೆಲ್ಲ ಕುರುಂಗತ್ತಿಯಾಗಿದೆ. ‘ನೆಡುಂಗತ್ತಿ’ಗೆ ಕಣ್ಣಿನ ಕೆಳಭಾಗದಲ್ಲಿ ಬರೆಯುವ ಕತ್ತಿಯ ತುದಿಯು ಕಣ್ಣು ರೆಪ್ಪೆಗಳ ತುದಿವರೆಗೆ ತಲುಪಿರುತ್ತದೆ. ಕ್ರೌರ್ಯವು ಹೆಚ್ಚು ಕಾಣಿಸುವುದು ನೆಡುಂಗತ್ತಿ ವೇಷಗಳಲ್ಲಿ. ಘಟೋತ್ಕಚ, ಹಿಡಿಂಬ, ಕಾಲಕೇಯ ಮೊದಲಾದ ವೇಷಗಳು ನೆಡುಂಗತ್ತಿಗಳಾಗಿವೆ.
ರಾವಣ, ಹಿರಣ್ಯಕಶಿಪು, ಜರಾಸಂಧ, ಕಂಸ, ದುರ್ಯೋಧನ, ಶಿಶುಪಾಲ, ಮಹಾಬಲಿ, ಬಾಣ, ಕಿರಿಯ ನರಕಾಸುರ ಮೊದಲಾದ ವೇಷಗಳನ್ನು ಕುರುಂಗತ್ತಿಗಳು ಎಂದು ಹೇಳಲಾ ಗುತ್ತದೆ. ಕಿಮ್ಮೀರ, ನಿವಾತ ಕವಚರು, ಶಿಶುಪಾಲ ಹಿಡಿಂಬ, ಘಟೋತ್ಕಚ ಮೊದಲಾದ ವೇಷಗಳನ್ನು ನೆಡುಂಗತ್ತಿಗಳು ಎಂದು ಹೇಳುತ್ತಾರೆ. ದಕ್ಷಿಣದಲ್ಲಿ ದುಶ್ಯಾಸನ ವೇಷ ಹಿಂದೆ ನೆಡುಂಗತ್ತಿಯಾಗಿತ್ತು. ಈಗ ‘ಕೆಂಪುತಾಡಿ’ ಬಳಕೆಯಲ್ಲಿದೆ.
ಆಹಾರ್ಯದ ಚೆಲುವಿನಿಂದ ಕಥಕಳಿಯಲ್ಲಿ ಅತ್ಯಂತ ಆಕರ್ಷಕವಾದುದು ಕತ್ತಿವೇಷ. ಸೌಂದರ್ಯ ಹಾಗೂ ಗಾಂಭೀರ್ಯ ಸಮಾನವಾಗಿ ಸೇರಿಕೊಂಡಿರುವ ಒಂದು ಅಪೂರ್ವ ವೇಷ ವಿಧಾನವದು. ಯಕ್ಷಗಾನದ ಎದುರುವೇಷಗಳನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು. ಕೋಟ್ಟಯಂ ಕಥೆಗಳು ಹಾಗೂ ನಳ ಚರಿತೆಯನ್ನು ಬಿಟ್ಟರೆ ಉಳಿದ ಎಲ್ಲಾ ಕಥೆಗಳ ಹೆಚ್ಚಿನ ವೇಷಗಳು ಕತ್ತಿ ವೇಷಗಳಾಗಿವೆ. ರಾವಣವಿಜಯ, ವಾಲಿ ವಿಜಯ, ಕಾರ್ತವೀರ್ಯ ವಿಜಯ, ರಾವಣೋದ್ಭವ, ದುರ‍್ಯೋಧನ ವಧೆ, ಉತ್ತರಾ  ಸ್ವಯಂವರ, ಕೀಚಕವಧೆ, ರಾಜಸೂಯ, ಬಾಣಯುದ್ಧ, ನರಕಾಸುರವಧೆ, ಪ್ರಹ್ಲಾದ ಚರಿತ್ರೆ, ಪೂತನೀಮೋಕ್ಷ, ಕಂಸವಧೆ ಮೊದಲಾದ ಕಥೆಗಳಲ್ಲಿ ಕತ್ತಿವೇಷಗಳಿಗಿರುವ ಪ್ರಾಧಾನ್ಯವನ್ನು ಗಮನಿಸಿಕೊಂಡರೆ ಇದು ಗೊತ್ತಾಗುತ್ತದೆ. ಅಸುರಾಂಶಸಂಭವರೂ, ರಜೋಗುಣವುಳ್ಳವರೂ, ಧೀರೋದ್ಧಾತರೂ ಆದ ನಾಯಕರಿಗೆ ಸಾಮಾನ್ಯವಾಗಿ ಕತ್ತಿವೇಷ. ರಾವಣ, ದುರ್ಯೋಧನ, ಕೀಚಕ, ಜರಾಸಂಧ ಬಾಣ, ನರಕಾಸುರ ಹಿರಣ್ಯಕಶಿಪು, ಕಂಸ ಮೊದಲಾದವೂ ಪಾತ್ರಗಳು ಕತ್ತಿ ವೇಷಗಳಾಗಿವೆ. ಇದರಲ್ಲಿ ಕೆಲವು ಪಾತ್ರಗಳನ್ನು ಕೆಲವು ಕಥೆಗಳಲ್ಲಿ ತಾಡಿವೇಷಗಳಾಗಿಯೂ ಪ್ರಸ್ತುತಪಡಿಸುತ್ತಾರೆ. ದಕ್ಷಿಣದ ‘ರಾಜಸೂಯ’ದಲ್ಲಿ ಜರಾಸಂಧನು ‘ಕತ್ತಿ’ಯಾದರೆ, ಶಿಶುಪಾಲ ‘ಚೆವನ್ನತಾಡಿ’ಯಾಗಿದ್ದಾನೆ. ‘ರುಕ್ಮಿಣಿ ಸ್ವಯಂವರ’ದಲ್ಲಿ ಶಿಶುಪಾಲ ‘ಕತ್ತಿ’ಯಾದರೆ ಜರಾಸಂಧ ‘ಚೆವನ್ನ ತಾಡಿ’ ಯಾಗುತ್ತಾನೆ. ಅದೇ ರೀತಿ ‘ನರಕಾಸುರ ವಧೆ’ಯಲ್ಲಿ ಕಿರಿಯ ನರಕಾಸುರ ಕತ್ತಿಯಾದರೆ, ಹಿರಿಯ ನರಕಾಸುರ ತಾಡಿ ವೇಷವಾಗಿದೆ. ಶೃಂಗಾರಪದದ ಅಭಿನಯಕ್ಕೆ ಹೊಂದಿಕೊಂಡು ಒಂದೇ ಪಾತ್ರ ಹೀಗೆ ವೇಷದಲ್ಲಿ ಬದಲಾಗುತ್ತದೆ.
ತೆಯ್ಯಂ
ತೆಯ್ಯಂ ಕೋಲವೆಂದರೆ ವ್ರತನಿಷ್ಠವಾದ ವ್ಯಕ್ತಿಯೊಬ್ಬ ನಿರ್ದಿಷ್ಟ ವೇಷಭೂಷಣಗಳನ್ನು ತೊಟ್ಟು ದೈವವಾಗಿ ಕುಣಿಯುವುದು. ಸಾಮಾನ್ಯವಾಗಿ ತೀರಿಕೊಂಡ ಹಿರಿಯರು ನಾಡಿನ ಸಂಸ್ಕೃತಿಗೆ ವಿಶಿಷ್ಟ ಕೊಡುಗೆ ನೀಡಿದ ಪ್ರಾಚೀನರು ದೈವಗಳಾಗಿ ಆರಾಧನೆಗೊಳ್ಳುವುದು ಸಂಪ್ರದಾಯ. ದೈವದ ವೇಷಕಟ್ಟಿ ಕುಣಿಸಿ ಹರಕೆಗಳನ್ನು ಒಪ್ಪಿಸಿದರೆ ಸಂಕಲ್ಪಿಸಿದ ದೈವವು ಸಂಪ್ರೀತಗೊಳ್ಳುತ್ತದೆ ಎಂಬುದು ನಂಬಿಕೆ. ದೈವ ವೇಷಧಾರಿಯ ಮುಂದೆ ಭಕ್ತರ ಕಷ್ಟಗಳನ್ನು ನಿವೇದಿಸಿಕೊಂಡರೆ ಅಭಯ ರೂಪದ ಮಾತುಗಳನ್ನು ದೈವ ಪ್ರತಿನಿಧಿಯಾದ ವೇಷಧಾರಿ ಹೇಳಿದರೆ ಭಕ್ತರಿಗೂ ಭರವಸೆ. ಹೀಗೆ ದೈವ ಪ್ರತಿನಿಧಿಯಾದ ದೈವದ ವೇಷಧಾರಿ ಧಾರ್ಮಿಕವಾಗಿ ಜನ ಸಮುದಾಯಗಳನ್ನು ನಿಯಂತ್ರಿಸುತ್ತಿರುವುದನ್ನು ಕಾಣಬಹುದು.
ಕರ್ನಾಟಕದ ದಕ್ಷಿಣ ಕನ್ನಡ ಮತ್ತು ಉಡುಪಿ ಜಿಲ್ಲೆಯನ್ನು ಸೇರಿಸಿಕೊಂಡ ಕರಾವಳಿ ಪ್ರದೇಶವನ್ನು ಹಾಗೂ ಕೇರಳದ ಇಂದಿನ ಕಾಸರಗೋಡು ಜಿಲ್ಲೆ, ಕಲ್ಲಿಕೋಟೆ, ಮಲಪ್ಪುರಂ, ಪಾಲಕ್ಕಾಡ್ ಮೊದಲಾದ ಪ್ರದೇಶಗಳಲ್ಲೂ ತೆಯ್ಯಂ ಆಚರಣೆಯನ್ನು ಕಾಣಬಹುದು. ದಕ್ಷಿಣ ಕನ್ನಡದ ಪ್ರದೇಶದಲ್ಲಿ ಈ ತೆಯ್ಯಂ ಆಚರಣೆಯನ್ನು ‘ದೈವದ ಕೋಲ ಅಥವಾ ಬೂತೊ ಕೋಲೊ’ ಎಂದು ಕರೆಯುತ್ತಾರೆ. ಕಣ್ಣೂರು ಹಾಗೂ ಕಾಸರಗೋಡು ಜಿಲ್ಲೆಯಲ್ಲಿ ತುಳುವರು ಇದೇ ಹೆಸರಿನಿಂದ ಕರೆದರೆ ಕನ್ನಡಿಗರು ದೈವ ಎಂದು ಮಲಯಾಳಿಗರು ತೆಯ್ಯಂ ಎಂದೂ ಕರೆಯುತ್ತಾರೆ. ಮಲಪ್ಪುರಂ ಹಾಗೂ ಕಲ್ಲಿಕೋಟೆಯಲ್ಲಿ ತಿರ ಎಂಬ ಹೆಸರಿನಿಂದಲೂ ಪಾಲಕ್ಕಾಡು ಜಿಲ್ಲೆಯಲ್ಲಿ ‘ಪೂದಂ’ ಹಾಗೂ ‘\ರ’ ಎಂಬ ಹೆಸರಿನಿಂದಲೂ ಕರೆಯುತ್ತಾರೆ. ‘ಕೋಲ’ ಎಂದರೆ ವೇಷ. ವೇಷ ಕಟ್ಟಿಸುವುದರಿಂದ ದೈವ ಸಂತೋಷಗೊಳ್ಳುತ್ತದೆ ಎಂಬುದೇ ಇವೆಲ್ಲವುಗಳ ಹಿಂದಿರುವ ಸಾಮಾನ್ಯ ನಂಬಿಕೆ. ಈ ಎಲ್ಲ ಆಚರಣೆಗಳೂ ಮನೆಯ ಮುಂದಿನ ವಿಶಾಲ ಜಾಗದಲ್ಲಿಯೋ ಅಥವಾ ಬಯಲುಗಳಲ್ಲೊ ನಡೆಯುತ್ತವೆ. ಕೃಷಿ ಮುಗಿದು ಕಟಾವಿನ ನಂತರ ಬಯಲುಗಳಲ್ಲಿ ನಡೆಯುವ ಕೋಲಗಳನ್ನು ‘ಬಯಲುಕೋಲ’ಗಳೆಂದೂ ಕರೆಯುವುದಿದೆ. ಇದನ್ನು ಕೇರಳ ಮತ್ತು ದಕ್ಷಿಣ ಕನ್ನಡ ‘ಬೂತೊತಾನ’ ಅಥವಾ ಸ್ಥಾನಗಳೆಂದು ಕರೆಯುವ ಪುಟ್ಟ ದೈವಸ್ಥಾನಗಳ ಮುಂದೆ ನಡೆಸಲಾಗುತ್ತದೆ. ಉತ್ತರ ಕೇರಳದಲ್ಲಿ ‘ತಾನ’ಗಳಲ್ಲದೆ ಕಾವುಗಳಲ್ಲೂ ತೆಯ್ಯಂಕೋಲಗಳು ನಡೆಯುತ್ತವೆ. (ಕಾವುಗಳೆಂದರೆ ಮರಗಳು ತುಂಬಿರುವ ಸ್ವಲ್ಪ ಜಾಗ ಎಂದರೆ ‘ಬನ’) ಕೆಲವು ತಾನಗಳು ಮನೆಗಳ ಸಮೀಪದಲ್ಲೂ, ಕೆಲವು ದೈವಗಳ ತಾನಗಳು ಜನವಸತಿಗಿಂತ ದೂರದಲ್ಲೂ ಇರುತ್ತವೆ.
ತೆಯ್ಯಂ, ತಿರ, ಬೂತೊ ಇವೆಲ್ಲ ಒಂದೇ ಸಂಸ್ಕೃತಿಯ ವಿಭಿನ್ನ ರೂಪಾಂತರಗಳಾಗಿ ಆಚರಣೆಗೆ ಬಂದಂತೆ ಕಾಣುತ್ತದೆ. ದೈವಗಳು ಕೋಪಗೊಂಡು ಮನುಷ್ಯನ ನಾಶವನ್ನು ಮಾಡುತ್ತವೆ. ಅವುಗಳನ್ನು ತೃಪ್ತಿ ಪಡಿಸಿದರೆ ಮನುಷ್ಯರನ್ನು ಕಾಪಾಡುತ್ತವೆ. ನಂಬಿದವರನ್ನು ರಕ್ಷಿಸುವುದಲ್ಲದೆ ಸಾಮಾಜಿಕವಾದ ದುಷ್ಟರನ್ನು ಶಿಕ್ಷಿಸುವುದೂ ದೈವಗಳ ಮುಖ್ಯ ಕೆಲಸ. ಇಂತಹ ನಾಶ ಮತ್ತು ರಕ್ಷಣೆ ಹಾಗೂ ದುಷ್ಟ ಶಕ್ತಿಯ ನಾಶದ ಅನೇಕ ಕಥೆಗಳು ಜನಪದರಲ್ಲಿ ಪ್ರಚಲಿತದಲ್ಲಿವೆ. ದೈವಗಳನ್ನು ನಂಬಿದವರ ಅಭಿವೃದ್ದಿ ಹೊಂದಿದ ಕಥೆಗಳೂ ಅನೇಕವಿವೆ. ಯಾವುದೇ ದೈವಗಳು ವಿನಾಕಾರಣ ತೊಂದರೆ ಕೊಡುವುದೆಂದಿಲ್ಲ. ಅವಗಣಿಸಿದರೆ ಸಿಟ್ಟುಗೊಂಡು ಮನುಷ್ಯನಿಗೆ ಹಾನಿ ಮಾಡುವ ದೈವಗಳೂ ಇವೆ. ಆದರೆ ದೈವಗಳನ್ನು ನಂಬಿ ಹರಕೆ ಹೇಳಿ ಪ್ರಾರ್ಥಿಸಿಕೊಂಡರೆ ದೈವಗಳು ಅನುಕೂಲಭಾವದಿಂದಲೇ ವರ್ತಿಸುತ್ತವೆ. ದೈವಗಳ ಬಾಧೆಯನ್ನು ಉಚ್ಛಾಟಿಸಲು ಅನೇಕ ಮಾಂತ್ರಿಕ ವಿದ್ಯೆಗಳೂ ಇವೆ. ಅವುಗಳ ಜತೆಗೆ  ವೇಷಕಟ್ಟಿ ಅವುಗಳನ್ನು ಪ್ರತ್ಯಕ್ಷೀಕರಿಸಿಕೊಂಡು ಆರಾಧಿಸುವ ಪದ್ಧತಿಯೂ ಇದೆ. ಇದನ್ನು  ತೆಯ್ಯಂ ಆಚರಣೆ ಎನ್ನುವರು.
ಯಾವುದೇ ದೇವರಿಗೆ ನಿರ್ದಿಷ್ಟ ರೂಪಭಾವಗಳು ಲಭ್ಯವಾಗುವುದು ಕಲಾವಿದನ ಕಲ್ಪನೆಯ ಸೃಷ್ಟಿಯಿಂದ. ಅನೇಕ ಶಿಷ್ಟ ದೇವತೆಗಳು ವಿವಿಧ ಆಕಾರಗಳನ್ನು ಹೊಂದಿರುವುದು ಕೂಡಾ ಇದೇ ಹಿನ್ನೆಲೆಯಲ್ಲಿ. ಲಿಖಿತ ರೂಪದ ದಾಖಲೆಗಳು ಅಲಿಖಿತವಾದ ಐತಿಹ್ಯಗಳು ಹಾಗೂ ಇನ್ನಿತರ ಮೌಖಿಕ ಪರಂಪರೆಗಳು ದೇವರುಗಳಿಗೆ ಹತ್ತು ಹಲವು ಆಕಾರಗಳನ್ನು ನೀಡಿವೆ. ಸಾಮಾನ್ಯವಾಗಿ ಪ್ರಕೃತಿಯನ್ನೇ ಪೂಜಿಸುವ ಜನ ಸಮುದಾಯ ನಿರ್ದಿಷ್ಟ ರೂಪವನ್ನು ಕಲ್ಪಿಸಿ ಆರಾಧನೆಗೆ ತೊಡಗಿರುವುದು ಮಾನವನ ಸಾಂಸ್ಕೃತಿಕ ಇತಿಹಾಸದ ನಿರ್ದಿಷ್ಟ ಕಾಲಘಟ್ಟವೊಂದನ್ನು ಸೂಚಿಸುತ್ತದೆ. ಅಲೌಕಿಕ ಶಕ್ತಿಯನ್ನು ಪಡೆದ ಈ ದೇವತೆಗಳು ಶಿಲೆಯಲ್ಲಿ, ಚಿತ್ರಗಳಲ್ಲಿ ರೂಪು ಪಡೆದು ಭಕ್ತರಿಗೆ ದರ್ಶನ ನೀಡಿದರೆ ತೆಯ್ಯಂಗಳ ಸಂದರ್ಭದಲ್ಲಿ ಮನುಷ್ಯನೇ ವೇಷತೊಟ್ಟು ದೇವರ ರೂಪದಲ್ಲಿ ಪ್ರತ್ಯಕ್ಷವಾಗುವ ಪ್ರಕ್ರಿಯೆ ಇದೆ. ಕಲ್ಲುದೇವರು, ಚಿತ್ರದ ದೇವರುಗಳು ನಂಬಿದ ಭಕ್ತರಿಗೆ ಅಭಯವನ್ನು ಮಾತಿನ ರೂಪದಲ್ಲಿ ನೀಡಲಾರವು. ಆದರೆ ತೆಯ್ಯಂ ರೂಪದ ದೇವರ ವೇಷವು ಭಕ್ತರಿಗೆ ಅಭಯದ ಮಾತುಗಳನ್ನು ನೇರವಾಗಿ ಕಿವಿಗೆ ಕೇಳಿಸುತ್ತದೆ. ತನ್ನ ಶಕ್ತಿ ಸಾಮರ್ಥ್ಯವನ್ನು ರೂಪ ಭಾವವನ್ನು ಭಕ್ತರ ಬಾಹ್ಯ ಕಣ್ಣುಗಳಿಗೂ ದರ್ಶನ ಮಾಡಿಸುತ್ತದೆ. ಮನುಷ್ಯರು ದೇವರನ್ನು ತಲುಪಲು ಅಂತರಂಗದ ಧ್ಯಾನ, ಏಕಾಗ್ರತೆಗಳ ಬದಲು ಸುಲಭವಾಗಿ ನಿರ್ದಿಷ್ಟ ರೂಪದಲ್ಲಿ ಪ್ರತ್ಯಕ್ಷ ಗೊಳ್ಳುವ ಪ್ರಕ್ರಿಯೆ ನಿಜಕ್ಕೂ ಕುತೂಹಲಕರವಾದುದು. ಪ್ರತಿಯೊಬ್ಬ ಭಕ್ತರ ಮನಸ್ಸಿ ನಲ್ಲಿಯೂ ತಾನು ನಂಬಿದ ದೈವವು ರೂಪುಗೊಳ್ಳುವುದು ತೆಯ್ಯಂ ಕಟ್ಟಿದ ವೇಷವಿಧಾನದ ನೆಲೆಯಿಂದಲೇ ಆಗಿದೆ. ಹೀಗೆ ಭಕ್ತರನ್ನು ಪ್ರತ್ಯಕ್ಷವಾಗಿ ಹರಸಿ ಅಭಯ ನೀಡುವ ಎಷ್ಟೋ ವಿಭಿನ್ನ ಸ್ವರೂಪಗಳ ದೈವಗಳು ತೆಯ್ಯಂ, ಬೂತೊ, ತಿರಗಳ ರೂಪದಲ್ಲಿ ಪ್ರಕಟವಾಗುತ್ತಿವೆ. ತೆಯ್ಯಂಗಳು ತಮ್ಮ ಪರಿಸರ ಹಾಗೂ ತಾವು ನಂಬಿದ ಭಕ್ತರ ಹೊರತಾಗಿ ಇತರರಿಗೂ ಆಕರ್ಷಣೀಯವಾಗಿರುವುದು ತಮ್ಮ ಆಹಾರ್ಯದ ಸೌಂದರ್ಯದಿಂದ. ತೆಯ್ಯಂ ವೇಷ ವಿಧಾನದಲ್ಲಿ ಕೇರಳ ಪರಿಸರದ ಅನೇಕ ಸಾಂಸ್ಕೃತಿಕ ವಿವರಗಳು, ಜನಪದ ನಂಬಿಕೆಗಳು, ಸೃಜನಶೀಲ ನೆಲೆಗಳು ಸ್ಪಷ್ಟವಾಗಿ ಗೋಚರವಾಗುತ್ತವೆ.
ಈಗಾಗಲೇ ಹೇಳಿದಂತೆ ತೆಯ್ಯಂ ಮೂಲತಃ ಒಂದು ಆರಾಧನಾ ಮೂಲವಾದ ಆಚರಣೆ. ಪ್ರತಿಯೊಂದು ಶಿಷ್ಟ ಕಲೆಗಳು ಹಿಂದೆ ಜನಪದ ಕಲೆಗಳಾಗಿ ಮನುಷ್ಯನ ಧಾರ್ಮಿಕ ಪ್ರಜ್ಞೆಯನ್ನು ಜಾಗೃತಗೊಳಿಸಿದವುಗಳೇ  ಆಗಿವೆ. ಜನಪದ ಕಲೆಗಳೇ ಪರಿಷ್ಕಾರಗೊಂಡು ಶಿಷ್ಟ ಕಲೆಗಳಾಗಿ ರೂಪುಗೊಳ್ಳುತ್ತವೆ ಎಂಬುದು ಸಾಮಾನ್ಯ ಅಭಿಪ್ರಾಯ. ಯಾವುದೇ ಜನಪದ ಕಲೆ ಎಲ್ಲ ಕಾಲಗಳಲ್ಲಿಯೂ ತಾನು ಹುಟ್ಟಿಕೊಂಡಾಗಿನ ಮೂಲ ಸ್ವರೂಪವನ್ನೇ ಉಳಿಸಿಕೊಂಡಿರು ವುದಿಲ್ಲ. ಅವು ಧಾರ್ಮಿಕ ಚೌಕಟ್ಟಿನಲ್ಲಿ ಉಳಿದುಕೊಂಡರೂ ಕೂಡಾ ಕಾಲ ದೇಶಕ್ಕನುಗುಣ ವಾಗಿ ಪರಿಷ್ಕಾರಗೊಂಡಿರುತ್ತವೆ. ಆ ಪರಿಷ್ಕಾರದ ಹಿಂದೆ ಮನುಷ್ಯನ ಧಾರ್ಮಿಕ ಪ್ರಜ್ಞೆಯ ಜತೆಗೆ ಕಲಾತ್ಮಕ ಪ್ರಜ್ಞೆಯೂ ಮೇಳೈಸಿ ಕಲೆಗೊಂದು ಪ್ರಾಪಂಚಿಕ ಶಕ್ತಿಯನ್ನು ತಂದು ಕೊಡುತ್ತದೆ.
ವ್ಯಕ್ತಿಯ ಇಷ್ಟಾನಿಷ್ಟಗಳನ್ನು ನಡೆಸಿಕೊಡಲು ಪಂಚಭೂತಗಳ ಮನೋಧರ್ಮಕ್ಕನು ಗುಣವಾಗಿ ಮನುಷ್ಯನ ಪ್ರಜ್ಞೆ ತೆಯ್ಯಂನಂತಹ ದೇವರನ್ನು ಸೃಷ್ಟಿ ಮಾಡಿತು. ಎಲ್ಲಾ ಆದಿ ಮಾನವರೂ ರೂಪ, ಶಬ್ದಗಳಿಂದ ದೇವರನ್ನು ಮೆಚ್ಚಿಸಲು ಪ್ರಯತ್ನಿಸಿದ್ದರು. ಅವುಗಳಲ್ಲಿ ಉತ್ತರ ಕೇರಳದ ತೆಯ್ಯಂ ಆರಾಧನಾ ಪದ್ಧತಿಯೂ ಒಂದು ವಿಧಾನ. ಇಂತಹ ಅನೇಕ ಪ್ರಾಚೀನ ಆರಾಧನಾ ಪದ್ಧತಿಗಳನ್ನು ಕೇರಳದ ಆದಿವಾಸಿಗಳಲ್ಲಿ ಇಂದಿಗೂ ಕಾಣಬಹುದು. ಪ್ರಪಂಚದ ಬಹುತೇಕ ಕಲೆಗಳು ದೈವಿಕ ಭಾವನೆಯ ನೆಲೆಯಲ್ಲಿಯೇ ಹುಟ್ಟಿಕೊಂಡಿವೆ. ದೇವರು ಎಂಬ ಕಲ್ಪನೆ ಮನುಷ್ಯ ಪ್ರಜ್ಞೆಗೆ ಬಾರದೆ ಇರುತ್ತಿದ್ದರೆ ಮನುಷ್ಯನ ಕಲಾಪ್ರಜ್ಞೆ ಯಾಗಲೀ ಸೌಂದರ್ಯ ಪ್ರಜ್ಞೆಯಾಗಲೀ ಜಾಗೃತವಾಗುತ್ತಿರಲಿಲ್ಲ. ಭಾರತದ ಶಿಲ್ಪ, ವಾದ್ಯ, ಸಂಗೀತ, ಸಾಹಿತ್ಯದಂತಹ ಕಲೆಗಳು ಭಕ್ತಿಯ ಭಾವನೆಗಳಿಂದಲೇ ಹುಟ್ಟಿಕೊಂಡಿವೆ.
ಕೇರಳದ ಅನೇಕ ಕಲೆಗಳನ್ನು ಗಮನಿಸಿದಾಗ ಮುಖ್ಯವಾಗಿ ಗಮನ ಸೆಳೆಯುವುದು ಅಲ್ಲಿನ ಸೌಂದರ್ಯ ಅಥವಾ ವರ್ಣ ವೈಭವ. ಧಾರ್ಮಿಕ ಕಾರ್ಯಕ್ರಮಗಳಲ್ಲೇ ಅತ್ಯಂತ ಹೆಚ್ಚು ಸುಂದರ ಹಾಗೂ ವರ್ಣ ರಂಜಿತ ಆಚರಣೆಗಳಲ್ಲಿ ತೆಯ್ಯಂ ಮುಂಚೂಣಿಯಲ್ಲಿದೆ. ಭೌತಿಕವಾಗಿ ತಮ್ಮ ಮುಂದೆ ಇಲ್ಲದಿರುವ ಅಮೂರ್ತ ಸ್ವರೂಪವನ್ನು ಸಾಕ್ಷಾತ್ಕರಿಸುವ ಕಲೆಯನ್ನು ತೆಯ್ಯಂ ಆಚರಣೆಯ ಸಂದರ್ಭದಲ್ಲಿ ಕಾಣಬಹುದು. ತಮಗಿಲ್ಲದ ಅನೇಕ ಶಕ್ತಿ ಸಾಮರ್ಥ್ಯ ಇತ್ಯಾದಿಗಳನ್ನೆಲ್ಲ ತಾವು ನಂಬಿದ ತೆಯ್ಯಂಗಳಿಗೆ ಆರೋಪಿಸಿ, ಆವಾಹಿಸಿ ನಂಬಿಕೊಂಡು ಬಂದಿದ್ದಾರೆ. ಲೌಕಿಕವಾಗಿ ಕೇರಳದ ಜನರು ಮಂಡಿ ಮರೆಮಾಚುವಷ್ಟು ಮಾತ್ರ ತುಂಡು ವಸ್ತ್ರವನ್ನು ಧರಿಸುವವರು. ಆದರೆ ತಾವು ನಂಬಿದ ದೈವಗಳಿಗೆ ಹಾಗೂ ತಾವು ಸೃಷ್ಟಿಸಿದ ಕಲೆಗಳಿಗೆ ವರ್ಣ ರಂಜಿತವಾದ ಉಡುಗೆ ತೊಡುಗೆಗಳನ್ನು ತೊಡಿಸಿದರು. ತೆಯ್ಯಂನ ಅಡಿಯಿಂದ ಮುಡಿಯವರೆಗಿನ ವೇಷ ವಿಧಾನಗಳನ್ನು ನೋಡಿದರೆ ಈ ಮಾತು ಸ್ಪಷ್ಟವಾಗುತ್ತದೆ.
ಯಾವುದೇ ಒಂದು ಆಚರಣೆಗೆ ಅಥವಾ ಶಕ್ತಿಯ ಆವಾಹನೆಗೆ ಆವರಣ ನಿರ್ಮಾಣ ಅತ್ಯಂತ ಅಪೇಕ್ಷಣೀಯವಾಗಿದೆ. ಸಾಮಾನ್ಯಕ್ಕಿಂತ ಭಿನ್ನವಾದ ಸಾಂದರ್ಭಿಕ ಆವರಣ ಸೃಷ್ಟಿಗಾಗಿ ವೇಷಭೂಷಣ ಹಾಗೂ ವಾದ್ಯ ಪರಿಕರಗಳು ನೆರವಾಗುತ್ತವೆ. ಯಾವುದೇ ಕಲೆಯ ಸಂದರ್ಭದಲ್ಲಿ ಇದು ಅತ್ಯಂತ ಅಗತ್ಯ. ತೆಯ್ಯಂಗಳು ತಾವು ಆರಾಧನೆಗೊಳ್ಳುವ  ಭಕ್ತರ ಮುಂಭಾಗದಲ್ಲಿ ತಾವು ತೊಟ್ಟುಕೊಂಡ ವೇಷ ವಿಧಾನ, ಕುಣಿತ, ಹಾಡು, ವಾದ್ಯ ಪರಿಕರಗಳ ಮೂಲಕ ಅಲೌಕಿಕವಾದ ಆವರಣವೊಂದನ್ನು ನಿರ್ಮಿಸುತ್ತವೆ.
ಸಾಮಾನ್ಯವಾಗಿ ತೆಯ್ಯಂ ಸಂದರ್ಭದಲ್ಲಿ ಆರಾಧನೆಗೊಳ್ಳುವ ವ್ಯಕ್ತಿ ಆ ಸಮುದಾಯದ ಓರ್ವ ಸದಸ್ಯನೇ ಆಗಿರುತ್ತಾನೆ. ಆ ಸದಸ್ಯ ತಾನು ಬದುಕಿದ್ದಾಗ ಸಾಮಾನ್ಯರಲ್ಲೇ ಒಬ್ಬನಾಗಿ ಸಾವಿನ ಬಳಿಕ ವಿಶಿಷ್ಟ ಗುಣಗಳಿಂದಾಗಿ ದೈವವಾಗುತ್ತಾನೆ. ಹೀಗೆ ಹಿರಿಯ ತಲೆಮಾರಿನ ವ್ಯಕ್ತಿಯೊಬ್ಬ ಸಾವಿನ ನಂತರ ತನ್ನ ಸಮುದಾಯದ ಹಿತಕ್ಕಾಗಿ ಶ್ರಮಿಸುತ್ತಾನೆಂಬ ನಂಬಿಕೆ ಅನೇಕ ದೈವಗಳ ಸೃಷ್ಟಿಗೆ ಕಾರಣವಾಗಿದೆ. ಹಾಗೆ ಹೇಳುವಾಗ ಸಮುದಾಯದಲ್ಲಿ ತೀರಿಕೊಂಡ ಎಲ್ಲ ಸದಸ್ಯರು ದೈವವಾಗುತ್ತಾರೆಂದಲ್ಲ. ತಾನು ಮಾಡಿದ ಪುಣ್ಯ ಕೆಲಸಗಳ ಕಾರಣಗಳಿಗೋ ಅಥವಾ ತಾನು ನಂಬಿದ ಧಾರ್ಮಿಕ ಕೆಲಸಗಳ ಕಾರಣಕ್ಕೊ ಮರಣಾ ನಂತರ ಆ ವ್ಯಕ್ತಿಯ ಆತ್ಮವು ಮೋಕ್ಷದತ್ತ ಹೋಗದೆ ದೈವ ಸಮುದಾಯದ ಸದಸ್ಯನಾಗುತ್ತದೆ. ಹೀಗೆ ಸದಸ್ಯನಾದ ವ್ಯಕ್ತಿ ಆ ಸಮುದಾಯದಿಂದ ನಿರಂತರ ಆರಾಧನೆಗೊಳ್ಳುವುದು ಸಂಪ್ರದಾಯ. ಆ ವ್ಯಕ್ತಿಯ ಲೌಕಿಕ ರೂಪ ಭಾವಗಳನ್ನಾಗಲೀ ಆತನನ್ನೇ ದೇವರೆಂದು ಅಂಗೀಕರಿಸುವುದಕ್ಕಾಗಲೀ ಅಥವಾ ಭಕ್ತಿಯನ್ನು ಸಮರ್ಪಿಸಲು ಸಮುದಾಯಕ್ಕೆ ಸಾಧ್ಯವಿರಲಿಲ್ಲ. ಆಗೆಲ್ಲ ಮಾನವ ಮುಖವಾಡ ಗಳನ್ನು ಧರಿಸಿಯೋ, ಮುಖಕ್ಕೆ ಬಣ್ಣ ಹಚ್ಚಿಯೋ, ವಿವಿಧ ವೇಷಭೂಷಣಗಳನ್ನು ಧರಿಸಿಯೋ ಆ ವ್ಯಕ್ತಿಗೆ ಅಲೌಕಿಕವಾದ ರೂಪಧಾರಣೆ ಯೊಂದನ್ನು ಮಾಡಿರಬೇಕು. ಆ ವ್ಯಕ್ತಿಯಿಂದ ಭಿನ್ನವಾಗಿ ಸಮುದಾಯ ಕಲ್ಪಿಸಿದ ಅರ್ಥ ಮತ್ತು ಭಾವಗಳು ಪ್ರತಿಫಲಿಸಬೇಕಾದರೆ ಅದಕ್ಕೆ ಅನುಗುಣವಾದ ರೂಪವಿರಬೇಕು. ಅಲೌಕಿಕವಾದ ವಾತಾವರಣವು ತೆಯ್ಯಂಗೆ ಅಗತ್ಯವಾದುದ ರಿಂದ ವಾದ್ಯ ಪರಿಕರಗಳನ್ನು ಬಳಸಿರಬೇಕು.
ತೆಯ್ಯಂ ಆಚರಣೆಗೆ ದೈವತಾನದ ಮುಂಭಾಗದ ಅಥವಾ ಕಾವಿನ ಬಳಿಯ ತೆರೆದ ಜಾಗವೇ ವೇದಿಕೆಯಾಗಿರುತ್ತದೆ. ವಾದ್ಯ ಘೋಷಗಳು ಉಚ್ಚ ಸ್ವರದಲ್ಲಿ ಮೊಳಗುತ್ತಿರಲು ತೆಂಗಿನ ಗರಿಯನ್ನು ಸೇರಿಸಿ ಕಟ್ಟಿದ ಸೂಟೆ(ಪಂಜು)ಯನ್ನು ಉರಿಸಿದ ಬೆಳಕಿನಲ್ಲಿ ತೆಯ್ಯಂಗಳು ಪ್ರತ್ಯಕ್ಷವಾಗುತ್ತವೆ. ಇಕ್ಕೆಲಗಳಲ್ಲಿ ಇಬ್ಬರು ಕೈಗಳನ್ನು ಹಿಡಿದುಕೊಂಡು ತೆಯ್ಯಂ ಕಾಲಿನ ಗಗ್ಗರ (ಕಡಗ)ಗಳನ್ನು ಶಬ್ದ ಮಾಡುತ್ತಾ ರಂಗ ಪ್ರವೇಶ ಮಾಡುತ್ತದೆ. ಪೂರಕ ಆವರಣ ನಿರ್ಮಾಣಕ್ಕಾಗಿ ಪ್ರಾರಂಭಿಕ ಹಾಡು, ಕುಣಿತಗಳು ನಾಂದಿಯ ರೂಪದಲ್ಲಿ ನಡೆಯುತ್ತವೆ. ದೀಪ, ಸೂಟೆಗಳ ಮಂದ ಬೆಳಕಿನಲ್ಲಿ ತೆಯ್ಯಂಗಳ ಕೆಂಪುವಸ್ತ್ರ, ಆಭರಣ, ಕಿರೀಟ ಇತ್ಯಾದಿಗಳು ಹೊಳೆಯುತ್ತಿರುತ್ತವೆ. ತೆಯ್ಯಂನ ನಡಿಗೆ, ಅಂಗವಿನ್ಯಾಸ, ಕಣ್ಣಿನ ಚಲನೆ ಇತ್ಯಾದಿಗಳೆಲ್ಲ ತಾವು ತೊಟ್ಟುಕೊಂಡ ವೇಷಕ್ಕೆ ಪೂರಕವಾಗಿ ಇಡೀ ಪರಿಸರದಲ್ಲೇ ಅಲೌಕಿಕವಾದ ವಾತಾವರಣವನ್ನು ನಿರ್ಮಿಸಿಬಿಡುತ್ತದೆ. ಅಲೌಕಿಕವಾದ ತೆಯ್ಯಂನ ಸತ್ಯಕ್ಕೆ ತಾವೇ ನಿರ್ಮಿಸಿ ಕೊಟ್ಟ ಸೌಂದರ್ಯದ ಅಲೌಕಿಕತೆಗೆ ಆರಾಧಕರು ಭಕ್ತಿ ಭಾವದಿಂದ ಕೈಜೋಡಿಸುತ್ತಾರೆ.
ಆದಿವಾಸಿ ಜನರಲ್ಲಿ ಪ್ರಚಲಿತವಿರುವ ನೃತ್ಯದ ಮಾದರಿಯಲ್ಲೇ ತೆಯ್ಯಂಗಳು ಕೂಡಾ ನೃತ್ಯವನ್ನು ಮಾಡುತ್ತವೆ. ಆದಿವಾಸಿಗಳಲ್ಲಿ ಸಂತೋಷ ಪ್ರಕಟಣೆಗಿಂತಲೂ ಹೆಚ್ಚಾಗಿ ದೈವಾರಾಧನೆ ಹಾಗೂ ಪ್ರೇತ ಪಿಶಾಚಿಗಳ ಉಚ್ಛಾಟನೆ ಮೊದಲಾದ ಉದ್ದೇಶಗಳಿಗೆ ನೃತ್ಯವನ್ನು ಮಾಡುತ್ತಿದ್ದರು. ಆದಿವಾಸಿ ಜನರು ವಿವಿಧ ತರದ ವೇಷಗಳನ್ನೋ, ಹಲವು ತರದ ಶಬ್ದಗಳನ್ನುಂಟುಮಾಡುವ ಉಪಕರಣಗಳನ್ನು ಬಳಸುತ್ತಿದ್ದರು. ಕೆಲವು ತೆಯ್ಯಂಗಳು ಕುಣಿತದೊಂದಿಗೆ ನೃತ್ಯವನ್ನೂ ಮಾಡುತ್ತವೆ. ಇದು ಕಾಲಕ್ರಮೇಣ ಆದ ಸೇರ್ಪಡೆಯಾಗಿರ ಬಹುದು.
ಸಾಮಾನ್ಯವಾಗಿ ತೆಯ್ಯಂಗಳು ಶಿವನ ಅಂಶವಾಗಿ ಆರಾಧನೆಗೊಳ್ಳುವುದನ್ನು ಕಾಣ ಬಹುದು. ಉತ್ತರ ಕೇರಳದಲ್ಲಿ ವೈಷ್ಣವ ಧರ್ಮ ಪ್ರಚಾರಕ್ಕೆ ಬಂದ ತರುವಾಯ ಸೃಷ್ಟಿಯಾದ ವೈಷ್ಣವ ತೆಯ್ಯಂ ವಿಷ್ಣುಮೂರ್ತಿ. ಇದರಲ್ಲಿ ನೃತ್ಯಾದಿ ಅಭಿನಯವನ್ನು ಬಹುತೇಕ ಅಳವಡಿಸಿ ಕೊಳ್ಳಲಾಗಿದೆ. ಕೇರಳದ ತೀಯ ಅಥವಾ ಬಿಲ್ಲವ ಸಮುದಾಯದವರು ತೆಯ್ಯಂ ಆರಾಧನೆಯನ್ನು ಒಂದು ರೀತಿಯಲ್ಲಿ ಸಾರ್ವತ್ರಿಕವಾಗಿ ಸ್ವೀಕರಿಸಿಕೊಂಡವರು. ಉಳಿದಂತೆ ಇತರ ಸಮುದಾಯಗಳಿಗೆ ಅವರವರದ್ದೇ ಆದ ತೆಯ್ಯಂಗಳಿವೆ.
ತೆಯ್ಯಂ ಆರಾಧನೆಯ ಸಂದರ್ಭದಲ್ಲಿ ಹಾಡುವ ಮೌಖಿಕ ಹಾಡನ್ನು ತೋಟ್ಟಂ (ತ್ತಂ) ಪಾಟುಗಳೆಂದು ಕರೆಯುತ್ತಾರೆ. ಚೆಂಡೆ ಮೊದಲಾದ ವಾದ್ಯೋಪಕರಣಗಳ ತಾಳಕ್ಕೆ ಸರಿಯಾಗಿ ತೆಯ್ಯಂ ನೃತ್ಯ ಮಾಡುತ್ತದೆ. ನಿರ್ದಿಷ್ಟವಾದ ತೆಯ್ಯಂಗಳಿಗೆ ನಿರ್ದಿಷ್ಟವಾದ ಹೆಜ್ಜೆ, ಕುಣಿತ, ಸಂಜ್ಞೆಗಳಿರಬೇಕೆಂಬ ಅಲಿಖಿತ ನಿಯಮವಿದೆ. ಹಾಗೆಯೇ ವಾದ್ಯೋಪಕರಣಗಳ ವಾದನ ಕ್ರಮಕ್ಕೂ ಅಲಿಖಿತ ನಿಯಮವಿದೆ. ವಾದನ ಲಯದ ಬದಲಾವಣೆ ಗನುಗುಣವಾಗಿ ಕುಣಿತದ ಶೈಲಿಯೂ ಬದಲಾಗುತ್ತಿರುತ್ತದೆ. ತೆಯ್ಯಂನ ಹೆಜ್ಜೆಗಾರಿಕೆಯ ಅರಿವುಳ್ಳವರು ಮಾತ್ರ ಚೆಂಡೆ ವಾದನವನ್ನು ಮಾಡುತ್ತಾರೆ. ಈ ಕಾರಣಕ್ಕೆ ಒಂದು ಲಯಬದ್ಧವಾದ ಕುಣಿತವನ್ನು ತೆಯ್ಯಂ ನಲ್ಲಿ ಕಾಣಬಹುದು.
ತೆಯ್ಯಂಗಳ ಹಿನ್ನೆಲೆ, ಐತಿಹ್ಯ ಮತ್ತು ತೋಟ್ಟಂಪಾಟುಗಳಲ್ಲಿ ಬರುವ ಸಾಹಿತ್ಯದ ಭಾವಕ್ಕೆ ಅನುಗುಣವಾದ ನೃತ್ಯವನ್ನು ತೆಯ್ಯಂನಲ್ಲಿ ಕಾಣಬಹುದು. ಹನ್ನೆರಡು ಮಂದಿ ಸಹೋದರರು ಸತ್ತುದನ್ನು ನೆನಪಿಸಿಕೊಂಡು ಅದಕ್ಕಾಗಿ ಮದುವೆ ಮಂಟಪದಲ್ಲಿ ದುಃಖಿಸುತ್ತಿರುವ ಆರ್ಯ ಕನ್ನಿಕೆಯ ಸಂಕಲ್ಪದ ‘ಆರ್ಯಪೂಂಗನ್ನಿ’ ಎಂಬ ತೆಯ್ಯಂನ ಪ್ರತಿಯೊಂದು ಭಾವವೂ ಆ ದುಃಖವನ್ನು ನೆನಪಿಸುವಂತಿರುತ್ತದೆ. ಹಾಗೆಯೇ ಕದಿವನ್ನೂರು ವೀರನ್ ಎಂಬ ತೆಯ್ಯಂನ ನೃತ್ಯವು ಭಯಾನಕವಾಗಿರುತ್ತದೆ. ಕೆಲವು ತೆಯ್ಯಂಗಳು ರೌದ್ರ ಸ್ವಭಾವವನ್ನು ಉಳ್ಳವುಗಳಾಗಿವೆ. ಕೆಲವು ತೆಯ್ಯಂಗಳು ಮಾಡುವ ಅಟ್ಟಹಾಸಗಳಿಂದ ಒಂದು ರೀತಿಯ ಅಲೌಕಿಕ ವಾತಾವರಣ ವನ್ನು ನಿರ್ಮಿಸುತ್ತವೆ. ತೆಯ್ಯಂಗಳು ಸಾಮಾನ್ಯವಾಗಿ ಅನುಗ್ರಹದ ಸಂದರ್ಭದಲ್ಲಲ್ಲದೆ ಉಳಿದ ಹೊತ್ತಿನಲ್ಲಿ ಮಾತನಾಡುವುದೆಂದಿಲ್ಲ. ತೆಯ್ಯಂ ಗಳು ತಮ್ಮ ನೋಟ ಹಾಗು ನಡಿಗೆಯಲ್ಲಿನ ಗಾಂಭೀರ್ಯದಿಂದಲೇ ಆರಾಧಕರಿಗೆ ಕೆಡುಕಿನ ಕುರಿತ ಭಯವನ್ನು ಮೂಡಿಸುತ್ತವೆ.
ತೆಯ್ಯಂ ವೇಷಕಟ್ಟುವ ಕಲಾವಿದ ಹಸಿ ತೆಂಗಿನಗರಿಯಲ್ಲಿ ನೆಯ್ದ ಚಾಪೆಯ ಮೇಲೆ ಮಲಗುವುದು ಸಂಪ್ರದಾಯ. ತೆಯ್ಯಂ ನಡೆಯುವ ಸ್ಥಳದಲ್ಲಿ ನೆಯ್ದ ಗರಿಗಳನ್ನು ಮರೆಯಾಗಿ ಕಟ್ಟಿ ‘ಅಣಿಯರ’ವನ್ನು ಸಿದ್ಧಪಡಿಸುತ್ತಾರೆ. ಈ ಅಣಿಯರ ಎಂಬ ಬಣ್ಣದ ಮನೆಯಲ್ಲಿಯೇ ತೆಯ್ಯಂ ವೇಷ ರೂಪ ಪಡೆಯುತ್ತದೆ. ತೆಯ್ಯಂ ಅಲಂಕಾರಕ್ಕಿರುವ ಆಭರಣಗಳನ್ನು ವಸ್ತ್ರ ಗಳನ್ನು ಅಲ್ಲೇ ನೇತು ಹಾಕಿರುತ್ತಾರೆ. ನೆಲದಲ್ಲಿ ಹಾಸಿದ ನೇಯ್ದ ತೆಂಗಿನ ಗರಿಯಲ್ಲಿ ತೆಯ್ಯಂ ಕಲಾವಿದ ಗಂಟೆಗಳ ಕಾಲ ಮುಖಬರವಣಿಗೆಗಾಗಿ ಮಲಗುತ್ತಾನೆ. ಉಳಿದ ವೇಳೆಗೂ ತೆಯ್ಯಂ ಕಲಾವಿದ ಮಲಗುವುದು ತೆಂಗಿನ ಗರಿಗಳ ಮೇಲೆಯೇ. ಮುಖಬರವಣಿಗೆ ಹಾಗೂ ಎಲ್ಲಾ ವೇಷ ವಿಧಾನಗಳೂ ಈ ಅಣಿಯರದಲ್ಲಿಯೇ ನಡೆಯುತ್ತದೆ. ಹೀಗೆ ಕಲಾವಿದ ತೆಯ್ಯವಾಗುವ ಪ್ರಕ್ರಿಯೆ ಧಾರ್ಮಿಕ  ವಿಧಿ ವಿಧಾನಗಳ ಭಾಗ. ಸೌಂದರ್ಯವೆಂಬುದು ಸಿದ್ಧವಾಗುವುದೂ ಇಲ್ಲಿ ಧಾರ್ಮಿಕ ನೆಲೆಯಿಂದಲೇ ಆಗಿದೆ.
ಮುಖ ಬರವಣಿಗೆ
ತೆಯ್ಯಂ ಕಟ್ಟುವ ಜನವರ್ಗದವರಲ್ಲಿ ಮುಖ್ಯವಾಗಿ ನಾಲ್ಕು ಜನಾಂಗದವರನ್ನು ಗುರುತಿಸಬಹುದು. ಹೊಲೆಯರು, ವೇಲರು, ಮಲಯರು ಹಾಗೂ ವಣ್ಣಾನರು. ಹೊಲೆಯರು ಕಟ್ಟುವ ತೆಯ್ಯಂಗಳಿಗೆ ಮುಖಬರವಣಿಗೆ ಇರುವುದಿಲ್ಲ. ಅವರು ಹೆಚ್ಚಾಗಿ ಮುಖವಾಡಗಳನ್ನೇ ಧರಿಸಿ ತೆಯ್ಯಂ ಕಟ್ಟುತ್ತಾರೆ. ಪ್ರಾಚೀನ ಕಾಲದಲ್ಲಿ ಎಲ್ಲಾ ತೆಯ್ಯಂಗಳೂ ಮುಖವಾಡವನ್ನು ಧರಿಸುತ್ತಿದ್ದುವೆಂದು ಕೆಲವು ವಿದ್ವಾಂಸರು ಅಭಿಪ್ರಾಯಪಟ್ಟಿದ್ದಾರೆ. ವೇಲರು ಬರೆಯುವ ಬಣ್ಣಗಾರಿಕೆಯಲ್ಲಿ ಅಷ್ಟು ನಾಜೂಕು ಇರುವುದಿಲ್ಲ. ರೇಖಾವಿನ್ಯಾಸಗಳ ಅತ್ಯಂತ ಪ್ರಾಚೀನ ರೂಪವನ್ನು ಇವರಲ್ಲಿ ಕಾಣಬಹುದು. ಹಳದಿ, ಕಪ್ಪು, ಕೆಂಪು ಎಂಬ ಬಣ್ಣಗಳನ್ನು ಮಾತ್ರ ಬಳಿಯುತ್ತಾರೆ. ಆದರೆ ವೇಲರು ಕಟ್ಟುವ ತೆಯ್ಯಂಗಳಿಗೆ ಹೆಚ್ಚಾಗಿ ರೇಖೆಗಳನ್ನು ಬರೆಯು ವುದಿಲ್ಲ. ಆದರೆ ವಣ್ಣಾನ್ ಹಾಗೂ  ಮಲಯರ ಮುಖದ ಬಣ್ಣಗಾರಿಕೆಯು ವಿಶೇಷ ವಿನ್ಯಾಸದಿಂದ ಕೂಡಿರುತ್ತದೆ. ಇವರಿಗೆ ಮುಖದ ಬಣ್ಣಗಾರಿಕೆಗೆ ನಿರ್ದಿಷ್ಟವಾದ ನಿಬಂಧನೆಗಳು ಇವೆ. ಅಲ್ಲಿನ ರೇಖೆಗಳನ್ನು ಬದಲಾಯಿಸಲು ಯಾರಿಗೂ ಅಧಿಕಾರವಿಲ್ಲವೆಂದು ಅವರೇ ಹೇಳಿಕೊಳ್ಳುತ್ತಾರೆ. ಆದರೆ ರೇಖೆಗಳ ಒಳಭಾಗದಲ್ಲಿ ಅವರವರ ಸೃಜನಶೀಲತೆಗಳಿಗನುಗುಣ ವಾಗಿ ಕಲಾವಂತಿಕೆಯನ್ನು ಮೆರೆಯಬಹುದು.
ತೆಯ್ಯಂಗಳ ಮುಖ ಬರವಣಿಗೆಯಲ್ಲಿ ಸುಮಾರು ೩೦ಕ್ಕಿಂತಲೂ ಹೆಚ್ಚು ವೈವಿಧ್ಯಗಳಿವೆ. ವಣ್ಣನ್ ಸಮುದಾಯದವರ ಬಣ್ಣಗಾರಿಕೆಯ ಶೈಲಿಯು ಅತ್ಯಂತ ಸುಂದರವಾಗಿದೆ. ತೆಯ್ಯಂಗಳಲ್ಲಿ ಕೆಂಪು, ಕೇಸರಿ ಮತ್ತು ಕಪ್ಪು ಎಂಬ ಈ ಮೂರು ಬಣ್ಣಗಳನ್ನು ಮಾತ್ರ ಬಳಸುತ್ತಾರೆ. ಹಿಂದಿನ ಕಾಲದಲ್ಲಿ ಕೇಸರಿ ಬಣ್ಣಕ್ಕೆ ಮನಯೋಲ,* ಕೆಂಪು ಬಣ್ಣಕ್ಕೆ ಚಾಯಿಲ್ಯಂ,* ಕಪ್ಪು ಬಣ್ಣಕ್ಕೆ ದೀಪದ ಮಸಿಯನ್ನು ಬಳಸುತ್ತಿದ್ದರು. ಆದರೆ ಹಿಂದೆ ಪ್ರಕೃತಿದತ್ತವಾದ ಕಲ್ಲುಗಳನ್ನು ಪುಡಿ ಮಾಡಿ ತಯಾರಿಸುತ್ತಿದ್ದರು. ಈಗ ಸಿದ್ಧವಾದ ಬಣ್ಣದ ಪುಡಿಗಳು ಬಳಕೆಯಲ್ಲಿವೆ.
ಬಣ್ಣಕ್ಕೆ ಕುಳಿತುಕೊಳ್ಳುವ ಮೊದಲು ತೆಯ್ಯಂ ಕೋಲವನ್ನು ನಡೆಸುವವರು ‘ಅಡಯಾಳಂ’ (ಗುರುತಿಗಾಗಿ ಕೊಡುವ ವೀಳ್ಯ) ಕೊಡುತ್ತಾರೆ. ವೀಳ್ಯದ ಸಂಕೇತವಾಗಿ ಅಕ್ಷತೆ ಹಾಗೂ ತೆಂಗಿನೆಣ್ಣೆಯು ಜೊತೆಗಿರುತ್ತದೆ. ಅಡಯಾಳ ಪಡೆದ ತೆಯ್ಯಂ ವೇಷಧಾರಿ ತಲೆಗೆ ಎಣ್ಣೆಹಾಕಿ ಸ್ನಾನ ಮಾಡಿ ಬರಬೇಕು. ನಂತರ ಧಾರ್ಮಿಕ ವಿಧಿಗಳ ಮೂಲಕ ಅನುಮತಿ ಪಡೆದು ಬಣ್ಣಗಾರಿಕೆಗೆ ಕುಳಿತುಕೊಳ್ಳುತ್ತಾನೆ. ತೆಯ್ಯಂ ಸಂದರ್ಭದಲ್ಲಿ ‘ಗಿಂಡಿವೆಳ್ಳಂ’ ಇರಿಸಿ ತೆಯ್ಯಂ ಕಲಾವಿದನ ಆಯ್ಕೆ ನಡೆಯುತ್ತದೆ. ಆಯ್ಕೆಯಾದ ಕಲಾವಿದ ಗಿಂಡಿನೀರು ತೆಗೆದು, ಐದು ವೀಳ್ಯ, ಒಂದು ಅಡಿಕೆಯನ್ನು ಪಡೆದು ತೆಯ್ಯಂ ಕಟ್ಟಲು ಅನುಮತಿ ಪಡೆಯುತ್ತಾನೆ. ಒಪ್ಪಿಗೆ ಪಡೆದ ನಂತರ ಗಿಂಡಿ ನೀರಿನಲ್ಲಿ ಮುಖ ತೊಳೆದು, ‘ಅಣಿಯರ’ (ನೇಪಥ್ಯ)ದಲ್ಲಿ ‘ತೊಡಙಲ್’ (ಆರಂಭ) ನಡೆಯುತ್ತದೆ. ಆಗ ಕಲಾವಿದ ಕೆಂಪು ಬಟ್ಟೆಯನ್ನು ಧರಿಸುತ್ತಾನೆ.
ತೆಯ್ಯಂ ವೇಷಧಾರಿ ಮನಯೋಲ (ಕೇಸರಿ)ವನ್ನು ಕೈಗೆ ತೆಗೆದುಕೊಂಡು ಎಣ್ಣೆಯಲ್ಲಿ ಕಲಸಿ ನುಣುಪಾಗಿ ಕೈಗಳಿಂದ ಮುಖಕ್ಕೆ ಹಚ್ಚಿಕೊಳ್ಳುವನು. ಹುಬ್ಬು ಮತ್ತು ಕಣ್ಣಿಗೆ ಕಪ್ಪು ಬಣ್ಣವನ್ನು ಹಚ್ಚಿಕೊಳ್ಳುತ್ತಾನೆ. ಇಷ್ಟನ್ನು ಕಲಾವಿದ ಸ್ವತಃ ತಾನೆ ಮಾಡಿಕೊಂಡ ಮೇಲೆ ಉಳಿದ ಬರವಣಿಗೆಗಾಗಿ ಬೇರೆಯವರು ಸಹಾಯ ಮಾಡುತ್ತಾರೆ. ತೆಯ್ಯಂ ವೇಷಧಾರಿ ಮುಖದ ಬರವಣಿಗೆಗಾಗಿ ತಾಳ್ಮೆಯಿಂದ ಬಹಳ ಹೊತ್ತು ಮಲಗ ಬೇಕಾಗುತ್ತದೆ. ಮುಖ ಹಾಗೂ ಮೈಗಳಿಗೆ ಕಲಾವಿದನೊಬ್ಬ ರೇಖೆಗಳ ಮೂಲಕ ವಿನ್ಯಾಸಗಳನ್ನು ರೂಪಿಸುತ್ತಾನೆ.
ಬಣ್ಣಗಾರಿಕೆಯಲ್ಲಿ ಮನಯೋಲ (ಕೇಸರಿ) ತಳಪಾಯದ ಬಣ್ಣವಾಗಿರುತ್ತದೆ. ಮನಯೋಲವನ್ನು ನೀರಿನಲ್ಲಿ ಕಲಸಿ  ಕೈಗಳಿಂದ ಮುಖಕ್ಕೆ ಹಚ್ಚಿಕೊಳ್ಳುತ್ತಾರೆ. ಅದರ ಮೇಲೆ ತೆಂಗಿನ ಗರಿಯ ಹಸಿ ಕಡ್ಡಿಗಳನ್ನು ಬಳಸಿ ಕೆಂಪು ಮತ್ತು ಕಪ್ಪು ಬಣ್ಣದ ಬರವಣಿಗೆ ಮಾಡುತ್ತಾರೆ. ಕಣ್ಣಿನ ಭಾಗದಲ್ಲಿ ಎಣ್ಣೆಯಲ್ಲಿ ಕಲಸಿದ ಮಸಿಯನ್ನು ವೃತ್ತಾಕಾರದಲ್ಲಿ ಬರೆಯುತ್ತಾರೆ. ಇದಕ್ಕೆ ‘ವಟ್ಟೆೞುತ್ತು’ ಎಂದು ಹೆಸರು. ಮೂಗಿನ ಮಧ್ಯದಲ್ಲಿ ಉದ್ದಕ್ಕೆ ಕೆಂಪು ಬಣ್ಣವನ್ನು ಬರೆಯುತ್ತಾರೆ. ಇದಕ್ಕೆ ‘ಚಿರಿಗಕೊಡಿ’ ಎಂದು ಹೆಸರು. ಮೂಗಿನ ಹೊಳ್ಳೆಯಿಂದ ಕೆನ್ನೆಯ ಎರಡೂ ಬದಿಗಳಲ್ಲಿ ಅಶ್ವತ್ಥದೆಲೆ ಆಕಾರದ ಸೂಕ್ಷ್ಮ ಬರವಣಿಗೆ ಗಳಿರುತ್ತವೆ. ಅದಕ್ಕೆ ‘ಕೋಯಿಪುಷ್ಟಂ’ (ಕೋಳಿ ಹೂ) ಎಂದು ಹೆಸರು. ಕಣ್ಣಿನ ಕೊನೆಯಲ್ಲಿ ಕಂಡುಬರುವ ರೇಖೆಗಳಿಗೆ ಚುರುಳ್ ಎಂದು ಹೆಸರು. ತುಟಿಗೆ ಬರೆಯುವ ಕೆಂಪುಬಣ್ಣ ದಪ್ಪವಾಗಿರುತ್ತದೆ. ಈ ಬರವಣಿಗೆಗೆ ಚುಂಡ್ ಬರೆಯುವುದು ಎನ್ನುತ್ತಾರೆ. ಕಣ್ಣಿನ ಕೊನೆಯಿಂದ ಹಣೆಯ ಕಡೆಗೆ ‘ಕೂಕಿರಿವಾಲ್’ (ನಾಯಿ ಬಾಲ) ಎಂಬ ವಿಶಿಷ್ಟ ಬರವಣಿಗೆ ಇರುತ್ತದೆ. ಹಣೆಯ ಮೇಲ್ಭಾಗದ ಕಣ್ಣಿನ ಆಕೃತಿಯ ಸೂಕ್ಷ್ಮ ಬಣ್ಣಗಾರಿಕೆಗೆ ನೇತ್ರ ಬರವಣಿಗೆ ಎಂದು ಹೆಸರು. ಗಲ್ಲದ ಕೆಳಗೆ ಕೆಂಪು ಬಣ್ಣದಲ್ಲಿ ‘ತಾಡಿತಂಡ್’ ಬರೆಯುತ್ತಾರೆ.
ಈ ಮುಖಬರವಣಿಗೆಯ ಪ್ರತಿಯೊಂದು ಹಂತಕ್ಕೂ ಪ್ರತಿಯೊಂದು ಭಾಗಕ್ಕೂ  ಬೇರೆ ಬೇರೆ ಹೆಸರುಗಳಿವೆ. ಪ್ರತಿಯೊಂದು ಬರವಣಿಗೆಯನ್ನು ಪ್ರಧಾನ ಭಾಗಗಳ ಹೆಸರಿನಿಂದ ಗುರುತಿಸಲಾಗುತ್ತದೆ. ಶಂಖ ಮತ್ತು ವೈರಿದ್ದಳ, ಪ್ರಾಕೆೞುತ್ತು ಮೊದಲಾದ ಹೆಸರುಗಳು ಬಳಕೆಯಲ್ಲಿವೆ. ಇಲ್ಲಿ ಮುಖದಲ್ಲಿ ಶಂಖಾಕೃತಿಯ ಬರವಣಿಗೆಯನ್ನು ಕಾಣಬಹುದು. ಕಣ್ಣಿನ ಬರವಣಿಗೆಗೆ ಸಂಬಂಧಿಸಿದಂತೆ ಮಾನ್‌ಕಣ್ಣು ವೆಚ್ಚೆೞುತ್ತ್ (ಜಿಂಕೆಯ ಕಣ್ಣಿಟ್ಟು ಬರೆಯುವುದು) ವಟ್ಟಕಣ್ಣಿಟ್ಟೆೞುತ್ತ್ (ವೃತ್ತಾಕಾರದಲ್ಲಿ ಕಣ್ಣಿನ ಬರವಣಿಗೆ) ಮೊದಲಾದ ಹೆಸರುಗಳಿವೆ. ಕೊಡುಂಪುರಿಗ ವೆಚ್ಚೆೞುತ್ತ್ (ದೊಡ್ಡ ಹುಬ್ಬಿನ ಬರವಣಿಗೆ) ಕೊಡುಪುರಿಗವು ಕೋಯಿಪೂವುಂ (ದೊಡ್ಡ ಹುಬ್ಬೂ ಕೋಳಿಜುಟ್ಟೂ) ಮೊದಲಾದವು ಹುಬ್ಬಿನ ಬರವಣಿಗೆಗೆ ಸಂಬಂಧಿಸಿದ ಹೆಸರುಗಳಾಗಿವೆ. ‘ನರಿಕುರಿಚ್ಚೆೞುತ್ತ್’ (ಹುಲಿಯ ಕುರಿತ ಬರವಣಿಗೆ) ಇದು ಹುಲಿಯ ಮುಖವನ್ನು ನೆನಪಿಸುವ ಬರವಣಿಗೆ ಈ ಬರವಣಿಗೆಗಳನ್ನು ಒಬ್ಬ ಚಿತ್ರ ಕಲಾವಿದನ ಭಿತ್ತಿಗೆ ವರ್ಗಾಯಿಸಿಕೊಂಡರೆ ಆಧುನಿಕ ಚಿತ್ರಕಲೆಯಾಗಬಹುದು.
ಮುಖದ ಬರವಣಿಗೆಗಳು ಆಯಾ ದೈವದ ಸ್ವಭಾವಗಳಿಗನುಗುಣವಾಗಿ ವಿಭಿನ್ನ ವಾಗಿರುತ್ತವೆ. ಮುಖ್ಯವಾಗಿ ಬರವಣಿಗೆಗೆ ಸಂಬಂಧಿಸಿದಂತೆ ಪ್ರಾಕೃತಿಕ ಬಣ್ಣಗಳನ್ನೇ ಬಳಸುತ್ತಾರೆ. ಕೆಂಪು, ಹಳದಿ ಬಣ್ಣಗಳಿಗೆ ಅಕ್ಕಿ ಹಿಟ್ಟನ್ನು ಅರೆದು ಸೇರಿಸುತ್ತಾರೆ. ಹಳದಿ ಹಾಗೂ ನೀಲಿ ಬಣ್ಣವನ್ನು ತೆಂಗಿನೆಣ್ಣೆಯಲ್ಲಿ ಮಿಶ್ರ ಮಾಡಿ ಅಪೂರ್ವವಾಗಿ ಬಳಸುವ ಹಸಿರು ಬಣ್ಣವನ್ನು ತಯಾರಿಸುತ್ತಾರೆ. ಈ ತೆರನ ಬಣ್ಣಗಳನ್ನು ಸಿದ್ಧಪಡಿಸಲು ಪ್ರತಿಭಾವಂತ ಕಲಾವಿದರಿಗೆ ಮಾತ್ರ ಸಾಧ್ಯ.
ಮುಖದ ಬಣ್ಣಗಾರಿಕೆಯನ್ನು ತೆಯ್ಯಂ ವೇಷಧಾರಿಗಳು ‘ಮುಖತ್ತೆೞುತ್ತ್’ (ಮುಖ ಬರವಣಿಗೆ) ಎಂದು ಹೇಳುತ್ತಾರೆ. ಈ ಬರವಣಿಗೆಗೆ ನಿರ್ದಿಷ್ಟವಾದ ಅರ್ಥವಿದೆ ಎಂಬುದನ್ನು ಈ ಪದವೇ ಸೂಚಿಸುತ್ತದೆ. ನಿರ್ದಿಷ್ಟ ತೆಯ್ಯಂಗಳಿಗೆ ನಿರ್ದಿಷ್ಟವಾದ ಮುಖವರ್ಣಿಕೆ ರೇಖೆಗಳು ಇವೆಯೆಂಬುದು ಆ ತೆಯ್ಯದ ಪ್ರಾಮುಖ್ಯವನ್ನು ತಿಳಿಸುತ್ತವೆ. ಇವುಗಳಿಗೆಲ್ಲ ನಿರ್ದಿಷ್ಟವಾದ ಸಂಕೇತ ಹಾಗೂ ಅರ್ಥ ಇದ್ದವು ಎಂದು ತಿಳಿಯಬಹುದು. ಆದರೆ ಆ ರೇಖೆಗಳ ಅರ್ಥದ ಕುರಿತಾಗಲೀ ಸಂಕೇತದ ಕುರಿತಾಗಲೀ ತೆಯ್ಯಂ ಕಲಾವಿದರಿಗೆ ತಿಳುವಳಿಕೆ ಇಲ್ಲ. ಆದರೂ ಈ ಬರವಣಿಗೆಗಳು ತೆಯ್ಯಂನ ಭಾವವನ್ನು ಪೋಷಿಸುತ್ತವೆ ಎಂಬುದು ಮಾತ್ರ ವಾಸ್ತವ. ದಿನ ಕಳೆದಂತೆ ಅವುಗಳೆಲ್ಲ ಹಿಂದಿಗಿಂತ ಹೆಚ್ಚು ಕಲಾತ್ಮಕವಾಗಿ ಪ್ರಕಟ ವಾಗುತ್ತಿವೆ ಎಂಬುದನ್ನು ಮಾತ್ರ ಇಲ್ಲಿ ಗಮನಿಸಬಹುದು.
ಯಕ್ಷಗಾನ ಆಹಾರ್ಯ: ೧೧. ಸಮಾರೋಪ: ಯಕ್ಷಗಾನ ಆಹಾರ್ಯದ ಅನನ್ಯತೆ ಹಾಗೂ ಸಮಕಾಲೀನ ಪ್ರಸ್ತುತತೆ
ಪ್ರಸ್ತುತ ಅಧ್ಯಯನದಿಂದ ಕಂಡುಕೊಂಡ ಫಲಿತಗಳನ್ನು ಇಲ್ಲಿ ವಿವರಿಸಬಹುದು. ಯಕ್ಷಗಾನದ ಆಹಾರ್ಯವು ತನ್ನ ಅನನ್ಯತೆಯನ್ನು ಉಳಿಸಿಕೊಂಡು ಸಮಕಾಲೀನ ಪ್ರಸ್ತುತಗೊಳ್ಳುವ ನೆಲೆಯನ್ನು ಇಲ್ಲಿ ವಿಸ್ತರಿಸಲಾಗಿದೆ. ಸಾಂಸ್ಕೃತಿಕ ನೆಲೆಯಿಂದ ಕಂಡುಕೊಂಡ ವಿಭಿನ್ನ ಸಂಗತಿಗಳನ್ನು ಇಲ್ಲಿ ಪಟ್ಟಿ ಮಾಡಬಹುದು.
೧. ಯಕ್ಷಗಾನದ ಆಹಾರ್ಯದಲ್ಲಿ ಮೂರು ಕಲೆಗಳ ಹಾಗೂ ಮೂರು ಮತೀಯ ಧರ್ಮಗಳ ಸಮನ್ವಯವಿದೆ.
ಯಕ್ಷಗಾನದ ಆಹಾರ್ಯದಲ್ಲಿ ಮುಖ್ಯವಾಗಿ ಮೂರು ಕಲೆಗಳ ಸಂಗಮ ಇರುವುದನ್ನು ಕಾಣಬಹುದು. ಇದರಲ್ಲಿ ಪೂರ್ವರಂಗ, ಉತ್ತರರಂಗ (ಮುಮ್ಮೇಳ) ಮತ್ತು ಹಿಮ್ಮೇಳ. ಪೂರ್ವರಂಗವು ನಾಗಾರಾಧನೆಯಿಂದ ಬೆಳೆದು ಬಂದ ಕಲಾಭಾಗ. ಉತ್ತರರಂಗವು ಪೂರ್ವರಂಗದಿಂದ ಮುಂದುವರಿದು ಕುಣಿತಕ್ಕೆ ಹೆಚ್ಚಿನ ಮಹತ್ವ ನೀಡಿ ಶೈವಾರಾಧಕರು ರೂಪಿಸಿದ ಕಲಾಭಾಗ. ಹಿಮ್ಮೇಳವು ವೈಷ್ಣವ ಮತಾವಲಂಬಿಗಳ ಸೃಷ್ಟಿ. ಇದು ಕಾಲಕ್ರಮೇಣ ಮುಮ್ಮೇಳದಲ್ಲಿ ಹೆಚ್ಚು ಪ್ರಭಾವಶಾಲಿಯಾಯಿತು. ಈ ಕಾರಣಕ್ಕಾಗಿ ಮುಮ್ಮೇಳದಲ್ಲಿ ಶೈವ ವೈಷ್ಣವ ಸಂಘರ್ಷದ ಹಾಗೂ ಸಮನ್ವಯದ ಕಥಾಭಾಗ ಮುಂದುವರಿಯಿತು. ಹಾಗಾಗಿ ಬಣ್ಣಗಾರಿಕೆ ಸಂದರ್ಭದಲ್ಲಿ ಪಾತ್ರಧಾರಿಯು ಮುಖ್ಯವಾಗಿ ಗಮನಿಸುವುದು ಪಾತ್ರವು ಯಾವ ಮತಧರ್ಮದ ಬಗೆಗೆ ಒಲವುಳ್ಳದ್ದು ಎಂಬುದೇ ಆಗಿದೆ. ಈ ನೆಲೆಯಲ್ಲಿ ಪಾತ್ರವೊಂದು ಶೈವಾವಲಂಬಿಯಾದರೆ ಅಡ್ಡನಾಮ, ವೈಷ್ಣವಾವಲಂಬಿಯಾದರೆ ಉದ್ದನಾಮ ಎರಡನ್ನು ಸಮನಾಗಿ ಪರಿಗಣಿಸುವ ಭಾಗವತ ಮನೋಧರ್ಮವಾದರೆ ಉದ್ದ ಮತ್ತು ಅಡ್ಡನಾಮವನ್ನ ಸೇರಿಸಿ ಹಣೆಯಲ್ಲಿ ರೇಖಾವಿನ್ಯಾಸವನ್ನು ಮೂಡಿಸಲಾಗುತ್ತದೆ.
೨. ಹಣೆಯ ರೇಖಾವಿನ್ಯಾಸಗಳೇ ಪಾತ್ರದ ಸ್ವಭಾವನ್ನು ಸಂಕೇತಿಸುವ ಕೇಂದ್ರ ಶಕ್ತಿಯಾಗಿದೆ.
ಪಾತ್ರಗಳ ಹಣೆಬರಹವೇ ಅವುಗಳ ಸ್ವಭಾವವನ್ನು ಸಂಕೇತಿಸುವಂತಿರುತ್ತದೆ. ಯಾವುದೇ ಪಾತ್ರದ ಮುಖವರ್ಣಿಕೆಯಲ್ಲಿ ಹಣೆಯ ಬರವಣಿಗೆಯೇ ಬಹಳ ಪ್ರಾಮುಖ್ಯವಾದುದು. ಇದುವೇ ಪಾತ್ರದ ವ್ಯಕ್ತಿತ್ವವನ್ನು ಕಟ್ಟಿಕೊಡುವ ಭಾಗವೂ ಆಗಿದೆ. ಈ ಕಾರಣಕ್ಕಾಗಿ ಯಕ್ಷಗಾನದ ಆಹಾರ್ಯದಲ್ಲಿ ಹಣೆಯ ರೇಖಾವಿನ್ಯಾಸಗಳೆ ಪಾತ್ರದ ಕೇಂದ್ರಶಕ್ತಿಯಾಗಿವೆ.
೩. ಯಕ್ಷಗಾನದ ಆಹಾರ್ಯವು ಅಗತ್ಯ ಹಾಗೂ ಅನುಕೂಲವನ್ನು ಆಧರಿಸಿದ ಸೃಷ್ಟಿ ಯಾಗಿದೆ.
ಯಕ್ಷಗಾನದ ಆಹಾರ್ಯವು ಕಾಲದ ಅಗತ್ಯ ಹಾಗೂ ಅನುಕೂಲಗಳನ್ನು ದೃಷ್ಟಿಯಲ್ಲಿರಿಸಿ ಕೊಂಡು ಬೆಳೆದು ಕೊಂಡುಬಂದಿದೆ. ಹಾಗಾಗಿ ಅದು ಸಮಕಾಲೀನ ವಿದ್ಯಮಾನಗಳಿಗೆ ಪ್ರತಿಸ್ಪಂದಿಸಿರುವುದರಿಂದ ಎಲ್ಲಾ ಕಾಲದಲ್ಲೂ ಪ್ರಸ್ತುತವೇ ಆಗಿದೆ. ಯಕ್ಷಗಾನವು ಬಳಸುತ್ತಿದ್ದ ವೇಷಪರಿಕರಗಳು ಹಾಗೂ ಬಣ್ಣಗಳು ಆಯಾ ಕಾಲದ ಲಭ್ಯ ವಸ್ತುಗಳನ್ನೇ ಅವಲಂಬಿಸಿದೆ. ಹಾಗಿದ್ದಾಗಲೂ ಯಕ್ಷಗಾನವು ತನ್ನ ನಿಶ್ಚಿತ ಚೌಕಟ್ಟಿನ ಒಳಗಡೆಯೇ ಅನನ್ಯತೆಯನ್ನು ಕಾಪಾಡಿಕೊಂಡು ಬಂದಿದೆ. ಅನನ್ಯತೆ ಎಂಬುದು ಮುಖ್ಯವಾಗಿ ಉಳಿದಿದ್ದರೆ ಯಕ್ಷಗಾನದ ಆಹಾರ್ಯ ಅಂಶದಲ್ಲಿ ಮಾತ್ರ. ಯಕ್ಷಗಾನದ ನಾಲ್ಕು ಅಭಿನಯಾಂಗಗಳಲ್ಲಿ ಅತ್ಯಂತ ಪ್ರಮುಖವಾದುದು ಆಹಾರ್ಯ. ಇದು ಅಭಿನಯದ ಮೂಲ ತಳಹದಿ ಕೂಡ ಆಗಿದೆ. ಯಕ್ಷಗಾನ ಸಾಂಕೇತಿಕವಾಗಿ ಸಂಮ್ಮೋಹನಗೊಳ್ಳುವಲ್ಲಿ ಆಹಾರ್ಯದ ಪಾತ್ರವೇ ಪ್ರಮುಖವಾದದ್ದು. ಉಳಿದ ಅಭಿನಯಾಂಗಗಳೆಲ್ಲ ಇದಕ್ಕೆ ಪೂರಕವಾಗಿ ಒದಗಿವೆ.
ಯಕ್ಷಗಾನದಲ್ಲಿ ಪೀಠಿಕೆಯ ವೇಷಗಳು ಹಾಗೂ ಪೀಠಿಕೆಯ ಪಾತ್ರಗಳು ಒಂದಕ್ಕೊಂದು ಪೂರಕವಾದದ್ದು. ಪ್ರಸಂಗದ ಆರಂಭದಲ್ಲಿ ಬರುವ ಪೀಠಿಕೆ ವೇಷಗಳು ಮತ್ತು ಅವುಗಳ ವೇಷ ವಿಧಾನಗಳು ಯಕ್ಷಗಾನದ ಸಾತ್ವಿಕ ಸ್ವಭಾವದ ಪಾತ್ರಗಳೇ ಆಗಿವೆ. ಹಾಗಾಗಿ ಪೀಠಿಕೆ ವೇಷಧಾರಿಯ ವೇಷಭೂಷಣ ಹಾಗೂ ಆ ಕಾರಣಕ್ಕಾಗಿ ಪ್ರಸಂಗದ ಆದಿಯಲ್ಲಿ ಬರುವ ರಾಮ, ಇಂದ್ರ ಮೊದಲಾದ ಪಾತ್ರಗಳು ಪೀಠಿಕೆ ವೇಷಧಾರಿಗಳಿಗೆ ಮೀಸಲಾದುವು. ಈ ಕಾರಣಕ್ಕಾಗಿಯೇ ರಾಮ ವನವಾಸದಲ್ಲಿದ್ದರೂ ಕಿರೀಟ ತೊಟ್ಟು ರಂಗ ಪ್ರವೇಶ ಮಾಡ ಬೇಕಾಯಿತು. ಯಕ್ಷಗಾನದ ಚೌಕಟ್ಟಿನ ಒಳಗಡೆ ನೋಡುವಾಗ ರಾಮ ವನವಾಸದಲ್ಲಿದ್ದಾಗ ಜಟಾವಲ್ಕಲ ಧಾರಿಯಾಗಿ ಇರಬೇಕಾಗಿ ಇರಲಿಲ್ಲ. ಆದರೆ ಕಾಲಾ ನಂತರದಲ್ಲಿ ಕವಿಯ ವಿವರಗಳನ್ನು ದೃಷ್ಟಿಯಲ್ಲಿಟ್ಟುಕೊಂಡು ಬದಲಾವಣೆಗೆ ಗುರಿಪಡಿಸಲಾಗಿದೆ.  ಪೀಠಿಕೆ ವೇಷದ ಅನುಕೂಲಕ್ಕಾಗಿ ಮಾಡಿದ್ದೇ ಆದರೂ ಕಿರೀಟ ಧರಿಸಿದ ಮೊದಲಿನ ರಾಮನನ್ನು ಪರಂಪರೆಯೆಂದು ಕರೆಯಲಾಗುತ್ತದೆ. ಪಾಂಡವರ ಒಡ್ಡೋಲಗದಲ್ಲಿ ಐದು ಜನರ ವೇಷವು ನಾಲ್ಕು ವಿಧದಲ್ಲಿರುತ್ತದೆ. ಇದರಲ್ಲಿ ಧರ್ಮರಾಯ ಧರಿಸುವ ಕಿರೀಟವು ಕೇಸರಿ ತಟ್ಟಿಯ ಚಿಕ್ಕ ರೂಪ. ಅದೇ ದೊಡ್ಡ ಕೇಸರಿ ತಟ್ಟಿಯು ರಾಕ್ಷಸ ಪಾತ್ರಗಳ ಕಿರೀಟ. ರಾವಣನಂತಹ ರಾಕ್ಷಸ ಪಾತ್ರಗಳ ಸ್ವಭಾವಕ್ಕೂ ಧರ್ಮರಾಯನಂತಹ ಪಾತ್ರಗಳ ಸ್ವಭಾವಕ್ಕೂ ಸಾಮ್ಯವೇನಿಲ್ಲ ಆದರೆ ತಂಡದಲ್ಲಿ ಲಭ್ಯವಿರುವ ಕಿರೀಟವನ್ನು ಅನುಸರಿಸಿ ಹಾಗೂ ವೈವಿಧ್ಯತೆಯ ಕಾರಣಕ್ಕಾಗಿ ಧರ್ಮರಾಯನಿಗೆ ಚಿಕ್ಕ ಕೇಸರಿ ತಟ್ಟಿಯ ಮಾದರಿಯ ಕಿರೀಟವನ್ನು ಬಳಸಲಾಗುತ್ತದೆ. ಭೀಮನಾದರೋ ಪುರಾಣದಲ್ಲಿ ಸುಂದರ ಪುರುಷ. ಆದರೆ ಯಕ್ಷಗಾನವು ಯಾವತ್ತೂ ಆತನನ್ನು ಸುಂದರವಾಗಿ ಚಿತ್ರಿಸದೆ ರೌದ್ರ ಸ್ವರೂಪಿಯಾಗಿಯೇ ಸಂಕೀರ್ಣ ಪಾತ್ರವಾಗಿಸಿದೆ. ಇಲ್ಲಿ ಭೀಮನ ರೌದ್ರ ಸ್ವಭಾವವನ್ನು ಮಾತ್ರ ದೃಷ್ಟಿಯಲ್ಲಿರಿಸಿಕೊಂಡು ಮುಖವರ್ಣಿಕೆಯನ್ನು ಹಾಗೂ ಭೀಮನಿಗೇ ಸೀಮಿತವಾದ ಭೀಮನ ಮುಡಿಯನ್ನು ಸೃಷ್ಟಿಸಲಾಗಿದೆ. ಅರ್ಜುನ ಪೀಠಿಕೆಯ ವೇಷವಾದ್ದರಿಂದ ಕಿರೀಟವನ್ನೇ ಧರಿಸುವುದು ಸಂಪ್ರದಾಯ. ಸಾಮಾನ್ಯವಾಗಿ ಯಕ್ಷಗಾನ ಪ್ರಸಂಗಗಳಲ್ಲಿ ನಕುಲ ಸಹದೇವರಿಗೆ ಅಂತಹ ಕೆಲಸಗಳೇನಿರುವುದಿಲ್ಲ. ಹಾಗಾಗಿ ಆರಂಭದಲ್ಲಿ ಬರುವ ಪಾಂಡವರ ಒಡ್ಡೋಲಗಕ್ಕೆ ಪೂರ್ವರಂಗದ ಬಾಲಗೋಪಾಲರ ವೇಷವನ್ನು ಧರಿಸಿದ ವ್ಯಕ್ತಿಗಳೇ ನಕುಲ ಸಹದೇವರಾಗಿ ಬರುತ್ತಿದ್ದುದು ಅನುಕೂಲಕ್ಕಾಗಿ ಮಾತ್ರ. ಇದು ಪರಂಪರೆಯಾಗಿಯೇ ನಕುಲ ಸಹದೇವರು ಕುರುಕ್ಷೇತ್ರದ ಸಂದರ್ಭದಲ್ಲೂ ಬಾಲಕರಾಗಿಯೇ ಪಕಡಿ ವೇಷವನ್ನು ಧರಿಸಿ ಬರುತ್ತಾರೆ. ಇದಕ್ಕೆ ಪೂರಕವಾಗಿ ಗದಾಯುದ್ಧ ಪ್ರಸಂಗದಲ್ಲಿ ‘ಚಿಣ್ಣರು ಯಮಳರು ….’ ಎಂಬ ಪದ್ಯವು ಇದೆ. ಹಾಗಾಗಿ ಯಕ್ಷಗಾನದ ಪರಂಪರೆ ಎಂಬುದು ಅದು ಆಯಾ ಸಂದರ್ಭಗಳಲ್ಲಿ ಅನುಕೂಲಕ್ಕೆ ರೂಢಿಸಿಕೊಂಡ ಸಂಪ್ರದಾಯವೇ ಹೊರತು ಪ್ರಜ್ಞಾಪೂರ್ವಕವಾಗಿ ಪಾತ್ರಗಳ ನೆಲೆಯಿಂದ ರೂಪು ಗೊಂಡವುಗಳಲ್ಲ.
೪. ಯಕ್ಷಗಾನದ ಆಹಾರ್ಯವು ಸೌಂದರ್ಯದ ನೆಲೆಯಿಂದ ರೂಪುಗೊಂಡಿದೆ.
ಹಾಗಿದ್ದಾಗಲೂ ಇಲ್ಲಿ ಮುಖ್ಯವಾಗಿ ಗಮನ ಸೆಳೆಯುವುದು ಯಕ್ಷಗಾನದ ಆಹಾರ್ಯವು ಸೌಂದರ್ಯದ ನೆಲೆಯಿಂದ ವೈವಿಧ್ಯತೆಯ ಕಡೆಗೆ ಹೆಚ್ಚು ಲಕ್ಷ್ಯವಹಿಸಿದೆ. ಯಕ್ಷಗಾನದ ಕಲಾವಿದರು ಪ್ರಕೃತಿಯ ಸೌಂದರ್ಯದ ನೆಲೆಯಿಂದ ಆಹಾರ್ಯವನ್ನು ಹೆಚ್ಚು ಸುಂದರವಾಗಿಸಿದ್ದಾರೆ. ಪ್ರಕೃತಿಯಲ್ಲಿ ಲಭಿಸುವ ಹೂವು, ಹೂವಿನ ಬಣ್ಣ ಎಲ್ಲವೂ ಅವರ ಆಲೋಚನಾ ವಿಧಾನದಲ್ಲಿ ಸೇರಿಕೊಂಡಿದೆ. ಯಕ್ಷಗಾನದ ಪ್ರತಿಯೊಂದು ವೇಷಪರಿಕರ ಗಳಲ್ಲೂ ಪ್ರಕೃತಿಯ ಒಂದೊಂದು ವಸ್ತುವಿನ ಸ್ವರೂಪವನ್ನು ಕಾಣಬಹುದು. ನಿರ್ದಿಷ್ಟ ಮಾತೃಕೆಗಳು ನಿಸರ್ಗದಲ್ಲಿ ಕಂಡುಬಂದಾಗ ಅವುಗಳ ಸೌಂದರ್ಯವನ್ನು ಆಹಾರ್ಯದಲ್ಲಿ ಅಳವಡಿಸಿಕೊಂಡುದನ್ನು ಕಾಣಬಹುದು. ಅಲ್ಲಿ ಹೂವಿನ ಆಕಾರಗಳಿರಬಹುದು, ಎಲೆಯ ರೂಪಗಳಿರಬಹುದು, ಹಾವಿನ ಹೆಡೆಯನ್ನು ಹೋಲುವ ರಚನೆಗಳಿರಬಹುದು, ನವಿಲುಗರಿಯ ಬಳಕೆ ಇರಬಹುದು ಇವೆಲ್ಲಾ ಪ್ರಕೃತಿಯಿಂದ ಸಹಜವಾಗಿ ಸ್ವೀಕರಿಸಿದ ಸಂಗತಿಗಳು. ಹೀಗೆ ಸ್ವೀಕರಿಸಿದ ಪರಿಕರಗಳನ್ನು ತಮ್ಮ ಅಂಗಾಂಗಗಳಿಗೆ ಹೊಂದಿಕೊಳ್ಳುವ ಆಕಾರದಲ್ಲಿ ಸೃಷ್ಟಿಸಿಕೊಂಡುದು, ಅನುಕೂಲವಾಗುವ ಭಾರವನ್ನು ಹೊಂದಿಸಿಕೊಂಡುದು ಆ ಮೂಲಕ ವೇಷ ಧರಿಸಿದ ವ್ಯಕ್ತಿಯ ನಡೆ ನುಡಿಗಳ ಮೇಲೆ ಪರಿಣಾಮ ಬೀರುವಂತೆ ರೂಪಿಸಿಕೊಂಡುದು ಇತ್ಯಾದಿಗಳೆಲ್ಲ ಸೌಂದರ್ಯದ ನೆಲೆಯಿಂದಲೇ ಆಗಿದೆ.
ಯಕ್ಷಗಾನದ ಆಹಾರ್ಯದಲ್ಲಿ ಅನೇಕ ಹಂತಗಳನ್ನು ಗುರುತಿಸಲು ಸಾಧ್ಯವಿದೆ. ನಿಸರ್ಗದಿಂದ ನೇರವಾಗಿ ಪಡೆದ ವಸ್ತುಗಳನ್ನು ಧರಿಸಿದುದು ಮೊದಲ ಹಂತವೇ ಇರಬಹುದು. ಆಗ ಮನುಷ್ಯ ಮನರಂಜನೆಯದೋ ಅಥವಾ ಆರಾಧನೆಯದೋ ನಿರ್ದಿಷ್ಟ ಉದ್ದೇಶವಿಲ್ಲದೆ ರೂಪಿಸಿಕೊಂಡ ವೇಷವಿಧಾನವೇ ಮೊದಲ ಹಂತ ಇರಬಹುದು. ಇದು ಯಕ್ಷಗಾನಕ್ಕೆ ಮಾತ್ರ ಸೀಮಿತವಾದ ಹಂತವೆಂದು ಭಾವಿಸಬೇಕಾಗಿಲ್ಲ. ಮನುಷ್ಯನ ಸಹಜ ಪ್ರವೃತ್ತಿಯ ಭಾಗವಾಗಿಯೇ ಇಲ್ಲಿನ ಆಹಾರ್ಯವನ್ನು ಗುರುತಿಸಬಹುದು.
ಎರಡನೆಯ ಹಂತದಲ್ಲಿ ನಾಗಾರಾಧನೆಯ ಉದ್ದೇಶವಿರಿಸಿಕೊಂಡ ಕಲಾರೂಪದಲ್ಲಿ ಕೆಲವೊಂದು ನಿರ್ದಿಷ್ಟ ವೇಷವಿಧಾನಗಳು ಜಾಗ ಪಡೆದಿರಬಹುದು. ನಿರ್ದಿಷ್ಟವಾದ ಆಕಾರ, ಬಣ್ಣ ಇತ್ಯಾದಿಗಳ ನೆಲೆಯಿಂದ ಆರಾಧನೆಯ ಧಾರ್ಮಿಕ ಚೌಕಟ್ಟಿಗೆ ಪೂರಕವಾದ ವೇಷ ವಿಧಾನವೊಂದು ಈ ಹಂತದಲ್ಲಿ ದಾಖಲಾಗಿರಬೇಕು. ಈ ಹಿಂದೆ ಚರ್ಚಿಸಿದಂತೆ ಯಕ್ಷಗಾನದ ಪೂರ್ವರಂಗದ ವೇಷವಿಧಾನಗಳ ಪ್ರಾಚೀನ ಪಳಯುಳಿಕೆಗಳಾಗಿ ಈ ಹಂತವನ್ನು ಗುರುತಿಸ ಬಹುದು.
೫. ಯಕ್ಷಗಾನ ಆಹಾರ್ಯದಲ್ಲಿ ಸಾಂಸ್ಕೃತಿಕವಾಗಿ ಸಮಕಾಲೀನಗೊಳ್ಳುವ ಪ್ರಕ್ರಿಯೆ ಯಿದೆ.
ನಾಗಾರಾಧನೆಯ ಹಂತದಲ್ಲಿ ಬೌದ್ಧ ಮತದ ಪ್ರಭಾವಕ್ಕೂ ಈ ಕಲಾರೂಪ ಒಳಗಾದಂತೆ ಭಾಸವಾಗುತ್ತದೆ. ಈ ಸಂದರ್ಭದಲ್ಲಿ ಬೌದ್ಧಮತದ ಶಿಲ್ಪಗಳಲ್ಲಿ ದಾಖಲಾದ ವೇಷವಿಧಾನ ಗಳು ಈ ಕಲಾರೂಪದಲ್ಲಿ ಸೇರಿ ಕೊಂಡಿರಬಹುದು. ಆ ಬಳಿಕ ವೈದಿಕ ಮತದ ಪ್ರಾಬಲ್ಯದ ಹಂತದಲ್ಲಿ ಶೈವ, ವೈಷ್ಣವ ಪಂಥಗಳ ಕಥಾನಕಗಳು ಸೇರಿಕೊಂಡಾಗಲೆಲ್ಲ ವೇಷವಿಧಾನಗಳಲ್ಲಿ ಹೊಸ ಸೇರ್ಪಡೆ ಆಗಿದೆ. ಆಗ ಸಹಜವಾಗಿಯೇ ನಿರ್ದಿಷ್ಟ ವೇಷಗಳು ಪಾತ್ರಗಳ ಸ್ವಭಾವವನ್ನನುಸರಿಸಿ ರೂಪಿಸಿಕೊಂಡಿರಬಹುದು. ಮಾಧ್ವ ಮತದ ಪ್ರಾಬಲ್ಯದ ಹಂತದಲ್ಲೂ ಯಕ್ಷಗಾನದ ಆಹಾರ್ಯದ ಮೇಲೆ ಹಾಗೂ ವೇಷವಿಧಾನಗಳಲ್ಲಿ ಮುಖವರ್ಣಿಕೆಯಲ್ಲಿ ವ್ಯತ್ಯಾಸಗಳು ಆಗುತ್ತಾ ಬಂದಿವೆ. ಹೀಗೆ ವಿಭಿನ್ನ ಕಾಲಘಟ್ಟಗಳಲ್ಲಿ ಬೆಳೆಯುತ್ತಾ ಬಂದಾಗಲೆಲ್ಲ ಯಕ್ಷಗಾನದ ಆಹಾರ್ಯವು ಬೇರೆ ಬೇರೆ ಸಂಗತಿಗಳನ್ನು ಸೌಂದರ್ಯದ ನೆಲೆಯಿಂದ ತನ್ನೊಳಗೆ ಸೇರಿಸಿಕೊಂಡಿದೆ. ಇಪ್ಪತ್ತನೆಯ ಶತಮಾನದ ಆದಿಯಲ್ಲಿ ಇದ್ದ ವೇಷಪರಿಕರಗಳಿಗೂ ಇಪ್ಪತ್ತನೆಯ ಶತಮಾನದ ಉತ್ತರಾರ್ಧದ ವೇಷವಿಧಾನಗಳಿಗೂ ಇರಬಹುದಾದ ಅಂತರವೇ ಬಹಳಷ್ಟಿದೆ. ದೀವಟಿಗೆಯ ಮಂದ ಬೆಳಕಿನಲ್ಲಿ ನಡೆಯುತ್ತಿದ್ದ ಯಕ್ಷಗಾನಗಳು ಬಳಸುತ್ತಿದ್ದ ಬಣ್ಣ ಮತ್ತು ವೇಷಭೂಷಣಗಳು ಬೇರೆಯಾಗಿದ್ದವು. ಆದರೆ ಇಪ್ಪತ್ತನೆಯ ಶತಮಾನದ ಉತ್ತರಾರ್ಧದಲ್ಲಿ ಪೆಟ್ರೋಮ್ಯಾಕ್ಸ್, ವಿದ್ಯುತ್ ಬೆಳಕಿನ ಸಂದರ್ಭದಲ್ಲಿ ಬಳಸುತ್ತಿದ್ದ ಆಧುನಿಕ ಬಣ್ಣಗಳಿಗೂ ವ್ಯತ್ಯಾಸವಿದೆ. ಮರ, ಹತ್ತಿಯ ಬಟ್ಟೆ ಇತ್ಯಾದಿ ಪರಿಕರಗಳ ಜಾಗದಲ್ಲಿ ಪ್ಲಾಸ್ಟಿಕ್, ಉಲ್ಲನ್, ನೈಲಾನ್ ಬಟ್ಟೆಗಳು ಯಕ್ಷಗಾನದ ವೇಷಭೂಷಣಗಳನ್ನು ಹೊಳೆಯುವಂತೆ ಮಾಡಿವೆ. ಬಿಡಿಬಿಡಿಯಾಗಿ ಇರುತ್ತಿದ್ದ ಸಾಮಗ್ರಿಗಳನ್ನು ಆಯಾ ಸಂದರ್ಭಕ್ಕೆ ಬೇಕಾದಾಗ ಜೋಡಿಸಿ ಧರಿಸಿಕೊಳ್ಳುವ ಸಂಪ್ರದಾಯವು ಇಲ್ಲವಾಗಿ ಸಿದ್ದವಾದ ವೇಷವಿಧಾನಗಳನ್ನು ಅನುಕೂಲದ ದೃಷ್ಟಿಯಿಂದಲೇ ಆಧುನಿಕ ದಿನಗಳಲ್ಲಿ ತರಲಾಗಿದೆ. ಆಧುನಿಕ ಮಾರುಕಟ್ಟೆಯಲ್ಲಿ ಝಗಮಗಿಸುವ ಸಾಧನಗಳು ಯಕ್ಷಗಾನದ ಪಾತ್ರಗಳನ್ನು ಅಲಂಕರಿಸಿಕೊಳ್ಳುವಲ್ಲಿ ಯಶಸ್ವಿ ಯಾಗಿವೆ. ಅತಿಮಾನುಷವಾದ ಪಾತ್ರಗಳನ್ನು ಸೃಷ್ಟಿಸಲು ಹಗಲಿನಷ್ಟೇ ಪ್ರಖರವಾದ ವಿದ್ಯುತ್ ಬೆಳಕಿನಲ್ಲಿ ಆಧುನಿಕ ಮಾರುಕಟ್ಟೆಯ ಸರಕುಗಳಿಗೆ ಸಾಧ್ಯವಾಗಿದೆ.  ವೇಷವಿಧಾನಗಳಲ್ಲಿ ಎಲ್ಲಾ ಕಾಲಘಟ್ಟದ ಕಲಾವಿದರ ಸೌಂದರ್ಯ ಪ್ರಜ್ಞೆಯಂತೂ ಜಾಗೃತವಾಗಿರುವುದು ತಿಳಿಯುತ್ತದೆ. ಬದಲಾವಣೆ ಗಳಾದಾಗಲೆಲ್ಲ ಪರಂಪರೆಗೆ ಅಪಚಾರವಾಯಿತೆಂದು ಬಗೆಯುವುದು, ಅನುಕೂಲಕ್ಕೆ ಮಾಡಿಕೊಂಡ ಸುಧಾರಣೆಗಳು ಕಲಾತ್ಮಕ ಚೌಕಟ್ಟನ್ನು ಶಿಥಿಲಗೊಳಿಸಿರುವುದು ಇತ್ಯಾದಿಗಳೆಲ್ಲ ಯಕ್ಷಗಾನದ ಆಹಾರ್ಯ ಕ್ಷೇತ್ರದ ಆತಂಕಕಾರಿ ಸಂಗತಿಗಳೇ ಆಗಿವೆ.
೬. ಯಕ್ಷಗಾನ ಆಹಾರ್ಯವು ಅಲೌಕಿಕ ಆದರ್ಶದ ಸಂಕೇತವಾಗಿದೆ.
ಯಕ್ಷಗಾನ ಆಹಾರ್ಯವು ಅಲೌಕಿಕ ಆದರ್ಶದ ಸಂಕೇತವಾಗಿದೆ. ಅಲ್ಲಿನ ಪಾತ್ರ ಗಳೆಲ್ಲವೂ ಅತಿಮಾನುಷ ವಾದವುಗಳು. ಅವುಗಳ ಮೂಲಕವೇ ವಾಸ್ತವ ದೂರವಾದ ಸಾಹಸಗಳನ್ನು ಪಾತ್ರಗಳು ಸಾಧಿಸಿ ತೋರಿಸುತ್ತವೆ. ಆ ಮೂಲಕ ಸಮಕಾಲೀನ ಸಮಾಜಕ್ಕೆ ನೈತಿಕ ಸಂದೇಶಗಳನ್ನು ಸಾರುತ್ತವೆ. ಸಾರುವ ಸಂದೇಶವು ಪ್ರೇಕ್ಷಕರನ್ನು ತಟ್ಟಬೇಕಾದರೆ ಸಂವಹನವು ಸೌಂದರ್ಯದ ಮೂಲಕ ಅಭಿವ್ಯಕ್ತಗೊಳ್ಳಬೇಕಾಗುತ್ತದೆ. ಸೌಂದರ್ಯಾತ್ಮಕ ವಾದ ಸಂದೇಶವು ಯಾವಾಗಲೂ ಕಲಾತ್ಮಕವಾಗುತ್ತದೆ. ಆ ಕಾರಣಕ್ಕಾಗಿಯೇ ಕಲೆ ಆಸ್ವಾದನಾಯೋಗ್ಯವಾಗಿರುತ್ತದೆ. ಸೌಂದರ್ಯಕ್ಕೆ ನಿರ್ದಿಷ್ಟವಾದ ಅರ್ಥ ಸಾಧ್ಯವಾದಾಗ ಮಾತ್ರ ಕಲೆಯು ಸಹೃದಯ ಪ್ರಿಯವಾಗುತ್ತದೆ.
ಉದಾಹರಣೆಗೆ ರಾವಣ ಪಾತ್ರದ ಆಹಾರ್ಯವನ್ನೇ ತೆಗೆದುಕೊಳ್ಳೋಣ. ಬೃಹದಾಕಾರದ ಕೇಸರಿ ತಟ್ಟಿ ಎಂಬ ಕಿರೀಟವು ಪಾತ್ರಕ್ಕೆ ಸೌಂದರ್ಯವನ್ನು ಗಾಂಭೀರ್ಯವನ್ನು ಹಾಗೂ ಗಾತ್ರ ಪ್ರಾಮಾಣ್ಯವನ್ನು ಒದಗಿಸುತ್ತದೆ. ನೋಡಿದ ತಕ್ಷಣ ಹತ್ತು ತಲೆಗಳ ದೊಡ್ಡ ದೇಹವುಳ್ಳವನೆಂಬ ಕಲ್ಪನೆಯನ್ನು ಮೂರ್ತಗೊಳಿಸುವ ಸ್ವರೂಪದ ಶಿರೋಭೂಷಣ ಅದು. ಜೊತೆಗೆ ರಾಕ್ಷಸ ಸ್ವರೂಪಿ ಎಂಬುದನ್ನು ಶ್ರುತಪಡಿಸುತ್ತದೆ. ಆ ಪಾತ್ರದ ವೇಷಭೂಷಣಗಳು ನೋಡುವ ಕಣ್ಣುಗಳಿಗೆ ಸೌಂದರ್ಯವನ್ನು ಪ್ರತಿಬಿಂಬಿಸುವಂತಿದೆ. ಇವೆಲ್ಲವನ್ನು ಧರಿಸಿದ ಕಾರಣಕ್ಕೆ ಈತನೊಬ್ಬ ರಾಜ. ಸುವರ್ಣ ಲಂಕೆಯನ್ನೇ ನಿರ್ಮಿಸಿದ ಶ್ರೀಮಂತ ಸುಂದರ ಪುರುಷ. ಹಣೆಯಲ್ಲಿ ಶಿವಲಿಂಗದಾಕಾರದ ಬರವಣಿಗೆಯನ್ನು ನೋಡಿದಾಗ ಈತನೊಬ್ಬ ಶಿವಭಕ್ತ ಎಂಬ ಭಾವನೆಯನ್ನು ಹುಟ್ಟಿಸು ವಂತಿರುತ್ತದೆ. ಇಷ್ಟೆಲ್ಲ ಇದ್ದೂ ಔನ್ನತ್ಯವನ್ನು ಸಾಧಿಸಿದ ಪಾತ್ರ ತನ್ನ ಮನೋ ದೌರ್ಬಲ್ಯವೊಂದರ ಕಾರಣಕ್ಕಾಗಿ ಆಗುವ ಪತನದ ತೀವ್ರತೆಗೆ ಆಹಾರ್ಯ  ಪೂರಕವಾಗಿ ಒದಗಿಬರುತ್ತದೆ. ಪತನದ ಅನಿವಾರ್ಯ ಸ್ಥಿತಿಯಿಂದ ಪಾರಾಗಲು ಬೇಕಾದ ಎಲ್ಲಾ ಬಾಹ್ಯ ಭೌತಿಕ ಪರಿಸರಗಳು ರಾವಣನಿಗಿವೆ. ಆದರೆ ಆಂತರಂಗಿಕವಾದ ದೃಢತೆ ಮಾತ್ರ ಶಿಥಿಲವಾಗಿದೆ ಎಂಬುದನ್ನು ತೀಕ್ಷ್ಣವಾಗಿ ಸಂವಹನಗೊಳಿಸುವುದು ಸಾಧ್ಯ. ಸಾಮಾನ್ಯ ವ್ಯಕ್ತಿ ಬೀಳುವು ದಕ್ಕೂ ಉನ್ನತ ಸ್ಥಾನದಲ್ಲಿರುವ ವ್ಯಕ್ತಿ ಬೀಳುವುದಕ್ಕೂ ತುಂಬಾ ಅಂತರವಿದೆ. ಸಾಮಾನ್ಯ ವ್ಯಕ್ತಿಯ ಬೀಳುವಿಕೆ ಗಿಂತಲೂ ಉನ್ನತ ಸ್ಥಾನದಲ್ಲಿರುವ ವ್ಯಕ್ತಿಯ ಬೀಳುವಿಕೆ ಹೆಚ್ಚು ಪರಿಣಾಮಕಾರಿಯಾದುದು. ಆಡು ಬಿದ್ದರೆ ಸುದ್ದಿಯಾಗಲಾರದು. ಆನೆ ಬಿದ್ದರೆ ಸುದ್ದಿಯಾಗುವಂತೆ ಇದರ ಪರಿಣಾಮವಿರುತ್ತದೆ. ಪಾತ್ರದ ಒಟ್ಟು ವ್ಯಕ್ತಿತ್ವ ವನ್ನು ಪ್ರತಿಪಾದಿಸುತ್ತಾ ಆ ಪಾತ್ರವು ಸಾಂದರ್ಭಿಕವಾಗಿ ಪ್ರಕಟಪಡಿಸುವ ಸ್ವಭಾವ ಸಾಧ್ಯತೆಗಳ ಕಡೆಗೆ ಆಹಾರ್ಯವು ಪೂರಕವಾಗಿಯೇ ಅರ್ಥವತ್ತಾಗುತ್ತದೆ. ಹಾಗಾಗಿಯೇ ಪತನಮುಖಿ ಯಾದ ಪಾತ್ರಗಳಿಗೆ ಯಕ್ಷಗಾನದಲ್ಲಿ ತೀವ್ರ ಸ್ವರೂಪದ ಚಟುವಟಿಕೆ ಇರುತ್ತದೆ. ಅಗಾಧವಾದ ವೇಷವಿಧಾನವಿರುತ್ತದೆ. ಮನುಷ್ಯ ಸಹಜ ಅಂಗಾಂಗಗಳ ಆಕಾರವನ್ನು ಬೃಹತ್ತಾಗಿ ರೂಪಿಸುವ ಸಂಪ್ರದಾಯವನ್ನು ರೂಢಿಸಲಾಗಿದೆ. ಹಾಗಾಗಿ ಅಂತಹ ಪಾತ್ರಗಳಿಗೆ ಸಾಹಸ ಹೆಚ್ಚು, ಶಕ್ತಿ ಹೆಚ್ಚು, ಸೌಂದರ್ಯ ಹೆಚ್ಚು ಜೊತೆಗೆ ಗಾತ್ರವೂ ಹೆಚ್ಚು. ಈ ಹೆಚ್ಚುಗಾರಿಕೆಯ ಆದರ್ಶದ ಮೂಲಕವೇ ಸಂದೇಶವನ್ನು ಸೌಂದರ್ಯಾತ್ಮಕವಾಗಿ ಸಂವಹನಗೊಳಿಸುವುದು ಕಲೆಯ ಸಾರ್ವಕಾಲಿಕವಾದ ಗುಣ.
೭. ಯಕ್ಷಗಾನ ಆಹಾರ್ಯವು ನೈತಿಕ ಸಂದೇಶಗಳನ್ನು ಸಂವಹನಗೊಳಿಸುತ್ತದೆ.
ಯಕ್ಷಗಾನದ ಎಲ್ಲ ಪಾತ್ರಗಳು ವಾಸ್ತವ ಜಗತ್ತಿಗಿಂತ ಉನ್ನತ ಸ್ಥರದಲ್ಲಿರುವವುಗಳು. ಅವುಗಳನ್ನು ಯಾವ ನೆಲೆಯಿಂದ ನೋಡಿದರೂ ಸಾಮಾಜಿಕರಿಗಿಂತ ಎತ್ತರದಲ್ಲಿಯೇ ಇರುವವು. ಒಂದು ಆದರ್ಶ ಸ್ಥಿತಿಯನ್ನು ಪ್ರತಿನಿಧಿಸುವ ಅವುಗಳ ಜೀವನ ವ್ಯವಹಾರಗಳು ಮಾನವರ ಕುತೂಹಲದ ಸಂಗತಿಗಳಾಗಿವೆ. ಅತಿಮಾನುಷ ವೆನ್ನುವ ಈ ಪಾತ್ರಗಳ ಬದುಕಿನ ಏರಿಳಿತಗಳೆಲ್ಲ ನೋಡುಗರಿಗೆ ನೈತಿಕವಾದ ಸಂದೇಶವನ್ನು ಸಾರುತ್ತಿರುತ್ತವೆ. ಅಲ್ಲಿನ ಪಾತ್ರಗಳ ಬದುಕಿನ ಔನ್ನತ್ಯವು ಸುಕೃತಗಳ ಫಲರೂಪವಾದುದು. ಅವುಗಳ ಪತನವು ಯಾವುದೋ ಕೆಟ್ಟ ಘಳಿಗೆಯ ಮನೋದೌರ್ಬಲ್ಯದ ಕಾರಣದಿಂದಾದುದು ಎಂಬ ಸಾಮಾನ್ಯ ತಿಳುವಳಿಕೆ ಯನ್ನು ನೀಡುವುದು ಕೂಡಾ ಕಲೆಯ ಸೌಂದರ್ಯದ ಮೂಲಕವೇ ಆಗಿದೆ. ಇಲ್ಲಿನ ಪಾತ್ರಗಳ ಸೌಂದರ್ಯಕ್ಕೆ ಪೂರಕವಾದ ಆಭರಣಗಳು, ವೇಷಪರಿಕರಗಳು ರಚನೆ ದೃಷ್ಟಿಯಿಂದ ಒಂದೇ ವಸ್ತುವಿನಿಂದ ರಚಿಸಿದ್ದಾಗಿರಬಹುದು. ಆದರೆ ಅವು ಆಭರಣಗಳಾಗಿ ಪಾತ್ರಗಳ ದೇಹದ ವಿವಿಧಾಂಗಗಳಲ್ಲಿ ಧರಿಸಿದಾಗ ಅವುಗಳಿಗೆ ಸೌಂದರ್ಯದ ಜೊತೆಗೆ ಅಪಾರವಾದ ಮೌಲ್ಯವು ಪ್ರಾಪ್ತವಾಗುತ್ತದೆ.
೮. ಯಕ್ಷಗಾನ ಆಹಾರ್ಯವು ಅವಾಸ್ತವ ನೆಲೆಯ ಸೃಷ್ಟಿಯಾಗಿದೆ.
ಯಕ್ಷಗಾನದ ವೇಷಗಳು ವಾಸ್ತವ ನೆಲೆಯಿಂದ ರೂಪುಗೊಂಡವುಗಳಲ್ಲ. ಅವೆಲ್ಲ ಸ್ವಭಾವಕ್ಕೆ ಅನುಗುಣ ವಾದ ಬಣ್ಣ, ವೇಷವಿಧಾನಗಳಿಂದ ಮೈ ಪಡೆದವುಗಳು. ಅವುಗಳಿಗೆ ನಿರ್ದಿಷ್ಟವಾದ ಆಹಾರ್ಯವನ್ನು ಸೃಷ್ಟಿ ಸಿರುವುದು ಕಲೆಯ ಚೌಕಟ್ಟಿನ ಪರಿಧಿಯಲ್ಲಿಯೇ ಹೊರತು ಪಾತ್ರಗಳ ಪರಿಸರದ ವಾಸ್ತವ ಪ್ರಪಂಚವನ್ನು ಲಕ್ಷ್ಯದಲ್ಲಿಟ್ಟುಕೊಂಡು ಅಲ್ಲ. ಹಾಗಾಗಿ ಶ್ರೀರಾಮ, ಅರ್ಜುನ ಮೊದಲಾದ ಪಾತ್ರಗಳು ವನವಾಸದಲ್ಲಿದ್ದಾಗ ಸನ್ಯಾಸಿಗಳಂತೆ ಯಕ್ಷಗಾನ ರಂಗಸ್ಥಳದಲ್ಲಿ ಪ್ರಕಟವಾಗಬಾರದು. ಕವಿಗಳು ಕಾವ್ಯಗಳಲ್ಲಿ ಜಟಾವಲ್ಕಲಧಾರಿ ಯಾಗಿದ್ದರೆಂದು ಹೇಳಿದರೆ ಅದು ಪಾತ್ರಗಳ ಕ್ರಿಯೆಯನ್ನು ದೃಷ್ಟಿಯಲ್ಲಿರಿಸಿಕೊಂಡು ಹೇಳಿದ್ದಾ ಗಿರಬಹುದು. ಅದರ ಜೊತೆಗೆ ಪಾತ್ರಗಳ ಸ್ವಭಾವಗಳನ್ನು ಕೂಡ ದೃಷ್ಟಿಯಲ್ಲಿಟ್ಟು ಕೊಂಡಿರಬಹುದು.
೯. ಯಕ್ಷಗಾನ ಆಹಾರ್ಯದಲ್ಲಿ ಸಮುದಾಯದ ತಿಳುವಳಿಕೆಯ ಹೂರಣವಿದೆ.
ಇವೆಲ್ಲವುಗಳಿಗಿಂತ ಯಕ್ಷಗಾನದ ಆಹಾರ್ಯವು ಸಮಕಾಲೀನ ಪ್ರಸ್ತುತವಾಗುವುದು ಅದು ಸಮುದಾಯದ ತಿಳುವಳಿಕೆಯನ್ನು ಪ್ರತಿಬಿಂಬಿಸುತ್ತವೆ ಎಂಬ ಕಾರಣಕ್ಕೆ. ಯಕ್ಷಗಾನದ ಆಹಾರ್ಯದ ಯಾವುದೇ ಅಂಶವನ್ನು ತೆಗೆದುಕೊಂಡರೂ ಪ್ರತಿಯೊಂದು ಕೂಡ ಸಾಮುದಾಯಕ ತಿಳುವಳಿಕೆಯ ಭಾಗವಾಗಿಯೇ ಅವು ಇಂದಿಗೂ ಉಳಿದುಕೊಂಡು ಬಂದಿವೆ ಎಂಬುದು ವ್ಯಕ್ತವಾಗುತ್ತದೆ. ಆಹಾರ್ಯದ ಅಂತಿಮ ಗುರಿ ಸೌಂದರ್ಯಾತ್ಮಕವಾದ ಸಂದೇಶವನ್ನು ಸಂವಹನಗೊಳಿಸುವುದೇ ಆಗಿರಬಹುದು. ಹಾಗಾದಾಗ ಕೂಡ ಯಕ್ಷಗಾನದ ಆಹಾರ್ಯವು ನಿರ್ದಿಷ್ಟ ಸಮುದಾಯವೊಂದು ಕಾಲಾನುಗುಣವಾಗಿ ರೂಪಿಸಿಕೊಂಡ ತಿಳುವಳಿಕೆಯ ಭಾಗವಾಗಿದೆ. ಮುಖದ ರೇಖೆಗಳು, ಬಣ್ಣಗಳು ಸಂಕೇತಿಸುವ ಅರ್ಥದ ನೆಲೆಯಲ್ಲಿ ಇವುಗಳನ್ನು ತಿಳಿದುಕೊಳ್ಳಬಹುದು. ಅಲ್ಲದೆ ಇಲ್ಲಿ ಮುಖ್ಯವಾಗಿ ಭಕ್ತಿಪಂಥಗಳ ಸಂಬಂಧವಾದ ಅನೇಕ ವಿವರಗಳು ಯಕ್ಷಗಾನದ ಆಹಾರ್ಯದಲ್ಲಿ ಜಾಗ ಪಡೆದುದನ್ನು ಗಮನಿಸಬಹುದು.
೧೦. ಯಕ್ಷಗಾನ ಆಹಾರ್ಯವು ಭಕ್ತಿಯ ಭದ್ರ ನೆಲೆಗಟ್ಟುಗಳಾಗಿವೆ.
ಯಕ್ಷಗಾನವು ನಾಗಾರಾಧನೆ, ಬೌದ್ಧಪಂಥ, ಅದ್ವೈತ, ಮಾಧ್ವ, ವೈದಿಕ, ಭಾಗವತ ಪಂಥಗಳ ವಿವಿಧ ಸ್ವಭಾವಗಳು ಯಕ್ಷಗಾನದ ಆಹಾರ್ಯದಲ್ಲಿ ಸೇರಿಕೊಂಡಿವೆ. ನಿರ್ದಿಷ್ಟ ಭಕ್ತಿ ಪಂಥಗಳ ನೆಲೆಯಿಂದ ಮಾತ್ರ ಶೋಧಿಸುತ್ತಾ ಹೋದರೂ ಅವುಗಳನ್ನು ಪೋಷಿಸುವ ಪೂರಕ ಕುರುಹುಗಳು ಯಕ್ಷಗಾನದ ಆಹಾರ್ಯದಲ್ಲಿ ಇವೆ. ಆಯಾ ಭಕ್ತಿ ಪಂಥಗಳು ತಮ್ಮ ಸಂದೇಶವನ್ನು ಪ್ರಕಟಿಸುವ ಸಲುವಾಗಿ ಯಕ್ಷಗಾನವನ್ನು ಬಳಸಿ ಕೊಂಡುದರ ಪರಿಣಾಮವಿದು. ಇವು ತನ್ನ ಕಾಲದ ಅಗತ್ಯಗಳಿಗೆ ಕಲೆ ಪೂರಕವಾಗಿ ಪ್ರತಿಸ್ಪಂದಿಸುವುದರ ಸ್ಪಷ್ಟ ನಿದರ್ಶನಗಳಾಗಿವೆ. ಈ ಕಾರಣಕ್ಕಾಗಿಯೇ ಯಕ್ಷಗಾನವು ಕಾಲ, ದೇಶವನ್ನು ಮೀರಿ ಮನುಷ್ಯ ಮನಸ್ಸನ್ನು ಸೂರೆಗೊಳ್ಳುತ್ತವೆ.
೧೧. ಯಕ್ಷಗಾನ ಆಹಾರ್ಯವು ಅಲೌಕಿಕ ಜಗತ್ತಿನ ಅನಾವರಣವನ್ನು ಮಾಡುತ್ತದೆ.
ಯಕ್ಷಗಾನವು ಅಲೌಕಿಕ ಜಗತ್ತಿನ ಅನಾವರಣಕ್ಕಾಗಿಯೇ ಸೃಷ್ಟಿಯಾದ ಕಲಾ ಮಾಧ್ಯಮ. ಇದರ ಮೂಲಕ ಪೌರಾಣಿಕ ಲೋಕದ ಪಾತ್ರಗಳ ಸಂಘರ್ಷವನ್ನು ಜೀವನ ಮೌಲ್ಯಗಳ ಪುನರ್ ವ್ಯಾಖ್ಯಾನಗಳನ್ನು, ಪಾರಂಪರಿಕ ಬದುಕಿನ ಕುರುಹುಗಳನ್ನು ಕಲಾತ್ಮಕವಾಗಿ ಅಭಿವ್ಯಕ್ತಿಸುತ್ತದೆ. ಯಕ್ಷಗಾನ ಎಂದೂ ಸಮಕಾಲೀನ ಸಾಮಾಜಿಕ ಸಂಗತಿಗಳ ಪ್ರತಿಪಾದನೆಗೆ ಮೀಸಲಾದ ಕಲೆಯಲ್ಲ. ಅದಕ್ಕೆ ಇತರ ಅನೇಕ ಕಲಾ ಮಾಧ್ಯಮಗಳಿವೆ. ಪುರಾಣೇತರವಾದ ವಸ್ತುಗಳು ಯಕ್ಷಗಾನ ಪ್ರಸಂಗಗಳಲ್ಲಿ ಅಪ್ರಸ್ತುತವೇ ಆಗುತ್ತವೆ. ಈಗಾಗಲೇ ಅನೇಕ ಪ್ರಸಂಗಗಳ ಮೂಲಕ ಆಧುನಿಕ ವಸ್ತುಗಳು ಯಕ್ಷಗಾನವನ್ನು ಪ್ರವೇಶಿಸಿವೆ. ಆ ಮೂಲಕ ಆಧುನಿಕ ಪಾತ್ರಗಳು ಯಕ್ಷರಂಗದಲ್ಲಿ ಹುಟ್ಟಿಕೊಂಡಿವೆ. ಆದರೆ ಇಲ್ಲಿ ಯಕ್ಷಗಾನದ ಅಲೌಕಿಕವಾದ ಆಹಾರ್ಯದ ವೈಭವವು ಲುಪ್ತವಾಗಿದೆ. ಯಕ್ಷಗಾನದ ಆಹಾರ್ಯವನ್ನು ಗಮನಿಸಿದರೆ ಪೌರಾಣಿಕವಲ್ಲದ ವಸ್ತು ಅದಕ್ಕೆ ಒಗ್ಗದು. ಯಕ್ಷಗಾನದ ಕಲಾತ್ಮಕ ಚೌಕಟ್ಟು ಅದು ಪ್ರತಿಪಾದಿಸುವ ಆಶಯ, ಹಾಗೂ ಅದರ ಅಭಿವ್ಯಕ್ತಿಯ ಶೈಲಿ ಇತ್ಯಾದಿ ಎಲ್ಲವನ್ನೂ ಗಮನಿಸಿದರೆ ಅದೊಂದು ಅತಿಮಾನುಷ ಶಕ್ತಿಗಳ ವಿಹಾರ ಲೋಕವೆಂಬುದು ಸುವ್ಯಕ್ತ ವಾಗುತ್ತದೆ. ಯಕ್ಷಗಾನದ ಪ್ರತಿಯೊಂದು ಅಭಿನಯಾಂಗಗಳು ರೂಪುಗೊಂಡಿರುವುದು ಅಲೌಕಿಕ ವ್ಯಕ್ತಿಗಳ ಅಲೌಕಿಕವಾದ ವ್ಯವಹಾರಗಳ ನಿರೂಪಣೆಗಾಗಿ. ಈ ಕಾರಣದಿಂದಲೇ ಯಕ್ಷಗಾನದ ವಸ್ತು, ತಂತ್ರ, ಶೈಲಿ ಇಲ್ಲೆಲ್ಲ ಒಂದು ತೆರನ ಹೊಂದಾಣಿಕೆ ಇದೆ. ಅಭಿನಯದ ಯಾವುದೇ ಅಂಗದಲ್ಲಿ ಲೋಪವಾದರೂ ಕಲೆಯ ಸಮತೋಲನ ಕೆಡುತ್ತದೆ. ಆಧುನಿಕವಾದ ಯಾವುದೇ ಆಶಯದ ನಿರೂಪಣೆಗೆ ಯಕ್ಷಗಾನದ ಗಂಭೀರ ಶೈಲಿಯ ಅಗತ್ಯವಿರುವುದಿಲ್ಲ.
೧೨. ಯಕ್ಷಗಾನ ಆಹಾರ್ಯವು ಮಾನವೀಯ ಸಂವೇದನೆಯ ಭಾಗವಾಗಿದೆ
ಯಕ್ಷಗಾನದ ಆಹಾರ್ಯವು ಆಧುನಿಕ ಆಶಯದಿಂದ ಕೂಡಿರದಿದ್ದರೂ ಅದು ಮಾನವೀಯ ಸಂವೇದನೆಯ ಭಾಗವಾಗಿ ಸಮಕಾಲೀನ ಪ್ರಸ್ತುತವೇ ಆಗಿದೆ. ಇಲ್ಲಿನ ಸೃಜನಶೀಲ ಆಶಯ ಯಕ್ಷಗಾನದ ಅಭಿನಯಾಂಗಗಳ ಮೂಲಕ ಸಮಕಾಲೀನವಾಗಿ ಪ್ರಕಟ ಗೊಳ್ಳುತ್ತಲೇ ಇರುತ್ತದೆ ಎಂಬುದು ಇದಕ್ಕೆ ಮುಖ್ಯ ಕಾರಣ. ಪ್ರತಿಯೊಂದು ಅಂಗಗಳಲ್ಲೂ ಸಮಕಾಲೀನ ಪ್ರಸ್ತುತಗೊಳ್ಳುವ ಸೃಜನಶೀಲ ಸ್ಪಂದನವನ್ನು ಕಾಣಬಹುದು. ಮಾನವ ಹೃದಯವನ್ನು ತಟ್ಟುವ ಆ ಮೂಲಕ ರಸಾಸ್ವಾದನೆಗೆ ಆಸ್ಪದ ಮಾಡಿಕೊಡುವ ಸೃಷ್ಟಿಶೀಲ ಸ್ವಭಾವ ಯಕ್ಷಗಾನವನ್ನು ಸಾರ್ವಕಾಲಿಕಗೊಳಿಸಿದೆ ಮತ್ತು ಸಾರ್ವತ್ರಿಕಗೊಳಿಸಿದೆ. ಕಲೆಯ ಗುರುತನ್ನು ಉಳಿಸಿಕೊಂಡೇ ಸೃಜನಶೀಲವಾಗಿ ಸಾಗಿಬಂದ ಯಕ್ಷಗಾನ ಪರಂಪರೆಗೆ ಎಲ್ಲಾ ಕಾಲದ ಸಹೃದಯರನ್ನು ಆಕರ್ಷಿಸುವ ಅಗಾಧವಾದ ಶಕ್ತಿ ಇದೆ. ಈ ಶಕ್ತಿಯನ್ನು ಕಲೆಗೆ ಕೊಡಮಾಡುವಲ್ಲಿ ಅನೇಕಾನೇಕ ಸೃಜನಶೀಲ ಪ್ರತಿಭೆಗಳ ಕೊಡುಗೆಯಿದೆ. ಹಲವು ತಲೆಮಾರುಗಳು ಪರಂಪರಾಗತವಾಗಿ ಕ್ರೋಡೀಕರಿಸಿಕೊಂಡು ಬಂದ ಸಾಂಸ್ಕೃತಿಕ ಉತ್ಪನ್ನಗಳಾಗಿವೆ. ಇವು ಕಲೆಯನ್ನು ಜೀವನ ಸ್ಪಂದಿಯಾಗಿ ಉಳಿಸಿಕೊಳ್ಳುವಲ್ಲಿ ನೆರವಾಗಿವೆ.
೧೩. ಯಕ್ಷಗಾನ ಆಹಾರ್ಯವು ಕಲಾವಿದರ ಸೃಜನಶೀಲ ಪ್ರತಿಭೆಯ ಸೃಷ್ಟಿಗಳು.
ಯಕ್ಷಗಾನವು ಅತಿಮಾನುಷ ಪಾತ್ರಗಳಿಗೆ ಪೌರಾಣಿಕ ಕಾವ್ಯ ವಸ್ತುಗಳನ್ನು ಆಶ್ರಯಿಸಿದೆ. ರಾಮಾಯಣ, ಮಹಾಭಾರತ, ಭಾಗವತಾದಿ ವಸ್ತುಗಳನ್ನು ಆಧರಿಸಿಯೇ ಯಕ್ಷಗಾನ ಪ್ರಸಂಗಗಳು ಸೃಷ್ಟಿಯಾಗಿವೆ. ಅಲ್ಲಿನ ಆಶಯಗಳು, ಬರುವ ಪಾತ್ರಗಳು, ಅವು ಮುಂದಿಡುವ ಮೌಲ್ಯಗಳು ಇತ್ಯಾದಿಗಳೆಲ್ಲ ಯಕ್ಷಗಾನದ ಮೂಲಕವೇ ನಿರಂತರ ಪುನರ್ ಸೃಷ್ಟಿಗೊಂಡು ಪ್ರೇಕ್ಷಕರನ್ನು ತಲುಪಿವೆ. ಸಾಂಸ್ಕೃತಿಕ ಐಕ್ಯದ ಸಂದೇಶವನ್ನು ಸಾರುವ ಕಾವ್ಯಗಳನ್ನು ಆಧರಿಸಿದ ಕಲೆಗಳು ಭಾಷೆ, ದೇಶಗಳ ಎಲ್ಲೆಗಳನ್ನು ಮೀರಿ ಜನಾದರವನ್ನು ಗಳಿಸುತ್ತವೆ. ಸಂಸ್ಕೃತಿಯ ಪ್ರಸಾರದಲ್ಲಿ ಬಹುಮುಖ್ಯ ಪಾತ್ರವನ್ನು ನಿರ್ವಹಿಸುತ್ತವೆ. ಈಗಾಗಲೇ ಸಂಸ್ಕೃತಿಯ ಭಾಗ ವಾಗಿರುವ ಪೌರಾಣಿಕ ಪಾತ್ರಗಳ ಮೂಲಕ ಕಲಾವಿದರು ಯಕ್ಷಗಾನದ ಆಹಾರ್ಯದಲ್ಲಿ ತಮ್ಮ ಸೃಜನಶೀಲ ಗುಣವನ್ನು ಮೆರೆದು ಸಹೃದಯರ ರಸಾನುಭವಕ್ಕೆ ಕಾರಣವಾಗುತ್ತಾರೆ. ಒಂದು ಪಾತ್ರದ ಸ್ವಭಾವ, ವರ್ತನೆ, ಗುಣ ಎಲ್ಲವೂ ಕಲಾವಿದರಿಂದ ಕಲಾವಿದರಿಗೆ ಭಿನ್ನವಾಗುತ್ತವೆ. ಕಾಲದಿಂದ ಕಾಲಕ್ಕೆ ಬೇರೆಯಾಗುತ್ತವೆ. ಆ ಮೂಲಕ ವೈವಿಧ್ಯಗಳಿಗೆ, ಹೊಸತನಗಳಿಗೆ ಕಾರಣವಾಗುವ ಯಕ್ಷಗಾನ ನಿತ್ಯ ನೂತನವಾಗಿಯೇ ಇರುತ್ತದೆ.
೧೪. ಯಕ್ಷಗಾನ ಆಹಾರ್ಯವು ಸಮಕಾಲೀನ ಮೌಲ್ಯಗಳನ್ನು ಪ್ರತಿನಿಧಿಸುತ್ತದೆ.
ಕಾಲದೊಡನೆ ಚಲಿಸುತ್ತಾ ಸಮಕಾಲೀನ ವಿದ್ಯಮಾನಗಳಿಗೆ ಸ್ಪಂದಿಸುವ ಕಲಾವಿದರ ಪ್ರತಿಭಾ ಸಾಮರ್ಥ್ಯವೇ ಕಲೆಯ ಬದಲಾವಣೆಗಳಿಗೆ ಕಾರಣವಾಗುತ್ತಿರುತ್ತವೆ. ಕಲೆ ಕಾಲದ ಸಂವೇದನೆಗಳಿಗೆ ಅನುಗುಣವಾಗಿ ಬದಲಾಗುತ್ತಲೋ, ಪರಿಷ್ಕಾರಗೊಳ್ಳುತ್ತಲೋ ಇರುತ್ತದೆ. ಕಲಾತ್ಮಕವಾದ ಚೌಕಟ್ಟಿನ ಒಳಗಡೆಯೇ ಅನೇಕ ಬದಲಾವಣೆಗಳು ನಡೆದ ಕಾರಣಕ್ಕೆ ಅವು ಸಮಕಾಲೀನ ಪ್ರಸ್ತುತಗೊಂಡು ಇಂದಿಗೂ ತಮ್ಮ ಗಾಂಭೀರ್ಯವನ್ನು ಉಳಿಸಿಕೊಂಡಿವೆ. ಯಕ್ಷಗಾನದ ಎಲ್ಲಾ ಅಂಗಗಳಲ್ಲೂ ಈ ಪರಿವರ್ತನೆ ಕಾಣಿಸಿಕೊಂಡಿದೆ. ವೇಷಭೂಷಣ  ಗಳಲ್ಲಿ ಬಳಸುತ್ತಿದ್ದ ಅನೇಕ ಮರದ ಸಾಮಗ್ರಿಗಳ ಜಾಗದಲ್ಲಿ ಆಧುನಿಕ ಅಲ್ಯುಮಿನಿಯಂ, ಪ್ಲಾಸ್ಟಿಕ್ ವಸ್ತುಗಳು ಬಳಕೆಗೆ ಬಂದುದನ್ನಾಗಲಿ, ಹತ್ತಿ ಬಟ್ಟೆಯ ಬದಲಿಗೆ ಬಂದ ನೈಲಾನ್ ಬಟ್ಟೆಗಳಾಗಲಿ, ಉಲ್ಲನ್‌ಗಳಾಗಲಿ ಎಲ್ಲವೂ ಕಾಲಗತಿಗೆ ಅನುಗುಣವಾಗಿ ಬಂದವುಗಳೇ ಆಗಿವೆ. ಒಂದು ಕಾಲದಲ್ಲಿ ಕಾಡಿನಲ್ಲಿ ಲಭ್ಯವಾಗುವ ವಿವಿಧ ವರ್ಣಗಳ ಹೂವುಗಳನ್ನು ಇನ್ನಿತರ ಪರಿಕರಗಳನ್ನು ಬಳಸಿ ವೇಷಗಳ ಅಲಂಕಾರವನ್ನು ಮಾಡಿಕೊಳ್ಳುತ್ತಿದ್ದರು. ಇಂದು ವೇಷಗಳ ರಚನೆಗೆ ಅಗತ್ಯವಾದ ಹೂವುಗಳ ಲಭ್ಯತೆಯಾಗಲಿ ಅಥವಾ ಅವು ಪ್ರದರ್ಶನ ಗೊಳ್ಳಬೇಕಾದ ಸ್ಥಳ ಹಾಗೂ ಬೆಳಕಿನ ಮುಂದೆ ತೀರಾ ಅಪ್ರಸ್ತುತವೇ ಆಗಿಬಿಡುತ್ತವೆ. ಈ ಕಾರಣಕ್ಕಾಗಿ ಕಲೆಯು ತಾನು ಹುಟ್ಟಿದ ಕಾಲ, ಸಂದರ್ಭ ಮತ್ತು ಸ್ವರೂಪ ಇವುಗಳನ್ನು ಮೀರಿ ಬೆಳೆಯಬೇಕಾದ ಅವಶ್ಯಕತೆ ಇರುತ್ತದೆ. ಸಮಕಾಲೀನ ಪ್ರಸ್ತುತವಾಗುವಂತೆ ಮತ್ತು ಸಮಕಾಲೀನ ಮೌಲ್ಯಗಳ ಮೂಲಕ ಕಲೆ ಸಂವಹನ ಗೊಳ್ಳಬೇಕಾದ ಅನಿವಾರ್ಯತೆ ಜೀವಂತ ಕಲೆಗೆ ಮುಖ್ಯವಾಗುತ್ತದೆ.
ಆಹಾರ್ಯಕ್ಕೂ ಮತ್ತು ಪಾತ್ರಕ್ಕೂ ಇರುವ ಸಂಬಂಧ ಕೇವಲ ಆಕಸ್ಮಿಕವಾದುದಲ್ಲ. ಮೊದಲನೆಯದಾಗಿ ಅದು ಕಲೆಯ ಮಾಧ್ಯಮದ ಚೌಕಟ್ಟಿಗೆ ಬದ್ಧವಾದುದು. ಎರಡನೆಯ ದಾಗಿ ಅದು ಸಮಕಾಲೀನ ಮೌಲ್ಯಗಳ ನೆಲೆಯಿಂದ ಅರ್ಥವತ್ತಾದುದು. ಮಾಧ್ಯಮದ ಚೌಕಟ್ಟು ಯಾವತ್ತೂ ಕೂಡ ಅದು ಆಶಯಕ್ಕೆ ಅನುಗುಣವಾಗಿ ಶಿಥಿಲವಾಗತಕ್ಕದ್ದಲ್ಲ. ಕಲೆಯ ಶೈಲಿಗೆ, ಗಾಂಭೀರ್ಯಕ್ಕೆ ಪೂರಕವಾದ ಆಶಯಗಳನ್ನು ಮಾತ್ರ ಯಕ್ಷಗಾನ ಸ್ವೀಕರಿಸಬೇಕಾದ್ದು ಬಹಳ ಮುಖ್ಯ. ಈ ನೆಲೆಯಲ್ಲಿ ಯಕ್ಷಗಾನಕ್ಕೆ ಪ್ರಾಪ್ತವಾಗುವ ಕಲಾ ಚೌಕಟ್ಟು ಪಾರಂಪರಿಕವಾದುದು ಮತ್ತು ಸನಾತನವಾದುದು. ಸಮಕಾಲೀನ ಮೌಲ್ಯಗಳ ನೆಲೆಯಲ್ಲಿ ಅರ್ಥವತ್ತಾಗುವ ಕಾರಣಕ್ಕಾಗಿಯೇ ಅರಸರಾದವರು ತೊಡುವ ವೇಷಭೂಷಣ ಗಳು ಆದರ್ಶವಾದವುಗಳು. ಹರಿದು ಜೋಲಾಡುವ ಒಂದು ತುಂಡು ವೇಷದಲ್ಲಿದ್ದರೂ ಅದು ಪಾತ್ರಕ್ಕೆ ಸಂಗತವಾಗುವುದಿಲ್ಲ. ಅರಮನೆಯ ಚಾರಕ ಕಿರೀಟ ಧರಿಸಿ ರಾಜನಂತೆ ವೇಷ ಧರಿಸಿ ಬಂದರೂ ಯಕ್ಷಗಾನದ ಪ್ರೇಕ್ಷಕರು ಅದನ್ನು ಸ್ವೀಕರಿಸುವ ಮನಸ್ಥಿತಿ ಇರುವುದಿಲ್ಲ. ಅಂತಹ ಕಡೆಗಳಲ್ಲಿ ರಸಾಸ್ವಾದನೆಗೆ ಆಹಾರ್ಯವೇ ಅಡ್ಡಿಯಾಗಬಹುದು. ಹಾಗಾಗಿಯೇ ಯಕ್ಷಗಾನದಲ್ಲೂ ವರ್ಗಾನುಸಾರಿಯಾದ ಆಹಾರ್ಯ ವಿಧಾನವಿರುತ್ತದೆ. ವೇಷಧಾರಣೆಯ ಮೂಲಕವೇ ಆಳು, ಅರಸ, ದಾಸಿ, ರಾಣಿ, ಮಂತ್ರಿ ಇತ್ಯಾದಿಗಳಲ್ಲೂ ಭೇದವನ್ನು ಉಳಿಸಿಕೊಳ್ಳಲಾಗಿದೆ. ಸಮಕಾಲೀನ ಮೌಲ್ಯಗಳ ಭಾಗವಾಗಿಯೇ ಇವು ಸಂದೇಶಗಳ ಸಂವಹನವನ್ನು ಮಾಡುತ್ತವೆ.
ಸಮಕಾಲೀನ ದಿನಗಳಲ್ಲಿಯೂ ಯಕ್ಷಗಾನದ ಆಹಾರ್ಯವು ಪ್ರೇಕ್ಷಕರಿಗೆ ಪ್ರಿಯವಾಗಲು ಅನೇಕ ಕಾರಣಗಳಿವೆ. ಅವುಗಳನ್ನು ಈ ಕೆಳಗಿನಂತೆ ಗುರುತಿಸಬಹುದು.
೧. ಮನಸೆಳೆಯಬಲ್ಲ ಕಲಾತ್ಮಕ ಸೌಂದರ್ಯ
೨. ಸೃಜನಶೀಲ ಮನೋಧರ್ಮಕ್ಕೆ ಪ್ರಚೋದನೆ ನೀಡಬಲ್ಲ ಶಿಲ್ಪ ಕೌಶಲ್ಯ
೩. ಕಲ್ಪನೆಗೆ ಪೂರಕವಾಗುವ ಅಲೌಕಿಕ ಆದರ್ಶ
೪. ಸಮಕಾಲೀನ ಜೀವನ ವಿಧಾನಕ್ಕೆ ಪೂರಕವಾಗುವ ವಿನ್ಯಾಸ
೫. ಅಲೌಕಿಕವಾದ ಕಾಲ್ಪನಿಕ ಲೋಕದ ವೈಭವೀಕರಣ
೬. ಭಕ್ತಿಯ ನೆಲೆಯನ್ನು ಮೂರ್ತಗೊಳಿಸುವ ಸಂಕೇತಗಳು
೭. ಖಾಸಗಿ ವ್ಯಕ್ತಿತ್ವವನ್ನು ಮರೆಮಾಚುವ ಬಣ್ಣಗಾರಿಕೆ ಹಾಗೂ ವೇಷವಿಧಾನ
೮. ಭಯ, ಭಕ್ತಿ ಹಾಗೂ ಮನರಂಜನೆಯನ್ನು ನೀಡಬಲ್ಲ ಅಲೌಕಿಕ ಆಹಾರ್ಯದ ಚಿತ್ರಣ
೯. ನಿರ್ದಿಷ್ಟ ಪ್ರಸಂಗಗಳ ಸಂದರ್ಭಕ್ಕೆ ರಂಗಸ್ಥಳದಲ್ಲಿ ಪ್ರತ್ಯಕ್ಷವಾಗಿ ಮತ್ತೆ ಮಾಯವಾಗುವ ಪ್ರಾಚೀನ ಮೌಲ್ಯಗಳ ಪ್ರತಿನಿಧಿಗಳು
೧೦. ಯಜಮಾನ ಸಂಸ್ಕೃತಿಯ ಪೋಷಣೆ ಮತ್ತು ಶ್ರೇಣೀಕರಣ ವ್ಯವಸ್ಥೆಯ ಪಾಲನೆ
ಯಕ್ಷಗಾನದ ಆಹಾರ್ಯವನ್ನು ಮುಂದಿನ ತಲೆಮಾರಿಗೆ ಉಳಿಸಿಕೊಳ್ಳುವ ಅಗತ್ಯ ಸಾಂಸ್ಕೃತಿಕವಾಗಿ ಬಹುಮುಖ್ಯವಾಗಿದೆ. ಅದಕ್ಕೆ ಈ ಕೆಳಗಿನ ಕಾರಣಗಳನ್ನು ಹೆಸರಿಸಬಹುದು.
೧. ಪ್ರಾಚೀನ ಕಲಾತ್ಮಕ ಸೌಂದರ್ಯದ ಸಂಕೇತಗಳಾಗಿವೆ.
೨. ಸಾಂಸ್ಕೃತಿಕ ಪಳೆಯುಳಿಕೆಗಳಾಗಿ ಪ್ರಾಚೀನ ದಾಖಲೆಗಳೆನಿಸಿವೆ.
೩. ಸೃಜನಶೀಲ ಕಲಾವಿದರ ಪ್ರತಿಭಾ ಕೌಶಲ್ಯದ ಜೀವಂತ ನಿದರ್ಶನಗಳಾಗಿವೆ.
೪. ನಿರ್ದಿಷ್ಟ ಕಲಾಮಾಧ್ಯಮವೊಂದರ ಗುರುತು (Identity)
೫. ನಿರ್ದಿಷ್ಟವಾದ ಚಿತ್ರಶಿಲ್ಪವಿದೆ.
೬. ಬಣ್ಣ, ಬೆಳಕುಗಳ ಅಪೂರ್ವ ಹೊಂದಾಣಿಕೆಯ ತಾಂತ್ರಿಕ ವಿವರಗಳ ಸೂಕ್ಷ್ಮಗಳಿವೆ.
೭. ವೇಷವಿಧಾನಗಳ ನಿರ್ದಿಷ್ಟ ಮಾತೃಕೆಗಳಾಗಿವೆ.
೮. ಸಾಂಸ್ಕೃತಿಕ ಸ್ಮಾರಕಗಳೆನಿಸಿವೆ.
೯. ಸಮಾಜಕ್ಕೆ ಸಾಂಸ್ಕೃತಿಕವಾದ ನಿರ್ದಿಷ್ಟ ಸಂದೇಶವನ್ನು ಸಾರುತ್ತವೆ.
೧೦. ಆನಂದವನ್ನು ನೀಡಬಲ್ಲ ಸೌಂದರ್ಯಪ್ರಜ್ಞೆಯ ಪ್ರತೀಕಗಳಾಗಿವೆ.
ಈ ಎಲ್ಲಾ ಕಾರಣಗಳಿಗಾಗಿ ಪ್ರಸ್ತುತ ಅಧ್ಯಯನಕ್ಕೆ ಸಮಕಾಲೀನವಾದ ಪ್ರಸಕ್ತಿ ಇದೆ ಎಂದು ಭಾವಿಸಲಾಗಿದೆ.
ಯಕ್ಷಗಾನ ಆಹಾರ್ಯ: ಅನುಬಂಧ ೧: ಪರಾಮರ್ಶನ ಗ್ರಂಥಗಳು
ಕನ್ನಡಕೃತಿಗಳು
೧. ಅಮೃತ ಸೋಮೇಶ್ವರ (೧೯೯೫) – ಯಕ್ಷಾಂದೋಳ, ಅಮೃತ ಸೋಮೇಶ್ವರ ಅಭಿನಂದನ ಸಮಿತಿ, ಕಲಾಗಂಗೋತ್ರಿ, ಉಚ್ಚಿಲ, ಸೋಮೇಶ್ವರ.
೨. ಆದ್ಯರಂಗಾಚಾರ್ಯ (ಅನು) (೨೦೦೩) – ಭರತಮುನಿ ವಿರಚಿತ ನಾಟ್ಯಶಾಸ್ತ್ರ, ನೀನಾಸಂ ರಂಗಶಿಕ್ಷಣ ಕೇಂದ್ರ, ಹೆಗ್ಗೋಡು ಪರವಾಗಿ ಅಕ್ಷರ ಪ್ರಕಾಶನ, ಸಾಗರ, (ದ್ವಿತೀಯ ಮುದ್ರಣ).
೩. ಉದಯವರ್ಮರಾಜ (೧೯೯೮) – ತುಳುನಾಡಿನ ಗತವೈಭವ, ಸಾಹಿತ್ಯ ಪರಿಷತ್ತು, ಕೇರಳ ಘಟಕ, ಕಾಸರಗೋಡು.
೪. ಉಪಾಧ್ಯಾಯ ಮೂಡುಬೆಳ್ಳೆ (೨೦೦೪) – ಯಕ್ಷಗಾನ ಮತ್ತು ಚಿತ್ರಕಲೆ, ಕರ್ನಾಟಕ ಲಲಿತಕಲಾ ಅಕಾಡೆಮಿ, ಬೆಂಗಳೂರು.
೫. ಉಪಾಧ್ಯಾಯ ಮೂಡುಬೆಳ್ಳೆ (೨೦೦೪) – ನಾಗಾರಾಧನೆ ಮತ್ತು ಚಿತ್ರಕಲೆ, ಕರ್ನಾಟಕ ಲಲಿತಕಲಾ ಅಕಾಡೆಮಿ, ಬೆಂಗಳೂರು.
೬. ಕರೀಗೌಡ ಬೀಚನಹಳ್ಳಿ, ಮೋಹನ ಕುಂಟಾರ್, ವಿಠಲರಾವ್ ಗಾಯಕ್ವಾಡ್ (ಸಂ) (೨೦೦೦), ಕನ್ನಡ ವಿಶ್ವವಿದ್ಯಾಲಯ ವಿಶ್ವಕೋಶ ೨, ಕರಕುಶಲ ಕಲೆಗಳು, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ
೭. ಕುರಿಯ ವಿಠಲಶಾಸ್ತ್ರಿ (೨೦೦೨) – ಬಣ್ಣದ ಬದುಕು, ಕರ್ನಾಟಕ ಸಂಘ, ಪುತ್ತೂರು, ದಕ್ಷಣ ಕನ್ನಡ.
೮. ತಾಳ್ತಜೆ ಕೃಷ್ಣಭಟ್ಟ(೧೯೭೪) – ಯಕ್ಷಗಾನ  ಪ್ರಭಾ, ಧರ್ಮಸ್ಥಳ.
೯. ಕೇಶವಭಟ್ಟ ಟಿ. (ಪ್ರೊ) (೨೦೦೨) – ಯಕ್ಷಗಾನ ಕಲಾದರ್ಶನ, ಕನ್ನಡ ಸಾಹಿತ್ಯ ಪರಿಷತ್ತು, ಪಂಪಮಹಾಕವಿ ರಸ್ತೆ, ಚಾಮರಾಜಪೇಟೆ, ಬೆಂಗಳೂರು.
೧೦. ಕೇಶವಶರ್ಮ ಕೆ. (ಡಾ) (೨೦೦೪) – ತೆಂಕುತಿಟ್ಟು ಯಕ್ಷಗಾನದ ಮುಖವರ್ಣಿಕೆ, ಕನ್ನಡ ಭಾರತಿ, ಕುವೆಂಪು ವಿಶ್ವವಿದ್ಯಾಲಯ, ಶಿವಮೊಗ್ಗ.
೧೧. ಗಾಯತ್ರೀ ನಾವಡ (ಸಂ) (೧೯೯೩) – ತೇರು, ಸ್ವಾಗತ ಸಮಿತಿ ದ.ಕ. ಜಿಲ್ಲಾ ಆರನೆಯ ಕನ್ನಡ ಸಾಹಿತ್ಯ ಸಮ್ಮೇಳನ, ಕುಂದಾಪುರ.
೧೨. ಗೋಪಾಲಕೃಷ್ಣ ಪುಣಿಂಚತ್ತಾಯ (೧೯೮೩) – ದಕ್ಷಿಣದ ಯಕ್ಷಗಾನ, ಗೋಪಾಲಕೃಷ್ಣ ಪುಣಿಂಚತ್ತಾಯ, ನೆಕ್ರಾಜೆ, ಕಾಸರಗೋಡು.
೧೩. ಗೋಪಾಲಕೃಷ್ಣ ಹೆಗಡೆ (ಡಾ) (೧೯೯೯) – ಯಕ್ಷಗಾನ ವರ್ಣವೈಭವ, ಪ್ರಸಾರಾಂಗ,
ಕನ್ನಡ ವಿಶ್ವವಿದ್ಯಾಲಯ, ಹಂಪಿ.
೧೪. ಜಯಚಂದ್ರರಾಜ ಅರಸು (೧೯೯೫) – ಘಟ್ಟದಕೋರೆ ಯಕ್ಷಗಾನ ಮತ್ತು ಕೋಳಗಾಲ, ಪ್ರಣವಶ್ರೀ ಪ್ರಕಾಶನ, ಜೆ.ಪಿ.ನಗರ, ಬೆಂಗಳೂರು.
೧೫. ನರಸಿಂಹಭಟ್ಟ ಪಾದೆಕಲ್ಲು (ಸಂ) (೧೯೮೧) – ರಂಗವೈಖರಿ, ಶ್ರೀ ಮಾಂಬಾಡಿ ನಾರಾಯಣ ಭಾಗವತರ ಸನ್ಮಾನ ಸಮಿತಿ, ಮಿತ್ತನಡ್ಕ, ದಕ್ಷಿಣ ಕನ್ನಡ.
೧೬. ನಾರಾಯಣಭಟ್ಟ ಪೆರುವೋಡಿ(ನಿರೂಪಣೆ: ನಾ ಕಾರಂತ ಪೆರಾಜೆ), ಹಾಸ್ಯಗಾರನ ಅಂತರಂಗ (೨೦೦೨), ಕನ್ನಡ ಪ್ರಪಂಚ ಪ್ರಕಾಶನ, ಪುತ್ತೂರು.
೧೭. ಪ್ರಭಾಕರ ಜೋಶಿ ಎಂ. (೧೯೮೫) – ಜಾಗರ, ಸುಮನಸಾ ವಿಚಾರ ವೇದಿಕೆ, ಚೊಕ್ಕಾಡಿ.
೧೮. ಪ್ರಭಾಕರ ಜೋಶಿ ಎಂ. (೧೯೮೬) – ಕೇದಗೆ, ಚಿತ್ರಾ ಪ್ರಕಾಶನ, ಮಂಗಳೂರು.
೧೯. ಪ್ರಭಾಕರ ಜೋಶಿ ಎಂ. (ಡಾ), (೧೯೯೯) – ಕೃಷ್ಣ ಸಂಧಾನ ಪ್ರಸಂಗ ಮತ್ತು ಪ್ರಯೋಗ, ಪ್ರಾದೇಶಿಕ ಜಾನಪದ ರಂಗಕಲೆಗಳ ಅಧ್ಯಯನ ಕೇಂದ್ರ, ಎಂ.ಜಿ.ಎಂ. ಕಾಲೇಜು, ಉಡುಪಿ.
೨೦. ಪ್ರಭಾಕರ ಜೋಶಿ ಎಂ. (೧೯೯೪) – ಯಕ್ಷಗಾನ ಪದಕೋಶ, ಪ್ರಾದೇಶಿಕ ಜಾನಪದ ರಂಗಕಲೆಗಳ ಅಧ್ಯಯನ ಕೇಂದ್ರ, ಎಂ.ಜಿ.ಎಂ. ಕಾಲೇಜು, ಉಡುಪಿ.
೨೧. ಪಾದೇಕಲ್ಲು ವಿಷ್ಣುಭಟ್ಟ, ಕೆ.ಪಿ. ರಾಜಗೋಪಾಲ ಕನ್ಯಾನ (ಸಂ), (೨೦೦೪) – ಯಕ್ಷಭೀಮನ ನೂರುಹೆಜ್ಜೆಗಳು,  ಪುತ್ತೂರು, (ಮಾಣಂಗಾಯಿ) ಕೃಷ್ಣಭಟ್ಟ ಸಂಸ್ಮರಣ ಗ್ರಂಥ, ಡಾ. ಕೃಷ್ಣಮೂರ್ತಿ ಪಂಜ, ಸುಳ್ಯ ದಕ್ಷಿಣ ಕನ್ನಡ.
೨೨. ಭಟ್ಟ ಜಿ.ಎಸ್. (೧೯೯೫) – ಯಕ್ಷಗಾನ ಪರಿಶೀಲನ, ಕರ್ನಾಟಕ ಜಾನಪದ ಮತ್ತು ಯಕ್ಷಗಾನ ಅಕಾಡೆಮಿ, ಬೆಂಗಳೂರು
೨೩. ಭಾಸ್ಕರ ರೈ ಕುಕ್ಕುವಳ್ಳಿ (ಸಂ) (೨೦೦೩) – ಒಡ್ಡೋಲಗ, ಬಂಟರ ಯಕ್ಷಗಾನ ಕಲೋತ್ಸವ, ಸಂಸ್ಮರಣ ಸಂಪುಟ, ಬಂಟರ ಯಕ್ಷಗಾನ ಕಲೋತ್ಸವ ಸಮಿತಿ, ಬಂಟರ ಸಂಘ (ರಿ) ಜಪ್ಪು ಮಹಾನವಮಿಕಟ್ಟೆ, ಮಂಗಳೂರು.
೨೪. ಮನೋಹರ ಎಸ್, ಕುಂದರ್ (ಸಂ) – ಚಿತ್ರಗಳ ಮೂಲಕ ಸಮಕಾಲೀನ ಯಕ್ಷಗಾನ (೧೯೯೮), ಶೀನ ಮೀನ ಪ್ರಕಾಶನ, ಬಡಾ ಎರ್ಮಾಳು, ಅಂಚೆ ಪಡು ಉಡುಪಿ.
೨೫. ಮಹಾಬಲಭಟ್ಟ ಮುಳಿಯ(ಸಂ) (೧೯೮೦) – ರಂಗಸ್ಥಳ, ಪೊಳಲಿ ಶಾಸ್ತ್ರಿ ಸ್ಮಾರಕ ಸಮಿತಿ, ಮಂಗಳೂರು.
೨೬. ಮಹಾಬಲಭಟ್ಟ ಮುಳಿಯ (೧೯೮೮) – ಬಣ್ಣದ ವೇಷ ಮತ್ತು ಇತರ ಉಪನ್ಯಾಸಗಳು
ಕರಂಗಲಪಾಡಿ, ಮಂಗಳೂರು
೨೮. ಮಾಧವ ಆಚಾರ್ಯ ಉದ್ಯಾವರ (೧೯೯೯) – ಯಕ್ಷ ಪ್ರಬಂಧಗಳು, ವ್ಯಾಸ ಪ್ರಕಾಶನ,  ಸಿರಿಮನೆ, ಉಡುಪಿ.
೨೯. ಮಾಲಿನಮಲ್ಯ (ಸಂ) – (೧೯೯೪) – ಶಿವಕಾರಂತರ ಲೇಖನಗಳು, ಸಂಪುಟ ೩, ಕಲಾಜಗತ್ತು, ಪ್ರಸಾರಾಂಗ, ಮಂಗಳೂರು ವಿಶ್ವವಿದ್ಯಾಲಯ, ಮಂಗಳ ಗಂಗೋತ್ರಿ.
೩೦. ಮೋಹನ ಕುಂಟಾರ್ (ಡಾ) (೨೦೦೦) – ಯಕ್ಷಗಾನ ವಾಚಿಕಾಧ್ಯಯನ, ಪ್ರಸಾರಾಂಗ,
ಕನ್ನಡ ವಿಶ್ವವಿದ್ಯಾಲಯ, ಹಂಪಿ.
೩೧. ರಾಘವ ನಂಬಿಯಾರ್ ಕೆ.ಎಂ. (ಸಂ) (೧೯೯೮) – ವಿಲೋಕನ, ಇಳಾ ಪ್ರಕಾಶನ, ಬೆಂಗಳೂರು.
೩೨. ರಾಘವ ನಂಬಿಯಾರ್ ಕೆ.ಎಂ. (ಸಂ) (೨೦೦೧) – ಮುಳಿಯ ಮಹಾಬಲಭಟ್ಟ, ಕರ್ನಾಟಕ ಸಂಘ, ಪುತ್ತೂರು. ದಕ್ಷಿಣ ಕನ್ನಡ.
೩೩. ರಾಘವ ನಂಬಿಯಾರ್ ಕೆ.ಎಂ. (೨೦೦೨) – \ಜಿ<uಡಿ|ಏ, ರಾಷ್ಟ್ರಕವಿ ಗೋವಿಂದ ಪೈ ಸಂಶೋಧನ ಕೇಂದ್ರ, ಎಂ.ಜಿ.ಎಂ. ಕಾಲೇಜು, ಉಡುಪಿ.
೩೪. ರಾಘವ ನಂಬಿಯಾರ್ ಕೆ.ಎಂ. (೨೦೦೩) – ದೀವಟಿಗೆ, ಅತ್ರಿ ಬುಕ್ ಸೆಂಟರ್, ಶರಾವತಿ ಕಟ್ಟಡ, ಬಲ್ಮಠ, ಮಂಗಳೂರು.
೩೫. ರಾಜಗೋಪಾಲ ಕ.ವೆಂ. (೧೯೯೭) – ಬೌದ್ಧಮತದಲ್ಲಿ ಯಕ್ಷಕಲೆ, ಕೊಂಡಜ್ಜಿ ಪ್ರಕಾಶನ, ಬೆಂಗಳೂರು.
೩೬. ರಾಜೇಂದ್ರ ಡಿ.ಕೆ. (ಡಾ) (೧೯೮೦) – ದಕ್ಷಿಣ ಕರ್ನಾಟಕದ ಜನಪದ ರಂಗಭೂಮಿ,  ಪ್ರಸಾರಾಂಗ, ಮೈಸೂರು ವಿಶ್ವವಿದ್ಯಾಲಯ, ಮೈಸೂರು.
೩೭. ರಾಮಕೃಷ್ಣಜೋಶಿ (ಡಾ) (೧೯೯೮) – ಇಡಗುಂಜಿ ಮೇಳ, ಚಿಂತನ ಪ್ರಕಾಶನ, ೫೫೧ ಎಸ್. ೨೪ನೇ ತಿರುವು, ಹೆಬ್ಬಾಳ ಎರಡನೆ ಹಂತ, ಅಂಚೆ ಹಿನಕಲ್, ಮೈಸೂರು.
೩೮. ರಾಮಚಂದ್ರ ಉಚ್ಚಿಲ (೧೯೯೩) – ಯಕ್ಷಗಾನ ನಡೆದು ಬಂದ ದಾರಿ, ಕಲಾಗಂಗೋತ್ರಿ, ಯಕ್ಷಗಾನ ಅಧ್ಯಯನ ಕೇಂದ್ರ ಸೋಮೇಶ್ವರ, ಉಚ್ಚಿಲ.
೩೯. ರಾವ್ ಎಚ್.ಬಿ.ಎಲ್. (ಪ್ರ.ಸಂ) (೧೯೮೬) – ರಸಋಷಿ ದಾಮೋದರ ಮಂಡೆಚ್ಚರ ಸಂಸ್ಮರಣ ಗ್ರಂಥ, ಪದವೀಧರ ಯಕ್ಷಗಾನ ಸಮಿತಿ, ಮುಂಬಯಿ.
೪೦. ವಿವೇಕ ರೈ ಬಿ.ಎ. (ಡಾ) ಯದುಪತಿಗೌಡ, ರಾಜಶ್ರೀ (ಸಂ) (೨೦೦೧)- ಭೂತಾರಾಧನೆಯ ಬಣ್ಣಗಾರಿಕೆ, ಮಂಗಳೂರು ವಿಶ್ವವಿದ್ಯಾಲಯ, ಮಂಗಳ ಗಂಗೋತ್ರಿ.
೪೧. ವಿಶ್ವನಾಥ ಎ.ಎಸ್. ಯಕ್ಷಗಾನ ದೃಶ್ಯಕಲೆಯ ಮುಖವರ್ಣಿಕೆ ಮತ್ತು ವೇಷಭೂಷಣ
(ವಿಶೇಷವಾಗಿ ಬಡಗು, ತೆಂಕುತಿಟ್ಟನ್ನು ಅನುಲಕ್ಷಿಸಿ) ಅಪ್ರಕಟಿತ ಎಂಫಿಲ್ ಪ್ರಬಂಧ ಕನ್ನಡ ವಿಶ್ವವಿದ್ಯಾಲಯ, ಹಂಪಿ.
೪೨. ವಿಶ್ವನಾಥ ಶೇಟ್ ಹಾರ್ಸಿಕಟ್ಟಾ (೨೦೦೧) – ಆಹಾರ್ಯ ಕಮ್ಮಟ, ಗ್ರಾಮ ವಾಙ್ಮಯೀ ಹೆಗ್ಗರಣಿ, ಉತ್ತರ ಕನ್ನಡ.
೪೩. ಶ್ರೀಕೃಷ್ಣ ಭಟ್ಟ ಪಿ. (ಡಾ) (ಸಂ) (೧೯೯೮) – ಪೊಂಗದಿರು, ಪುಂಡೂರು ವೆಂಕಟರಾಜ  ಪುಣಿಂಚತ್ತಾಯ ಷಷ್ಟ್ಯಬ್ಧ ಅಭಿನಂದನ ಗ್ರಂಥ, ಶ್ರೀ ಪುಂಡೂರು ವೆಂಟಕರಾಜ ಪುಣಿಂಚತ್ತಾಯ ಷಷ್ಟ್ಯಬ್ಧ ಅಭಿನಂದನ ಸಮಿತಿ, ಕಾಸರಗೋಡು.
೪೪. ಶಿವರಾಮ ಕಾರಂತ, (೧೯೫೭) – ಯಕ್ಷಗಾನ ಬಯಲಾಟ, ಹರ್ಷ ಮುದ್ರಣ, ಪ್ರಕಟಣಾಲಯ, ಪುತ್ತೂರು, ದಕ್ಷಿಣ ಕನ್ನಡ.
೪೫. ಶಿವರಾಮ ಕಾರಂತ (ಸಂ) ಮಾಲಿನಿಮಲ್ಯ (೨೦೦೦) – ಯಕ್ಷರಂಗಕ್ಕಾಗಿ…ಶಿವರಾಮ ಕಾರಂತ ಅಧ್ಯಯನ ಕೇಂದ್ರ, ವಿವೇಕಾನಂದ ಕಾಲೇಜು, ಪುತ್ತೂರು.
೪೬. ಶಿವರಾಮ ಕಾರಂತ (೧೯೭೪) – ಯಕ್ಷಗಾನ, ಪ್ರಸಾರಾಂಗ, ಮೈಸೂರು ವಿಶ್ವವಿದ್ಯಾ ನಿಲಯ, ಮೈಸೂರು.
೪೭. ಸುಶೀಲ ಉಪಾದ್ಯಾಯ ಪಿ. (ಡಾ) (೧೯೯೮) – ದಕ್ಷಿಣ ಭಾರತದ ಜಾನಪದ, ಗೋವಿಂದ ಪೈ ಸಂಶೋಧನ ಕೇಂದ್ರ, ಉಡುಪಿ.
೪೮. ಹರಿದಾಸಭಟ್ಟ ಕು.ಶಿ. (ಸಂ) (೧೯೭೮) – ಸಮಗ್ರ ಯಕ್ಷಗಾನ ಪರಂಪರೆ ಮತ್ತು ಪ್ರಯೋಗ, ಗೋವಿಂದ ಪೈ ಸಂಶೋಧನ ಕೇಂದ್ರದ ಪರವಾಗಿ ಗೀತಾ ಬುಕ್ ಹೌಸ್, ಮೈಸೂರು.
ಲೇಖನಗಳು
೧. ಅಪ್ಪುಕುಟ್ಟನ್ ನಾಯರ್ ಡಿ. (೧೯೯೭) – ಕಥಕಳಿ, ಕೇರಳ ಕಲಾಮಾಲ, (ಅನು) ಡಾ. ಎಂ. ರಾಮ, ಕರ್ನಾಟಕ ಸಂಘ, ತಿರುವನಂತಪುರ.
೨. ಕುರುಪ್ ಕೆ.ಕೆ. ಎನ್. (೧೯೯೭) – ತೆಯ್ಯಂ, ಕೇರಳ ಕಲಾಮಾಲ (ಅನು) ಡಾ.ಎಂ. ರಾಮ, ಕರ್ನಾಟಕ ಸಂಘ, ತಿರುವನಂತಪುರ.
೩. ಕೃಷ್ಣಭಟ್ಟ ಕುಕ್ಕಿಲ (೧೯೮೧) – ಆಂಧ್ರ ಯಕ್ಷಗಾನ ತುಲನಾತ್ಮಕ ವಿವೇಚನೆ, ರಂಗವೈಖರಿ (ಸಂ) ಪಾದೆಕಲ್ಲು ನರಸಿಂಹಭಟ್ಟ ಶ್ರೀ ಮಾಂಬಾಡಿ ನಾರಾಯಣ ಭಾಗವತರ ಸನ್ಮಾನ ಸಮಿತಿ, ಮಿತ್ತನಡ್ಕ, ದಕ್ಷಿಣ ಕನ್ನಡ.
೪. ಕೃಷ್ಣಭಟ್ ಪಿ. ವಿದ್ವಾನ್ (೧೯೯೩) – ಪೀಠಿಕೆ ವೇಷ, ಖಳನಾಯಕ ವೇಷದ ಕಲ್ಪನೆ, ಯಕ್ಷರತ್ನ, ಪಂಚಮ ಯಕ್ಷಗಾನ ಸಾಹಿತ್ಯ ಸಮ್ಮೇಳನದ ಸಂಸ್ಮರಣ ಗ್ರಂಥ (ಸಂ) ಎಚ್.ಬಿ.ಎಲ್.ರಾವ್, ಪೆರ್ಲ ಕೃಷ್ಣಭಟ್ ಪದವೀಧರ ಯಕ್ಷಗಾನ ಸಮಿತಿ (ರಿ) ಮುಂಬಯಿ.
೫. ಕೃಷ್ಣಭಟ್ಟ ಸೇಡಿಯಾಪು (೧೯೮೦) – ಯಕ್ಷಗಾನದ ಸ್ತ್ರೀವೇಷ, ರಂಗಸ್ಥಳ (ಸಂ) ಮುಳಿಯ ಮಹಾಬಲಭಟ್ಟ ಪೊಳಲಿ ಶಾಸ್ತ್ರಿ ಸ್ಮಾರಕ ಸಮಿತಿ, ಮಂಗಳೂರು.
೬. ಗೌರೀಶ ಕಾಯ್ಕಿಣಿ (೧೯೮೦) – ಯಕ್ಷಗಾನ ಬಯಲಾಟದ ಮೂಲ ಗೊಂಬೆಯಾಟ, ರಂಗಸ್ಥಳ (ಸಂ) ಮುಳಿಯ ಮಹಾಬಲಭಟ್ಟ, ಪೊಳಲಿ ಶಾಸ್ತ್ರಿ ಸ್ಮಾರಕ ಸಮಿತಿ, ಮಂಗಳೂರು.
೭. ಚಂದ್ರಶೇಖರ ಕಂಬಾರ (೧೯೮೧) – ಕನ್ನಡ ಜನಪದ ರಂಗಭೂಮಿ, ರಂಗವೈಖರಿ (ಸಂ) ಪಾದೆಕಲ್ಲು ನರಸಿಂಹಭಟ್ಟ ಶ್ರೀ ಮಾಂಬಾಡಿ ನಾರಾಯಣ ಭಾಗವತರ ಸನ್ಮಾನ ಸಮಿತಿ, ಮಿತ್ತನಡ್ಕ ದಕ್ಷಿಣ ಕನ್ನಡ.
೮. ನಾರಾಯಣ ಭಾಗವತ ಬಲಿಪ (೧೯೮೦) – ತೆಂಕುತಿಟ್ಟಿನ ಬಯಲಾಟದ ಪೂರ್ವರಂಗ, ರಂಗಸ್ಥಳ (ಸಂ) ಮುಳಿಯ ಮಹಾಬಲಭಟ್ಟ ಪೊಳಲಿ ಶಾಸ್ತ್ರಿ ಸ್ಮಾರಕ ಸಮಿತಿ, ಮಂಗಳೂರು.
೯. ನಾರಾಯಣ ಪಿಶಾರಡಿ ಕೆ.ಪಿ. (ಅನು) (೧೯೯೭) – ಕೂಡಿಯಾಟ್ಟಂ, ಕೇರಳ ಕಲಾಮಾಲ ಡಾ. ಎಂ. ರಾಮ, ಕರ್ನಾಟಕ ಸಂಘ, ತಿರುವನಂತಪುರ.
೧೦. ನಾಯರ್ ಎಸ್.ಕೆ. (ಡಾ) (ಸಂ), (೧೯೮೦) – Art and Literature of Kathakali, ರಂಗಸ್ಥಳ ಮುಳಿಯ ಮಹಾಬಲಭಟ್ಟ, ಪೊಳಲಿ ಶಾಸ್ತ್ರಿ ಸ್ಮಾರಕ ಸಮಿತಿ, ಮಂಗಳೂರು.
೧೧. ತಿಪ್ಪೆಸ್ವಾಮಿ ಪಿ.ಆರ್. (೧೯೮೦) – ಜನಪದ ನೃತ್ಯ ನಾಟಕಗಳ ವೇಷಭೂಷಣ ರಂಗಸ್ಥಳ. (ಸಂ.) ಮುಳಿಯ ಮಹಾಬಲಭಟ್ಟ ಪೊಳಲಿ ಶಾಸ್ತ್ರಿ ಸ್ಮಾರಕ ಸಮಿತಿ, ಮಂಗಳೂರು.
೧೨. ಪೆರ್ನಡ್ಕ ಶ್ಯಾಮಭಟ್ಟ …..
೧೩. ಭಾರ್ಗವನ್ ಪಿಳ್ಳೆ ಜಿ. (೧೯೯೭) – ಮುಡಿಯೇಟ್ಟ್, ಕೇರಳ ಕಲಾಮಾಲ (ಅನು)   ಡಾ. ಎಂ. ರಾಮ, ಕರ್ನಾಟಕ ಸಂಘ, ತಿರುವನಂತಪುರ.
೧೪. ಭಾಸ್ಕರ ರೈ ಕುಕ್ಕುವಳ್ಳಿ (೧೯೯೩) – ಹಾಸ್ಯ ವೇಷದ ಕಲ್ಪನೆ, ಯಕ್ಷರತ್ನ, ಪಂಚಮ ಯಕ್ಷಗಾನ ಸಾಹಿತ್ಯ ಸಮ್ಮೇಳನದ ಸಂಸ್ಮರಣ ಗ್ರಂಥ – ಎಚ್.ಬಿ.ಎಲ್.ರಾವ್, ಪೆರ್ಲ ಕೃಷ್ಣಭಟ್ಟ (ಸಂ) ಪದವೀಧರ ಯಕ್ಷಗಾನ ಸಮಿತಿ (ರಿ) ಮುಂಬಯಿ.
೧೫. ಮುರಳೀ ಮಾಧವನ್ ಪಿ.ಸಿ. (೧೯೯೭) – ಕೃಷ್ಣನಾಟ್ಟಂ, ಕೇರಳ ಕಲಾಮಾಲ (ಅನು) ಡಾ. ಎಂ. ರಾಮ, ಕರ್ನಾಟಕ ಸಂಘ, ತಿರುವನಂತಪುರ.
೧೬.  ಮೋಹನ ಕುಂಟಾರ್ (ಡಾ) (೨೦೦೨) – ಕಲೆಗಳ ಹುಟ್ಟು ಮತ್ತು ಸಮಕಾಲೀನ ಪ್ರಸ್ತುತತೆ, ದ್ರಾವಿಡ ಅಧ್ಯಯನ, ಸಂಪುಟ ೨, ಸಂಚಿಕೆ ೧, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ವಿದ್ಯಾರಣ್ಯ ೫೮೩ ೨೭೬.
೧೭.  ಮೋಹನ ಕುಂಟಾರ್ (ಡಾ) (೨೦೦೪) – ನಾಗಾರಾಧನೆಯಿಂದ ಯಕ್ಷಗಾನದೆಡೆಗೆ ಧಾರ್ಮಿಕ ಸಂಚಾಲನ, ದ್ರಾವಿಡ ಅಧ್ಯಯನ, ಸಂಪುಟ ೪, ಸಂಚಿಕೆ ೧, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ವಿದ್ಯಾರಣ್ಯ ೫೮೩ ೨೭೬.
೧೮. ರಾಮಚಂದ್ರ ಉಚ್ಚಿಲ (೧೯೮೦) – ತೆಂಕುತಿಟ್ಟಿನ ವೇಷಭೂಷಣ (ಅ)ವ್ಯವಸ್ಥೆ, ರಂಗಸ್ಥಳ (ಸಂ) ಮುಳಿಯ ಮಹಾಬಲಭಟ್ಟ ಪೊಳಲಿ ಶಾಸ್ತ್ರಿ ಸ್ಮಾರಕ ಸಮಿತಿ, ಮಂಗಳೂರು.
೧೯. ರಾಮಕೃಷ್ಣನ್ ಕಡಮನಿಟ್ಟ (೧೯೯೭) – ಪಡಯಣಿ, ಕೇರಳ ಕಲಾಮಾಲ (ಅನು) ಡಾ.ಎಂ.ರಾಮ, ಕರ್ನಾಟಕ ಸಂಘ, ತಿರುವನಂತಪುರ.
೨೦. ವೆಂಕಟರಾಜ ಪುಣಿಂಚತ್ತಾಯ (೧೯೮೦) – ಕಥಕಳಿ, ಯಕ್ಷಗಾನ, ಕೇಳಿಕೆ, ರಂಗಸ್ಥಳ (ಸಂ) ಮುಳಿಯ ಮಹಾಬಲಭಟ್ಟ ಪೊಳಲಿಶಾಸ್ತ್ರಿ ಸ್ಮಾರಕ ಸಮಿತಿ, ಮಂಗಳೂರು.
೨೧. ಶರ್ಮ ವಿ.ಎಸ್. (೧೯೯೭) – ತುಳ್ಳಲ್, ಕೇರಳ ಕಲಾಮಾಲ (ಅನು) ಡಾ. ಎಂ. ರಾಮ, ಕರ್ನಾಟಕ ಸಂಘ, ತಿರುವನಂತಪುರ.
೨೨. ಶಿವರಾಮ ಕಾರಂತ (೧೯೮೦) – ಕನ್ನಡ ನಾಡಿನ ಜಾನಪದ ರಂಗಭೂಮಿ, ರಂಗಸ್ಥಳ (ಸಂ) ಮುಳಿಯ ಮಹಾಬಲಭಟ್ಟ ಪೊಳಲಿ ಶಾಸ್ತ್ರಿ ಸ್ಮಾರಕ ಸಮಿತಿ, ಮಂಗಳೂರು.
೨೩. ಶ್ರೀಕೃಷ್ಣಭಟ್ಟ ಅರ್ತಿಕಜೆ (೧೯೮೧) – ತಮಿಳುನಾಡಿನ ಜನಪದ ರಂಗಭೂಮಿ, ತೆರುಕೂತ್ತು ರಂಗವೈಖರಿ (ಸಂ.) ಪಾದೆಕಲ್ಲು ನರಸಿಂಹಭಟ್ಟ ಶ್ರೀ ಮಾಂಬಾಡಿ ನಾರಾಯಣ ಭಾಗವತರ ಸನ್ಮಾನ ಸಮಿತಿ, ಮಿತ್ತನಡ್ಕ, ದಕ್ಷಿಣ ಕನ್ನಡ.
೨೪. ಸುಬ್ಬಣ್ಣ ಭಟ್ಟ ಎಚ್. (೧೯೯೫) – ಬಡಗುತಿಟ್ಟು ಯಕ್ಷಗಾನ ಪ್ರಸಾಧನದ ಕೆಲವು ಹೊಸ ಸವಾಲುಗಳು, ಯಕ್ಷವಿಂಶತಿ (ಗೌ.ಸಂ) ಪ್ರೊ. ಎ.ನಾರಾಯಣ ಆಚಾರ್ಯ ಭಂಡಾರಕರ್ಸ್‌ ಆರ್ಟ್ಸ್ ಮತ್ತು ಸಯನ್ಸ್ ಕಾಲೇಜು, ಕುಂದಾಪುರ.
೨೫. ಸುಬ್ಬಣ್ಣ ಭಟ್ಟ ಡಿ.ಕೆ. – ತೆಂಕುತಿಟ್ಟಿನ ವೇಷರಚನೆ (೧೯೮೦) ರಂಗಸ್ಥಳ (ಸಂ) ಮುಳಿಯ ಮಹಾಬಲಭಟ್ಟ ಪೊಳಲಿ ಶಾಸ್ತ್ರಿ ಸ್ಮಾರಕ ಸಮಿತಿ, ಮಂಗಳೂರು.
ಮಲಯಾಳಂ ಕೃತಿಗಳು
೧. ಗೋಪಿನಾಥ ಪಿಳ್ಳೆ ವಟ್ಟಪರಂಬಿಲ್ (೨೦೦೨) – ಕಥಕಳಿ, ಪ್ರವೇಶಿಕ ಕೇರಳ ಭಾಷಾ
ಇನ್ಸ್‌ಟಿಟ್ಯೂಟ್, ತಿರುವನಂತಪುರ.
೨. ಚುಮ್ಮಾರ್ ಚೂಂಡಲ್ (ಡಾ) (೧೯೮೮) – ಕಣ್ಣಿಯಾರ್‌ಕಳಿ, ಕೇರಳ ಭಾಷಾ ಇನ್ಸ್‌ಟಿಟ್ಯೂಟ್, ತಿರುವನಂತಪುರ.
೩. ಚುಮ್ಮಾರ್ ಚೂಂಡಲ್ (ಡಾ) (೨೦೦೩) – ಜನಜೀವಿತವುಂ ಕಲಗಳುಂ, ಕೇರಳ ಫೋಕ್‌ಲೋರ್ ಅಕಾಡೆಮಿ, ಕಣ್ಣೂರು.
೪. ನಾರಾಯಣ ಪಿಶಾರಡಿ ಕೆ.ಪಿ. (ಡಾ) (೨೦೦೨) – ಕಲಾಲೋಕಂ, ಕೇರಳ ಸಾಹಿತ್ಯ ಅಕಾಡೆಮಿ, ತಿಶ್ಶೂರು.
೫. ಪರಮೇಶ್ವರನ್ ಏವೂರು (೨೦೦೦) – ಕುಂಜನುಂ ತುಳ್ಳಲುಂ, ಕೇರಳ ಭಾಷಾ ಇನ್ಸ್‌ಟಿಟ್ಯೂಟ್, ತಿರುವನಂತಪುರ.
೬. ಭಾರ್ಗವನ್ ಪಿಳ್ಳೆ ಜಿ. (೨೦೦೦) – ನಾಟರಂಙ ವಿಕಾಸವುಂ ಪರಿಣಾಮವುಂ, ಕೇರಳ ಭಾಷಾ ಇನ್ಸ್‌ಟಿಟ್ಯೂಟ್, ತಿರುವನಂತಪುರ.
೭. ರಾಘವನ್ ಪಯ್ಯನಾಡ್ (೧೯೭೯) – ತೆಯ್ಯವುಂ ತೋಟ್ಟಪಾಟುಂ, ….
೮. ರಾಘವನ್ ಪಯ್ಯನಾಡ್ (೧೯೯೮) – ಫೋಕ್‌ಲೋರಿನ್ ಒರು ಪಠನ ಪದ್ಧತಿ, ಕೇರಳ ಸಾಹಿತ್ಯ ಅಕಾಡೆಮಿ, ತ್ರಿಶ್ಶೂರು.
೯. ರಾಮ್‌ಮೋಹನ್ ಪಿ.ಎಂ. (೨೦೦೩) – ನೇಪಥ್ಯಂ, ಕೇರಳ ಕಲಾಮಂಡಲಂ, ತ್ರಿಶ್ಶೂರು.
೧೦. ರಾಮವರ್ಮ ಅಂಬಲಪುಳ (ಪ್ರೊ) (೨೦೦೨) – ಕಥಕಳಿ ನಿರೂಪಣಂ, ನ್ಯಾಶನಲ್ ಬುಕ್‌ಸ್ಟಾಲ್, ಕೋಟ್ಟಯಂ.
೧೧. ವಿಷ್ಣುನಂಬೂದಿರಿ ಎಂ.ವಿ. (ಡಾ) (ಸಂ) – ಫೋಕ್‌ಲೋರ್ ಪ್ರಬಂಧಙಳ್ ಕೇರಳ ಫೋಕ್‌ಲೋರ್ ಅಕಾಡೆಮಿ, ಕಣ್ಣೂರು.
೧೨. ಸ್ಕರಿಯಾ ಸಕರಿಯಾ, (ಸಂ) (೧೯೯೯) – ೫೦೦ ವರ್ಷತ್ತೆ ಕೇರಳಂ, ತಾರತಮ್ಯಪಠನ ಸಂಘಂ, ಚಙನಾಶ್ಯೇರಿ, ಕರಂಟ್ ಬುಕ್ಸ್, ಕೋಟ್ಟಯಂ.
ಲೇಖನಗಳು
೧. ಚೆರಿಯ ರಾಮಚಾಕ್ಯಾರ್ ಪೈಂಗುಳಂ ೨೦೦೩ – ಕೂಡಿಯಾಟತ್ತಿಂಡೆ ರೂಪವುಂ ಭಾವವುಂ, ಕೇರಳ ಕಲಾಮಂಡಲಂ, ತ್ರೈಮಾಸಿಕ (ಸಂ) ಕಲ್ಪಟ್ಟ ಬಾಲಕೃಷ್ಣನ್ (ಡಾ) ಸಂ.೧, ಸಂ.೧.
೨. ಮಾರ್ಗಿಸತಿ ಕೂಡಿಯಾಟತ್ತಿಲೆ ಸ್ತ್ರೀವೇಷಂ, ಕೇರಳ ಕಲಾಮಂಡಲಂ, ತ್ರೈಮಾಸಿಕ (ಸಂ) ಕಲ್ಪಟ್ಟ ಬಾಲಕೃಷ್ಣನ್ (ಡಾ) ಸಂ. ೧, ಸಂ.೧. ಮಾರ್ಚ್ ೨೦೦೩.
೩. ವಿಷ್ಣುನಂಬೂದಿರಿ ಎಂ.ವಿ.(ಡಾ) (ಪ್ರ.ಸಂ) (೨೦೦೨) – ಪೊಲಿ(ಚಾತುರ್ಮಾಸಿಕ), ಸಂಪುಟ ೧, ಸಂಚಿಕೆ ೩, ಏಪ್ರಿಲ್-ಆಗಸ್ಟ್ ೨೦೦೩, ಕೇರಳ ಫೋಕ್‌ಲೋರ್ ಅಕಾಡೆಮಿ, ಕಣ್ಣೂರು.
೪. ಶೈಲಜಾ ಕಲಾಮಂಡಲಂ – ಕೂಡಿಯಾಟತ್ತಿಲೆ ಸ್ತ್ರೀವೇಷಂ, ಕೇರಳ ಕಲಾಮಂಡಲಂ ತ್ರೈಮಾಸಿಕ (ಸಂ) ಕಲ್ಪಟ್ಟ ಬಾಲಕೃಷ್ಣನ್ (ಡಾ) ೨೦೦೩ – ಸಂಪುಟ ೧, ಸಂಚಿಕೆ ೧, ಮಾರ್ಚ್.

ಯಕ್ಷಗಾನ ಆಹಾರ್ಯ: ಅನುಬಂಧ ೨: ಮಾಹಿತಿದಾರರು
೧. ಅಮೃತ ಸೋಮೇಶ್ವರ ಒಲುಮೆ, ಕೋಟೆಕಾರು ಅಂಚೆ ೫೭೫೧೫೨, ಮಂಗಳೂರು ದಕ್ಷಿಣ ಕನ್ನಡ.
೨. ಈಶ್ವರ ಪ್ರಸಾದ್, ಧರ್ಮಸ್ಥಳ ಅಂಚೆ, ಬೆಳ್ತಂಗಡಿ ತಾ., ದಕ್ಷಿಣ ಕನ್ನಡ.

೪. ಕೆ.ಕಮಲಾಕ್ಷ, ಉಪನ್ಯಾಸಕರು, ಸರಕಾರಿ ಕಾಲೇಜು, ಕಾಸರಗೋಡು.

೬. ಕುಂಬ್ರಾಜೆ (೫೦), ಕೋಪಾಳ ಮೂಲೆ, ಮಾಚಾವು, ಅಂಚೆ ಕುಂಬ್ದಾಜೆ, ಕಾಸರಗೋಡು.
೭. ಕೃಷ್ಣನ್ ಪಣಿಕರ್ (೩೦), ಆಡೂರು ಮನೆ, ಮುಳ್ಳೇರಿಯಾ ಅಂಚೆ, ಕಾಸರಗೋಡು.
೮. ಗಂಗಾಧರ ಪುತ್ತೂರು, ಉಪ್ಪಿನಂಗಡಿ, ಪುತ್ತೂರು.
೯. ಗಣೇಶ (೨೭), ಸುಗ್ಗಾಡ ಮನೆ, ಚಿಪ್ಪಾರು ಅಂಚೆ, ಉಪ್ಪಳ ದಾರಿ, ಕಾಸರಗೋಡು
೧೦. ಗಣೇಶ ನಾಯ್ಕ, ಮುಗ್ವಾ, ಸಂಕದ ಬಾಗಿಲು, ಹೊನ್ನಾವರ, ಉ.ಕ

೧೨. ಗೋವಿಂದಭಟ್ ಕೆ., ಸಫಲಪುರ, ಹೆದ್ದೂರು ಅಂಚೆ, ತೀರ್ಥಹಳ್ಳಿ ತಾ, ಶಿವಮೊಗ್ಗ
೧೩. ಚಂದ್ರಶೇಖರ ಮಾಸ್ಟರ್ (೪೦) ಹವ್ಯಾಸಿ ಯಕ್ಷಗಾನ ಕಲಾವಿದರು, ಬಾಯಾರು ಮನೆ, ಚಪ್ಪಾರು ಅಂಚೆ, ಉಪ್ಪಳ, ಕಾಸರಗೋಡು.
೧೪. ಜಯರಾಮ ಪಾಟಾಳಿ, ಮುಂಡೋಳು ಮನೆ, ಬಡಗನ್ನೂರು, ಪುತ್ತೂರು ತಾ. ದಕ್ಷಿಣ ಕನ್ನಡ
೧೫. ದಿವಾಕರ ರೈ ಸಂಪಾಜೆ, ಸಂಪಾಜೆ, ಸುಳ್ಯ.
೧೬. ದಿನಕರ ಪಚ್ಚನಾಡಿ, ಬೊಂದೇಲ್ ಮನೆ, ಮಂಗಳೂರು ೫೭೫೦೦೮.

೧೮. ನಯನಕುಮಾರ್ (೫೮), ಉಜ್ರುಪಾದೆ ಮನೆ, ಪುತ್ತೂರು ತಾ. ದಕ್ಷಿಣ ಕನ್ನಡ.

೨೦. ನಾರಾಯಣ ಕುರುಪ್ಪ್, ಇಂದಿರಾನಗರ, ತಿರುವನಂತಪುರಂ, ಕಥಕಳಿ
೨೧. ನಾರಾಯಣ ಭಟ್, ಪೆರುವೋಡಿ, ಪುತ್ತೂರು.
೨೨. ನಾರಾಯಣ ಟಿ. (೪೫) ಹವ್ಯಾಸಿ ಯಕ್ಷಗಾನ ಕಲಾವಿದರು, ಚಿಪ್ಪಾರು ಸಜಿಪ ಮನೆ, ಅಮ್ಮೇರಿ ಅಂಚೆ, ಉಪ್ಪಳ, ಕಾಸರಗೋಡು.
೨೩. ಪದ್ಮನಾಭ ಪೂಜಾರಿ ಕೆ.ಎ. (೫೦) (ಹವ್ಯಾಸಿ ಯಕ್ಷಗಾನ ಕಲಾವಿದರು) ಉಪನ್ಯಾಸಕರು, ಸರಕಾರಿ ಕಾಲೇಜು, ಕಾಸರಗೋಡು.
೨೪. ಪ್ರಭಾಕರ ಜೋಶಿ ಎಂ., ಪೀಸ್ ಲ್ಯಾಂಡ್ ಅಪಾರ್ಟ್‌ಮೆಂಟ್, ಕದ್ರಿ ಕಂಬಳ, ಮಂಗಳೂರು.
೨೫.  ಪ್ರಭಾವಕರ ರಾವ್ (೬೪) (ಪ್ಯಾರ್ ನಾವೂರು) ನಾವೂರು, ಸುಳ್ಯ, ದಕ್ಷಿಣ ಕನ್ನಡ.
೨೬. ಬಾಬು (೫೨), ಕೋಪಾಳಮೂಲೆ, ಕುಂಬ್ಡಾಜೆ ಅಂಚೆ, ಕಾಸರಗೋಡು ೬೭೧ ೫೫೧, ಬೂತೊ.

೨೮. ಮಂಜುನಾಥ ಭಟ್ (೫೦), ಯಕ್ಷಗಾನ ಕಲಾವಿದರು, ಬೆಳ್ಳಾರೆ, ಸುಳ್ಯ.
೨೯. ಮಹಾಲಿಂಗ ಭಟ್ ಹೊಸಹಿತ್ಲು (೬೦) ಯಕ್ಷಗಾನ ಕಲಾವಿದರು, ತಲೇಕಿ ಮನೆ, ಮೀಯಪದವು ಅಂಚೆ, ಮಂಜೇಶ್ವರ, ಕಾಸರಗೋಡು.
೩೦. ಮಹೇಶ ಮಣಿಯಾಣಿ (೩೦), ಬೊಳ್ಳಾಜೆ ಅಂಚೆ, ಸುಳ್ಯ ೫೭೪೨೪೮, ಯಕ್ಷಗಾನ ಕಲಾವಿದರು.
೩೧. ಮೋಹನ ಕೃಷ್ಣ ರೈ (೩೨), ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ವಿದ್ಯಾರಣ್ಯ, ಹೊಸಪೇಟೆ.
೩೨. ರವೀಂದ್ರನ್ (೫೨), ಕುಂಡೇನ ಹೌಸ್, ಉಪ್ಪಿಲಕಲ್ ಅಂಚೆ, ನೀಲೇಶ್ವರ, ಕಾಸರಗೋಡು.
೩೩. ಲಕ್ಷ್ಮಿನಾರಾಯಣಭಟ್ ಪೂಕಳ(೬೫), ಯಕ್ಷಗಾನ ಕಲಾವಿದರು, ಆರ‍್ಯಾಪು ಅಂಚೆ, ಪುತ್ತೂರು ತಾ.
೩೪. ವಸಂತಗೌಡ ಎನ್. (೪೮), ಕಾಯರ್ತಡ್ಕ ಅಂಚೆ, ಬೆಳ್ತಂಗಡಿ.
೩೫. ವಿಶ್ವನಾಥ್ ಎ.ಎಸ್ (೩೦), ಕುಂದಾಪುರ.
೩೬. ವಿಶ್ವನಾಥ ಗೌಡ (೪೭), ಯಕ್ಷಗಾನ ಕಲಾವಿದರು, ತೊಡಿಕಾನ, ಸುಳ್ಯ, ದಕ್ಷಿಣ ಕನ್ನಡ.
೩೭. ವಿಶ್ವನಾಥ ಶೇಟ್, ಹಾರ್ಸಿಕಟ್ಟಾ, ಗ್ರಾಮ ವಾಙ್ಮಯೀ, ಹೆಗ್ಗರಣಿ, ಸಿರ್ಸಿ, ಉತ್ತರ ಕನ್ನಡ.
೩೮. ವೆಂಕಟ್ರಾಮ್, ಹವ್ಯಾಸಿ ಯಕ್ಷಗಾನ ಕಲಾವಿದರು, ಸುಳ್ಯ, ದಕ್ಷಿಣ ಕನ್ನಡ.

೪೧. ಶ್ರೀಧರರಾವ್ ಅಡೂರು (೬೫) ಯಕ್ಷಗಾನ ಕಲಾವಿದರು, ಚಂದ್ರನಿವಾಸ, ಉರುಡೂರು ಅಂಚೆ, ಅಡೂರು ೬೭೧೫೪೩ ಕಾಸರಗೋಡು ಜಿಲ್ಲೆ.
೪೨. ಶ್ರೀಧರ ಎ. (೩೧), ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ವಿದ್ಯಾರಣ್ಣ, ಹೊಸಪೇಟೆ
೪೩. ಶ್ರೀಧರರಾವ್ ಕುಂಬ್ಳೆ (೫೩), ಯಕ್ಷಗಾನ ಕಲಾವಿದರು, ನೆಕ್ಕಿಲಾಡಿ ಅಂಚೆ, ಉಪ್ಪಿನಂಗಡಿ, ದಕ್ಷಿಣ ಕನ್ನಡ.
೪೪. ಶೇಖರ ಭಂಡಾರಿ (೫೮) ಯಕ್ಷಗಾನ ಕಲಾವಿದರು, ತಂದೆ ಶೀನಪ್ಪ ಭಂಡಾರಿ, ಬನ್ನೂರು ಮನೆ, ಪುತ್ತೂರು ತಾ., ದಕ್ಷಿಣ ಕನ್ನಡ.
೪೫. ಸತ್ಯ ಹೆಗಡೆ, ಹಡಿಬಾಳ, ಹೊನ್ನಾವರ, ಉತ್ತರ ಕನ್ನಡ.
೪೬. ಸುಬ್ರಾಯ ಪಾಟಾಳಿ ಕೆ. ಯಕ್ಷಗಾನ ಕಲಾವಿದರು, ಸಂಪಾಜೆ, ಸುಳ್ಯ.
೪೭. ಸುಬ್ರಾಯ ಹೊಳ್ಳ (೪೯), ಯಕ್ಷಗಾನ ಕಲಾವಿದರು, ವೆಂಕಟರಮಣ ಭವನ, ಕಾಸರಗೋಡು
೪೮. ರಮೇಶ ಶೆಟ್ಟಿ ಬಾಯಾರು (೪೧) ಯಕ್ಷಗಾನ ಕಲಾವಿದರು, ಚಿಪ್ಪಾರು ಅಂಚೆ, ಉಪ್ಪಳ, ಕಾಸರಗೋಡು ಜಿಲ್ಲೆ, ಹವ್ಯಾಸಿ.
೪೯. ರಾಮಚಂದ್ರ ಚಿಟ್ಟಾಣಿ ಯಕ್ಷಗಾನ ಕಲಾವಿದರು, ಹೆರಂಗಡಿ, ಗುಡೇಕೇರಿ, ಹೊನ್ನಾವರ, ಉತ್ತರ ಕನ್ನಡ.
೫೦. ರಾಮಚಂದ್ರರಾವ್ ಕೊಳ್ಯೂರು (೬೭), ಕಲಾಪ್ರಸಾದ, ಇನ್ನಂಜೆ ಅಂಚೆ, ಉಡುಪಿ
ಇತರ
೧. ಶ್ರೀ ಮಹಾಗಣಪತಿ ಯಕ್ಷಗಾನ ಮಂಡಳಿ, ನಿಡ್ಲೆ ಇವರು ನಡೆಸಿಕೊಟ್ಟ ಯಕ್ಷಗಾನ ಪ್ರಾತ್ಯಕ್ಷಿಕೆಗಳ ಸಂದರ್ಭದಲ್ಲಿ ಮಾಹಿತಿಗಳನ್ನು ಮತ್ತು ಛಾಯಾಚಿತ್ರಗಳನ್ನು ಸಂಗ್ರಹಿಸ ಲಾಗಿದೆ.
೨. ಯಕ್ಷಗಾನ ಕಲಾಕೇಂದ್ರ ಅಡೂರು, ಉರುಡೂರು ಇವರು ನಡೆಸಿದ ಯಕ್ಷಗಾನ ಸಮ್ಮೇಳನ ಹಾಗೂ ಪಾರಂಪರಿಕ ರಂಗಪ್ರಯೋಗಗಳ ಕಮ್ಮಟದ ಸಂದರ್ಭದಲ್ಲಿ ಮಾಹಿತಿಗಳನ್ನು ಮತ್ತು ಛಾಯಾಚಿತ್ರಗಳನ್ನು ಸಂಗ್ರಹಿಸಲಾಗಿದೆ.

